
MATEOHUA ESOHUI QUEA PAME NEE TEHUE CANAJE JESOSA
QUITOJAMATEO

Jesosa Quitoja etiiquiana
(Noca 3.23-38)

1 Jiquio esohui etehueꞌyo Jesosa Quitoja etiiquiana. Yahuajo jama poa baꞌa: Dabi
Jesosaja etiiquiana poa, Amajama peaꞌai. 2 Eꞌe, jamaya poa: Amajamaja bacua ejja
Isaaca bajjani poa. Isaacaja bacua ejja Jacobo bajjani poa. Jacoboja bacua Joda bajjani
poa; echahua mese cuana enequia poa peaꞌai. 3 Jodaja bacua cuana Panesi bajjani, pea
Sana bajjani poa, Tamaja mejo poa. Panesija bacua Esomo bajjani poa. Esomoja bacua
Anami bajjani poa. 4Anamija bacua Aminanami bajjani poa. Aminanamija bacua Nasoni
bajjani poa. Nasonija bacua Sanamo bajjani poa. 5 Sanamoja bacua Bosi bajjani poa,
Shajamija mejo poa. Bosija bacua Obeda bajjani poa, Shotija mejo poa. Obedaja bacua
Isaiꞌ bajjani poa. 6 Isaija bacua emeshimeseDabi poa. Dabija bacua Sanomoni bajjani poa.
Sanomonija enaese eꞌahuemanopoa, Oniaja quijjojea, Dabija huanaꞌyo poa. 7Sanomonija
bacua Shobiami bajjani poa. Shobiamija bacua Abiase bajjani poa. Abiaseja bacua Asa
bajjani poa. 8 Asaja bacua Josapati bajjani poa. Josapatija bacua Jonami bajjani poa.
Jonamija bacua Osia bajjani poa. 9 Osiaja bacua Jotami bajjani poa. Jotamija bacua
Acasi bajjani poa. Acasija bacua Esequia bajjani poa. 10 Esequiaja bacua Manase bajjani
poa. Manaseja bacua Amoni bajjani poa. Amonija bacua Josia bajjani poa. 11 Josiaja
bacua Jeconia bajjani poa; echahua mese cuana enequia poa peaꞌai. Jeconia nequinajejo,
Babinonia dejja cuaa Isaeni cuana iña majje dojo ca poa oja meshi yasijje sosemaꞌ chaco
meeya.

12 Majoya Babinonia meshi yasijje dojo majje Jeconiaja bacua Sanati cuaya poa.
Sanatija bacua Sonomame bajjani poa. 13 Sonomameja bacua Amioni bajjani poa.
Amionija bacua Eniaqui bajjani poa. Eniaquija bacua Asoni bajjani poa. 14Asonija bacua
Sanoco bajjani poa. Sanocoja bacua Aquimi bajjani poa. Aquimija bacua Eniodi bajjani
poa. 15 Eniodija bacua Eneasa bajjani poa. Eneasaja bacua Matani bajjani poa. Matanija
bacua Jacobo bajjani poa. 16 Jacoboja bacua Jose bajjani poa. Oya Maniaja yahue poa.
Maniaja bacua Jesosa bajjani aca poa, Quito bajjani peaꞌai poa, Eyacuiñajjija huoojeaꞌyo
ojjaña cuana jaahuanajji.

17 Jamajjeya Amajamaja bacua ejja tii majje jea ca poa pea. Majoya tii majje ohuaya
pea jea ca poa. Jamaya aca poquiapoquia poa. Quijje nei etiiquiana Dabi cuaya poa.
Etiiquiana Amajamaja jeaja osecua cuana 14 poa Dabi cuaya jjimahuajo. Majoya oya
jayojja Dabija bacua ejja tii majje jea ca poa pea. Tii majje ohuaya pea jea ca poa. Quijje
nei Dabija osecuaja jeaja osecua cuana 14 po majje, dejja mase cuaa etiiquiana cuana
Babinonia meshi yasijje dojo ca poa. Majoya Babinonia meshi yasijje poqui majje oya
jayojja aca poquiapoquia poa. Majoya quijje nei Jesosa Quito cuaya poa Joseja tii mee.
Ma etiiquinaja jeaja osecua cuana 14 poa Jesosa Quito cuaya jjimahuajo. Eꞌe, jamaya poa.

Ebacua Jesosa Quito cuaya poa
(Noca 2.1-7)

18 Jesosa Quitoja ecuayaꞌyo jama poa baꞌa: Joseja Mania emese na poa. Mania bii ania
poa; dejja cuana ba jjima poa. Jamatii oꞌejji poa. Eyacuiñajjija Edojjoshahua Pameya
ebacua baꞌe mee ca poa, Maniaja ebacua. 19 Jose quea pame nee poa. Jamajjeya Mania
oꞌejji poajo jjahuanaqui sa po ajja poa. Jjashahuabaquia poa jama baꞌa: —Eꞌe pojjaꞌa
Mania pea cojjojji poanaje. Jamajjeya oya jjamejoquinaje. Eyaya oya cajaa aje. Quehuajje
cajaa aje Mania, pea cuanaja ba jjima. Jamajjeya pea cuana Maniajo maimai ajja poaje.

20 Jamaya jjashahuabaquianijo Joseya cahuiba ca poa. Oe Eyacuiñajjija esohuidojojji
miminaje onijje. Jama poanaje baꞌa: —Jose, ¡aꞌa Mania cajaa ajji! ¡Oya huanacue! Oja

bacua Eyacuiñajjija Edojjoshahua Pameja baꞌe mee. 21 Ojaya ebacua cuayaje. Jamajjeya
jiquio ebacua tii majje ojaya epeejji cuanaja mimishi cuijeaꞌyojji poaje. Jamajjeya ojaya
ebajjani poaje Jesosa.

22Eꞌe, Eyacuiñajjija esohui huohuijjija esohui yahuajo nei nei jayojjaya jjeya nei jamaya
poani. Jamaya yahuajo poa baꞌa:
23 “Epona shoꞌi bii ani jamatii oꞌejji poanaje. Cuayajo oja bacua bajjani acaje Emanuel.

Ese Ejjaja esohuijo ca jama baꞌa: Eyacuiñajji ecuana nijje nequi”. Jamaya Joseya
cahuiba ca poa.

24Majoya shequiꞌyo majje Eyacuiñajjija esohuidojojjija esohuijo Mania huana canaje,
Joseya. 25 Jamatii ebacua cuaya jjimajo, Joseja Mania napa jjima poa. Ebacua cuayajo
Jesosa bajjani acanaje.

2
Dejja cuana majametajo jjashahuaba neineiquiani poeyanaje Jesosa baa

1 Jesosa cuayanaje Jodea meshijo, Benena cuiñajjijo. Cuayanajejo dejja Enode bajjani
emeshi mese poa. Jamajjeya Jesosa Quito cuayanajejo, pea dejja cuana majametajo
jjashahuaba neineiquiani, eshequi poeje mijijje meshijo baꞌe quea huesha nee poeyanaje
Jenosanena cuiñajji yasijje. 2Majoya oya cuanaa Enode huohuiꞌajja canaje jama baꞌa: —
Emeshimese, ¿achejo jaa ebacua eshoꞌi nei, ma Jodio cuanaja EmeshiMese poajeꞌyo? Pea
meshijo eshequi poeje mijijjejo nequi ojaya majameta ai quea jiji nee nee ecuaa banaje.
Majoya ecuana poeyanaje o bihuiaa —poanaje.

3 Jama huohuiꞌajjame acajje emeshi mese Enode quea ajjajja nee nee poanaje. Ojjaña
dejja cuana Jenosanenajo baꞌe peaꞌai quea ajjajja poanaje. 4 Jamajjeya Enodeya ojjaña
Eyacuiñajji nijje emimijji etii cuana, ojjaña Moisesija esohui etehueꞌyo huohuijji cuana
peaꞌai iyaa canaje o que. Jamahuohuiꞌajjame acanaje baꞌa: —¿Achejo shai cuayaje ebacua
Quito? Oya Eyacuiñajjija huoojeaꞌyo ese jaahuanajji poajeꞌyo —acanaje Enodeya.

5 Oya cuanaa huohui canaje jama baꞌa: —Quito Benenajo cuayaje, Jodea meshijo.
Yahuajo nei nei huohui canaje Eyacuiñajjija esohui huohuijjiya jama baꞌa:
6 “Cuiñajji sisi Benena bajjani Jodea meshijo yani. Pea cuiñajji cuana quea quemo Jodea

meshijo yani peaꞌai. Benena cuiñajji quea biso. Jamatii jomajo cuayaje Isaeni
dejja cuanaja Emeshi Mese quea pame nee. Ohuaya Eyacuiñajjija epeejji cuana
jaahuana cajeꞌyo”.

Jamaya aca poa esohui huohuijjiya yahuajo nei nei —oya cuana poanaje.
7 Emeshi mese Enodeya dejja cuana eshequi poeje mijijje baꞌe iyaa ca oꞌoyanaje o

que. Quehuajje huohuiꞌajja canaje ebacuajo. Ma dejja cuaa huohui canaje ache mecajje
majameta ai quea jiji nee nee ba coo canaje, ebacua cuayajo pojjaꞌa. 8 Ebacuajo huohui
mee majje Enodeya oya cuana huoojea canaje Benena huasijje ebacua baa. Jama huohui
canaje Enodeya: —¡Poquicue miya! ¡Ebacua saꞌajja neineiquicue! ¡Baꞌyo majje poecue!
!Eya huohuihuacue achejo ebacua jaa! Jamajjeya eya poquije peaꞌai ebacua bihuiaa —
Enode siajje poanaje.

9 Emeshi mese Enodeya huoojea cajje ma dejja cuana poquinaje ejiojjijje. Ejiojjijo
poquianijo majameta ai quea jiji nee eyajo ba ca oꞌoyanaje ehui dojojji, yahuajo jama.
Majameta ai nequi cojja nei poquiꞌyonaje ebacua huasijje. Majameta jijinequinaje tii
ebacua jaa cojja nei. 10Majameta jijiqui ba majje quea bihui nee nee poanaje oya cuana.
11 Equi yasijje dobiquinaje. Ebacua Jesosa ba canaje enaese nijje, Mania nijje. Ba majje
ebacua bihuia canaje ecuiꞌoshajjajo nequiya. Bashosoco pichojea majje aquiana quea
nahue quia canaje ebacuaja. Mei huoꞌo quia canaje, shiyeshiye quea nahue quia canaje,
esei quea shiye nee quia canaje peaꞌai. 12 Majoya ma dejja cuana jjacahuibaquianijo,
Eyacuiñajji onijje miminaje jama baꞌa: —¡Aꞌa poqui oꞌoyajji emeshe mese Enode yasijje!
Jamajjeya oya cuana poqui oꞌoyanaje oja meshi yasijje pea ejiojjijje. Enode banaꞌyo jjima
aca poa.

Ebacua Jesosa quehua dojo canaje Ejito meshi yasijje

13 Majameta eba neineiꞌyojji dejja cuana poquiꞌyo majje Eyacuiñajjija esohuidojojji
poeyanaje Jose que, Jose ecahuijaajo. Miminaje Jose nijje jama baꞌa: —¡Shequicue oe!
¡Nequisohuacue oe! ¡Ebacua, enaese peaꞌai dojocuajicue jjeyahua nei Ejito meshi yasijje!
¡Jomajo nequicue! Quijje eyaya miya huohuije miquea meshi yasijje epoe oꞌoyajji. Jjeya
emeshi mese quea maseya Enode bajjaniya ebacua saꞌajja neinei cani equecuajeaꞌyojji.

14 Jose nequisohua majje ebacua, enaese peaꞌai dojocuaji canaje ejiojjijje Ejito meshi
yasijje, mecashono. 15 Ejito meshijo nequiꞌyonaje emeshi mese Enode eshe nequijo.
Enode manoꞌyajo Isaenija meshi yasijje poe oꞌoyanaje, Jose. Jamajjeya Eyacuiñajjija
esohui huohuijjija esohui yahuajo nei nei jayojja jama poa. Eyacuiñajjija esohui tehue
ca poa yahuajo nei nei jama baꞌa: “Ecuea ebacua Ejito meshijo baꞌe eyaya iyaaꞌyonaje”.

16Emeshi mese Enodeya ba canaje dejja majameta eba neineiꞌyojji cuanaa oya dasia ca
poa. Jamajjeya oya quea quene nee nee poa. Oja sohuinano cuana huoojea caꞌya poa: —
¡Ojjaña ebacua joya tonatona aiꞌai quecuajeaquicue! ¡Benenajo baꞌeja ebacua dejja shoꞌi
cuana, Benena pejjejo baꞌeja peaꞌai oe quecuajeaquicue!

Jamajjeya manoꞌyonaje ojjaña ebacua dejja shoꞌi daqui she becanejjijji peaꞌai epo
tonatona aiꞌai, eshoꞌi nei peaꞌai.

Eꞌe, majameta eba neineiꞌyojji dejja cuanaja ehuohuiꞌyojo, majameta ai quea jiji nee
poanaje, ojjaña ebacua quecua sa poa Enode. 17 Eyacuiñajjija esohui huohuijji Jenemiaja
esohui yahuajo nei nei jayojja jama aca poa Enodeya. Ebacua cuana quecua caꞌya poa
jamaya. Jenemiaa aca poa jama baꞌa:

18 “Shama cuiñajjijo eyiyo aoꞌao cuiñajjijo quea shajjaquijjo. Ojjaña janobajjima nei
nei pa tiitiiꞌyani. Jodio enaese cuana paꞌañani oja bacua cuana manoꞌyajo. Quea yeno
nee nee. Papajeaꞌyo ajja”.
Jamaya etehueꞌyo yahuajo nei nei poa.

Ebacua Jesosa Ejito meshijo ani poe oꞌoyanaje
19 Emeshi mese Enode manoꞌyajo Eyacuiñajjija esohuidojojji poeyanaje Jose que,

Jose cahuijaajo, Ejito meshijo baꞌejo. 20 Huohui canaje jama baꞌa: —¡Nequisohuacue,
oe! ¡Ebacua, ojaya enaese peaꞌai dojoꞌyocue Jodio meshi yasijje! Emeshi mese Enode
manoꞌyonaje, ma ebacua Jesosa quecuaꞌyojji nisho poanaje.

21 Jamajjeya Joseya nequisohua majje ebacua Jesosa, enaese peaꞌai dojo ca oꞌoyanaje
ojameshi yasijje, Jodiojameshi yasijje. 22Enodeja bacua ejja Aquenao bajjani Jodeameshi
mese eyacua poanaje. Jose jama shajjaꞌajja majje queamete poanaje mameshijo ebaꞌejji.
Eyacuiñajjiya huohui canaje Jose jjacahuibaquianijo: —¡Janinea meshi yasijje poquicue,
Jose!

Jamajjeya Jose poquinaje Janinea meshi yasijje baꞌeꞌyohua. 23Nasanena cuiñajjijo Jose
baꞌenaje. Jamajjeya Eyacuiñajjija esohui huohuijjija esohui yahuajo nei nei jayojja jama
poa baꞌa: “Quijje pishana oya Nasanenajo baꞌe dejja bajjani acaje”.

3
Huaniya esohui huohui canaje quima huasijje
(Macoso 1.1-8; Noca 3.1-9, 15-17; Huani 1.19-28)

1 Jesosa Nasanenajo baꞌyanijo, Huani, ona besameejji poani poeyanaje Jodea meshi
yasijje. Dejja cuana meshi jabojo anica huasijje sohuihuohui huichaꞌa huichaꞌa canaje
Huaniya. Jama acanaje baꞌa: 2 —¡Miquea mimishi cuanajo quea yeno pocue; miquea
mimishi cuana pajeaꞌyocue! Jjeya nei Eyacuiñajji poeje ojjañaja Emeshi Mese nei nei
—acanaje.

3 Isaiaa Eyacuiñajjija esohui huohuijjiya jama huohui ca poa yahuajo nei nei Huanijo
baꞌa:
“Oe dejja meshi jabojo nequi taaanequije. Jama poaje baꞌa: —Jiquio ecua Emeshi Cuiñajji

nei neija ejiojji shabo jea cani jama, quea pojje nee nee acani jayojja jamaya

¡miquea ejjashahuabaquijji tai quea boejea nee nee aꞌyocue! Emeshi Mese nei
nei poeje”.

Jamaya Isaiaa yahuajo nei nei tehue ca poa.
4 Huaniya huo ña, cameno ña oja sipi huosho canaje. Ejjayicaꞌaquijji ejee iya canaje.

Shacui ijjia canaje, huini peaꞌai ishi canaje Huaniya. 5 Quea huiso dejja cuana Jodea
meshijo baꞌe, pea cuana Jenosanenajo baꞌe peaꞌai, pea cuana cuei Jodana sahuajo baꞌe
peaꞌai Huani que poeyanaje o shajjaꞌajjaa. 6Oya cuana quea mimishi poanijo quea yeno
poani. Jamajjeya oja mimishi cuana huohui caꞌyonaje. Mimishi cuana pajea sa poanijo,
Huaniya oya cuana Eyacuiñajji nijje epoꞌyojji besa mee canaje Jodana cueijo.

7 Jodioja esohui huohuijji Paniseo bajjani cuana, Sanoseo dejja cuana peaꞌai poeyanaje
Huani que; Eyacuiñajji nijje ejjapeequiꞌyojji nisho besaꞌyo sa poani peaꞌai. Huaniya oya
cuana ba majje tecuea canaje. Jama acanaje baꞌa: —Miya peyo jama, jjadasiaquiani.
¿Aya acuae mi huohui canaje? Jama baꞌa: “¡Eyacuiñajjijo besa meecue! Jamajjeya
ojaya miquianaya enapaꞌyojji pojjeama”. 8 Chojja. ¡Quea pame tii oe baꞌeꞌyocue!
¡Mimishi cuana oe pajeaꞌyocue; aꞌa quea jjashahuabaqui tai po oꞌoyajji! Jamajjeya
miya Eyacuiñajjija enapajji pojjeama. 9 Aꞌa jjashahuabaquijji jama baꞌa: “Amajama
ecuanaja etiiquiana. Oya quea pame nee poanaje. Ecuana Amajamaja bacua poanijojo,
Eyacuiñajjija enapajji pojjeama”. Chojja de. Miquiana Amajamaja bacua quea mimishi
poanijo, Eyacuiñajjiya cajaa mi acajeꞌyo. Eꞌe de, ohuaya pea Amajamaja bacua jayojja
epojji pana cajeꞌyo pojjaꞌa mei, meshi pojjaꞌa —Huaniya acanaje.

10 —Jama baꞌa: Acui tai sajja jajacajja cajeꞌyo cuaqui cabojjiya. Ejjajja chamajo acui
cajaa acajeꞌyo. Jajajeaꞌyo majje dahuajea cajeꞌyo. Dejja mimishi acui tai jayojja jama
acajeꞌyo Eyacuiñajjiya; cuaqui yasijje jea cajeꞌyo. 11 Eyaya miquianaya Eyacuiñajjijo besa
meejeꞌyo enajo, camiquemimishi cuana epajeaꞌyojo. Quijje pishana poeje Quito. Ohuaya
mi que Eyacuiñajjija Edojjoshahua Pame dobiquimee cajeꞌyo. Jamajjeyamiya quea pame
poajeꞌyo. Mimishi cuana pajea sa poꞌyo ajjajo ca ca jeajea cajeꞌyo cuaqui yasijje. Jamaya
peaꞌai baꞌa: Quito oe nei quea caꞌa nee nee nequi. Eya ca iña quea caꞌa pishana nequi.
Jamajjeya eya ca iña onijje nequi sa po ajja miquiana que cojja. Quea bicho. 12Dejjaa oja
tepeya shaa dojo mee majje anoso iya caꞌyani equijo; eshaa dahuajea cani. Jiquio ecua
anoso shaa dojomee cani jama eseya acajeꞌyo Eyacuiñajjiya. Joya quea pame nee baꞌyani
jaahuana cajeꞌyo tii. Mimishi cuana ca ca quiyojea canequijeꞌyo tii tii.

Huaniya Jesosa Eyacuiñajjijo besa mee canaje
(Macoso 1.9-11; Noca 3.21-22)

13Majoya Jesosa Janinea meshi yobijo ani macua huasijje poꞌoquequinaje Jodana cuei
yasijje Huani que. Jesosaa Huani ba majje jama acanaje baꞌa: —Huani, ¡eya besa meecue
Eyacuiñajjijo, miyaya!

14—Chojja, Emeshi Mese —Huani poanaje—. ¡Miyaya eya besa meecue Eyacuiñajjijo,
miya quea pame nee neejo! ¿Yajjajje miya e que poeꞌyonaje? Eya ca ca iña quea pame
pishana, de.

15—¡Eyaya huohuiaña jama miyaya aꞌyocue! ¡Jamajjeya Eyacuiñajjija ehuohuiꞌyo ejo
acue! —Jesosa poanaje.

Jamajjeya Huaniya Jesosa besa mee canaje Eyacuiñajjijo. 16 Huaniya Jesosa besa
mee majje jjequicuaya caꞌyajje, ba canaje eyatahuatahua caꞌapejo canaje. Eyacuiñajjija
Edojjoshahua Pame huiaꞌ jama o sapa biajje cuabesa baꞌenaje. Ecapashinei baꞌeoquenaje.
17Eyacuiñajjiya oja Bacua Ejja jama acanaje baꞌa: —Miya ecue Bacua Ejja quea jea nee nee.
Eya mijo quea bihui nee nee poani.

4
Jesosa quea mimishi po mee sa acanaje Edosiquiaa
(Macoso 1.12-13; Noca 4.1-13)

1 Jjeyahua nei Edojjoshahua Pameya Jesosa quima huasijjemeshi jabo huasijje huoojea

canaje. Majoya Edosiquiaa Jesosa quea mimishi po mee sa acanaje. 2 Jesosa jomajo
nequinaje peaja ejiojji cahui huisome, 40 cahuime. Mahuiso epojja, mecajje peaꞌai
nequinaje quimajo bobimaꞌ nei nei. Majoya quea shoe poanaje. 3Majoya aje Edosiquiana
poeyanaje Jesosa que; miminequinaje jama baꞌa: —Miya Eyacuiñajjija Bacua Ejja jjabaqui
majje ¡miyaya jiquio mei cuana pahui jayojja acue, miquea eꞌijjiajji!

4—Chojja de. ¡Bacue Eyacuiñajjija esohui etehueꞌyo! Jama poani baꞌa:
“Dejja cuana bobijo caꞌa po majje pojjeama baꞌe tiitiijeꞌyo. Ojjaña Eyacuiñajjija esohui

jayojja jama añajo ca se ca quea pame nee baꞌe tiitiijeꞌyo”.
Jamaya aca poa —jamaya Jesosa poanaje.

5Majoya Edosiquiaa Jesosa dojo canaje Jenosanena huasijje. Jomajo Eyacuiñajjija equi
quea ao nee nee yasijje nequisohuaquimee canaje; equi jamacoo biajje nequimee canaje.
Jama acanaje baꞌa: 6 —Miya Eyacuiñajjija Bacua Ejja jjabaqui majje ¡tohuaacue meshi
yasijje! Jamajjeya Eyacuiñajjija esohui jama etehueꞌyo jaa baꞌa:
“Eyacuiñajjiya esohuidojojji cuana huoojea caje mi yasijje, mi jaahuanaa. Oquequiajo

ojaya emeya miya iñajjequisohua cajeꞌyo, ohuaya. Jamajjeya miya ejjajiojji
quecuasajaqui jjima poaje meijo”.

7 Jesosa onijje miminaje jama baꞌa: —Chojja. Yahuajo jama Eyacuiñajjija esohui
etehueꞌyo peaꞌai baꞌa:
“Aꞌa jama ajji baꞌa: —¿Aꞌa eꞌe jojo nei Eyacuiñajjiya oja sohui acajeꞌyo pojjaꞌa? ¿Aꞌa eya

Eyacuiñajjiya jaahuana nei cajeꞌyo? ¡Cabaꞌajjasahua! —aꞌa pojji”.
Jamaya yahuajo nei Moisesiya tehue ca poa —Jesosaa acanaje.

8Majoya Edosiquiaa Jesosa dojosohuaqui canaje eyiyo ao huasijje. O shajjaꞌajjajji nisho
jamaya Edosiquiaa Jesosa huohui canaje: —¡Bacue ojjaña meshi cuana, emeshi mese
cuana peaꞌai, cuiñajji cuana, aquiana quea nahue cuana peaꞌai! Ojjaña quea pame nee
nee. 9 Ojjaña jiquio aquiana cuana, dejja cuana peaꞌai miquea poajeꞌyo; miya Emeshi
Mese nei nei eyaya po meejeꞌyo jjeya nei ca miyaya eya bihuiaꞌyajo ecuiꞌoshajjajo nequi
majje —jama siajje ameya acanaje Edosiquiaa Jesosa.

10 Jamajjeya Jesosaa jama huoojeajeame acanaje baꞌa: —¡Chojja Edosiquiana! Eyaya
miya bihuia ajja, de. ¡Poquicue miya! Jamaya Eyacuiñajjija esohui etehueꞌyo yahuajo
peaꞌai baꞌa:
“¡Eyacuiñajji oe nei bihuiacue! Oya oe nei ojjañaja Emeshi Mese nei nequi. ¡Ojaya esohui

jama oe acue!”
11 Jamajjeya Jesosaa huoojea cajje Edosiquiana, Satanasa poquiꞌyonaje. Majoya

Eyacuiñajjija esohuidojojji cuana quea huiso poeyanaje Jesosa jaahuanaa, bobiaa peaꞌai.
Jesosaa esohui huohui canaje Janinea meshijo
(Macoso 1.14-15; Noca 4.14-15)

12 Quijje pea cuaa Huani, ma ona besameejji poa jeanobiajea canaje. Shajjaꞌajja majje
Jesosa posohuaqui oꞌoyanaje oja meshi yasijje, Janinea meshi yasijje. 13Oya nequiñaqui
jjima Nasanenajo. Pea cuiñajji yasijje, Capenaoma huasijje poquinaje baꞌeya. Janinea
bae sahuajo, Samononi meshi, Netani meshi peaꞌai pejjejo baꞌenaje. 14 Yahuajo nei nei
Eyacuiñajjija esohui huohuijjiya Isaiaa huohui ca poa jama baꞌa:
15-16 “Ojjaña cuana quea mimishijo, esohui ba jjimajo quea apo baꞌyani. Eyacuiñajji ba

majje oya cuana quea jaꞌa nee baꞌe mee cajeꞌyo. Eyacuiñajji ojaya ba jjimajo quea
yeno nee baꞌyani. Jjeya ca ca quea jaji nee baꞌe mee cajeꞌyo. Eꞌe, Samononi
meshijo, Netani meshi peaꞌaijo, Janinea bae sahuajo baꞌeca cuana, Cueji Pashi
ma Jodana cuei bajjani sahuajo, ojje baꞌeca cuana, Janinea meshijo, pea bajjani
Ese Ejja sohuijo baꞌa: Eyacuiñajji ba po jjimaja meshijo baꞌeca cuana peaꞌai quea
mimishi poanaje. Jjeya ca ca quea jaꞌa nee baꞌe mee cajeꞌyo”.

Jamaya Isaiaa huohui ca poa yahuajo nei nei Jesosaja epoejjijo.

17Majoya Jesosaa esohui huohui canaje jama baꞌa: —Jjeyahua nei Eyacuiñajji miquea
Emeshi Mese nei poeje. Jamajjeya ¡miquea mimishijo quea yeno pocue! ¡Mimishi cuana
pajeaꞌyocue miquiaaya! —acanaje.

Jesosaa nahuoo cuiashajajji iyaa canaje onijje epoꞌyojji
(Macoso 1.16-20; Noca 5.1-11)

18Majoya Jesosa poquinaje Janinea bae sahua huasijje. Jomajo ohuaya Anesi, Anesija
oꞌi Peno bajjani, ma Simohui peaꞌai bajjani ba canaje. Oya cuana nahuoo cuiashajajji nei
nei bajio. Nahuoo cuiashaja cani. 19 Jesosaa oya cuana iyaa canaje: —¡Enijje poꞌyocue!
Eyaya miya dejja cuana jjequi meesahuaꞌyojji ajeꞌyo e que.

20 Jjeyahua nei nei oya cuana ojaya eshajajji cuana jeanaꞌyo majje onijje poquiꞌyonaje.
21 Majoya Jesosaa poqui pishana majje pea cuana ba canaje. Semeneoja bacua ejja

Jacobo ba canaje ojaya echahua mese nijje, Huani nijje. Bishe aijo eshajajji jeꞌeꞌyo poꞌani
ba canaje. Jjeyahua nei Jesosaa oya cuana iyaa canaje. 22 Jamajjeya Jesosaa iyaa cajje oja
chii Semeneo bishejo ani tii jiña caꞌya poa cuaa Jesosa nijje epoquiꞌyojji.

Jesosaa pea esohui huohui canaje emanojaa cuana huaquia mee caꞌyonaje
(Noca 6.17-19)

23 Jesosa poquinaje ojjaña cuiñajji cuana huasijje Janinea meshijo. Jodio dejja cuanaja
equi ojee ejjachichaquijji yasijje dobiquinaje esohui huohuiya. Jama poanaje baꞌa: —Eya
ojjañaja Emeshi Mese poajeꞌyo.

Ohuaya quea huiso emanojaa cuana jjaajaqui mee caꞌyonaje, huaquia mee caꞌyonaje
peaꞌai. 24Quea huiso Sinia meshijo baꞌeca cuaa Jesosaa huaquia mee caꞌyoqui shajjaꞌajja
canaje peaꞌai. Jamajjeya o que jjequi canaje queahuiso emanojaa cuana. Eꞌe, ojjaña cuana
quea nee poani, pea cuana niñepoqui cuana, jjequiꞌihuicajaa cuana peaꞌai, jiojjijjajja
cuana peaꞌai o que jjequi canaje. Ojjaña cuana huaquia mee caꞌyonaje, jjaaja meequi
caꞌyonaje, Jesosaa. 25 Jamajjeya Jesosa poquianijo, quea huiso nee nee cuana ojee
poquinaje onijje. Eꞌe, dejja cuana quea huiso nee, ponaponaña peaꞌai Janinea meshijo
baꞌe cuana, Jenosanenajo baꞌe cuana, Jodea meshijo baꞌe cuana, pea Ome miji peaꞌai
Cuiñajjijo baꞌe cuana, Cuei Cueji Pashijo Jodana cuei ojje mijijje baꞌe cuana peaꞌai; quea
huiso nee nee Jesosa nijje poquinaje.

5
Jesosa eyiyojo aniya esohui huohui canaje
(Noca 6.20-23)

1 Dejja quea huiso cuana ba majje Jesosa eyiyo huasijje jaasohua pishanaquinaje.
2 Jomajo anioque majje ojjaña cuana sohuihuohui canaje jama baꞌa: 3 —¡Bacue! Beca
cuana jjashahuabaquiani jama baꞌa: “Eꞌe, de, eya queamimishi nee. ¡Eyacuiñajjiya ecuea
mimishi cacuijea caꞌyahua!” Jamaya jjashahuabaquianijo Eyacuiñajjiya oya baꞌe tiitii
mee cajeꞌyo onijje eyajo. ¡Oya cuana quea bihui nee capoꞌyahua! 4 Oja epeejji cuana
mimishijo quea yenopoanijo, Eyacuiñajjiya quea bihui nee pomee cajeꞌyomimishi cuijea
caꞌyajje. 5Ojaya epeejji cuana quea bei poani Eyacuiñajjija quea jea nee; onijje baꞌe tiitii
mee cajeꞌyo. ¡Quea bihui nee capoꞌyahua oya cuana!

6—Ojaya epeejji cuana Eyacuiñajjija esohui jayojja jama a sa neinei poanijo, Eyacuiña-
jjiya oya cuana quea jaji nee nee baꞌe meesahua cajeꞌyo. ¡Quea bihui nee capoꞌyahua oya
cuana!

7—Ojaya epeejji cuana pea cuanajo jjashahuabaquiani pea jaahuanajji. Jamaya poanijo
pea cuaa, Eyacuiñajjiya peaꞌai oya cuana jaahuana cajeꞌyo. Tecueꞌama poajeꞌyo ona nijje.
¡Eꞌe jojo nei quea bihui nee capoꞌyahua ojaya epeejji cuana! 8Ojaya epeejji cuanamimishi
cuana aꞌajjajo Eyacuiñajji nijje baꞌe tiitiijeꞌyo. ¡Quea bihui nee capoꞌyahua oya cuana!
9 Ojaya epeejji cuaa pea cuana quea bei po meesahua canijo, ojjañaja eba oya cuana
Eyacuiñajjija bacua cuana eꞌe jojo nei; quea pamenee. 10Ojaya epeejji cuana quea jaꞌa nee

baꞌyanijo, onaaya oya cuana cuia cajeꞌyo. ¡Jamatii oya cuana quea bihui nee capoꞌyahua!
Eꞌe, quijje eyajo oya cuana ojjaña huoojeaꞌyojji enijje poajeꞌyo —Jesosaa huohui canaje.

11Majoya Jesosa Quitohua ojaya epeejji cuana huohui canaje jama baꞌa: —Miquianaya
ecuea epeejji poanijo, pea cuana minijje mimijajije; miya napa caje peaꞌai, siajje poaje
mijo peaꞌai. Jamatii Eyacuiñajjiyamiquianaya quea bihui nee pomee cajeꞌyo. Eyajo onijje
baꞌe tiitii mee cajeꞌyo. 12 Eꞌe, Eyacuiñajjija esohui huohuijji yahuajo nei nei baꞌya poa
cuana jamaya aca poa mimishi cuaa; napa ca poa peaꞌai. Jamajjeya ¡ona jayojja jama
pocue, quea bei! Eyacuiñajjiya miquianaya ojee baꞌe mee cajeꞌyo tiitii eyajo quea bihui
nee nee —Jesosaa huohui canaje.

Ae jayojja Eyacuiñajjija epeejji
(Macoso 9.50; Noca 14.34-35)

13—Ecuea esohui jayojja jama añajo, pea cuana mi jayojja jama baꞌeje quea pame nee
peaꞌai. Jamajjeya miya sane jama, mei sese jama. Mei seseya shicui cajje bobi ihuiꞌyo
ajja poani. Jamatii mei sese seseꞌama poa jojjemo ¿aꞌa quea sese po meeje oꞌoya? Chojja.
Seseꞌamajo quea huesha jeajeaꞌaña seya. Jiquio ecua sane seseꞌama jeajeaꞌaña seya jama
miya ecuea esohui jama po ajjajo, cajaa achanaꞌ eyaya.

14 —Enijje jjapeequianijo miquianaya cuaquijiji jama. Cuiñajji emaco aoꞌaojo nequi
ba caje cuaa quea huesha nee mecajje peaꞌai. Jiquio ecua emacojo nequia jama
ecuea epeejjiya pea cuana Eyacuiñajji ba meesahua cajeꞌyo enijje jjapeequianiya jjejojo.
15 Cuaquijiji sisi capaca ajja. Chojja. Cuaquijiji sisi nequia cajji acui biajje, ojjaña equijo
ani cuana jeajaꞌajji. 16 ¡Jiquio ecua cuaquijijiya ojjaña equijo ani jeajaꞌa cani jayojja
jama quea pame nee baꞌecue! Jamajjeya miquianaya quea pame ba majje pea cuanaa
Eyacuiñajji, esejaya Chii eyajo bihuia cajeꞌyo —Jesosa poanaje.

Moisesija esohui etehueꞌyo quea pame nee
17 Jesosaa pea esohui huohui canaje jama baꞌa: —Eyaya Moisesija esohui yahuajo

etehueꞌyo cajaa aꞌajja. Eyacuiñajjija esohui huohuijji cuanaja esohui yahuajo nei eyaya
cajaa aꞌajja peaꞌai. Cho. Eya poeyanaje onajaya esohui jama aꞌyohua. Eꞌe, oya cuaa
yahuajo nei nei ejo huohui ca poa. Jjeya eyaya onajaya esohui jayojja jama ajeꞌyo.
18 Eꞌe jojo nei ojjaña Moisesija esohui cuana cajaa pojjeama poajeꞌyo. Ojaya esohui biso
nei peaꞌai cajaa pojjeama poajeꞌyo. Quea pame nee ani tiitiijeꞌyo. Jamajjeya ojjaña
ojaya esohui yahuajo nei nei etehueꞌyo jama ajeꞌyo. Ojjaña apoa ajeyoꞌyo majje ecuea
echacojji jiquiomeshijo apoa poajeꞌyo. 19 Jamajjeya joyaMoisesija esohui etehueꞌyo jama
baꞌe sa po ajjajo, oja sohui jama pojjeama huohui cajo, enijje baꞌe meemee ajja quijje
eya ojjañaja Emeshi Mese nei poajo. Joya Moisesija etehueꞌyo jama acani, oja sohui
jama huohui cani peaꞌai ca ca enijje baꞌejeꞌyo quijje eya ojjañaja Emeshi Mese oe nei
poajo. 20 ¡Bacue! Moisesija etehueꞌyo huohuijji poani, Jodioja esohui huohuijji Paniseo
bajjani cuana peaꞌaiya quea pame nee huohui ajja; quea pame baꞌe ajja peaꞌai. Jamajjeya
miquiana ona jama baꞌyajo, ona jama huohuiajo peaꞌai miquianaya baꞌe ajja enijje quijje
eya ojjañaja Emeshi Mese nei poajo —Jesosa poanaje.

Moisesija etehueꞌyo yahuajo nei quea pame pishana Jesosaja ehuohuiꞌyo quea pame nee nee
(Noca 12.57-59)

21—Miquea ebaMoisesija etehueꞌyo yahuajo jamabaꞌa: “¡Aꞌa pea quecuajji!” Jamajjeya
pea quecuajji epo dojo cajeꞌyo cuaa emeshi meseja dejja huoojeajji yasijje. 22 ¡Jjeya ecuea
esohui eyacua shajjaꞌajjacue oe! Ojjaña joya pea nijje quea quene nee nee poani aje
oe emeshi mese yasijje poquije. Quea tecue poaje emeshi mese onijje. Joya pea nijje
mimijajiajo, “miya cajaa” acajo, cadojo cahua emeshi meseja esohui huohuijji cuana
huasijje jjabahuejjaqui meeya. Joya pea nijje panajaji neineiyajo, cajaa nei nei acajo
peaꞌai cuaqui yasijje huoojea ca chanaꞌ peaꞌai —Jesosa poanaje.

23—Eꞌe pojjaꞌamiya Eyacuiñajjija equi yasijje poquiani aquiana quiaꞌyohua Eyacuiñajji
bihuiajji. Ma aquiana quiaꞌyo jjimahuajo ¡jjashahuabaquicue miquea epeejjijo! ¿Aꞌa
miquea epeejji quea yeno poaniminijjemiya quea tai añajo? 24 ¡Jamajjeyamiquea epeejji

yasijje poquicue! ¡Onijje mimiquicue! ¡Quea bei minijje po mee oꞌoyacue! ¡Majoya
miquea aquiana quiaquicue Eyacuiñajji bihuiajji! —Jesosa poanaje.

25 —¡Pea cuana quea quene minijje poajo o que poquicuajicue! ¡Quea bei po mee
oꞌoyacue jjeya nei! Ohuaya miya dojo ca chanaꞌ emeshi mese yasijje, napa meeya.
Emeshi meseya miya huoojea ca chanaꞌ sohuinano huasijje. Sohuinanohua miya equi
ejjajeanobiaquijji yasijje jeanobia ca chanaꞌ. 26 Jomajo nequi tiitii mee caje. Ma
minijje quea quene nee poanaje sosequiajeyoꞌyo majje miya ejeanobianequi jeacuaya
cajeꞌyo, de —Jesosa poanaje—. ¡Jiquio jayojjaya oe pocue! ¡Jamajjeya Eyacuiñajji nijje
jjapeequicuajicue manoꞌyo jjimahua, cuaqui yasijje jeajea jjimahua!

¡Aꞌa jjashahuabaquijji pea eponajo!
27 —Cuanaya miquea eba Moisesija etehueꞌyo jama baꞌa: “¡Aꞌa pea cojjojji po-

jji!” 28 Jjeya ecuea esohui eyacua shajjaꞌajjacue jama baꞌa: Dejja pea eponajo
jjashahuabaquianijo oya pea cojjojji epojji jayojja jama poani, ojaya ejjashahuabaquiꞌy-
ojjijo; quea mimishi poani. 29 Jamajjeya ¡aꞌa quea mimishi pojji! Miya quea mimishi
poani epona, aquiana pojjaꞌa baqui majje ¡maya bapajeaꞌyocue! Jea ba majje mimishi po
majamajañajo cuaqui yasijje dobiquijeꞌyo tii. Jamajjeya ¡aꞌa jea bajji! 30 Peaꞌai miya quea
mimishi poani aquiana emeya napañajo ¡aꞌa aquiana napajji! Quea mimishi po chanaꞌ;
cuaqui yasijje dobiquiꞌyo chanaꞌ. Jamajjeya ¡aꞌa onaja aquiana napajji! Sii chanaya —
Jesosa poanaje.

Esuohui ehuanase huei canijo
(Mateo 19.9; Macoso 10.11-12; Noca 16.18)

31 —Moisesija etehueꞌyo jama poa peaꞌai baꞌa: “Dejjaa ojaya ehuanase cajaa acajo,
huei canijo ¡esohui catehue cahua ehueijji!” 32 ¡Ecuea esohui eyacua shajjaꞌajjacue! ¡Aꞌa
miquea ehuanase pea dejjaja sii jjima hueijji! Epona quea pame baꞌe hueiꞌyo majje pea
dejja nijje jjahueaquiajo, yahue ebionei eshe nequijo, quea mimishi po mee cani ebionei
yahueya. Oya eshe enequijojo oja yahue eyacua quea mimishi poani peaꞌai —Jesosa
poanaje.

33—Moisesija etehueꞌyo jama poa peaꞌai baꞌa:
“Miyaya huohuiaña jama baꞌa: —Eyacuiñajjiya eya shajjaꞌajja canijo, eꞌe jojo nei eyaya

ecuea esohui jama ajeꞌyo. ¡Jamaya mimi majje miquea esohui jama acue; aꞌa
pajeaꞌyojji!” 34 ¡Jjeya ecuea esohui eyacua shajjaꞌajjacue! Jama baꞌa: ¡Aꞌa oe siajje
pojji! ¡Pea nijje mimi majje miquea esohui jayojja jama acue! Jamajjeya pea nijje
mimianijo aꞌa huohuijji jama baꞌa: “Eyacuiñajji eshe eyajo yanijo, ecuea esohui
jama eyaya ajeꞌyo. Ecuea esohui eꞌe nei pojjeama jojjemo eya quea nee po mee
caꞌyome”. Cho. Eyajo Eyacuiñajji ejjahuoojeaquijji tii tii. 35 Jamaya aꞌa mimijji
peaꞌai baꞌa: “Meshi yanijo, oe po jjimajo ecuea esohui jama eyaya ajeꞌyo. Ecuea
esohui eꞌe nei pojjeama jojjemo meshi jjani yasijje eya mojea caꞌyome”. Cho.
Meshi cuanamiquea pojjeama; Eyacuiñajji Emeshi Mese oe nei poani. Jamaya aꞌa
mimijji peaꞌai baꞌa: “Jenosanena yanijo, oe po jjimajo ecuea esohui jama eyaya
ajeꞌyo. Ecuea esohui eꞌe nei pojjeama jojjemo Jenosanena cuiñajji esecue yasijje
mo huoojeacuaya caꞌyome”. Cho, Jenosanena miquea pojjeama; Eyacuiñajji
Jenosanena Meshi Mese poani. 36 Jamajjeya aꞌa huohuijji miyaya: “Ecuea esohui
eꞌe nei pojjeama jojjemo camano mee caꞌyome”. Chojja. 37 Jamajjeya huohuicue
jama baꞌa: “Eꞌe, eyaya jama ajeꞌyo”. “Chojja eyaya jama aꞌajja” acue —Jesosa
poanaje.

Esohui dejja quea quenejo
(Noca 6.29-30)

38 —Miquea eba Moisesija etehueꞌyo jama peaꞌai baꞌa: “¡Peaa cojja cuiasejjajea cajje
jjasosequiaquicue; cojja cuiasejjajea peaꞌaicue! ¡Peaa seꞌ cuiasajajea cajo seꞌ cuiasajajea
peaꞌaicue!” 39 Ecuea esohui eyacua ca ca jama baꞌa: Onaaya miya napa cajje ¡aꞌa
jjashahuabaquijji onijje ejjasoseaquijji! ¡Mique shemo ebianei mijijje cuia cajje shemo

shani mijijje cuia mee oꞌoyacue! 40 Peaa miquea daqui sa poanijo miya dojo cani dejja
etii bajjani yasijje huohuiya; miquea daqui dojo cajo, jamatii ¡miquea daqui moo quiacue
peaꞌai! 41Dejja maseya miya iña cajje ojaya aquiana quea huesha pishana dojo mee cajo,
¡quea huesha nee dojocue, jamatii! 42 Pea Ese Ejja miquea aquiana sa neinei poanijo ¡aꞌa
quea dejja tai pojji! ¡Aꞌa quea nishehui pojji! ¡Oya quiacue! Pea cuana miquea aquiana
dojo sa poanijo ¡oe pojji cahuime dojo meecue! Minijje mimiajo: “¡Che iña jiquio dojo
meecue; quijje aje jje jeahuajeꞌyo!” acajje; “¡Eꞌe, dojocue!” sajaꞌame acue. Jamajjeya
¡ojjaña cuana nijje quea bei baꞌecue! ¡Aꞌa o jayojjaya quea mimishi, quea tai pojji! —
Jesosa poanaje.

Joya minijje quea quene nee poani quea jea acue
(Noca 6.27-28, 32-36)

43 —Miquea eba etehueꞌyo yahuajo nei jama baꞌa: “¡Miquea epeejji quea jea nee
acue! Miquea epeejji pojjeama, cho. ¡Onijje quea quene pocue epeejji pojjeama jjejojo!”
44 Ecuea esohui eyacua ca ca jama baꞌa —Jesosa poanaje—: ¡Miquea epeejji pojjeama
quea jea nee acue peaꞌai! Miya Eyacuiñajjija epeejji poanijo, miya napa cajje ¡Eyacuiñajji
nijje mimicue maa mi napajji poanijo! Jamajjeya eꞌe pojjaꞌa oya cuana Eyacuiñajji nijje
jjapeequijeꞌyo peaꞌai. 45 Jamaya poanijo miquianaya Eyacuiñajji eseja Chii eyajo anija
bacua cuana poani. Eꞌe, Eyacuiñajjiya eshequi quea jaꞌa nee jiji mee cani dejja quea
pamejo, dejja quea mimishijo peaꞌai. Ohuaya ena huoojea cani dejja quea pame neeja
que shepajji, dejja quea mimishija que shepajji peaꞌai —Jesosa poanaje.

46—Joya mi quea jea nee ajji poani miquea quea jea nee peaꞌai; minijje quea mase ca
ca miquea botiꞌama. Eyacuiñajjija epeejji pojjeama cuana aje oe jamaya poani peaꞌai, de.
Jamajjeya miya jamaya poanijo ¿aꞌa Eyacuiñajjiya miya bihuia caje? Cho. 47Miquianaya
aje jja oe miquea epeejji cuana nijje quea bei nee mimiani, pea cuana nijje mimi ajja.
¿Aꞌa jamaya poani ojjaña dejja cuana? Eꞌe. Eyacuiñajjija epeejji pojjeama cuana aje oe
jamaya poani peaꞌai, de. 48 Jamajjeya esejaya Chii eyajo quea pame nee ani. Ojjaña cuana
Eyacuiñajjija quea jea nee nee. ¡Eyacuiñajji jayojjaya jama pocue quea bei nee nee! —
Jesosa poanaje.

6
¡Quea jaꞌa nee jjapeequicue Eyacuiñajji nijje!

1 Jesosa poanaje peaꞌai: —¿Apiojji miya Eyacuiñajjijo chacochacoani pea cuaa ba
canijo? Eꞌe pojjaꞌa jjashahuabaquiani miya bihuia caje cuaa ba majje. Onaja ebajji cha-
cochacoanijo, quijje eyajo miquea echaco ojo Eyacuiñajjiya miya bihuia ajja, esosequiajji
pojjeama —Jesosa poanaje.

2—Aquiana aema huasijje quiaꞌyomajje aꞌa mimijji jama baꞌa: “¡Bacue, eya quea pame
nee poani!” Chojo. Jamaya poani Eyacuiñajjija epeejji nisho cuana Eyacuiñajjija equijo,
ejiojji cuanajo peaꞌai. Onaaya Eyacuiñajjijo chaco cani pea cuanaja ebajji. Jamajjeya
quijje eyajo Eyacuiñajjija oya ebihuiajji pojjeama; ojaya echaco esosequiajji pojjeama
peaꞌai. 3 ¡Miyaya aema huasijje aquiana cuana quehuajje quiacue! Jamajjeya ¡miquea
epeejji neineija ba jjima quiacue! 4Miquea Chiiya eyajo aniya ca ca oe ba caje; ohuaya
miya quijje sosequia cajeꞌyo —Jesosa poanaje.

Eyacuiñajji nijje jama mimime pocue baꞌa
(Noca 11.2-4)

5 Jesosaa o shajjaꞌajjajji cuana huohui canaje pea jama baꞌa: —Eyacuiñajji nijje
mimianijo ¡aꞌa joya ecua Eyacuiñajji nijje jjapee nishoquiani jayojja jama mimijji! Oya
cuana aje oe Jodioja ojee ejjachichaquijji equijo nequiani, ojjañaja ebajji miminequiani.
Esecuejo ojjaña anica cojja nei peaꞌai miminequiani. Eyaya miya eꞌe jojo nei huohuiaña
oya cuana miminishonequiani —Jesosa poanaje—. Jamajjeya Eyacuiñajjija epeejji nei
poso ojjañaa oya ba cani. Jamajjeya onaaya bihuia canaje sosejje Eyacuiajji nijje
miminishoꞌaninajejo quijje eyajo oya cuana enijje enequiꞌyojji pojjeama, Eyacuiñajjija

epeejji nisho jjejojo. 6 ¡Miquianaya ca ca miquea equi quecuayijjijo mee nei mimiꞌanicue
Eyacuiñajji nijje, pea cuaa eba ca poani jjejojo! ¡Eseja Chii nijje jomajo mimicue! Ohuaya
miya ba cani, shajjaꞌajja cani; mi pejjejo nequiani oya. Esejaya emimi bame bame jayojja
jama acajeꞌyo, eseja Chiiya —Jesosa poanaje.

7—Pea cuana Eyacuiñajji ba jjimajo eyacuiñajji nisho nijje mimiani. Oya esohui maja-
maja acani. Mimi majamajani eyacuiñajji nishohua eshajjaꞌajja caje poso. 8 ¡Aꞌa o jayojja
jama pojji! Eyacuiñajji nijje mimi sa po jjimahuajo, ojaya esejaya ejjashahuabaquijji eba,
de, eseja Chiija eyajo anija —Jesosa poanaje.

9—Jamajjeya Eyacuiñajji nijje mimianijo mimicue jama baꞌa:
Eyacuiñajji, miya ecuanaja Chii quea bame nee.
Miya eyajo quea caꞌa nee ani.
¡Ojjaña cuaa miya cabihuia cahua, oe nei quea jaꞌa nee!
10Miya ojjaña cuanaja Emeshi Mese poani tii tii.
Eyajo miquea ejjashahuabaquiꞌyojji jayojja jama poani ojjaña.
¡Jamaya oe pocue ojjaña meshijo peaꞌai!
11 ¡Jjeya eya baꞌe meesahuacue!
12 Eya queneꞌama pea cuana nijje, joya enijje quea mimishi poani nijje.
Jamajjeya ¡ecuea mimishi cuanajo aꞌa quea quene pojji peaꞌai!
13 ¡Aꞌa eya quea mimishi po meejji!
¡Nahue neineicue mo, Eyacuiñajji!
¡Edosiquianaja epeejjijo eya jaahuanacue!
Eꞌe Eyacuiñajji, miya ojjañaja Emeshi Mese poani tii tii.
Miya oe nei quea caꞌa nee enequi tii tii, quea pame nee.
¡Ojjañaa miya cabihuia cahua tii tii!
Eꞌe, jamaya apoa ecuea emimi.
¡Jamaya Eyacuiñajji nijje mimicue! —Jesosa poanaje.

14—Eꞌe, ¡jiquio ecua eya jama jjashahuabaquime oe pocue! Pea cuana nijje mimicue
jama baꞌa: “Miya enijje mimijajinaje quea tai. Jamatii eyamiqueamimishijo queneꞌama”
jamaya pocue. Jamaya pea nijje mimianijo Eyacuiñajji miquea mimishijo queneꞌama
poajeꞌyo peaꞌai. 15 Pea nijje quea quene tii tii poanijo ca ca Eyacuiñajji eseja Chii miquea
mimishijo quea quene tii tii poajeꞌyo peaꞌai; miquea mimishi ecuijeaꞌyojji pojjeama —
Jesosa poanaje.

Eyacuiñajji nijje eseya bobimaꞌ mimi cajji ijjiaꞌijjia jjima ani majje
16 —Eyacuiñajjija epeejji nisho ijjiaꞌijjia jjima mimianijo quea yeno jayojja poani,

ecojja topo jjima ojjaña cuanaja ebajji. Jamajjeya ojo jama poani baꞌa: “Eꞌe, oya
Eyacuiñajjija epeejji nei nei; ijjiaꞌijjia jjima mimiani Eyacuiñajji nijje, de” poani —Jesosa
poanaje—. Chojja, edasiaꞌyojji poani. Eyacuiñajjija epeejji nei poso pea cuaa acani.
Jamajjeya ojjañaja ebajji oya mimiani. Quijje oya cuana enijje enequiꞌyojji pojjeama
eyajo Eyacuiñajjija epeejji nisho jjejojo —Jesosa poanaje—. 17 Miquianaya ca ca ecuea
epeejji nei. Ijjiaꞌijjia jjima Eyacuiñajji nijje mimianijo ¡aꞌa quea yeno jayojja pojji! ¡Aꞌa
jjadasiaquijji jayojja jama pojji! Chojja —Jesosa poanaje—. Ijjiaꞌijjia jjima Eyacuiñajji
nijje mimi huichaꞌa huichaꞌanijo ¡jamatii emeꞌ, ecojja peaꞌai shacuacue; ehuojjaña
shiyeshiyejo shacue! 18 ¡Jamajjeya onaja ba jjima Eyacuiñajji nijje mimicue ijjiaꞌijjia jjima
ani! Jamajjeya eseja Chiiya ohuaye nei miya ba caje, mi pejjejo nequiya. Miquea emimi
bame bame jayojja jama acaje, ohuaya —Jesosa poanaje.

Jesosaa eseya quijje eyajo quea huiso sosequia cajeꞌyo, ojo chacochacoani sosejje
(Noca 12.32-34)

19—Jiquio meshijo baꞌyanijo ¡aquiana echichaꞌyo quea huisojo aꞌa quea nahue bajji! —
Jesosa poanaje—. Siipojjiya miquea aquiana sii ca chanaꞌ. Mojo ca chanaꞌ. Seeꞌyo chanaꞌ
peaꞌai. 20Cho. ¡Jjeya Eyacuiñajjijo chacochaco neineicue! Eꞌe jojo nei ohuaya quijje miya
sosequia cajeꞌyo quea huiso nee nee eyajo. Esiiꞌyojji pojjeama; miquianajaya poajeꞌyo

tii, miquea ebaꞌeꞌyojji eyajo. 21 Eꞌe, jamaya jjashahuabaquiajo miquianaya quea jaꞌa
baꞌejeꞌyo, ecuea ehuohuiꞌyo jayojja jjashahuabaquije eyajo ebaꞌeꞌyojjijo; aquiana quea
huiso yanijo ca ca miquianaya jjashahuabaquije meshijo ebaꞌejjijo —Jesosa poanaje.

¡Quea jaꞌa nee baꞌecue!
(Noca 11.34-36)

22-23—Miquea ecojja quea pame nee neejo miya quea jaꞌa nee bajeꞌyo echacojji; quea
jaꞌa nee baꞌejeꞌyo peaꞌai. Cojja jamajama ca ca quea jaꞌa ebaꞌejji pojjeama. Quea apo
nee nee, de, cojjamaꞌ —Jesosa poanaje—. Jiquio ecua quea cojja pame nee jayojja
jama miya quea jjashahuabaqui pame nee neejo quea jaꞌa nee baꞌejeꞌyo Eyacuiñajjija
ejjashahuabaquiꞌyojji jayojja. Quea jjashahuabaqui tai poanijo onaja aquiana cuana quea
jea ba majje ca ca quea dejja tai baꞌejeꞌyo, quea nishehui. Jamajjeya Eyacuiñajjiya miya
tecuea cajeꞌyo jama baꞌa: “Miya ca mi ca oe quea tai nee nee baꞌyani, ejo jjashahuabaqui
ajja” acajeꞌyo Eyacuiñajjiya —Jesosa poanaje.

¡Aꞌa quea nahue, quea nishehui baꞌejji!
(Noca 16.13)

24 —Cuanaya ¿aꞌa acuae chacochaco cajji beca dejjaa meeꞌajja cajje? Chojja. Oe
echacomeejji shajjaꞌajja caje, quea boti acaje peaꞌai. Pea echacomeejji shajjaꞌajja
jjima acaje, botiꞌama acaje peaꞌai. Jamaya miquianaya aquiana cuanajo jjashahuaba
tiitiiquianijo Eyacuiñajjijo echacojji pojjeama —Jesosa poanaje.

Eyacuiñajjiya oja epeejji cuana jaahuana cani
(Noca 12.22-31)

25 Jamajjeya Jesosaa huohui canaje pea jama baꞌa:
—Eꞌe jojo nei eyaya miya huohuiaña: ¡Aꞌa quea yeno jjashahuaba tiitiiquijji miquea

ebaꞌejjijo! “Eꞌe pojjaꞌa eya bobimajo manojeꞌyo, bobi yasijje poajeꞌyo; eꞌishijji pojjaꞌa
chamaꞌ poajeꞌyo, quea naba taja; ecuea daqui huiñaje pojjaꞌa, daquimaꞌ nei nei eya
poajeꞌyo”. ¡Aꞌa jamaya jjashahuabaquijji! Eyacuiñajjiya miya eshe pana canaje, yamijji.
Jamajjeya ohuaya miya bobi quia meesahua caje, daqui quia meesahua caje peaꞌai. 26 Eꞌe
de, ¡bacue cuichojji cuana! Quea jaji baꞌyani. Oya cuanaa que chaco ajja, bobi chicha ajja,
equi yasijje iya ajja quijje eꞌijjiaꞌyojji. Eseja Chiiya oya cuana jaahuana cani. Cuichojji
ojaya nahueꞌama; miya ca ca oe ojaya quea nahue nee nee. 27 ¡Jjashahuabaquicue!
¿Aꞌa miya quea ao nee epoaje poso jjashahuaba neineiquianijo miya tii aojeꞌyo? Chojja.
Jamatii. Jamajjeya oya jayojja aquiana chamaꞌ epoaje poso ¡aꞌa quea mete pojji! —Jesosa
poanaje.

28—¿Apiojji miya jjashahuabaquiani quea yeno daquijo? ¡Bacue eshasha ebiojo tiiani!
Shasha cuana chaco ajja, oja daqui cuana soco ajja. 29 Jamatii quea bame nee nee
nequiani. Jodioja emeshi mese yahuajo nei nequiya Sanomo bajjaniya daqui quea nahue
neeneehuosho ca poa; jamatii oja daqui quea bamepishana. Shasha ca ca quea bamenee
nee. 30 Eꞌe —Jesosa poanaje—, Eyacuiñajjiya shasha cuana tii mee cani quea bame nee.
Jjeya shasha cuana enequi; mecahuajje yaaꞌyani, jocaꞌyani; dahuajea cani cuaa pojjaꞌa,
chamaꞌyo tii poani. Jiquio ecua Eyacuiñajjiya shasha quea bame nee pohua mee cani
jamaya ohuaya eꞌe jojo nei miya baꞌe meesahua cajeꞌyo. Miya ojaya quea boti nee nee.
Miquianaya jjashahuaba taiquiani jama baꞌa: “Eꞌe pojjaꞌa Eyacuiñajjija eseya jaahuana
jjima” jamaya miquianaya poani —Jesosa poanaje.

31—Aꞌa jjashahuaba taiquijji jama baꞌa: “¿Aꞌya cuee che ijjiaje, de? ¿Aꞌya cuee ishije,
de, chamaꞌ ena? ¿Aꞌya cuee che huoshoje?” 32 Eyacuiñajjija epeejji pojjeama cuana
ojjaña aquianajo jjashahuabaquiani tii tii. Eyacuiñajjijo jjashahuabaqui ajja. Eꞌe jojo nei
esejaya Chii eyajo ani miquea aquiana ebaꞌe meejjijo jjashahuabaquiani. Ohuaya miya
jaahuana cajeꞌyo —Jesosa poanaje—. 33 Jamajjeya jjashahuabaquicue tii tii jama baꞌa:
“Quijje Eyacuiñajji ojjañaja Emeshi Mese pomajje onijjeya eyaya pea cuana huoojeajeꞌyo
eyajo. ¡Ojaya esohui quea jaꞌa jayojja jama caꞌaꞌyahua!” acue —Jesosa poanaje—. Jamaya

jjashahuabaquianijo ohuaya miquiana huasijje aquiana ebaꞌe meejji quia meesahua
cajeꞌyo peaꞌai —Jesosa poanaje.

34—Jamajjeya aꞌa quea yeno jjashahuabaquijji jama baꞌa: “¿Aya shai ecuana jaahuana
cajemecahuajje?” Miya Eyacuiñajjiya jaahuana cajeꞌyo. Quijje quea camaja ebaꞌejji poaje
pojjaꞌa. Jamatiiya ohuaya miya baꞌe meesahua cajeꞌyo —Jesosa poanaje.

7
¡Aꞌa pea cuana niñebajji!
(Noca 6.37-38, 41-42)

1—¡Aꞌa pea niñebajji! —Jesosa poanaje peaꞌai—. Jamaya Eyacuiñajjija botiꞌama. 2Miya
pea cuana niñebajji poanijo Eyacuiñajjiya miya tecuea cajeꞌyo peaꞌai. Miquiana pea nijje
jjabeiquiꞌyajo Eyacuiñajjiya miquianajayamimishi cuijea cajeꞌyo. Ma ecuamiyaya onaya
aña, jamaya miya acajeꞌyo Eyacuiñajjiya.

3 —¿Apiojji acuae jja oe miquea epeejji tecueaña soꞌo ca mimijajijjiya? ¿Aꞌa
miquianaaya mimishi pajeaꞌyonaje pea tecuea jjimahuajo ojaya mimishijo? Chojja,
miya ca mi ca oe mimijajipajeaꞌyo jjima peaꞌai. Jamaya miya poani baꞌa: Miyaya baña
huenihueni shabo biso nei nei miquea epeejjija ecojjajo nequi. ¿Aꞌa cuae jja oe miyaya
miquea ecojja dojjojo nequi huenihueni shabo quea quemo baña soꞌo? ¡Miquea ecojjajo
nequi huenihueni shabo quea quemo jja oe huijjeajea meecue! 4-5 Aꞌa jiquio jama
mimijji baꞌa: “Epeejji, huenihueni shabo biso neiya mi cojja dobi canaje. Ache baꞌajja
cahuijjeaꞌajjaꞌyo sahua, de shabo biso nei”. Chojja. Shabo quea quemo nee miquea
ecojjajo nequi, miya quea cojja shojo poanijo ca jje ca ebajji pojjeama. Miya ca mi ca
oema shabomiquea ecojjajo nequi ¡ebionei huijjeajeameeꞌyo socue! ¡Majoya shabo biso
nei nei miquea epeejjija ecojjajo nequi huijjeajeaꞌyocue! —Jesosa poanaje.

6—Miquea aquiana quea nahue nee nee ¿aꞌa quiaña iñahuehua huasijje, cuichi yasijje
peaꞌai? Aquiana nahue quishipasha cajeꞌyo, de. Oya cuana quea mase; ijjia ca chanaꞌ mi.
Jamaya poani dejja jjashajjaꞌajjaqui ajja nei nei; quea mase iñahuehua jama, cuichi jama.
Jamajjeya ¡ona huasijje Eyacuiñajjija esohui quea pame nee aꞌa huohui tiitiijji! —Jesosaa
acanaje.

¡Eyacuiñajji nijje mimi neineicue! Ohuaya miya shajjaꞌajja caje
(Noca 11.9-13; 6.31)

7 Jesosa jama poanaje peaꞌai baꞌa: —Jama acue baꞌa: ¡Mimi neineicue Eyacuiñajji nijje!
Onijje mimianijo ohuaya miya jaahuana cajeꞌyo. Cuanaya aquiana chamaꞌ ba majje
saꞌajja neineiaña ¡jamamimi neineimeya pocue Eyacuiñajji nijje! Ohuayamiya shajjaꞌajja
cajeꞌyo. Cuanaya esecuejo nequiyamiyaya taaañamiquea epeejji nijje emimijji. Esecuejo
nequi taaa tiitii nequiani jayojjaya ¡Eyacuiñajji nijje mimi majamajacue! Ohuaya miquea
esohui jayojja jama acajeꞌyo. 8 Eꞌe jojo nei onijje mimianijo Eyacuiñajjiya jaahuana
cajeꞌyo; o sa neinei poanijo ohuaya miya sajaꞌa cajeꞌyo. Esecuejo taaa nequi jayojja jama
pocue; ohuaya miya sajaꞌa cajeꞌyo —Jesosa poanaje.

9 —Ebacua ejja oja chii nijje jama mimime poajo baꞌa: “Ecue chii, ¡che mo oe pahui
quiacue eꞌijjiꞌajji!” acajo, ¿aꞌa oja chiiya mei quia caje? Chojja. 10 “Ecue chii, ¡che mo
oe jai quiacue eꞌijjiꞌajji!” acajo, ¿aꞌa oja chiiya peyo quia cajeꞌyo? Chojja. 11 Jamajjeya
miquianaaya, jamatii quea mimishi jjashahuabaquianiya miquianajaya bacua cuana
jaahuanaña. Jamajjeya esejaya Chii eyajo aniya miya jaahuana cajeꞌyo eꞌe jojo nei onijje
mimianijo. Oya ca ca oe quea pame nee nee enequi tii tii —Jesosa poanaje.

12 —Miya mimiani pea nijje jama baꞌa: “¡Enijje quea pame nee po tiitiiꞌyocue!”
Jamajjeya ¡pea cuana nijje quea pame nee po tiitiiꞌyocue! Eꞌe, jamaya yahuajo Moisesija
esohui etehueꞌyo poa. Jamaya Eyacuiñajjija esohui huohuijji yahuajo nei baꞌya poa peaꞌai
—Jesosa poanaje.

Beca ejiojji
(Noca 13.24)

13-14 Jesosaa huohui canaje pea jama baꞌa: —¡Esecue biso neijje dobicue! ¡Ejiojji

biso neijje poquicue, ma eyahuasijje epoquijji ejiojjijje! Jomajo baꞌe tiitiijeꞌyo eseya.
Eyacuiñajjija esohui ejiojji pame jayojja. Eya ejiojji esecue jayojja peaꞌai poani —Jesosa
poanaje—. Oe pojji cuana Eyacuiñajjija ejiojjijje poquiani, de. Pea esecue ejiojji aiꞌaijje
epoquijji. Ma ejiojji aiꞌaijje poqui majje cuaqui yasijje poquijeꞌyo. Jamajje quea huiso
poquiani ejiojji aiꞌaijje, de —Jesosa poanaje.

Esohui huohuijji nisho, siajjepojji
(Noca 6.43-44)

15 Jesosa jama poanaje peaꞌai baꞌa: —¡Esohui huohuijji nishoja esohui aꞌa shajjaꞌajjajji!
Dasia ca chanaꞌ mi. Mi que poeje jjapee nishoquiya. Oya cuana quea bei jayojja poeꞌani.
Cho, quea bei pojjeama. Aquiana quea mase jama poani oya cuana. 16 ¡Quea mimishi
poanijo bahuejjacue oya cuana esohui huohuijji nisho! ¿Aꞌa acuae acuisha jjonojo
acuijjajja quea pame baꞌyani? Cho. ¿Aꞌa shaponajo acuijjajja quea pame chicha cani?
Cho. 17 Jamaya esejaya eba baꞌa: Acui quea pamejo acuijjajja quea bame. Acui quea taijo
ejjajja quea tai poaje. 18Acui quea pamejo acuijjajja quea tai pojjeama baꞌyani. Acui quea
taijo ejjajja quea bame pojjeama baꞌyani. 19 Acui taijo ejjajja quea tai poani. Jamajjeya
jajajeaña seya, dahuajeaꞌyaña seya. 20 Acui eseya baje ejjajja ba majje. Acui quea tai ba
majje esejaya eba acui quea tai. Jama jayojja esohui huohuijji quea mimishi ba majje
eseyaya oya esohui huohuijji nisho bahuejjaje —Jesosa poanaje.

Jesosa shajjaꞌajjajji eꞌe jojo nei
(Noca 13.25-27)

21 —Quea huiso dejja cuana huohui cani jama baꞌa: “Jesosa Quito, miya ecuanaja
Emeshi Mese eꞌe jojo nei”. Chojja, beca cuana siajje poani. Ecue Chii eyajo anija
ejjashahuabaquiꞌyojji jayojja jama po ajja. Jamajjeya oya cuana ecue Chii eyajo ani yasijje
poquiꞌyo ajja. Pea cuana eꞌe jojo nei ecue Chiija ejjashahuabaquiꞌyojji jama poani. Oya
cuana poquijeꞌyo ecue Chii eyajo ani yasijje, ojaya EmeshiMese nei yasijje. 22Quijje e poe
oꞌoyajo quea huiso cuana siajje poaje enijje jamabaꞌa: “Ecuea EmeshiMese, Eyacuiñajjiya
eya huoojea canaje miquea esohui huohuiya. Ohuaya eya eshahua huoojeacuayajea
meesahua caꞌyonaje. Ohuaya eya ameesahua canajemadejjaa ajjima acani”. Quijje jiquio
jayojja jama acajeꞌyo siajjepojjiya. 23 Majoya eyaya oya cuana tecuea neineijeꞌyo jama
baꞌa: “Chojja. Miquianaya enijje jjapeequiꞌyo jjima. ¡Miña ca oe poquicue quea huesha
nee! Quea mimishi, quea mimijjequijea ca miña” ajeꞌyo —Jesosa poanaje.

Equi iyajji jama Jesosaja epeejji cuana quea jjashahuabaqui jaꞌa nee
(Macoso 1.22; Noca 6.47-49)

24 —Joya beca cuaa ecuea esohui shajjaꞌajja majje jamaya acajeꞌyo. Ojaya ej-
jashahuabaquiꞌyojji quea pame nee. Jamajjeya jiquio ecua equi quea caꞌa emacojo iyaña
jayojja jama jjashahuabaquime oya poani. 25 Ena quea quemo poajo, jjayehuequiyajo
beni quea quemohua equi jeaquena cani. Jamatii equi quea caꞌa emacojo ani; jaabicha
jjima acani. 26 Pea cuaa ecuea esohui shajjaꞌajja ajja. Ecuea esohui jayojja jama aꞌajja
peaꞌai. Oya cuana quea jjashahuabaqui quehua jayojja jama poani, equi quea quemo iya
canimeshijajijo jama. 27Ena quea quemo poajo ohua caje. Beni quea quemohua pomajje
equi janobajjima nei jeabichajea cajeꞌyo —Jesosa poanaje.

28 Jesosaa eyiyo quibojo esohui huohui ca poa. Apoa po majje dejja quea huiso cuana
shajjaꞌajja majje jama poanaje baꞌa: —Eꞌe de, Jesosaa esohui quea jaꞌa nee nee huohui
cani. 29 Ohuaya huohui cani emeshi mese jayojja jamaa, Moisesija esohui etehueꞌyo
huohuijji jayojja jama pojjeama, de —poanaje ojjaña cuana.

8
Dejja batata epoꞌyo, ma dejjaa shicui jjima acani jjajea meequi caꞌyonaje Jesosaa
(Macoso 1.40-45; Noca 5.12-16)



MATEO 8:1 14 MATEO 8:16
1Majoya Jesosa eyiyo biajje ani esohui huohuipajea majje jaaoqueꞌyonaje. Quea huiso

dejja cuana poquinaje onijje. 2 Oe dejja quea mano nee, batata epoꞌyo poeyanaje Jesosa
que. Ecuiꞌoshajjajo nequinaje o bihuiajji. Jama poanaje baꞌa: —Jesosa, ecuea eba miya
ona jjajeaqui meeꞌyojji nei nei poani. Jamajjeya miyaya eya jjajeaqui meeꞌyo sa amajje
¡mo che jjajeaqui meeꞌyocue!

3 Jesosaa ma dejja napaꞌajja canaje emeya. Jama miminaje onijje baꞌa: —Eꞌe, eyaya
miya jjajeaqui meeꞌyo sa aña. ¡Jjajeaquiꞌyocue miya!

Jjajeaquinanaꞌyonaje jjeyanei. 4 Jamajjeya Jesosaa oyahuohui canaje: —¡Shajjaꞌajjacue
mo! Eyaya miya jjajeaqui meeꞌyonaje. Jamatii ¡aꞌa jjeya pea cuana huohuijji! ¡Poquicua-
jicue Jenosanenahuasijje, Eyacuiñajjija equi yasijje, Eyacuiñajji nijjemimiani yasijje! Oya
huohuicue miyaya: “Eya huaquiaꞌyonaje, jjajeaquiꞌyonaje mo” acue. ¡Moisesija esohui
jayojja jama oe pocue peaꞌai! Miya ehuaquiaꞌyohua jjejojoya ¡Eyacuiñajji nijje mimiani
yasijje beca huiaꞌ quiaquicue Eyacuiñajji bihuiajji! Jamajjeya ojjañaa ba cajemiya eꞌe jojo
nei ejjajeaquiꞌyo —oya acanaje Jesosaa.

Jesosaa sohuinano huoojeajji poanija echacojji huaquia mee caꞌyonaje
(Noca 7.1-10)

5 Quijje Jesosa Capenaoma huasijje poquiꞌyonaje. Jomajo oe dejja sohuinano quea
huiso nee, 100 huoojeajji poani Jesosa que poeyanaje. Oya pea, Jodio dejja pojjeama.
6 Ohuaya Jesosa huohui neinei canaje jama baꞌa: —Jesosa, ecuea epeejji, ¡shajjaꞌajjacue
mo che! Ecuea echacojji poani quea mano nee nee ecuea equijo jaa. Jeoꞌyo ajja poanaje.
Quea yami nee nee jaa —poanaje.

7 Jesosaa oya sajaꞌa canaje jama baꞌa: —Eꞌe, eya poquije miquea equi yasijje miquea
echacojji poani huaquia meeꞌyohua.

8 —Chojja, Jesosa —sohuinano huoojeajji poanaje—. Miya Jodio dejja quea pame
nee nee poanijo ¿apiojji ecuea equi yasijje dobiquije? Eya Jodio pojjeama; quea pame
pojjeama. Miya jjahuaquiameequiꞌyojji nei nei. Jamajjeya ecuea echacojji quea huesha
jaa. ¡Miyaya jiquiojo tii nequiya huohuicue! ¡Huaquia meeꞌyocue! 9 Eꞌe, jamaya poani
baꞌa: Pea emeshi mese cuaa eya huoojea cani. Ojaya esohui jama eyaya aña. Peaꞌai
eyaya sohuinano cuana huoojeaña. Eya huoojeajje poquije. Eya iyaajje pea sohuinano
poeje. Eyahuohuiajje ecuea echacojji chacochacoje ejo. Jamajjeyamiyahuohuiajje ecuea
echacojji jjaajaquijeꞌyo, de.

10 Shajjaꞌajja majje Jesosa quea bihui nee nee poanaje. Ojjaña cuana huohui canaje:
—¡Shajjaꞌajjacue! Jiquio dejja Jodio pojjeama. Jamatii Eyacuiñajji nijje jjapeequiani eꞌe
jojo nei. Miya ca mi ca oe, oe pojji jjashahuabaquiani Eyacuiñajjijo. 11 Eꞌe de, quea huiso
dejja cuana Jodio pojjeama ojjaña meshijo baꞌe enijje jjapeequijeꞌyo. Eyajo eya Emeshi
Mese oe nei poaje, oya cuana ojee ijjiaꞌijjiaje Jodio etiiquiana cuana nijje, Amajama nijje,
Isaaca nijje, Jacobo peaꞌai nijje. 12Beca Jodio cuana ca ca jjashajjaꞌajjaqui ajja jjejojo enijje
ebaꞌejji pojjeama. Eyacuiñajjiya oya cuana jeacuayajea cajeꞌyo quea misi nee yasijje.
Jomajo pa neineijeꞌyo. Quea yenohua jjejojo eseꞌ ijjiayaijea cajeꞌyo —Jesosa poanaje.

13 Jamajjeya sohuinano huoojeajji acanaje: —¡Poquicue miya miquea equi yasijje!
Miquea eba eya ejjaajaquimeeꞌyojji nei nei. Jamajjeya eyaya miquea echacojji jjaajaqui
meejeꞌyo.

Jesosa mimianijo tii sohuinanoja echacojji jjaajacuajiquiꞌyonaje.
Quea huiso cuana huaquia mee caꞌyonaje Jesosaa
(Macoso 1.29-34; Noca 4.38-41)

14Majoya Jesosa poquinaje Penoja equi yasijje. Penoja ano ba canaje quea quiyo nee
nee jaa. 15 Emanojaa meꞌ napa cajje jjaajaquiꞌyonaje. Boe cananaꞌyonaje. Jamajjeya
anisohuaꞌyo majje Jesosa, pea cuana peaꞌai bobia canaje, Penoja anohua.

16Majoya aje oe sinecua dejja cuaa quea huiso niñepoqui cuana Jesosa que ye canaje.
Jesosaa eshahua cuana huoojeacuayajea caꞌyonaje: —¡Cuayaquiꞌyocue, oe! —poanaje.

Jesosa mimi jeahuajo, o niñepoqui po meejji poani cuayaquinananaje. Ojjaña emano-
jaa cuana jjaajaqui mee caꞌyonaje, huaquia mee caꞌyonaje peaꞌai, Jesosaa. 17 Jamaya
poanijo Jesosa Isaiaja esohui yahuajo nei jayojja jama acaꞌyonaje. Isaia Eyacuiñajjija
esohui huohuijji yahuajo nei nei Jesosa Quitojo jama poa baꞌa:
“Ohuaya ecuana quea mano poanijo, quea nee peaꞌai poanijo, quea jaji nee po mee

caꞌyonaje; huaquia mee caꞌyonaje”.
Isaiaa jamaya aca poa yahuajo nei nei Jesosa Quitojo.

Beca cuana Jesosa nijje poqui sa poani
(Noca 9.57-62)

18 Pea pojjajo quea huiso dejja cuana Jesosa que jjachichaquinaje. Poqui sa poanijo
Jesosaa ojaya epeejji cuana huohui canaje: —Cuaꞌa ¡bae ojje miji yasijje besapoquicue!

19Poqui jjimahuajo oe dejja Jesosa que poeyanaje, Moisesija etehueꞌyo huohuijji poani.
Ohuaya Jesosa huohui neinei canaje: —Miya esohui huohuijji quea pamenee. Eyamiquea
epeejji nei poajeꞌyo. Minijje tii eya poꞌayequi sa poani —poanaje.

20 Jesosaa oya sajaꞌa canaje jama baꞌa: —Eꞌe pojjaꞌa, de. Eya ojjaña cuanaja Edoe Mese
poani. Jamatii ecuea equi chamaꞌ ejomishocajji, de. Samao ca ca oja jjanijo cahuijaa.
Cuichojji cuana peaꞌai oja ejajo cahuiani. Jiquiojo ecuea equi chamaꞌ.

21Majoya Jesosaja pea epeejji poeyanaje o que. Ohuaya Jesosa huohui canaje: —Ecuea
esohui huohuijji, eya ecue chii cuiña poaje soꞌo. Oya etii nei nei. Quijje oya manoꞌyajo
ohuajeajeꞌyo. Majoya aje mo oe minijje poquijeꞌyo chacochacohua.

22 —Chojja —Jesosaa oya sajaꞌa canaje—. Pea cuaa, Eyacuiñajjija epeejji pojjeama
cuaa mique chii cacuiña cahua; ohuaya camojea cahua manoꞌyajo. ¡Jjeyahua nei enijje
poꞌyocue!

Beni pajiji
(Macoso 4.35-41; Noca 8.22-25)

23Majoya Jesosa bishe ai yasijje nequisohuaqui majje ojje besapoquinaje. O shajjaꞌaj-
jajji cuana nijje besapoquinaje. 24O besapoquianijo beni quea quemo nee nee poeyanaje.
Enashajohua bishe nanejea canaje. Jeasohuajea canaje. Bishe ai yiyedojjojo Jesosa
cahuijaanaje. 25 O shajjaꞌajjajji cuaa Jesosa ishe acanaje. Jama poanaje baꞌa: —Emeshi
Mese Jesosa, ¡shequicue oe! ¡Coya aje se huiꞌiꞌya! —taaanaje.

26 Shequiꞌyo majje Jesosaa oya cuana sajaꞌa canaje: —¿Apiojji acuae nequiana quea
mete nee nee poani? ¿Aꞌa mi ejo eꞌe nei pojjeama poani?

Jamaya mimi majje Jesosa nequisohuanaje. Beni tecuea canaje: —¡Beni, jamaya,
nequioquequicue oe!

Majoya bae ena nijje jama poanaje baꞌa: —¡Aꞌa enashajo pojji! ¡Enashajo popajeaꞌy-
ocue!

O jama mimime poajo, enashajo popajeaꞌyonaje. Beni popajeaꞌyonaje. 27 Jamajjeya
bishe aijo anica Jesosajo quea bihui nee nee poanaje. Ojee mimimiminaje jama baꞌa: —
¡Ache dejja shai jiquio quea sohui poja nee nee! Beniya, enashajo cuaa peaꞌai oja sohui
shajjaꞌajja cani, de.

Eshahua ojo nequiajo, dejja quea mase nee Jesosaa niñe poquipajea mee caꞌyonaje
(Macoso 5.1-20; Noca 8.26-39)

28 Jesosa bae ojje miji yasijje baꞌeñaquinaje, Jjanana meshi yasijje. Majoya beca dejja
Jesosa que poeyanaje. Oya cuana baꞌenaje mei jjanijo, ma emanoꞌyo cuana sajaajo.
Eshahuaa oja eyami yasijje dobiquinajejo, quea mase nee nee, niñepoqui poanaje. O
ani chipi nei jjayejjequi ca ajja pea cuana. 29Niñepoqui cuana Jesosa ba majje taaanaje
jama baꞌa: —Miya Eyacuiñajjija Bacua Ejja. ¿Apiojji miya ecuana que poeyanaje? ¿Aꞌa
jjeyahua nei ecuana cuaqui yasijje jeajeajeꞌyo? Eyacuiñajjiya eshahua cuana cuaqui
yasijje huoojea cajeꞌyo quijje, jjeya nei pojjeama, de —taaame poanaje niñepoqui.

30Quea chipi nee cuichi cuana quea huiso ijjiaꞌijjia nequi. 31 Eshahua cuaa Jesosa jama

huohuime acanaje baꞌa: —Miyaya ecuana dejjajo nequi cuayaqui meeꞌyo majje ¡cuichi
cuana huasijje ecuana huoojeaꞌyocue!

32—Eꞌe, ¡poquicue cuichi cuana huasijje! ¡Dobiquicue! —Jesosa poanaje.
Jamajjeya dejja cuana jeananaꞌyo majje eshahua cuana cuichi cuana huasijje do-

biquinaje, ojjaña. Dobiqui majje cuichi cuana cuajicuaji jaaoquequinananaje. Bae quea
sahua doe nee nee yasijje cuichi cuana huiꞌiꞌyonaje, ojjaña.

33 Ba majje cuichi jaahuanajji cuana jjajjasoaquinaje. Cuajicuajipoquinaje cuiñajji
yasijje. Ojjaña cuana ma cuiñajjijo baꞌe huohui capoquinaje. Eshahua cuanajo, cuichi
cuanajo, dejja cuana niñepoqui jjimaꞌ po mee canaje peaꞌai huohui canaje. 34 Jamajjeya
ojjaña cuana ma cuiñajjijo baꞌe quea mete poeyanaje Jesosa que. Jesosa quea sohui poja
nee nee jojoya ojjaña onijje quea mete miminaje jama baꞌa: —¡Poquicue miya pea meshi
yasijje!

Ojjaña ojo quea mete poanijo Jesosa ojje besapoqui oꞌoyanaje.
9

Jesosaa pea emanojaa jjaajaqui mee caꞌyonaje, quibojjisha
(Macoso 2.1-12; Noca 5.17-26)

1 Jamajjeya Jesosa bishejje besapoqui oꞌoyanaje ojje miji yasijje, Capenaoma huasijje.
2 Jomajo pea dejja cuaa quibojjisha quea mano nee jaa ye canaje Jesosa que, equipa-
jaajjijo. Ma ba majje Jesosa jjashahuabaquinaje jama baꞌa: —Eꞌe, jiquio dejja cuana
jjashahuabaquiani eya ejjaajaqui meeꞌyojji nei nei.

Jamajjeya Jesosaa emanojaa huohui canaje: —Eꞌe ecuea epeejji, ¡quea bihui nee pocue!
Eyaya miquea mimishi cuana cuijeaꞌyonaje.

3 Jesosaja esohui shajjaꞌajja majje Moisesija etehueꞌyo huohuijji poani cuana
quenequenenaje. Jjashahuaba taiquinaje jama baꞌa: —¡De! Jiquio oya Eyacuiñajji
pojjeama. ¿Apiojji Eyacuiñajji jayojja jama nei nei mimiani, de? Jamaya quea mimishi.

4 Jamajjeya Jesosa ojaya ejjashahuaba taiquijji bamajje jama poanaje: —¿Yajjajje acuae
quiana quea quene enijje poani soꞌo? 5 ¿Ache shai quibojjishajo quea camaja eyaya
anaje? ¿Aꞌa ojaya mimishi cuijeaꞌyojji quea camaja? ¿Aꞌa jja oya nequisohua meejeꞌyo
eyaya? Baꞌajja —Jesosa poanaje—. 6 Jamajjeya eyaya ojjañaja Edoe Meseya miquianaya
ba meeaña eya ca ca iña Emeshi Cuiñacoojji quea caꞌa nee nee nequi. Jamajjeya eyaya
mimishi cuijeajeꞌyo nequianaja.

Majoya Jesosaa quibojjisha acanaje: —¡Nequisohuacue! ¡Miquea equipajaajji bebo
majje miquea equi yasijje poquicue!

7 Jjeya nei quibojjisha nequisohuamajje jeoꞌyonaje. Jeojeopoquinaje ojaya equi yasijje.
8Bamajje ojjaña cuana quea bihui nee nee poanaje: —¡Eꞌe nei, joya quibojjisha jeoꞌyonaje
jjeya nei! ¡Eꞌe e, Eyacuiñajji nijjeya Jesosaa emanojaa cuana huaquia mee caꞌyani!
¡Mimishi cuijea mee caꞌyani peaꞌai! —poanaje ojjaña.

Jesosaa dejja Mateo bajjani iyaa canaje
(Macoso 2.13-17; Noca 5.27-32)

9 Majoya Jesosa poquinaje pea cuiñajji cuana huasijje. Poquijeya Mateo ba canaje
equi ejjeshejji jaahuanajjijo ani. Mateo ona sose jjeshejji poani, ebaꞌejji sosejje. Ojjañaja
emeshi meseja esohuijo jjeshe mee cani, dejja cuana ebaꞌejji sosejje. Ba majje Jesosaa
Mateo iyaa canaje: —Mateo, ¡enijje poꞌyocue!

Jamajjeya Mateo nequisohua majje Jesosa nijje poquiꞌyonaje.
10 Majoya Mateohua ojaya epeejji cuana iyaa canaje ojaya equi yasijje eꞌijjiaꞌijjiajji

Jesosa nijje. Jamajjeya Jesosa o shajjaꞌajjajji cuana nijje Mateoja equi yasijje poquinaje
ijjiaꞌijjiaa. Quea huiso dejja cuana Mateo jama ona sose jjeshejji poani, dejja mimishi
cuana peaꞌai poquinaje. Ojee ijjiaꞌijjiaꞌaninaje Jesosa nijje, Jesosa shajjaꞌajjajji cuana nijje
peaꞌai. 11 Ba majje Jodio esohui huohuijji Paniseo cuana Jesosa shajjaꞌajjajji cuana nijje



MATEO 9:12 17 MATEO 9:22

mimijajinaje jama baꞌa: —¿Apiojji miquea esohui huohuijji ijjiaꞌijjiani dejjamimishi nijje,
ejjeshejji chichajji cuana nijje peaꞌai? ¿Apiojji, de?

12 Jesosaa oya cuana shajjaꞌajja canaje. Huohui canaje: —¿Aꞌa dejja cuana quea
mano pojjeama eshicuijjiquiajji sa poani? Quea mano poanijo ca ca eshicuijji quia cajji.
Jamayamiquianaya joyamimishiꞌamaposo jjabaquiani ecuea esohui shajjaꞌajja sa po ajja.
Mimishi cuaa ca ca shajjaꞌajja cani. Jamajjeya eya dejja quea mimishi nijje jjapeequiani
quea jaꞌa nee epo meejji. 13 ¡Bacue oe! Siajjepojji jama poani baꞌa: “Eya ca ca iña quea
pame nee, mimishiꞌama nei nei”. Jamajjeya joya quea pame poso jjabaquiani ecuea
eꞌiyaaꞌyojji pojjeama enijje ejjapeequijji. Chojja. Eya poeyanaje dejja joya quea mimishi
nee nee iyaaa, mimishi pajea meeꞌyojji. Jamajjeya esohui etehueꞌyojo jjabahuejjaquicue
jama baꞌa: Yahuajo nei nei Eyacuiñajjiya Osea tehue mee ca poa jama baꞌa:
“Huo cuana cuia cani. Cuiamajje na sho cani e bihuiajji. Jamaya ecuea quea boti pishana.

¡Pea cuana oe baꞌe meecue tii quea bei! Jamaya ecuea quea boti nee nee”.
Jamaya tehue mee ca poa yahuajo —jamaya Jesosaa Paniseo cuana acanaje.

Bobi ijjia jjima yajjijo huohuiꞌajja canaje cuaa
(Macoso 2.18-22; Noca 5.33-39)

14Majoya Huani, ma ona besameejji poa ejeanobiajea jaa. Ojaya eshajjaꞌajjajji cuana
poeyanaje Jesosa que. Jama huohuiꞌajjame acanaje baꞌa: —Ecuana, Paniseo cuana peaꞌai
Jodio etiiquianaja esohui jama poanijo bobi ijjiaꞌijjia jjima ani Eyacuiñajjijo jjashahuaba
neineiquianijo, onijje mimi neineianijo. Jesosa, ¿apiojji acuae mi mi shajjaꞌajjajji cuana
jama po ajja? —oya cuana poanaje beshahua nei quea tecue.

15 Jesosaa oya cuana sajaꞌa canaje: —Chojja, eya ecuea epeejji cuana nijje yanijo caꞌijjia
cahua. Ejjahuanaquijjijo yahueja epeejji cuana onijje yanijo caꞌijjiaꞌijjiaquiahua. ¿Aꞌa
yahueja epeejji cuana onijje yanijo quea yeno? Chojja. Quea bihui nee. Yahue poquiꞌyajo
ca ca oe ojaya epeejji cuana ijjiaꞌijjia sa po ajja poaje, quea yeno jjejojo jjashahuaba
neineiquiani. Eya jiquio ecua yahue poquiani jayojjaya jama poaje: Quijje eya poquiꞌyo
majje ecuea epeejji cuana Eyacuiñajjijo jjashahuaba neineiquianijo ijjiaꞌijjia ajja poaje.

16 Majoya Jesosaa huohui canaje pea esohui ejjashahuabaqui meejji: —Eseyaya
baacojja eseeꞌyohua caca ajja bishe eyacuajo. Cho. Baacojja etii enajo nequi seeꞌyani,
caꞌaꞌama. Jjasajajeaquijeꞌyo. Bishe ihuicuajicuajije. Bishe eyacuajo ca ca baacojja
eyacuaa cacaña.

17—Peaꞌai ena sese cuatatanijo iya ajja meshimisi etiijo. Ena sese cuatata neineianijo,
meshimisi caꞌaꞌama jjaajajeaqui majje ena sese jjashojeajeaquijeꞌyo. Cho, ena sese
cuatatanijo meshimisi eyacua quea caꞌajo iya cajji.

Jamaya Jesosaa huohui canaje o jjabahuejjaquijji baꞌa: Ojaya esohui eyacua quea jaꞌa
jama caꞌa cahua. Jamajjeya Eyacuiñajjiya oya cuana quea boejea nee ba cajeꞌyo.

Epona shoꞌi emanoꞌyojaa Pea epona najji poani tii tii
(Macoso 5.21-43; Noca 8.40-56)

18 Jesosa jamaya dejja cuana nijje mimianijo, pea Jodio dejja o que poeyanaje, ma
Jodioja ojee ejjachichaquijji equi jaahuanajji poani. Ecuiꞌoshajjajo nequinaje o bihuiajji.
Jama poanaje baꞌa: —Esohui huohuijji, ecuea ebacua piona manoꞌyonaje jjeya nei.
¡Poecuajicue o napaꞌajjaa emeya! Jamajjeya oya shequije oꞌoya, de.

19 Nequisohua majje Jesosa epona shoꞌija chii nijje poquinaje. Jesosa shajjaꞌajjajji
cuana onijje poquinaje peaꞌai. 20 Jesosa poquije oe eponaa ba canaje. Oya quea mano,
najji popajeaꞌyo ajja. Ome miji pea beca, 12 eshequiajame na cuayapajeaquiꞌyo ajja
poa. Jesosa que quehuajje poeyanaje. Ohuaya oja daqui cuema iña canaje, emeya.
21 Jjashahuabaquinaje jama baꞌa: —Eya Jesosaja daqui cuema iñamajje najji popajeajeꞌyo.

Ohua daqui cuema iña cajje Jesosa jjabajeaquinaje. 22 Epona namaꞌyo ba canaje. Jama
poanaje onijje baꞌa: —She, ¡quea bihui nee pocue! Miya quea jaꞌa jjashahuabaquinaje ejo
jama baꞌa: “Eꞌe jojo nei Jesosaa eya najji popajeamee cajeꞌyo”. Jamajjeya eyayamiya najji
popajea meeꞌyonaje.

Jamajjeya ma epona najji popajeaꞌyonaje.
23 Majoya Jesosa equi jaahuanajjija equi yasijje poquinaje. Dobiquinaje. Ba

cañaquinaje quea huiso dejja cuana, ponaña peaꞌai equijo nequi. Epona shoꞌi emanoꞌyojo
ojee paꞌani. Ojjaña quea shajjaquijjo poani. Dehue mia cani emojeaꞌyojjijo peaꞌai.
24 Jesosaa ojjaña cuana huoojeacuayajea canaje: —¡Cuayaquicue nequiana esecue yasijje!
Jiquio epona shoꞌi cahuijaa; epoquijeyoꞌyo pojjeama —poanaje.

—Chojja de. Oya manoꞌyonaje, de; shequiꞌyo ajja —poanaje cuana.
25 Ojjaña cuana esecue yasijje cuayaquiꞌyajo, Jesosa epona shoꞌi jaa huasijje do-

biquinaje, pea equecuayijji yasijje. Meꞌ iña majje epona shoꞌi shequi mee caꞌyonaje.
26 Jamajjeya ojjaña ma meshijo baꞌe yasijje huohuiqui canaje cuaa: —¡Jesosa jjashequi
meequiꞌyojji, de! ¡Jiquio epona shoꞌi ma emanoꞌyo poanaje shequiꞌyonaje! —poanaje.

Jesosaa beca dejja cojjamaꞌ quea cojja jaꞌa po mee caꞌyonaje
27Quijje pishana Jesosa ma equijo ani cuayaquiꞌyonaje. Ejiojjijje poquianijo beca dejja

o quiquishijji poquinaje, cojjamaꞌ cuana. Taaanaje jama baꞌa: —Jesosa, miya emeshimese
Dabija bacua. ¡Ecuanajo jjashahuabaquicue! ¡Cojjajji mo po meeꞌyocue!

28 Jesosa pea equi yasijje dobiquiajo cojjamaꞌ cuana o que poeyanaje. Jesosaa oya cuana
huohuiꞌajja canaje: —Miquianaya ejo jjashahuabaquiani jama baꞌa: “Eꞌe, Jesosa ca ca
quea cojja jaꞌa jjapo meequiꞌyojji, de”.

—Eꞌe, Jesosa, miya quea cojja jaꞌa jjapo meequiꞌyojji —poanaje cojjamaꞌ.
29 Jamajjeya Jesosaa ojaya ecojja napaꞌajja canaje emeya. Huohui canaje jama baꞌa: —

Eꞌe, miquianajaya ejjashahuabaquijji ejo quea jaꞌa nee nee. Jamajjeya eyaya cojjajji po
meejeꞌyo nequiana.

30 Jjeya nei quea cojja jaꞌa nee nee poꞌyonaje. Jesosaa huohui neinei canaje peaꞌai:
—Eꞌe, eyaya miquianaya quea cojja jaꞌa po meeꞌyonaje. Jamatii ¡aꞌa jihuohuijji soꞌo! —
acanaje.

31 Jamatii poquimajje huohui poanaje ojjaña huasijje: —¡Jesosaa ecuana quea cojja jaꞌa
nee nee po mee caꞌyonaje, de! —jamaya poanaje.

Dejja mimiꞌajja mimi mee caꞌyonaje Jesosaa
32Majoyama cojjamaꞌ poanaje cuana poquiꞌyajo, pea cuaa dejjamimiꞌajja jjequi canaje

Jesosa que. Eshahuaa oja yami yasijje dobiqui majje mimiꞌajja po mee canaje. 33 Jesosaa
eshahua huoojeacuayajeaꞌyo majje dejja mimiꞌajja quea jaꞌa nee mimi oꞌoyanaje. Ba
majje ojjaña cuana quea bihui nee nee poanaje. Miminaje jama baꞌa: —¡Chamaꞌ beca
dejja Jesosa jama, de! Ohuaye nei eshahua huoojeacuayajea caꞌyani, mimiꞌajja mimi mee
caꞌyonaje, de —poanaje.

34 Jamatii Paniseo cuanaa Jesosa quehua niñeba canaje. Jama acanaje baꞌa: —Chojja de,
Jesosa eyamiquecua pojjaꞌa. Pea eshahua huoojeacuayajea mee cani Edosiquiana nijjeya
—siajje pome poanaje.

Jesosa Quito ojjaña cuanajo jjashahuabaquinaje quea yeno
35 Jamajojoya Jesosa poquinaje ojjaña cuiñajji quea quemo huasijje, ojjaña cuiñajji sisi

cuanahuasijje peaꞌai. Jodioja equi ojee ejjachichaquijji cuanahuasijje dobiquinaje esohui
huohuiya.

—Eya quijje eyajo ojjañaja Emeshi Mese oe nei poajeꞌyo —Jesosaa acanaje.
Ojjaña quea mano jaa jjaajaqui mee caꞌyonaje, huaquia mee caꞌyonaje peaꞌai. 36 Dejja

cuana quea huiso nee nee jjachichaquinaje o que. Jesosaa oya cuana ba canaje ñajjajja
jama. Ejaahuanajji quea pame chamajo ñajjajja nequi mee ajja quea pame nee. Jamaya
ojjaña cuana quea yeno poani; ebaꞌejji quea camaja baꞌyani, ejaahuanajji quea pame
chamaꞌ peaꞌai, de. Jamajjeya Jesosa ojjañajo quea yeno poanaje. 37 O shajjaꞌajjajji cuana
nijje miminaje dejja cuanajo. Jama poanaje Jesosa baꞌa: —Anoso quejo jahua majje
echacojji cuanaa cachicha cahua. Dejja cuana anoso jahuajahua jayojja jama, quea huiso
nee nee. Eꞌe de, jjeya ojjaña cuana jjashahuabaquiani eꞌe jojo nei epojji; shajjaꞌajja caje
eya Emeshi Mese nei poeyanaje o jaahuanaa. Jamatii oe pojji Eyacuiñajjijo chaco sa



MATEO 9:38 19 MATEO 10:17
poani. ¿Aya acuae oya cuana jjabahuejjaqui mee cajeꞌyo Eyacuiñajjijo? 38 Jamajjeya
¡Eyacuiñajji nijje mimicue! Jama acue baꞌa: “Eyacuiñajji, ¡huoojeacue oe miquea
echacojji cuana esohui huohuiya, pea cuana minijje ejjapeequi meeꞌyojji!” —Jesosa
poanaje.

10
Jesosaa iyaa canaje o shajjaꞌajjajji cuana 12 huisome
(Macoso 3.13-19; Noca 6.12-16)

1 Jamajjeya Jesosaa o que iyaa canaje o shajjaꞌajjajji cuana. Oya cuana quea caꞌa po
mee canaje eshahua cuana huoojeacuayajea meeꞌyojji, ojjaña emanojaa cuana huaquia
meeꞌyojji, ejjaajaqui meeꞌyojji peaꞌai.

2 Jesosa shajjaꞌajjajji nei 12 poa, yohua bajjani baꞌa: Simohui ojaya pea bajjani Peno,
oja chahua Anesi; Semeneoja bacua ejja Jacobo, oja chahua Huani; 3 Penipe, Matonome,
Tomasi, Mateo ma bejjo chichajji emeshi mesejo poa; Apeoja bacua ejja Satiaco; 4 Simoni
Senote; Nemeo ojaya pea bajjani Taneo; Jodasa Isicaniote, ma Jesosa iña meesahuajji
poanaje dejja mimishija quecuaꞌyojji. Mahuiso Jesosaa babaca caꞌyonaje ojaya esohui
huohuijji epojji.

Jesosaa o shajjaꞌajjajji huoojea canaje esohui huohuiya
(Macoso 6.7-13; Noca 9.1-6)

5 Jamajjeya Jesosaa jiquio 12 huoojea canaje onijje chacohua. Jamaya huohui canaje:
—¡Aꞌa poquijji Jodio dejja pojjeama cuanaja meshi yasijje! ¡Dejja cuana Samania meshijo
baꞌe cuana huasijje peaꞌai aꞌa poquijji jjeya! 6 Chojja, ¡jjeya poquicue Jodio cuana
huasijje! Oya cuana poquiquehuanaje; Eyacuiñajji nijje jjapeepajeaquinaje ñajjajja
epoquiquehua jayojja jama, de. 7 Ojjaña cuana huohuicue jama baꞌa: “Jjeya Jesosa
ojjaña huoojeajji poani” acue. 8 ¡Emanojaa cuana jjaajaqui meeꞌyocue! ¡Emanoꞌyo cuana
shequi mee oꞌoyacue! ¡Dejja batata epoꞌyo cuana jjajeaqui meeꞌyocue peaꞌai! ¡Eshahua
cuana dejja cuana huasijje dobiquiajo huoojeacuayajeaꞌyocue peaꞌai! Eyaya miquianaya
huaquia meesahuaña pea dejja cuana sosemaꞌ. Jamajjeya ¡pea cuana quea bihui nee oe
huaquia meeꞌyocue sosemaꞌ! 9 Jjeya ¡ejjeshejji, mei huoꞌo peaꞌai, bejjo peaꞌai aꞌa dojojji!
10 ¡Bashosoco bobi dojojji aꞌa dojojji! ¡Aꞌa beca daqui dojojji! ¡Miquea ejiojjijo nequi
ejiojji shejee dojocue! ¡Oe acui ejjaquecuacaꞌaquijji dojocue, beca pojjeama! Miquea
esohui shajjaꞌajja majje pea cuaa miya cabobia cahua. Eꞌe, miyaya esohui huohuiañajo,
bobi caquia cahua. 11 Miquianaaya pea cuiñajji yasijje poqui majje ¡saꞌajjacue oe dejja
miquea epeejji epojji, joya bei bei! ¡Ojaya equijo anicue ma cuiñajjijo ani majje! 12Ojaya
equi yasijje dobiqui majje huohuicue jama baꞌa: “¡Eyacuiñajjiya miquianaya cajaahuana
cahua!” 13 Ojjaña ma equijo baꞌeya miya quea pame nee acajo, Eyacuiñajjiya miquea
esohui jayojja jama oya cuana jaahuana caje. Miya quea pame neemi baꞌe mee cajo, cho;
Eyacuiñajjiya oya cuana ejaahuanajji pojjeama. 14 Eꞌe pojjaꞌa beca equijo, beca cuiñajjijo
miquea esohui shajjaꞌajja sa poꞌyo ajjajo, niñeba cani peaꞌaijo, ¡oya cuana jeajeanaꞌyocue!
Poquijeꞌyohua jama acue baꞌa: “Eyaya miquianaya cajaa ajeꞌyo, ¡quea mimishi mi coma.
Eyacuiñajjiya miya ba cani quea mimishi nee nee. Ohuaya miya quea nee nee po mee
cajeꞌyo” acue —Jesosa poanaje—. 15 Eyaya miya eꞌe jojo nei huohuiaña jama baꞌa: Quijje
Emeshi Mese nei poeje oꞌoya, ojjaña quea mimishi poani quea nee nee po meejeꞌyo.
Yahuajo nei nei dejja cuana Sonomajo baꞌe, Jomoshajo baꞌe peaꞌai quea mimishi nee
baꞌyanijo, Eyacuiñajjiya quea nee po mee caꞌya poa, yahuajo. Ma dejja shajjamaꞌ cuana
ca ca Eyacuiñajjiya quea nee nee po tiitii mee cajeꞌyo, de. Sonomajo baꞌe cuana ca ca
quea nee pishana po tiitii mee cajeꞌyo.

Quijje dejja cuana quea mase nee poaje
16 Jesosaa o shajjaꞌajjajji cuana huohui canaje peaꞌai: —Eyaya miya huoojeaña dejja

quea mase ibia jama huasijje. Miquianaya quea beijo ohuaya mi napa ca chanaꞌ.
Jamajjeya ¡quea jjashahuabaqui jaꞌa pocue! ¡Quea bei pocue; mimishiꞌama peaꞌai! 17 ¡Aꞌa

pajeaꞌyojji dejja cuana queamase poajeꞌyominijje! Miya iñamajje dojo caje Jodio etii ani
yasijje jeanobiaa. Janobajjima nei cuia caje Jodioja equi ojee ejjachichaquijjijo. 18Miya
cuana enijje jjapeequianijo dojo caje cuaa pea emeshimese cuanahuasijje, ona huoojeajji
nei nei yasijje peaꞌai. ¡Jamajjeya miquianaaya esohui quea pame nee ejo huohuicue ona
huasijje, Jodio pojjeama cuanaja ejjahuoojeaquijji nei nei yasijje peaꞌai! 19 Dojo majje
huohuiꞌajja caje jama baꞌa: “¿Ae poani miquianaya?” Jamaya acajje ¡aꞌa quea mete pojji!
Aꞌa jjashahuabaquijji jama baꞌa: “¿Ae shai eyaya huohuije?” 20Eꞌe nei Eyacuiñajjiyamiya
mimi meesahua caje. Ohuaya huoojea caje Edojjoshahua Pame mi que. Edojjoshahua
Pameya miquianaya huohui meesahua caje —Jesosa poanaje.

21—Eꞌe, quijje pishana dejja cuana, ponaña peaꞌai quea mase nee poaje ecuea epeejji
cuana nijje. Jamajjeya eꞌoꞌi mese oja chahua iñameesahua cajeꞌyo onajaya equecuaꞌyojji.
Ejeajji cuaa jamaya acajeꞌyo oja bacua. Ebacua cuana shajjamaꞌ poaje. Dejjamase oja chii,
oja enaese pojjaꞌa iña mee cajeꞌyo equecuaꞌyojji. 22Miquiana enijje jjapeequianijo, quea
huiso cuana quea quene nee nee poajeꞌyo minijje. Jamatii enijje jjapeequi pajeaꞌyo ajjajo
nequi tiitii meejeꞌyo enijje eyajo, eya ojjañaja Emeshi Mese oe nei, ejjahuoojeaquijji nei
nei poaje. 23Dejja cuaa oe cuiñajjijo baꞌeya miquianaya janobajjima napa cajo, ¡poquicue
pea cuiñajji yasijje! Eyayamiya eꞌe jojo nei huohuiaña: Ojjaña Jodio dejja cuanaja cuiñajji
cuana huasijje poqui jjimahuajo, ojjaña cuana huasijje ecue sohui huohui jjimahuajo
peaꞌai eya, ojjañaja Edoe Mese poeje oꞌoya —Jesosa poanaje.

24—Ojjaña cuana enijje quea mase poani. Jamajjeya minijje quea mase poaje peaꞌai e
shajjaꞌajjajji poani jojoya. 25 Echacojji poani o chacomeejji nijje chacochacoanijo, pea
cuaa echacomeejji napa cajo, echacojji poani peaꞌai napa caje cuaa. ¿Aꞌa eꞌe? Dejja
mimishi cuana ejo siajje poanaje jama baꞌa: “Miya Edosiquiana Meesemo bajjani”.
Jamaya enijje quea tai mimijajianijo quijje quea tai nee nee mimijajije minijje ecuea
epeejji poani jojoya. Jamajjeya miya e jayojjaya acajeꞌyo; ¡jamatii quea bihui nee pocue!
—Jesosa poanaje.

¡Aꞌa quea mete pojji dejja cuanajo!
(Noca 12.2-7)

26 —Jamajjeya dejja mimishi cuanajo ¡aꞌa quea mete pojji! Ojjaña esohui quehuajje
acani, pea cuanaja shajjaꞌajja jjima, quijje shajjaꞌajja caje. Ojjaña quehuajje amajje quijje
ojjaña ba mee cajeꞌyo.

27 —Jjeya eyaya esohui huohuiaña miquiana huasijje, ma pea cuanaja shajjaꞌajja
jjima. Quijje pishana miquianaaya ojjaña huasijje huohuiquije ecuea esohui. ¡Quea jaꞌa
nee huohuicue! 28 Ojjaña cuanajo, eshahua cuanajo peaꞌai ¡aꞌa quea mete pojji! Oya
cuanaa miya quecua cajeꞌyo pojjaꞌa. Jamatii, miquea edojjoshahua mano meemee ajja.
¡Eyacuiñajji oe neijo jjashahuabaquicue! Shajjamaꞌ poajo ohuaya miya mano meeꞌyo
majje cuaqui yasijje jea cajeꞌyo miquea edojjoshahua —Jesosa poanaje.

29—Eꞌe—Jesosa poanaje—, beca anohuii jjeshe cajji beshahua nei sosemaꞌ. Nahueꞌama
nei cuichojji cuana. Jamatii Eyacuiñajjiya, esejaya Chiiya cuichojji cuana ba cani, bobi
ijjia mee cani. 30 Peaꞌai ¿ache huiso ehuojjaña miquea esapajo baꞌe? Eyacuiñajjija eba.
Ojjaña ojaya ehuojjaña esico, de. 31 Jamajjeya ¡aꞌa quea mete pojji! Cuichojji cuana
Eyacuiñajjija nahueꞌama; miya ca ca ojaya quea nahue nee nee —Jesosa poanaje.

¡Aꞌa quea bicho pojji Jesosa nijje jjapeequiani!
(Noca 12.8-9)

32—Beca cuaa bichoꞌama huohui cani: “Eꞌe, eya ca iña bichoꞌama Jesosaja epeejji eꞌe
jojo nei”. Jamajjeya eyaya ecue Chii eyajo ani huohuije bichoꞌama jama baꞌa: “Eꞌe, oya
cuana ecuea epeejji eꞌe jojo nei”. 33Pea cuana quea bicho poani: “Cho, eya Jesosa Quitoja
epeejji pojjeama”. Jamajjeya eyaya ecue Chii eyajo ani huohuije jama baꞌa: “Cho, oya
cuana ecuea epeejji pojjeama. Cajaa” eyaya aje —Jesosa poanaje.

Ojjaña dejja Jesosajo ojee baꞌe meemee ajja quea bei
(Noca 12.51-53; 14.26-27)



MATEO 10:34 21 MATEO 11:6

34 —¡Aꞌa jjashahuabaquijji eya poeyanaje ojjaña cuana ojjaña meshijo ojee quea bei
baꞌemeeya! Chojja, de. Pea cuana queamase poaje ecuea epeejji cuana nijje. 35Eꞌe, ecuea
esohui ohua shajjaꞌajja canijo, oja chii nijje oja bacua ejja cuana quea quene poaje. Ecuea
esohui jayojja jama ohua acanijo, oja enaese nijje ojaya ebacua piona quea quene poaje
peaꞌai. Enijje jjapeequianijo, oja ano nijje oja bacua ejjaja huanase quea quene poaje
peaꞌai. 36 Jamajjeya ecuea epeejjija huapa pojjeama cuana quea quene poaje onijje ecuea
epeejji pojjeama jjejojo; pea cuana quea quene pishana poaje onijje —Jesosa poanaje.

37—Ojjañaa joya oja chii, ojaya enaese pojjaꞌa quea jea nee nee acanijo eya quea jea
pishana acani ecuea epeejji pojjeama, de. Peaꞌai ojjañaa joya oja bacua ejja, oja bacua
pionapojjaꞌa quea jea neenee acanijo eya quea jea pishana acani enijje jjapeequimeemee
ajja. Cajaa. 38 Eyaya Eyacuiñajjija esohui huohuiañajo, pea cuana enijje quea quene
poajeꞌyo. Dejja mimishiya enapa ca poani jjejojo enijje mi jjapeequiani. Ojjaña joya e
jayojjaya baꞌe sa po ajja ecuea epeejji pojjeama. Eꞌe, jiquio ecua acui ecueataꞌapee quea
camaja eꞌabojji jama jayojja enijje jjapeequiyajo quea camaja poaje. 39Dejjamimishi cuaa
ecuea epeejji quecua ca chanaꞌ. Jamajjeya queamete nee neejo enijje jjapeequi sa po ajja.
Cuaqui yasijje dobiquijeꞌyo tiitii. Joya enijje jjapeequiani ca ca dejjamimishi cuaa quecua
cajeꞌyo pojjaꞌa. Jamatii. Manoꞌyomajje enijje baꞌe tiitiijeꞌyo quea pamenee eyajo—Jesosa
poanaje.

Ojjaña joya quea pame poani sosequia cajeꞌyo quijje Eyacuiñajjiya
(Macoso 9.41)

40—Eꞌe —Jesosa poanaje peaꞌai—, beca cuana minijje jjapeequijeꞌyo miya ecue sohui
huohuiañajo. Jamajjeya oya ecuea epeejji poani peaꞌai. Eyacuiñajji e huoojeajji poani;
ojjaña joya enijje jjapeequiani Eyacuiñajjija epeejji poani peaꞌai. 41 Quijje Eyacuiñajjiya
ojaya esohui huohuijji sosequia cajeꞌyo ojaya esohui huohui cani sosejje. Pea cuana
ojaya esohui huohuijji nijje jjapee neineiquianijo, sosequia cajeꞌyo esohui huohuijji
jayojja jama. Ojjaña joya Eyacuiñajjija epeejji nijje eꞌe jojo nei jjapeequiani Eyacuiñajjiya
sosequia cajeꞌyo quea pame nee oya quea pame nee poanijo. 42 Eꞌe jojo nei ojjaña joya
ecuea eshajjaꞌajjajji poani baꞌe meesahua cani, ena eꞌishijji quia cani pojjaꞌa eya ojaya
quea boti neejo, Eyacuiñajjiya oya quijje sosequia cajeꞌyo oya quea pame nee poanijo
—Jesosaa o shajjaꞌajjajji cuana huohui canaje mahuiso huoojea jjimahuajo.

11
Huaniya Jesosa que huoojea canaje o shajjaꞌajjajji cuana
(Noca 7.18-35)

1 Majoya Jesosaa ojaya ome miji becanejjijji peaꞌai, 12 eshajjaꞌajjajji cuana huasijje
esohui huohui majje pea cuiñajji quea chipi nee yasijje poquinaje esohui huohuiya.

2 Yahuajo pea dejja cuaa Huani iña ca poa, ma ona besameejji poa. Dejja maseja
equi ejjajeanobiaquijji yasijje jeanobiajea ca poa, emeꞌ jeyoꞌyo. Ejeanobiajaaa Huaniya
shajjaꞌajja canaje onaja ehuohuiꞌyo Jesosajo. Jamajjeya o shajjaꞌajjajji cuana huoojea
canaje Jesosa que. 3 Oya cuana Jesosa huohuiꞌajjaña meequi canaje jama baꞌa: —
Jesosa, yahuajo Huaniya huohui canaje jama baꞌa: “Eyacuiñajjiya EmeshiMese nei ojjaña
jaahuanajji huoojea cajeꞌyo ecuana huasijje”. ¿Aꞌa miya ma Emeshi Mese nei? Eꞌe pojjaꞌa
ecuaa pea ishoaje. ¡Jamajjeya huohuicue miyaya! ¿Yajja shai ecuaa Huani ajeꞌyo soꞌo?
—Huanija eshajjaꞌajjajji cuana poanaje.

4 Jesosaa oya cuana sajaꞌa canaje: —¡Poqui oꞌoyacue Huani que! ¡Ecuea esohui
miquianaaya shajjaꞌajjaña, jiquiomiya eya banajeya peaꞌai oe Huani huohuiquicue! Jama
acue baꞌa: 5 “Huani, Jesosaa cojjamaꞌ cuana quea cojja jaꞌa po mee caꞌyani. Jiojjijjajja jeo
mee caꞌyani. Dejja batata epoꞌyo cuana jjajeaqui mee caꞌyani. Shajjaqueba peaꞌai quea
shajja jaꞌa pomee caꞌyani. Emanoꞌyo cuana shequimee caꞌyani peaꞌai. Esohui quea pame
nee huohui caꞌyani ojjaña dejja quea yeno huasijje”. 6 Eꞌe, eya Eyacuiñajjija huoojeaꞌyo
ojjaña jaahuanajji. Quea bihui nee capoꞌyahua ojjaña joya ejo jjashahuabaquiani jama

baꞌa: “Eꞌe jojo nei Jesosa Eyacuiñajjija huoojeaꞌyo ojjaña jaahuanajji”. ¡Aꞌa jjashahuaba
quehuaquijji! —Jesosa poanaje.

7 JamajjeyaHuanija epeejji cuanapoqui oꞌoyanajeHuani que. Majoyapoquiꞌyajo Jesosa
miminaje pea cuana nijje: —Yahuajo Huani meshi jabojo, quimajo aninaje. Miquianaya
o que poquinaje. ¿Ae shai banaje miyaya? ¿Ae jjashahuabaquinaje Huanijo? ¿Aꞌa
jjashahuabaquinaje Huani esohui huohuijji quea jaꞌa pojjeama? Chojja. 8 Miquianaya
Huani que poquinaje ¿ae baa? ¿Aꞌa dejjaja daqui quea nahue nee ehuosho baꞌe banaje?
Chojja. Dejjaa daqui quea nahue nee huosho cani equi quea quemojo baꞌeya. 9 ¿Achajja
Huani baꞌya poa? ¿Aꞌa miya jjashahuabaquinaje Huani Eyacuiñajjija esohui huohuijji nei
nei? Eꞌe, de. Jamatii Eyacuiñajjija esohui huohuijjiya ba cani oe pojji. Huanija eba quea
huiso nee. 10Yahuajo nei Eyacuiñajjija esohui etehueꞌyo Huanijo jama poa baꞌa:
“Jiquio dejja ecuea esohui huohuijji nei poani. Jamaya eya sa poani. Eyaya oya

huoojeaje ebionei, mi hui dojojji. Ohuaya dejja cuana huasijje huohui cajemiquea
epoejjijo”.

Jamaya yahuajo nei nei Eyacuiñajjiya ojjaña ba mee ca poa Huaniya poe majje ejo
jjabahuejjaqui mee caje cuana. 11 Ecuea pea esohui aꞌa pajeaꞌyojji jama baꞌa: Ojjaña pea
cuana quea pame. Huani ma ona besameejji poa quea pame nee nee. Jjeya pea chamaꞌ
Huani jayojja jama. Jamatii quijje eya Emeshi Mese nei poaje, ojjaña ecuea epeejji cuana
Huani jayojja jama poajeꞌyo, quea pame nee nee. 12 Eya poeyanajejo Huaniya ojjaña
pojjajo ejo huohui canaje jama baꞌa: “Jjeya nei Emeshi Mese nei Quito poeje”. Jamatii
dejjamase cuaaHuani napa cani ojjaña pojjajo. Eya, EmeshiMese nei jeabichajea sa acani
cuaa peaꞌai. Oya cuana emeshi mese jayojja jama huohui sa poani —Jesosa poanaje.

13—Yahuajo nei Eyacuiñajjija esohui huohuijji cuaa huohui ca poa, Moisesija esohui
etehueꞌyojo jama poa peaꞌai baꞌa: “Quijje Eyacuiñajjija huoojeaꞌyo ojjaña jaahuanajji
Emeshi Mese oe nei poeje”. Jamaya Huani miminaje. Jamaya pea cuana miminaje Huani
poe jjimahuajo peaꞌai. 14 Eꞌe, yahuajo nei Eyacuiñajjija esohui huohuijjiya tehue ca poa
jama baꞌa:
“Ecuea ehuoojeaꞌyo ojjaña jaahuanajji poe jjimahuajo, eyaya Enia huoojeaje ebionei, ehui

dojojji”.
—Huaniya Enia jayojja jama huohui canaje, ma Eyacuiñajjija esohui huohuijji yahuajo

nei nequia poa jama. 15 Jamajjeya ¡bacue; aꞌa shajjamaꞌ pojji, ca miquiana ba sa
poanijo! 16 Ojjaña cuana jjeya nei baꞌe ecuea eba. Oya cuana eshoꞌiquiana quebanei
poani jayojja jama. Quebanei poanijo jama poani: Eshoꞌi cuaa pea eshoꞌi taaa cani.
17 Jjamimihueꞌequiani jama baꞌa: “Ecuaa dehue miaña epona ejjahueaquijjijo jama.
Jamatii miquianayamajamaja ajja. Peaꞌai e pa nishoanijo, emanoꞌyojo paꞌani jayojjayajo,
miquianaya pa nisho ajja. Jamajjeya miquianaya quebanei po ajja ecuana nijje” poani
eshoꞌiquiana —Jesosa poanaje—. Jamaya miquianaya jjeya poani, de. 18 Eꞌe, yahuajo
pishana Huani poeyanaje. Eyacuiñajji nijje mimi tiitiianijo bobi ijjiaꞌijjia ajja. Ecahuishi
ishi jjima peaꞌai. Jamajjeya ojjaña cuaa huohui canaje ojo jama baꞌa: “Huani jja ca
niñepoqui jama”. 19 Eya ojjaña cuanaja Edoe Mese poeyanaje. Eya ca jja ca ijjiaꞌijjiani;
ojjaña nijje mimimimiani. Jamajjeya miquianaya ejo siajje poani jama baꞌa: “¡Bacue
jiquio dejja Jesosa! Oya jejje ajja tii. Dejja mimishi nijje jjapeequiani, bejjo chichajji
cuana nijje peaꞌai, de”. Jiquio ecua eshoꞌiquiana pea nijje jjapeequi sa po ajja jama jayojja
miquianaya ecuana nijje jjapeequi sa po ajja. Miquianaya jjashahuaba quehuaquiani
Huanijo, ejo peaꞌai. Jamatii ecuanaa Eyacuiñajjija ejjashahuabaquijjijo quea jaꞌa nee
jayojja jama añajo ecuanaa quea pame nee aña —Jesosa poanaje.

Beca cuiñajjijo baꞌe cuana shajjamaꞌ poanaje
(Noca 10.13-15)

20Quea huiso cuiñajjijo Jesosaa ma dejja cuaa ajjima acani ahuichaꞌa huichaꞌa canaje.
Jamatii quea huiso cuanamimishi pajea sa poꞌyo ajja. Jamajjeya Jesosaa oya cuana tecuea
canaje. 21 Jama poanaje baꞌa: —Miquianaya quea mimishi nee nee. ¡Quea yeno nee nee

miquianaya poaje Conasijo baꞌe, Betesainajo baꞌe peaꞌai! Ma dejjaa ajjima acani eyaya
ahuichaꞌa huichaꞌanaje miquianaja cuiñajji cuanajo miquea ebajji nisho. Yahuajo nei nei
pea dejja cuana Tinojo, Sinonojo peaꞌai baꞌeja ojaya ba jjima eyaya ma dejja cuaa ajjima
aña. Eba jojjemo oya cuanaa mimishi cuana pajea caꞌyo queaye mimishijo quea yeno po
majje. 22 ¡Bacue oe! Quijje Eyacuiñajjiya ojjaña cuana sosequia cajeꞌyo ojaya ebaꞌeꞌyojji
sosejji. Ohuaya yahuajo nei nei Tinojo baꞌe cuana, Sinonojo baꞌe cuana peaꞌai quea nee po
mee cajeꞌyo mimishijo. Miquianaya Conasijo baꞌe, Betesainajo baꞌe peaꞌai ca ca quea nee
nee pomee cajeꞌyo ecuea esohui miquiaayami shajjaꞌajjajo. 23Miquianaya Capenaomajo
baꞌe quea pame poso jjabaquiani, jjashahuabaquiani jama baꞌa: “Ecuana quea pame nee
nee; pea meshijo baꞌe cuana quea pame pishana”. Chojja, de. Siajje miya poani. Quijje
Eyacuiñajjiya janobajjima nei napa cajje miquianaya quea yeno poaje. Eyaya ma dejjaa
ajjima acani añamiquianajaya cuiñajjijo queahuiso. Jamatiimiqueamimishi cuanapajea
sa poꞌyo ajja. Yahuajo nei nei pea cuiñajji Sodoma bajjani yania poa. Eyacuiñajjiya ma
dejjaja ba jjima acani eba jojjemo oya cuana quiyo jeyojeyoꞌyo jjima poqueaye. Jamatii
jjeya Sodoma chamaꞌyo tii. 24 ¡Bacue oe! Quijje aje Eyacuiñajjiya ojjaña cuana sosequia
cajeꞌyo ma ecua oya po nequia poa jama. Ma pojjajo ohuaya dejja cuana yahuajo nei
Sodomajo baꞌe quea nee po mee cajeꞌyo quea mimishijo. Miquianaya Capenaomajo baꞌe
ca ca quea nee nee po mee cajeꞌyo ecuea esohui miquiaaya mi shajjaꞌajjajo —Jesosa
poanaje.

Jesosa Quitohua eseya jomishoca mee caje
(Noca 10.21-22)

25 Jamaya dejja cuana tecuea majje Jesosa eseja Chii ai nijje miminaje jama baꞌa: —
Ecuea Chii, miya eyajo Emeshi Mese nei poani. Ojjaña meshi cuana miquea poani peaꞌai.
Eyaya miya bihuiaña. Eꞌe, beca cuana jjashahuabaquiani jama baꞌa: “Ecuea eba quea
huiso esohui, quea huiso aquiana peaꞌai”. Jamajjeya miyaya oya cuana ba meesahua
ajja. Jamajjeya oya cuanaja ba jjima eya Emeshi Mese oe nei poani. Pea cuana eshoꞌi
cuana jama ca ca miyaya jjashahuabaqui meesahuaña quea jaꞌa nee eya Emeshi Mese
nei poani. Jamajjeya eyaya miya bihuiaña. 26 Eꞌe ecue Chii, jamaya miyaya aña miquea
ejjashahuabaquijji. Apoa —jamaya Jesosa miminaje eseja Chii ai nijje.

27Majoya Jesosa jama poanaje baꞌa: —Eyacuiñajji ecue Chii e huoojeajji epo. Eya ojaya
esohui huohuijji poani. Ecue Chiija eyajo anija ecuea ejjashahuabaquijji ojaya eba nei nei,
ojaye nei. Ecue Chiija ejjashahuabaquijji ecuea eba nei nei peaꞌai, ecuee nei. Eyaya ecuea
epeejji ba meesahuaña quea jaꞌa nee ecue Chiija ejjashahuabaquijji —Jesosa poanaje.

28 —¡Enijje jjapeequicue quea bei! Mique mimishi cuanajo miya quea yeno. Miquea
echaco quea camajajo miya quea yeno poani peaꞌai. ¡Enijje jjapeequicue! Eyaya miya
jomishoca meejeꞌyo camajaꞌama ebaꞌeꞌyojji. 29 Eyaya quiana ca ca oe miquianaya jama
pojjeamaa jjejojo quea jea aña; tecueꞌama; quea bei peaꞌai. Ecuea epeejji po majje
miquianaya quea bei poajeꞌyo. Baꞌe tiitii meejeꞌyo enijje eyajo peaꞌai. Jamajjeya
¡ecuea esohui jayojja jama acue! ¡Jjashajjaꞌajjaquicue quea jaꞌa nee ecuea esohuijo!
30 Camajaꞌama ecuea esohui jama ebaꞌeꞌyojji. Ecuea esohui aquiana pejapeja eꞌabojji
jayojja poani —Jesosa poanaje.

12
Esohui epojja ejomishocajjijo
(Macoso 2.23-28; Noca 6.1-5)

1 Majoya epojja ejomishocajjijo Jesosa o shajjaꞌajjajji cuana nijje ejiojjijje poquinaje.
Que yiyejje poquije quea shoe poanaje; quejo nequi anoso ai sejja canananaje eshe
tii eꞌijjiajji, o shajjaꞌajjajjiya. 2 Maya Paniseo cuaa ba canaje. Jamajjeya Jesosa nijje
mimijajinaje jamabaꞌa: —¡Bacue oe! Mi shajjaꞌajjajji poani cuaa chaco cani. Anoso ai sejja
cani epojja ejomishocajjijo. Moisesija etehueꞌyo jama poani baꞌa: “¡Aꞌa chacojji epojja
ejomishocajjijo!”

3 Jesosaa oya cuana sajaꞌa canaje jama baꞌa: —¿Aꞌa miquea ba jjima esohui etehueꞌyo

emeshi mese Dabija? 4 Yahuajo nei nei ojaya epeejji cuana quea shoe po majje ojee
Eyacuiñajjija equi yasijje dobiquinananaje. Ijjia ca poa ejji ecabeje, maya Eyacuiñajji
yasijje quia ca poa cuaa ojaya ebajji. Jiquio ca oe Eyacuiñajji nijje mimianiya caꞌijjia
cahua; pea cuanaja eꞌijjiajji pojjeama. 5 ¿Aꞌamiquea ba jjimaMoisesija esohui etehueꞌyo?
Jama poa baꞌa: Ojjaña epojja ejomishocajjijo Eyacuiñajji nijje mimiani cuaa ca oe
Eyacuiñajjija equijo cachaco cahua. Jamatii mimishiꞌama, mimijaji ajja, de; ojaya yajjijo
cachaco cahua.

6 —Eꞌe, eyaya miya eꞌe jojo nei huohuiaña jama baꞌa: Moisesija esohui Eyacuiñajjija
equijo quea jaꞌa pishana yahuajo nei poa. Ecuea esohui ca ca quea jaꞌa nee nee —Jesosaa
acanaje—. 7 Eꞌe, miquianajaya Eyacuiñajjija esohui etehueꞌyo eba neineiꞌyo jojjemo dejja
cuana mimishiꞌama jjaniñebaqui ajja pome. Jamaya quea tai. Yahuajo Eyacuiñajjija
esohui etehueꞌyo jama poa baꞌa:
“Huo cuana cuia cani. Cuiamajje na sho cani e bihuiajji. Jamaya ecuea quea boti pishana.

¡Pea cuana oe baꞌe meecue tii quea bei! Jamaya ecuea quea boti nee nee”.
Jamaya tehue ca poa yahuajo.

8 —Jamajjeya eya ojjañaja Edoe Mese Emeshi Mese nei poani. Eyaye nei huohuije
epojja ejomishocajjijo; ¡quea pame nee nee acue! ¡Pea cuana quea jea nee acue! —Jesosa
poanaje.

Meshahuamaꞌyo epo jjameshahuanequi mee caꞌyonaje
(Macoso 3.1-6; Noca 6.6-11)

9Majoya Jesosa poquinaje pea huasijje. Equi ojee ejjachichaquijji yasijje dobiquinaje.
10 Jomajo dejja meshahuamaꞌyo epo aninaje. Jamajjeya Jesosa ba majje Paniseo cuana
jama jjashahuabaquinaje baꞌa: —Eꞌe pojjaꞌa Jesosaa chaco caje epojja ejomishocajjijo;
eꞌe pojjaꞌa emeꞌ jeapisa mee cajeꞌyo epojja ejomishocajjijo. Cabaꞌajja sahua —poanaje
Paniseo.

Jesosa nijje mimijaji sa poanaje. Jamajjeya oya huohuiꞌajja canaje Paniseo cuaa: —
Jesosa, ¿aꞌa dejja quea mano jaa miyaya huaquia meeꞌyome epojja ejomishocajjijo?

11 —Epeejji cuana, eꞌe pojjaꞌa miquea ñajjajja jjani quea doe yasijje oquequije epojja
ejomishocajjijo. ¿Aꞌa miyaya ñajjajja iña majje ma pojjajo jjequisohuajeꞌyo? Eꞌe, de.
12 ¡Bacue oe! —Jesosa poanaje—, dejja Eyacuiñajjija quea boti nee; ñajjajja ca ca quea boti
pishana. Jamajjeya eꞌe, pea cuana caꞌa meesahuaꞌyahua epojja ejomishocajjijo. Jamaya
Moisesija esohui etehueꞌyojo poani peaꞌai —Jesosa poanaje.

13Ma mimi majje Jesosaa meshahuamaꞌyo epo jama acanaje baꞌa: —Epeejji, ¡miquea
emeꞌ jeapisaꞌajjaꞌyo socue!

Jamajjeya emeꞌ jeapiihui majje emeꞌ jeapisa caꞌyonaje; pea mijijje jayojjaya poꞌyonaje.
14 Majoya Paniseo cuana esecue yasijje cuayaqui majje ojee miminaje: —¿Yajja amajje
Jesosa quecua caꞌyojji soꞌo, de? —jamaya poanaje Paniseo cuana.

Jesosa Eyacuiñajjija echacojji ojaya yajjijo
15 Eꞌe, Paniseo cuaa oya quecuapana canaje. Ma shajjaꞌajja majje Jesosa poquinaje

pea meshi yasijje. Quea huiso dejja cuana onijje poquinaje. Ojjaña cuana huaquia mee
caꞌyonaje, jjaajaqui mee caꞌyonaje, Jesosaa. 16 Jama poanaje baꞌa: —Eꞌe, eyaya miya
huaquia meeꞌyonaje. ¡Jamatii aꞌa jihuohuijji soꞌo!

17Eꞌe, Jesosaa ojjaña cuana huaquiamee caꞌyonaje, sohuihuohui canaje peaꞌai. Jamaya
Isaiaja esohui etehueꞌyo ojo yahuajo nei nei jayojja jama poa. Eyacuiñajjiya Isaia yahuajo
nei nei tehue mee ca poa Jesosajo jama baꞌa:
18 “¡Bacue! Jiquio dejja ecuea echacojji ecuea yajjijo. Eyaya oya huoojeajeꞌyo. Oya

ecuea quea jea nee nee. Ojo eya quea bihui nee nee. Ecuea Edojjoshahua Pame
o que eyaya huoojeajeꞌyo; ohuaya ojjaña Jodio pojjeama cuana huasijje huohui
caje jama baꞌa: —¡Ojjaña cuana ecuea esohui eꞌe jojo neijo jjabahuejjaquiꞌyajo
Eyacuiñajjiya quea boejea po mee cajeꞌyo! 19 Oya ecuea echacojji jjamimicuiajea

nobiajeaqui ajja. Quea bei nee mimijeꞌyo. Ejiojjijje poquiani quea shajjaquijjo
poꞌyo ajja. 20 Joya quea mimishi nee nee aje jja oe ohua mimishi cuana cuijea
caꞌyajje quea boejea poajeꞌyo. Cuanaya jiquio ecua cuaquijiji quijjoꞌyo jjimahuajo
esei sho oꞌoyaña jama jayojja ecuea epeejji queamimishi po oꞌoya chanajo ohuaya
quea jaꞌa nee nee po mee caje oꞌoya, de. Eꞌe, ohuaya ejo chaco tiitii cajeꞌyo; quea
huiso nee nee baꞌe mee cajeꞌyo quea jaꞌa nee nee. 21 Jodio pojjeama quea huiso
nee nee ojjaña meshijo baꞌe cuanaya eꞌe jojo nei onijje jjapeequijeꞌyo peaꞌai”.

Jamaya Eyacuiñajjiya Isaia tehue mee ca poa yahuajo nei nei Jesosa Quitojo.
Jesosa niñeba canaje cuaa
(Macoso 3.20-30; Noca 11.14-23; 12.10)

22Majoya Jesosa que jjequi canaje cuaa dejja niñepoqui. Oya cojjamaꞌ, mimiꞌajja peaꞌai.
Jesosaa eshahua huoojeacuayajea caꞌyonaje. Jamajjeya oya quea cojja jaꞌa poanaje,
emimijji peaꞌai. 23 Ba majje ojjaña cuana quea bihui nee poanaje. Jama acanaje baꞌa:
—Eꞌe de, aꞌya shai de, ¿aꞌa pojjaꞌa Jesosa Eyacuiñajjija huoojeaꞌyo Quito?

24Ma shajjaꞌajja majje Paniseo cuaa Jesosa niñeba canaje. Jama poanaje baꞌa: —Chojja,
de. Jesosa aje oe eyamiquecua pojjaꞌa. Ohuaya aje jja oe eshahua cuana huoojeacuayajea
canaje Edosiquiana etii nijjeya, Satanasa bajjani, pea bajjani Meesemo nijjeya —poso
acanaje Paniseo cuaa.

25 Paniseo cuanaja ejjashahuabaquiꞌyojji quea tai Jesosaja eba poanaje. Jamajjeya
oya cuana tecuea canaje jama baꞌa: —¡Shajjaꞌajjacue oe! Joya emeshi mese shajjaꞌajja
sa po ajjajo ojee jjaquecuaqui majje jjaquecua iyaiyaquijeꞌyo; dejja cuana ma meshijo
baꞌe chamaꞌyo tii poajeꞌyo. Cuiñajjijo baꞌe cuana jamaya po peaꞌaije, chamaꞌyo tii
poaje emeshi meseje echacojji cuana. Huapa pojjeama cuana jjacuiaquiajo chamaꞌ
epeejji cuana poajeꞌyo peaꞌai. 26 Jamaya peaꞌai Edosiquianaa, Satanasaa pea eshahua
ehuoojeacuayaꞌyo jojjemo dejja huoojeaꞌyojji pojjeama poꞌyoqueaye —Jesosa poanaje.
27—¿Aꞌa ya eya Edosiquiana nijjeya niñe, pea eshahua cuana peaꞌai huoojeacuayajeaña
poso aña? Jamajjeya miquea epeejji cuanaa ¿ae nijje eshahua huoojeacuayajea cani?
Eyacuiñajjiya asahua canijo. Jamajjeya ojaya eba miquianaya ejo siajje poani. 28 Eꞌe,
Eyacuiñajji nijjeya eyaya eshahua huoojeacuayajeaꞌyaña. Jamajjeya bacue eya eꞌe jojo
nei Eyacuiñajji, Emeshi Mese oe nei jjeya poani tii. 29 Cuanaya ¡bacue! ¿Aꞌa dejja quea
caꞌa neeja equi yasijje dobiquiani oja aquiana siiya o jeyo jjima nequijo? Chojja. O jeyo
majje ojaya aquiana cuana sii caje cuaa. Jiquio ecua eꞌaquiana mese ebionei jeyo cani
jama amajje eyaya eshahua cuana jeacuayajeaña —Jesosa poanaje peaꞌai.

30—Cuanaya ojjaña joya enijje jjapeequi ajja aje oe e quecuapanajji poani, ojjaña enijje
chaco ajja ecuea epeejji pojjeama aje oe e ejeabichajeajji nisho poani —poanaje.

31—Jamajjeya eyaya miya eꞌe jojo nei huohuiaña: Eyacuiñajjiya ojjaña mimishi cuana,
siajjepojji cuana peaꞌai cuijea cajeꞌyo. Jamatii joya Edojjoshahua Pame niñeba cani tii ca
ca Eyacuiñajjija maya emimishi cuijeaꞌyojji pojjeama tii tii. 32 Eꞌe —Jesosa poanaje—, eya
niñeba cajo Eyacuiñajjiya ma mimishi cuijea cajeꞌyo. Joya Edojjoshahua Pame niñeba
cani tii ca ca Eyacuiñajjija maya emimishi cuijeaꞌyojji pojjeama tii tii. Jjeya ecuijeaꞌyojji
pojjeama; quijje ecuijeaꞌyojji pojjeama tii tii poajeꞌyo, eya ecue Chii nijje eyajo ojjaña
huoojeaꞌyojji poaje —Jesosa poanaje.

Dejja mimishi acui tai jjajja ajja jayojja
(Noca 6.43-45)

33 Jesosaa Paniseo tecuea canaje peaꞌai jama baꞌa: —Acui quea pame jjajjani. Acui quea
tai jjajja ajja, quea jjajja biso. Jamajjeya miyaya baña dejja mimishi acui tai jayojjaya;
ohuaya quea tai acani. ¿Aꞌa miyaya eya baña quea pame nee? Jamajjeya eya quea
pame acui quea pame jayojja. 34 Miquianaya aje oe peyo quea se nee nee jama, quea
mase. Miquianaya quea tai poanijo quea pame mimi ajja. Eꞌe, quea jjashahuabaqui
tai po tiitiianijo quea tai mimiani —Paniseo cuana acanaje Jesosaa—. 35 Eꞌe, joya quea
jjashahuabaqui jaꞌa nee poanijo quea jaꞌa nee baꞌyani. Quea jjashahuabaqui taijo ca

ca quea tai baꞌyani. 36 Jamajjeya eyaya miya huohuije e epoe oꞌoyajjijo ojjaña mimishi
tecueaa, ojjaña joya jjaniñebaquiani, mimijajiani, siajje poani peaꞌai quea nee nee po
tiitii meejeꞌyo. 37 Eꞌe, miquea esohui quea jaꞌa nee poanijo, Eyacuiñajjiya miya etecueajji
pojjeama. Quea shoꞌi taijo ca mi ca Eyacuiñajjiya quea nee nee po tiitii mee cajeꞌyo —
Jesosa poanaje.

Paniseo cuana Jesosaa acani ba oꞌoya sa poanaje
(Macoso 8.12; Noca 11.29-32)

38Majoya beca Paniseo cuaa, Moisesija tehue huohuijjiya peaꞌai Jesosa huohui canaje
jama baꞌa: —Esohui huohuijji Jesosa, ¡quea pame acue! ¡Ma dejjaa ajjima acani aꞌoꞌoyacue
soꞌo, Eyacuiñajjiya miya huoojea canaje ecuanaja ebajji! —poanaje.

39—Chojja. Miquianaaya Eyacuiñajjija esohui cajaa anaje. Jamajjeya miya peapea ba
sa poani. Jamatii Eyacuiñajjiya yahuajo nei Jjonajo aca poa jayojja jama ohuaya jjeya
acaje oꞌoya miquianaja ebajji. 40Ma ecua yahuajo Eyacuiñajjija esohui huohuijji Jjona jai
aiꞌaija seejo baꞌya poa pea beca peejjima cahuime jama jayojjaya aje eya ojjañaja Edoe
Mese bajjani quijje pishana manoꞌyo majje mei jjanijo ehuananobia jaa shequije oꞌoya
—Jesosa poanaje.

41 —Yahuajo nei nei dejja cuana Ninebejo baꞌeya Jjonaja esohui shajjaꞌajja majje
mimishi cuana pajea caꞌya poa. Jjona quea caꞌa pishana poa; eya ca iña quea caꞌa
nee nee. Jamatii miquianaya ecuea esohui shajjaꞌajja sa po ajja. Jamajjeya quijje eya
poe oꞌoya majje mimishi cuana tecueajeaje. Ninebe dejja cuaa miya tecuea caje jama
baꞌa: “Miquianaya ca ca oe quea mimishi nee nee poanaje”. 42 Jama peaꞌai poaje baꞌa:
Yahuajo nei nei Sama mese epona quea huesha nee poeya poa Jodioja emeshi mese
Sanomoja esohui shajjaꞌajjaa. Sanomo quea jjashahuabaqui jaꞌa pishana poa; eya ca quea
jjashahuabaqui jaꞌa nee nee. Jamatii miquianaya ecuea esohui shajjaꞌajja sa poꞌyo ajja.
Jamajjeya quijje eya poe oꞌoyaje mimishi cuana tecuejeaa, eeno poejjijje emeshi mese
ponaa, Samameseya jamamiquianaya tecueame acaje peaꞌai baꞌa: “Miquianaya ca ca oe
quea mimishi nee nee poanaje” acaje nequiana —Jesosa poanaje.

Eshahua dejjaja yami yasijje poe oꞌoyanaje
(Noca 11.24-26)

43 Jesosaa esohui ejjabahuejjaqui meejji huohui canaje peaꞌai jama baꞌa: —Eshahua
dejjaja yamijo nequi cuayaquiꞌyo majje quea huesha poquinaje. Saꞌajja canaje pea
huasijje enequijji. Jamatii baꞌyo jjima. Oya poꞌayequiequi tii. 44 Jamajjeya oya
jjashahuabaquiani jama baꞌa: “Eya poquije oꞌoya huacuaya oyaꞌ dejja huasijjeya, ma e
cuayaquinaje yasijjeya, ma ecuea equi jayojja huasijjeya”. Jamajjeya oyaꞌ dejja huasijje
poe oꞌoya majje ba cañaquiꞌyani chamaꞌ enahuejji Eyacuiñajjija epeejji nei pojjeama
jjejojo. Ojaya eyami equi ecuiashaba jayojja jama, ehuana bame bame jayojja, equi se
ejjamaꞌ jayojja. 45 Jamajjeya oya poquije pea eshahua cuana saꞌajjaa. Ba caje quea huiso,
me mijijje beca onijje enequijji. Oya cuana quea mase nee nee; pea quea mase pishana.
Majoya ojjaña dobiquiajo ma dejja quea yeno nee nee poani. Yahuajo oe eshahua nequia
huajo quea yeno pishana poanaje.

Jamaya poanaje Jesosa shajjamaꞌ cuana nijje, oya cuana onijje jjapeequi sa po ajjajo.
—Ma dejja jayojjaya miya poaje, quea mimishi nee nee tii tii poaje —Jesosa poanaje.
Jesosaja huapa pojjeama poeyanaje
(Macoso 3.31-35; Noca 8.19-21)

46 Jesosa mimianijo ojaya enaese, oja chahua cuana peaꞌai o que poeyanaje. Esecuejo
nequinaje. 47Majoya Jesosa huohui canaje cuaa: —Miquea enaese, mique chahua cuana
esecuejo nequi. Minijje mimi sa poani.

48-49 Jesosaa sajaꞌa canaje: —¿Ache shai ecuea huapa pojjeama cuana? ¡Bacue! Jiquio
ecuea shajjaꞌajjajji cuana ecueahuapapojjeama cuana, ecuea quea jea neenee ecuea ecue
nae quea jea aña jayojja jama. 50 Eꞌe, ecue Chii eyajo ani; ojjaña jjashajjaꞌajjaquiani ojaya

esohuijo ecuea huapa pojjeama, ecue chahua, ecue jjoꞌi, ecuea enaese peaꞌai —Jesosaa
acanaje.

13
Esoꞌ jeaajajji
(Macoso 4.1-9; Noca 8.4-8)

1Majoya Jesosa equijo ani cuayaquinaje. Bae sahua huasijje poqui majje anioquenaje.
2 Majoya o que jjachichaquinaje dejja cuana quea huiso nee nee. Jamajje bishe yasijje
nequisohuaqui majje anioquenaje esohui huohuiya. Dejja cuana meshijajijo aninaje.
3 Bishe quecuayiyejea cajo, Jesosaa oya sohuihuohui canaje quea huiso nee nee. Pea
esohui ona jjashahuabaquijji huohui canaje o ba meesahuajji. Jama acanaje baꞌa: 4 —
Ebanajji cuana poquinaje banaa. Esoꞌ jeaaja canijo, oe pojji esoꞌ oquequinaje ejiojji
yasijje. Poeyanaje cuichojji cuana; ijjia caꞌyonaje esoꞌ. 5 Pea esoꞌ oquequinaje mei biajje.
Meshi chamajo esoꞌ pohuaꞌajjaꞌyonaje. 6 Quijje cuayanaje eshequi. Quiyoꞌyonaje, esajja
jocaꞌyonaje, manoꞌyonaje. 7 Pea esoꞌ oquequinaje acuisha huasijje. Pohuaꞌyo majje
jjonohua bebo caꞌyonaje. Tatajo nequi jjajja ajja poanaje. Manoꞌyonaje. 8 Pea esoꞌ
oquequinaje meshi quea pame yasijje. Pohuaꞌyonaje esoꞌ cuana. Ejjajja quea pame nee
nee poanaje. Oe esajo ejjajja iye huiso aninaje; pea esajo ejjajja quea huiso, pea esajo
quea huiso nee nee aninaje. Sejja canaje quea huiso nee. 9 ¡Miya jjashajjaꞌajjaquicue!
¡Aꞌa shajjamaꞌ pojji! —Jesosa poanaje.

Esohui eba meesahuajji Jesosaa sohuihuohui canaje ona jjashahabaqui meejji
(Macoso 4.10-12; Noca 8.9-10)

10 Quijje o shajjaꞌajjajji cuana poeyanaje Jesosa que. Huohuiꞌajja canaje: —Jesosa,
¿apiojji miyaya esohui eba meesahuajji quea quehua huohuiaña jiquio dejja cuana
huasijje?

11 Oya cuana sajaꞌa canaje Jesosaa: —Miya ca ca oe Eyacuiñajjiya ba meesahua cani
eya ojjañaja Emeshi Mese nei poajeꞌyo. Yahuajo ba mee jjima poa. Pea cuana ca ca eba
meesahuajji pojjeama. 12 Jamajjeya joya Eyacuiñajjija esohui ba cani quea huiso pishana
quijje quea huiso ba mee cajeꞌyo. Joya ojaya esohui ba sa po ajjaa ca ca pajea cajeꞌyo.
13 Jamajjeya eyaya peapea esohui eba meesahuajji huohuinaje o ba meesahuajji. Jamatii
ecuea esohui shajjaꞌajja majje oya cuana jjashahuabaqui ajja, de, shajjaꞌajja jjima jama
acani, de. 14 Eꞌe, oya cuana quea sapa caꞌa nee poani. Jamajjeya Eyacuiñajjiya Isaia tehue
mee ca poa yahuajo nei nei jama baꞌa:
“Shajjaꞌajja huichaꞌa huichaꞌa majje jamatii jjashajjaꞌajjaqui ajja poaje. Eyacuiñajjiya

acani ba huichaꞌa huichaꞌa majje jamatii jjashahuabaqui ajja poaje. 15Quea sapa
caꞌa nee nee poani, shajja dojjomaꞌ jama, cojjamaꞌ jama peaꞌai. Ecuea esohui
eba jojjemo, eshajjaꞌajja jojjemo jjabahuejjaquiꞌyome. Peaꞌai enijje ejjapeequiꞌyo
jjemo eyaya mimishi cuijeaꞌyome”.

Jamaya yahuajo nei nei tehue ca poa etiiquiana Isaiaa —Jesosaa acanaje.
16 Jamajjeya Jesosaa o shajjaꞌajjajji cuana jama acanaje peaꞌai baꞌa: —Miquianaya ca

ca quea cojja jaꞌa, quea shajja jaꞌa peaꞌai. ¡Jamajjeya quea bihui nee pocue! 17 Eꞌe jojo
nei eyaya miya huohuiaña jama baꞌa: Quea huiso Eyacuiñajjija esohui huohuijji yahuajo,
ojaya epeejji nei yahuajo baꞌe peaꞌai e ba sa neinei poa. Ecue huohui shajjaꞌajja sa neinei
poa peaꞌai. Jamatii ojaya eya ba jjima poa. Ecue huohui shajjaꞌajja jjima peaꞌai poa. Eꞌe
jojo nei eya Eyacuiñajjija huoojeaꞌyo ojjaña jaahuanajji. Ma ba sa poa Eyacuiñajjija esohui
huohuijji yahuajo nei nei.

Jesosaa esohui ebanajjijo ba mee canaje
(Macoso 4.13-20; Noca 8.11-15)

18Majoya ojjaña cuana acanaje Jesosaa: —Jamajjeya eyaya miquianaya ba meesahuaje
ecuea esohui ebanajjijo. 19Maya: Beca cuana ejiojji yasijje oquequi esoꞌ cuana cuichojjiya
ijjiajeyo caꞌyonaje. Jamaya beca cuana ecuea esohui eya ojjañaja Emeshi Mese oe nei

poaje shajjaꞌajja majje jamatii jjashahuabaqui ajja. Jamajjeya Edosiquiaa o que poe majje
ecuea esohui pajeamee cani. 20Beca cuana esoꞌmei biajje oquequinaje jayojja jama ecuea
esohui shajjaꞌajjamajje quea bihui nee enijje jjapeecuajiꞌajjaquiani. Jamatii ecuea esohui
jayojja jama baꞌe tiitii ajja. 21 Esoꞌ mei biajje pohua esajja jocaꞌyajo manoꞌyani jayojja
jama poani; pea cuaa oya napa cajje Eyacuiñajji nijje jjapeequipajeani. 22Beca cuana esoꞌ
acuisha nijje pohuani jama poani. Acuishaa bebo cajje jjajja ajja jayojja jamaya ecuea
esohui shajjaꞌajja majje jjapee nishoquiani. Jamatii oya cuana quea bejjo nahue poanijo,
aquianajo quea huiso jjashahuabaquianijo, quea mete peaꞌai poanijo Eyacuiñajjijo chaco
ajja. 23 Esoꞌ meshi quea pame neejo pohua majje quea jjajja huiso poanaje jayojja jama
beca cuana; ecuea esohui shajjaꞌajja majje jjabahuejjaquiani; ecuea epeejji quea jaꞌa nee
nee poani, pea cuana ejo jjabahuejjaqui meesahua cani iye huiso pojjaꞌa, quea huiso
pojjaꞌa, quea huiso nee nee pojjaꞌa —Jesosaa mahuisoya oya cuana acanaje.

Esohui acuisha cuanajo
24Majoya Jesosaa oya cuana huohui canaje pea esohui eba meesahuajji. Jama poanaje

baꞌa: —Eyacuiñajjija esohui ejo ebanajjiya esoꞌ bana canaje jama. Esoꞌ ache bame nei
quecua canaje quejo, anoso. 25 Majoya ojjaña echacojji cuana ecahuijaajo, dejja quea
mimishi, o jeabichajeajji epo poeyanaje. Sipone soꞌ quea huiso quehuajje nei jeaajaqui
canaje quejo. 26 Anoso pohuaꞌyo majje jjajjanaje. Sipone pohuanaje anoso tejjee,
jjajjanaje peaꞌai. 27 Quijje pishana eque meseja echacojji cuana o que poeyanaje. Jama
poanaje baꞌa: “Emeshimese, ¿aꞌamiquea anoso sipone tejjee quecua pojjeama poanaje?”
huohuiꞌajja canaje.

28 —Echacojji meseya sajaꞌa canaje: “Eꞌe, quea pame poanaje. Dejja quea mimishiya
quehuajje jeaajaqui canaje sipone soꞌ ecuea quejo, de” poanaje.

—Echacojji cuaa huohuiꞌajja canaje: “¿Aꞌa sipone chiyojeajeꞌyo?”
29—“Chojja” poanaje eque mese. “Anosoya miyaya chiyojea chanaꞌ. Jamatii. 30 Ojee

sipone nijje catiiquiahua. Eꞌe, majoya anoso jahuajo eyaya huoojeaje anoso sejjaꞌyojji
cuana anoso sejjaa. Sejjajeyo majje anoso chichaje. Ecuea equi yasijje iyanobiaje anoso,
ecuea ejaahuanajji. Sipone ca oe caquiyojeaquiꞌyahua pasiꞌyomajje” poanaje equemese.

—Eꞌe, jiquio eque meseya sipone dahuajea cani jama dejja mimishi Eyacuiñajjiya
acajeꞌyo. Anoso sejjajeyo majje equijo huana cani jamaya ecuea epeejji ajeꞌyo —Jesosa
poanaje.

Esohui acui soꞌ che biso nei neijo motasa bajjanijo
(Macoso 4.30-32; Noca 13.18-19)

31Majoya Jesosaa pea esohui ebameesahuajji huohui canaje jama baꞌa: —Eyacuiñajjija
ehuohui ojaya epeejji cuanajo jama peaꞌai baꞌa: Pea esoꞌ motasa che biso nei esoꞌ bana
cani equi quibojo. 32 Jiquio esoꞌ che biso nei nei; tii majjeya quea cui quemo nee poaje
apoꞌe cui quemajja. Jamajjeya cuichojji cuana poeyani motasa acui biajje cahuiya —
jamaya Jesosaa huohui canaje ojjaña ba meejji quijje Eyacuiñajjija epeejji cuana quea
huiso nee, quea caꞌa nee poajeꞌyo.

Esohui eba meesahuajji eshejjee meejjijo
(Noca 13.20-21)

33Pea esohui ebameesahuajji huohui canaje Jesosaa jama baꞌa: —Eponaa pahui dahua-
jjiya quea huiso nee pohuipohui tejjee oe pojji nei nei eshejjee meejji iñahuahuo neinei
cani, ojjaña eshejjee meejji. Jiquio eshejjee meejjiya ojjaña pohuipohui shejjee mee
cani jamaya poaje ecuea epeejji cuana. Jama baꞌa: Jjeya beca cuana jjashajjaꞌajjaquiani.
Majoya aje quea huiso nee ojjaña pojjaꞌa jjashajjaꞌajjaqui mee cajeꞌyo Eyacuiñajjijo —
Jesosa poanaje.

Esohui eba meeꞌyojji
(Macoso 4.33-34)

34 Eꞌe, jiquio esohui ehuohuiꞌyo cuana Jesosaa ma bishejo nequiya huohui canaje.
Esohui ebameesahuajjijo ca ca oe huohui canaje. 35 Jamaya poanijo ohuaya Eyacuiñajjija

esohui huohuijjija esohui yahuajo nei nei jama acanaje. Jamaya aje yahuajo nei nei
Eyacuiñajjiya ojaya esohui huohuijji huohui mee ca poa Jesosajo baꞌa:
“Eyaya aje jja esohui huohuije esohui eba meejji. Yahuajo jiquio meshi panajeyo

majje ecuea dejja cuana ba meesahua jjima poanaje ecuea ejjashahuabaquiꞌyojji.
Jjeyahua ca ca ecuea ejjashahuabaquiꞌyojji ba meejeꞌyo, eyaya”.

Ehuohuiꞌyo siponejo ba mee canaje Jesosaa
36Majoya Jesosaa —Poquia iña —acanaje dejja cuana. Bishejo ani cuayaquiꞌyo majje

poquinaje equi yasijje. Dobiqui majje o shajjaꞌajjajji cuana o que poeyanaje. Huohuiꞌajja
canaje: —Jesosa, ¡ba meesahuacue ehuohuiꞌyo siponejo! Maya ecuanaja quea quehua.

37 Jamajjeya Jesosaa oya cuana huohui canaje: —Eꞌe, eya ojjañaja Edoe Mese anoso
banajji nei nei jama. 38 Que quea pame jayojja ojjaña dejja ojjaña meshijo baꞌe cuana.
Esoꞌ quea pame nee Eyacuiñajjija epeejji nei jayojja jama. Sipone soꞌ quea tai jayojja
eshahuaja epeejji cuana. 39 Joya dejja sipone soꞌ jeaajajji epo jayojja jama dejja mimishi,
e cuiajji nisho epo, Edosiquiana, de, Satanasa. Jiquio ecua epojja anoso jahuajo sejjajeyo
caꞌyonaje jama meshi oe poaje. Joya anoso sejjaꞌyojji ca ca Eyacuiñajjija esohuidojojji
cuana jama. 40 Jamajjeya jiquio ecua sipone pasiꞌyo majje dahuajea canaje jayojja jamaya
poaje dejja mimishi meshi oe poajo.

41—Eꞌe, eyaya ojjañaja EdoeMeseya esohuidojojji cuanahuoojeaje dejjamimishi cuana
iñaa, ona mimishi po meejji poani peaꞌai iñaa. 42 Iña majje jeajea cajeꞌyo cuaqui quea
quiyo nee nee yasijje. Jomajo pa neineijeꞌyo; eseꞌ ijjiayaijea cajeꞌyo cuaqui quea quiyo
nee neejo. 43Ecuea epeejji ca ca ecuea esohui jama acanijo baꞌe tiitiijeꞌyo eyajo eseja Chii
nijje quea jaꞌa nee nee, eshequi jaꞌajja, de —Jesosa poanaje.

Aquiana quea nahue ehuanaquehuaꞌyo
44Majoya Jesosaa huohui canaje pea esohui ebameesahuajji jama baꞌa: —Eyacuiñajjija

esohui cuana ojaya epeejji cuanajo jama peaꞌai baꞌa: Quejo aquiana pame quea nahue nee
nee bamajje dejja jjataqui canaje jomajo tii. Majoya oya quea bihui nee poquinaje. Ojjaña
ojaya aquiana cuana dojo canaje; quia canaje que sosejje. Jiquio ecua aquiana quea nahue
nee nee jjeshe canaje jama jayojja dejja Eyacuiñajji nijje jjapeequiani —Jesosa poanaje.

Pea esohui aquiana quea nahue nee neejo
45—Eyacuiñajjija esohui ojaya epeejji cuanajo jama peaꞌai baꞌa: Dejja aquiana nahue-

jjiya saꞌajja tiitii canajemei sisi siyosiyo copocopo quea nahue nee. 46Oemei sisi siyosiyo
copocopo quea nahue nee nee ba majje ojjaña ojaya aquiana quiaa dojo canaje mei
siyosiyo quea pame nee nee jjeshejji. Eya ca ca iña mei quea nahue nee nee quea pame
nee nee jama, ojjaña jaahuanajji —Jesosa poanaje.

Esohui nahuoo cuiashajajjijo
47—Eꞌe jojo nei pea baꞌeme epojji jamaya peaꞌai baꞌa: Nahuoo cuiashajajji jea cani cuaa

bae yasijje. Nahuoo cuiashaja cajje dobiquiani. Peapea nahuoo cuiashaja cani. 48 Quea
huiso yanijo nahuoo cuiashajajji cuaa meshijaji sahua huasijje jjequisohua cani. Majoya
pejo majje nahuoo cuana ba cani. Ojjaña nahuoo quea pame nee bio cani jjepai yasijje;
peajja ijjia ca ajja jojoya ca ca jeajea cani. 49 Jamaya poaje e poe oꞌoyajo. Esohuidojojji
cuana poeje; Eyacuiñajjija epeejji cuana ojjaña quea pame baꞌe chicha cajeꞌyo. Dejja
mimishi cuana ca ca jeajea cajeꞌyo cajaajojo. 50 Cuaqui quea quiyo nee nee yasijje
dobiquijeꞌyo tii tii. Jomajo siasiaꞌyoquije tii; eseꞌ ijjiayaijea cajeꞌyo quea nee poanijo —
Jesosa poanaje.

Esohui eyacua
51 Majoya Jesosaa oya cuana huohuiꞌajja canaje: —¿Aꞌa ecuea esohui quea jaꞌa nee?

¿Aꞌa jjabahuejjaquinaje?
—Eꞌe, quea jaꞌa nee.
52 Jamajjeya Jesosaa o shajjaꞌajjajji cuana acanaje: —Eꞌaquiana meseya ojaya aquiana

cuana etii, aquiana eyacua peaꞌai ojjaña cuana huohuiꞌajja cani. Jiquio ecua pea

huohuiꞌajja pea huohuiꞌajja acani jayojja jama esohui huohuijji poani, jjabahuejjaqui
majje, Jodio esohui huohuijjiya Eyacuiñajjija esohui yahuajo etehueꞌyo, ecuea esohui
eyacua peaꞌai pea cuana ba meesahua cani —poanaje.

Jesosa Nasanena meshi yasijje poquinaje
(Macoso 6.1-6; Noca 4.16-30)

53Majoya esohui huohuipajea majje Jesosa jomajo ani poqui oꞌoyanaje ojaya cuiñajji
yasijje, Nasanena huasijje. 54 Jodioja equi ojee ejjachichaquijji yasijje dobiquinaje. Esohui
huohui canaje. Ojaya esohui shajjaꞌajja majje Nasanenajo baꞌeca cuana quea tecue
poanaje. Oya Jesosa Joseja jea poso acanaje cuaa: —¿Yajjajje shai jiquio dejjaa Jesosaa
esohui quea jaꞌa nee nee huohui cani, de? ¿Eyacuiñajji jayojjaya jjaajaqui mee cani
emanojaa quea huiso nee, de? 55 Oya aje oe acui cacajji nei neija bacua ejja pojjaꞌa, oja
nae Mania bajjani, oja chahua cuana Jacobo, Jose, Simohui, Jonasa peaꞌai bajjani. 56 Oja
jjoꞌi cuana peaꞌai jiquiojo baꞌe, de. Jamajje ¿achejo joya Jesosaa ojjaña jiquio esohui ba
canaje soꞌo? —jamajjeya quea quene poanaje Jesosa nijje. Joseja jea poso cajaa acanaje.

57 Jamajjeya Jesosaa oya cuana jama acanaje baꞌa: —Eꞌe de, pea cuaa Eyacuiñajjija
esohui huohuijji shajjaꞌajja cani. Jamatii oja meshijo baꞌe cuana ojaya huapa pojjeama
cuana ca ca oe jjashajjaꞌajjaqui sa poꞌyo ajja.

58 Jamajjeya oya cuana jjashajjaꞌajjaqui sa po ajja. Jesosa Eyacuiñajjija bacua pojjeama
posojo, ohuaya emanojaa cuana oe pojji jjaajaqui mee caꞌyonaje, ma dejjaa ajjima acani
oe pojji nei acanaje Nasanenajo, Jesosaa.

14
Enodeya Huani sapa jajasejjajea mee canaje
(Macoso 6.14-29; Noca 9.7-9)

1-2 Jesosa Janineameshijo anijo, Janineameshi mese Enode bajjaniya shajjaꞌajja canaje
onaja ehuohuiꞌyo Jesosajo. Ma Enode pea emeshimese, Enode peaꞌai bajjani. Oya emeshi
mese Enodeja bacua ejja; oya Enode Antipa bajjani peaꞌai poanaje. Shajjaꞌajja majje ma
Enodeya Huani shequi oꞌoya posoya acanaje: —Eꞌe de, jiquio dejja aje oe Huani, ma
ona besameejji poa. Eꞌe pojjaꞌa oya manoꞌyo majje shequi oꞌoyanaje. Jamajjeya ohuaya
Eyacuiñajjiya jayojjaya acani —jamaya ohuaya ojo chacochacoani acanaje.

Yahuajo nei Jesosajo shajjaꞌajja jjimahuajo ma Enodeya Huani sapa jajasejjajea mee
canaje. 3 Eꞌe, yahuajo ma emeshi mese Enodeja edoe mese Penipeja ehuanase Enodiasi
bajjani Huani nijje quea quene poa. Jamajjeya ma Enodeya Huani iña mee canaje;
jeanobiajeamee canaje. 4Eꞌe, Huaniya yahuajoma Enode jama tecueame aca poa baꞌa: —
¡Miyaya aje oemique doeja Penipeja ehuanase Enodiasi aꞌa huanaꞌyojji! Jamaya pojjeama
Jodioja etehueꞌyo; quea mimishi.

5 Jamajjeya ohua tecuea cajje quenequenenaje Huani nijje. Quecua sa aca poa. Jamatii
quecua jjima; quea mete poanaje pea Jodio cuanajo. Eꞌe, quea huiso Jodio cuana
jjashahuabaquinaje Huani Eyacuiñajjija esohui huohuijji nei nei poanaje. 6 Jamatii
ma Enodeya o cuaya poa pojjajo ojjaña ojaya epeejji cuana iyaa canaje ojee ijjiaꞌijjiaa,
majamajaqui baa peaꞌai. Enodiasija bacuase peaꞌai oe nei majamaja nequinaje ojjañaja
ebajji, quea bihui nee epomeejji. EnodeAntipa quea bihui nee nee poanaje epona shoꞌijo.
7 Jamajjeya onijje miminaje jama baꞌa: —¿Ae shai sa poani miya? ¡Huohuicue mo! Eyaya
miya quiaje. Eꞌe jojo nei nei she, coya miya sañaya aje mi quiaje —acanaje Enodeya.

8 Jamajjeya epona shoꞌi poquinaje ojaya enaese Enodiasi huohuiya.
—Eꞌe —oja nae poanaje—, eꞌe ¡Huani sapa jajasejjajea meequicue, she!
Epona shoꞌi poe oꞌoyanaje Enode que. Huohui canaje jama baꞌa: —Huani, ma ona

besameejji poani ejeanobia jaa. ¡Ojaya esapa jajasejjajeaꞌyo majje piatojo jjequicue
jjeyahua nei! Maya eya sa poani.

9 Shajjaꞌajja majje emeshi mese Enode quea ajjajja nee nee poanaje. Jamatii ojaya
esohui epona shoꞌi nijje ojjaña ojaya epeejji cuanaa shajjaꞌajja canaje. Jamajjeya ojaya

esohui pajea ajja, Enodeja. Jamajjeya ohuaya sohuinano cuana huoojea canaje: —¡Epona
shoꞌija esohui jayojja jama acue! 10 ¡Huani ma ejeanobia jaa oe sapa jajasejjajeaquicue!
—poanaje.

11 Jjeya nei sohuinano cuana poquinaje Huani que. Huani sapa jajasejjajea caꞌyonaje.
Esapa jjequi canaje piatojo. Epona shoꞌi quia canaje. Majoya ohuaya Huanija esapa oja
nae yasijje quia cañaquiꞌyonaje, epona shoꞌiya.

12 Majoya Huani shajjaꞌajjajji cuana poeꞌyonaje o dojoꞌyohua emojeaꞌyojji. Mojeaꞌyo
majje papoquiꞌyonaje Jesosa huohuiya.

Jesosaa 5.000 dejja cuana bobia canaje
(Macoso 6.30-44; Noca 9.10-17; Huani 6.1-14)

13 Jesosa Huani emanoꞌyo shajjaꞌajja majje o shajjaꞌajjajji cuana nijje sohuaquinaje
bishe aijo quima huasijje.

Jamatii ma bamajje quea huiso dejja cuana cuiñajji cuanajo baꞌe ejiojjijje poquinaje Je-
sosa baa. Poquicuajinaje ma Jesosa besapoquije yasijje. Onaya jjaja ebionei aniñaquinaje
Jesosa hui que añaquiya. 14Quijje pishana Jesosa o shajjaꞌajjajji cuananijje baꞌeñaquinaje.
Bishe aijo ani nequisohuaquinaje etaja huasijje. Quea huiso nee nee dejja cuana ba
cañaquinaje. Onajo quea yeno jjashahuabaquinaje, quea huiso emanojaajo, quea nee
jaajo peaꞌai. Jamajjeya ojjaña huaquia mee caꞌyonaje, jjaajaqui mee caꞌyonaje, Jesosaa.

15 Siniajo Jesosa que poe majje o shajjaꞌajjajji cuaa huohui canaje jama baꞌa: —Jesosa,
sinia coma, de. Jiquiojo chamaꞌ equi, chamaꞌ bobi peaꞌai. ¡Dejja cuana huoojeacue
cuiñajji sisi cuana huasijje oja bobi jjesheya!

16—Chojja. Caꞌaniahua cuana. ¡Bobiacue oe miquiaaya! —Jesosaa acanaje.
17—¿Yajja yajji? Oya cuana quea huiso nee nee aña ebobiajji. Ecuanaja bobi oe pojji

yani. Me oejje pahui, beca nahuoo sisi peaꞌai yani —poanaje cuana.
18—¡Comaya jjajja oe yacua yecue! —Jesosa poanaje—. 19Ojjaña cuana jama acue peaꞌai

baꞌa: “¡Ojjaña anioquecue sipone biajje!” acue.
Anioque mee canaje sipone biajje. Majoya pahui me oejje huiso, nahuoo sisi

becanejjijji peaꞌai jjeshe majje Jesosaa eyahuasijje jjabajeasohuaquinaje. Eyacuiñajji
bihuia canaje. Eyacuiñajji nijje bobijo mimi majje pahui miji canaje, nahuoo sisi peaꞌai.
O shajjaꞌajjajji que quia canaje, Jesosaa. Majoya ohuaya bobi quia canaje dejja cuana
huasijje. Quia ca poquije quea huiso nee nee jjapanaqui poquipoquinaje bobi, de.
20 Ojjaña jejje majje eshajjaꞌajjajji cuaa chicha caꞌyonaje bobi ojjañaja ijjiasejja. Jjepai
ai yasijje iya caꞌyonaje. Quea huiso nee poanaje; 12 jjepai huisome bobi eꞌijjiasejjaja
ecuatajea poanaje. 21 Quea huiso nee nee bobi ijjia mee canaje, de, 5.000 dejja. Epona
cuana, eshoꞌi cuana peaꞌaiya quea huiso nee nee ijjia canaje.

Jesosa bae ena biajje poquinaje
(Macoso 6.45-52; Huani 6.16-21)

22Majoya siniajo Jesosaa o shajjaꞌajjajji cuana huoojea canaje. Jama acanaje baꞌa: —
¡Bishe ai yasijje nequisohuaquicue! ¡Bae ojjemiji yasijje besapoquicue! Quijje eya poquije
mi que pea dejja cuana quea huiso nee nee cuana huoojeaꞌyo majje —poanaje.

23 Majoya dejja cuana quea huiso cuana huoojeaꞌyo majje eyiyo huasijje jaaso-
huaquinaje oe nei oja Chii nijje mimiya. Mecajje Jesosa oe nei aninaje eyiyojo. 24 Jesosa
eyiyojo anijo o shajjaꞌajjajji cuaa bishe ai quea huesha nee dojo canaje. Bae yiyesamajo o
epojo beni quea quemo poeyanaje. Enashajohua bishe ai janobajjima nei nane canaje,
cuio canaje enaa. 25 Mecashono Jesosa eyiyojo ani o que poquinaje ena biajje. 26 O
shajjaꞌajjajji cuaa Jesosa quea huesha pishana ena biajje jeojeojebeje bamajje quea ajjajja
nee nee poanaje. Quea metejo taaanaje; jama poanaje baꞌa: —¡Coya ae shai poeje baꞌa!
—siasianaje—. ¡Coya eshahua, de!

27 Jamajjeya Jesosa onijje miminaje. Jama poanaje baꞌa: —¡Aꞌa quea mete pojji! Eya jja
iña iquio, eshahua pojjeama. ¡Quea jaji nee pocue!

28 Jamajjeya Penohua jama huohuime acanaje baꞌa: —Ecuea Emeshi mese, miya

enequiya jjejojoya, ¡eya mi que poqui meecue ena biajje!
29—Eꞌe Peno, ¡poecue! —oya acanaje Jesosaa.
Jamajjeya Peno bishe aijo ani nequioquequinaje. Ena biajje Jesosa que poquinaje.

30 Jamatii poqui pishana majje beni tii tii, enashajo quea quemo nee nee ba majje
metenaje, de. Mete majje jaadobiꞌajjaquinaje Peno. Taaanaje: —Jesosa, ¡eya huiꞌijeꞌyo!
¡Iñacue mo, oe! —poanaje.

31 Jesosaa meꞌ iñacuaji canaje. Peno jama acanaje baꞌa: —¿Apiojji acuae mi meteani
soꞌo? ¿Aꞌa eya quea caꞌa nee nee miquea ba jjima?

32Majoya Jesosa Peno nijje bishe ai yasijje anisohuaquiꞌyajo beni nequioquequinaje.
33 Jamajjeya ojjaña cuana bishe aijo aniya Jesosa bihuia canaje. Jama poanaje baꞌa: —¡Eꞌe
jojo nei miya Eyacuiñajjija Bacua Ejja oe nei!

Cuichi cuana huiꞌi ca ya poa meshi yasijje Jenesaneꞌ meshi yasijje besapoqui oꞌoyanaje
(Macoso 6.53-56)

34 Majoya bae ai ojje miji yasijje Jenesaneꞌ meshi yasijje besapoqui oꞌoyanaje Jesosa.
Baꞌeñaquinaje. 35Dejja cuanaja jomajo baꞌeja Jesosa eba poanaje yahuajo. Jamajjeya oya
ba oꞌoya majje ojjaña cuana iyaa meequi canaje Jesosa que. Jamajjeya ojjaña emanojaaca
cuana Jesosa que ye canaje. 36 Jama huohuiꞌajjame acanaje cuaa baꞌa: —Jesosa, ¡ojjaña
emanojaaca cuana che mique daqui iñaꞌajja meecue ehuaquiaꞌyojji! —acanaje.

Ojjaña oja daqui cuema iñaꞌajja majje jjaajacuajiquiꞌyonaje, huaquiaꞌyonaje peaꞌai, de.
15

Dejja quea jjashahuabaqui tai po majje quea tai poani
(Macoso 7.1-23)

1Majoya Paniseo cuana Jodio esohui huohuijji cuana peaꞌai Jenosanenajo baꞌe Jesosa
que poeyanaje. Oya huohuiꞌajja canaje: —Esohui huohuijji, ¿apiojji acuae mi mi
shajjaꞌajjajji cuana etiiquianaja ehuohuiꞌyo jama po ajja? 2 Eꞌe, ijjiaꞌijjia jjimahuajo emeꞌ
topo neinei ajja, de.

3 Jesosaa sajaꞌa canaje jama baꞌa: —Miquianaya acuae ¿ae poani peaꞌai? ¿Apiojji
acuae miquianaaya Eyacuiñajjija esohui pajeaꞌyaña etiiquianaja ehuohuiꞌyo yajji nisho?
4 Eꞌe, Eyacuiñajjija esohui jama poani baꞌa: “¡Mique chii, miquea enaese etii peaꞌai
jaahuanacue! ¡Joya oja chii, oja nae peaꞌai cajaa acajo cajajahuejjajea caꞌyahua cuaa,
meiya!” 5Miyaya ca ca jama huohui taime yaña baꞌa: “Dejja oja chii etii nijje, oja nae etii
nijje pojjaꞌa mimije jama baꞌa: “Eyaya miya ebaꞌe meesahuajji pojjeama. Chojja, eyaya
ecuea aquiana Eyacuiñajji yasijje quiaña o bihuiajji”. 6 Jamajjeya oja chii etii, ojaya enaese
etii peaꞌai pajea meeaña. Peaꞌai Eyacuiñajjija esohui pajea meeꞌyo sa aña etiiquianaja
ehuohuiꞌyo yajji nisho. 7 ¡Miya ca mi ca oe jjadasiaquijji nei nei! Eyacuiñajjija esohui
huohuijji Isaiaja esohui mijo eꞌe jojo nei yahuajo nei poa. Eꞌe, yahuajo nei Eyacuiñajjiya
Isaia tehue mee ca poa jama baꞌa:
8 “Jiquio dejja cuanaa eya bihuia nisho cani. Jamatii jjashajjaꞌajjaqui ajja.
9 Jamajjeya ecuea equi yasijje jjachichaquiani ejjachichajeaquijji. Ohuaya ojaya ej-

jashahuabaquiꞌyojji huohui cani, ecuea esohui pojjeama”.
Jamaya Isaiaa yahuajo nei tehue ca poa miquianajo —Jesosa poanaje.

10 Jamajjeya Jesosaa pea cuana huasijje jama huohuime acanaje baꞌa: —¡Shajjaꞌajjacue,
jjabahuejja neineiquicue oe! 11 Bobi cuana, ojjaña aquiana enabajje dobiquianijo poj-
jeamamiquianaya quea mimishi poani. Chojja. Quea jjashahuabaqui tai po majje esohui
quea tai enabajje cuayaquianijo ca ca quea mimishi poani. Eyacuiñajjiya miquianaya ba
cani quea mimishi —Jesosaa acanaje.

12Quijje o shajjaꞌajjajji cuaa Jesosa huohui canaje jama baꞌa: —Jesosa, miquea esohuijo
Paniseo cuana quea quene poani minijje —poanaje.

13 Jesosaa oya cuana sajaꞌa canaje jama baꞌa: —Ojjaña acui ecue Chiija eyajo anija
bana pojjeama ohuaya chiyojea cajeꞌyo jiquio ecua ohuaya ojaya epeejji nisho acajeꞌyo
jama. 14 Jamajjeya ¡aꞌa Paniseo cuanajo quea mete pojji! Oya cuaa aje oe esohui huohui
cani quea tai, quea jaꞌa pojjeama. Cojjamaꞌ jayojja jama poani, de. Cojjamaa pea
cojjamaꞌ mepejjejea cani jayojja o peaꞌai oquejeaquijeꞌyo jjani yasijje. Cojjamaꞌ jayojja
dejja mimishi pea dejja mimishiya dojo cajje cuaqui yasijje poquijeꞌyo onijje tii —jamaya
Jesosaa acanaje.

15 Penohua Jesosa huohuiꞌajja canaje: —Jesosa, ecuanajaya ca ca esohui quea quehua
miquea. ¡Ba meesahuacue mo!

16—¿Aꞌa ecuea esohui miquianajaya ba jjima peaꞌai? —Jesosa poanaje—. ¿Aꞌa miquea
eba pojjeama? 17Ojjaña bobi, pea aquiana peaꞌai enabajje ijjiajea see ai yasijje dobiquiani.
Quijje jamatii seejea cajeꞌyo. 18 Joya quea tai jjashahuabaquianiya ca ca esohui tai
jeacuaya cani. Maaya oya quea tai po mee caꞌyani; quea mimishi Eyacuiñajjiya oya ba
cani. 19 Eꞌe, jjashahuaba taiqui majje pea quecua cani, onaja eponajo baꞌe sa poani, peaja
yahuejo baꞌe sa poani, quehuajje cojjo cani, sii cani, siajje poani, mimijajiani peaꞌai. 20Eꞌe,
joya jama acanijo Eyacuiñajjiya ba cani quea mimishi; bobi ijjia cani emeꞌ shacua neinei
jjimajo pojjeama quea mimishi poani.

Cananea epona Jesosa que poeyanaje
(Macoso 7.24-30)

21 Majoya Jesosa Jenesaneꞌ meshijo ani poquinaje Sinono meshi yasijje, Tino meshi
yasijje peaꞌai. 22 Jomajo poquiani oe Cananea epona ma meshijo baꞌe o que poeyanaje.
Oya Jodio pojjeama. Jamatii ejiojjijje poquije taaa majamaja poquinaje: —Emeshi Mese
nei, Dabija osecua, ¡ejo jjashahuabaquicue! Ecue bacua piona quea sapa niñe jaa. Quea
nee nee poani, quea mano.

23 Jamatii Jesosaja oya sajaꞌa jjima. Jamajjeya ojaya eshajjaꞌajjajji cuana Jesosa nijje
miminaje: —Jesosa, ¡epona huoojeacue! Joya ese nijje taaajebeje.

24 Jamajjeya oya cuana sajaꞌa canaje Jesosaa: —Oya Jodio pojjeama. Eyacuiñajjiya eya
huoojea canaje Jodio cuana saꞌajjaꞌyohua. Oya cuana ñajjajja ecuaquishoꞌyo jayojja jama
poquiquehuani Eyacuiñajjijo.

25 Jamatii epona Jesosa que poe majje ecuiꞌoshajjajo nequiñanaje; jama poanaje baꞌa:
—Emeshi Mese nei, ¡ecuea ebacua piona jjaajaqui meeꞌyocue, quea mano nee nee jaa!

26 Ma epona Jodio pojjeamajo huapa jayojja sajaꞌame acanaje Jesosaa: —¿Aꞌa acuae
ecue bacuaja bobi jeaje iñahuehua que? ¿Aꞌa cuae jamaya quea pame? —poanaje.

27 Epona quea shoe jama jjejojo jama poanaje baꞌa: —Eꞌe, Emeshi Mese. Jamatii o
huonejjiya ijjia canijo, iñahuehuaa ehuonejjija ijjiasejja caꞌijjia cahua —poanaje.

28 —Epona, miya ca mi ca oe quea jaꞌa nee, quea pame nee ejo jjashahuabaquiani.
Jamajjeya eyaya miquea esohui jayojja jama ajeꞌyo. Jjeya nei miquea ebacua piona
jjaajaqui meejeꞌyo —Jesosaa acanaje.

Jamajjeya jjeya nei oja bacua piona jjaajaquiꞌyonaje; quea aja nee poꞌyonaje.
Jesosaa quea huiso emanojaaca huaquia mee caꞌyonaje

29 Majoya Jesosa jomajo ani ejiojjijje poqui oꞌoyanaje Janinea bae sahuajje. Eyiyo
huasijje jaasohuaqui majje anioquenaje. 30 Quea huiso nee nee poeyanaje; o que
jjachichaquinaje. Jjequi canaje emanojaaca cuana: quibojjisha cuana, cojjamaꞌ cuana,
jiojjijjajja cuana, mimiꞌajja cuana peaꞌai, peapea epoꞌyo cuana peaꞌai huanaoquea canaje
cuaa Jesosa pejjejo ejjaajaquiꞌyojji. Ojjaña cuana jjaajaqui mee caꞌyonaje, huaquia mee
caꞌyonaje, de, Jesosaa. 31 Ba majje ojjaña cuana quea bihui nee nee poanaje. Eyacuiñajji
bihuia neinei canaje: —Eꞌe, e, mimiꞌajja cuana quea jaꞌa mimi mee caꞌyonaje; jiojjijjajja
jeo mee caꞌyonaje; quibojjisha jjaquibopiqui mee caꞌyonaje; cojjamaꞌ quea cojja jaꞌa po
mee caꞌyonaje, jjabaqui mee caꞌyonaje peaꞌai. Ma ecua ohuaya jjajaꞌaqui jjimahua Isaeni
cuana nijje acaninaje, jamaya aje jja oe jjeya acani, Jesosaa —acanaje cuaa.

Jesosaa quea huiso cuana bobia canaje, 4.000
(Macoso 8.1-10)

32Majoya Jesosaa o shajjaꞌajjajji iyaa canaje. O que poeyajo huohui canaje jama baꞌa:
—Jiquio dejja cuana enijje poani beca cahuime. Ojaya bobi oe poanaje. Jamajjeya ojo eya
quea yeno jjashahuabaquiani bobimajo. Oja equi yasijje huoojea sa poꞌyo ajja. Quea shoe
nee nee; ejiojjijo bobi yasijje po chanaꞌ.

33 O shajjaꞌajjajji cuaa Jesosa sajaꞌa canaje: —Jiquiojo chamaꞌ bobi, dejjamaꞌ. ¿Yajja
yajji? Oya cuana quea huiso nee nee ebobiajji. ¿Achacua pahui ejjeshejji ojjaña bobiajji?

34—¿Ache huiso pahui miquea yani? —Jesosaa huohuiꞌajja canaje.
—Me oejje beca peaꞌai, 7 pahui yani. Nahuoo sisi oe pojji yani peaꞌai —acanaje cuaa.
35 Jamajjeya Jesosaa ojjaña ejjachichaquiani cuana jama acanaje baꞌa: —¡Meshijo

anioquecue! —acanaje.
36 Majoya ma 7 pahui, nahuoo sisi peaꞌai jjeshe majje Eyacuiñajji nijje, oja Chii nijje

miminaje bobijo. Pahui, nahuoo peaꞌai miji canaje, Jesosaa. O shajjaꞌajjajji que quia
canaje. Majoya ohuiya dejja cuana huasijje quia canaje. Quia ca poquije quea huiso
nee nee jjapanaqui poquipoquinaje, bobi. 37 Jamajjeya ojjaña cuaa ijjia canaje, quea jejje
poanaje, de. Ijjia majje o shajjaꞌajjajji cuaa bobi eꞌijjiasejja jjepai aijo chicha caꞌyonaje.
Quea huiso poanaje, 7 jjepaime. 38 Eꞌe, dejjaa quea huiso nee neeya bobi ijjia canaje,
4.000 dejjaa. Quea huiso nee epona cuana, eshoꞌi cuana peaꞌaiya ijjia canaje. 39Majoya
Jesosaa ojjaña cuana huoojea canaje ojaya equi yasijje. Majoya Jesosa o shajjaꞌajjajji
cuana nijje bishe ai yasijje nequisohuaquinaje. Besapoquinaje ojje, pea meshi yasijje,
Majadana meshi yasijje.

16
Jodio etiiya Jesosaa acani quea pame ba sa acanaje
(Macoso 8.11-13; Noca 12.54-56)

1Majoya Paniseo cuana, Sanoseo cuana peaꞌai poeyanaje Jesosa que. Oya cuaa Jesosa
Eyacuiñajjija huoojeaꞌyo pojjeama poso acanaje. Jamajjeya jama anisho canaje baꞌa: —
Esohui huohuijji Jesosa, ¿aꞌamiya Eyacuiñajjija huoojeaꞌyo nei ojjaña jaahuanajji pojjaꞌa?
¡Ejjabaꞌajjaqui soꞌo! ¡Eyacuiñajjiya jayojja jama acue ecuanaja ebajji! ¡Eyajo oe panacue!
—acanaje Paniseo cuaa.

Jamatii Paniseo cuaa Jesosa Eyacuiñajjija huoojeaꞌyo pojjeamaposo acanaje. Jamajjeya
pea Paniseo cuana nijje jama poanaje baꞌa: —Chojja, Jesosa Eyacuiñajjija huoojea
pojjeama. Jamajjeya Eyacuiñajjiya jama pojjeama mi pana cajo, capajea caꞌyahua.

2 Jesosaa oya cuana sajaꞌa canaje: —Eshequi oquequiajo bo huoꞌohuoꞌo poanijo
miquianaaya huohuiaña: “Eꞌe, de, mecahuajje quea jea poaje eshequi, ena epojji
pojjeama”. 3Mecajjeahua ca ca quea apo nee nee poanijo miquianaya jama poani baꞌa:
“Eꞌe de, quea apo; jjeya ena poaje”. Eꞌe —Jesosa poanaje—, eyahuasijje bo ba majje
miquianaaya huohuiaña ena chamaꞌ pojjaꞌa, ena poaje pojjaꞌa. Jamatii Eyacuiñajjija
esohuijo miquianajaya ba jjima ache shono ojjaña jaahuanajji poeje. ¿Apiojji miquea ba
jjima? 4Miquianaaya Eyacuiñajjija esohui pajea yaña. Jamajjeya Eyacuiñajjiya pana cani
ba majamaja sa poani. Jamatii Eyacuiñajjiya Jjona yahuajo nei nei aca poa jayojja jama
ohuaya jjeyahua acaje miquea ebajji.

Jamajjeya Jesosaa oya cuana jea canaꞌyonaje jjabahuejjaqui ajjajojo.
Paniseoja esohui tai pahui shejjee meejji jayojja
(Macoso 8.14-21)

5 Majoya bae ojje miji yasijje besapoquianijo Jesosa shajjaꞌajjajji cuana
jjashahuabaquinaje. Jama poanaje baꞌa: —Eꞌe de, ecuanaa bobi pajeaꞌyonaje.

6 Jamajjeya Jesosaa oya cuana huohui canaje: —¡Quea jaꞌa nee jjashahuabaquicue!
Paniseo cuana, Sanoseo cuana peaꞌaija pahui shejjee meejjijo miya quea tai poaje.

7 Jamajjeya o shajjaꞌajjajji cuana ojee mimimiminaje: —Eꞌe pojjaꞌa oya jama poanaje

ecuanaja pahui ye jjimajo.
8 Ojaya ejjashahuabaquiꞌyojji Jesosaja eba poanaje. Jamajjeya oya cuana acanaje: —

¿Apiojji acuae jja nequiana ojeemimimimiani pahuijo? ¿Aꞌa jja nequianajaya eya ba jjima
quea caꞌa nee nee? 9 ¿Aꞌa jja quiana ejo jjashahuabaqui jjima tii? Eyaya me oejje pahui
miji majje quea huiso dejja bobianaje, 5.000 dejja. ¿Aꞌa jja miyaya maya pajeaꞌyonaje?
Ijjiaꞌijjiajeyo majje acuae jjaya ¿ache jjepai huiso chichaꞌyonaje pahui? 10 Oya jayojjaya
me oejje beca pahui, 7 pahui miji majje quea huiso dejja bobianaje, 4.000 dejja. Majoya
miyaya pahui ¿ache jjepai huiso chichaꞌyonaje soꞌo? ¿Aꞌa ya pajeaꞌyonaje? 11 Eyaya
miquianaya huohuinaje jama baꞌa: “Paniseo, Sanoseo peaꞌaija pahui shejjee meejjijo
quea tai miya poaje” —Jesosa poanaje.

12 Jamajjeya o shajjaꞌajjajji cuana jjabahuejjaquinaje Jesosaa huohui cajje: —Eꞌe,
Paniseo, Sanoseo peaꞌaija ehuohui taijo se quea tai poaje; pahui shejjeemeejjijo pojjeama
Jesosaa huohui canaje —poanaje.

Penoja esohui quea pame Jesosajo
(Macoso 8.27-30; Noca 9.18-21)

13 Majoya Jesosa Pinipo meshi yasijje poquinaje. Sesanea huasijje poquijeya o
shajjaꞌajjajji huohuiꞌajja canaje Jesosaa: —Dejja cuana acuae jja ¿yajja poani ejo, ojjañaja
Edoe Mesejo? ¿Aꞌya cuae eya?

14 Oya cuaa sajaꞌa canaje: —Beca cuana jja jama poani baꞌa: Miya Huani, ma ona
besameejji poa shequi oꞌoyanaje poso ca jja mi ca acani. Pea cuana aje jja oe jama poani:
Miya Enia, Eyacuiñajjija esohui huohuijji yahuajo nei nequia poa. Pea poani jama baꞌa:
Miya Jenemia pojjaꞌa pea esohui huohuijji yahuajo nei nequia poa pojjaꞌa. Oya cuana
yahuajo nei manoꞌya poa shequi oꞌoyanaje poso ca jja mi ca acani cuaa —poanaje o
shajjaꞌajjajji.

15 Jamajjeya Jesosaa oya cuana huohuiꞌajja canaje: —¿Miya acuae yajja poani ejo?
¿Aꞌya cuae eya?

16—¡Miya ca ca Eyacuiñajjija Bacua Ejja oe nei, oja huoojeaꞌyo ojjaña jaahuanajji! —
Simohuiya Jesosa sajaꞌa canaje.

17 Jamajjeya Jesosaa oya jama acanaje baꞌa: —Simohui, Jjonaja bacua, ¡quea bihui
nee pocue! Ecue Chii eyajo aniya miya ba meesahua cani eya oja huoojeaꞌyo ojjaña
jaahuanajji. Dejjaa pojjeama miya ba meesahua cani, de. 18 Jamajjeya eyaya miya
huohuiaña miya bajjani aje Peno, esejaya esohuijo Mei bajjani. Eyacuiñajjija esohui eꞌe
jojo nei ejo eyayamiyahuohuimeesahuajeꞌyo ecuea epeejji cuanaquea caꞌa nee epoꞌyojji.
Equimei jiyo nei jayojja jamaquea caꞌa neenequi tii jayojja jama ecuea epeejji cuana quea
caꞌa nee nequi tiitiijeꞌyo; ejeabichajeaꞌyojji pojjeama Edosiquianaja, eshahua cuanaja
peaꞌai.

19 —Eya Emeshi Mese nei jiquio meshijo poajeꞌyo. Jamajjeya aje miya huoojeaña
ecue sohui huohuiya. Ecuea esohui esecue caꞌapejojji jayojja jama eyahuasijje edobiqui
meeꞌyojji. Jamajjeya ecuea esohui ba majje miyaya huohuije ache ebaꞌejji quea mimishi
Eyacuiñajjija botiꞌama. Miyaya huohuije peaꞌai ache ebaꞌejji quea pame nee Eyacuiñajjija
eyajo anija quea boti nee.

20 Majoya Jesosaa o shajjaꞌajjajji cuana huohui neinei canaje jama baꞌa: —Eꞌe, eya
Eyacuiñajjija huoojeaꞌyo ojjaña jaahuanajji. Jamatii ¡aꞌa oe jihuohuijji soꞌo! —poanaje.

Ojaya emanoꞌyojjijo Jesosa miminaje
(Macoso 8.31–9.1; Noca 9.22-27)

21Majoya Jesosaa o shajjaꞌajjajji cuana huohui coo canaje ojaya emanoꞌyojjijo: —Eya
quijje Jenosanena huasijje poquije. Jomajo Moisesija etehueꞌyo huohuijji cuaa, Jodio etii
bajjani cuaa peaꞌai, Eyacuiñajji nijje emimijji etii cuaa peaꞌai eya quea huiso cuia cajeꞌyo.
Quea nee nee poajeꞌyo eya. Quijje yamomanojeꞌyo ohuame cacamee cajje. Jamatii beca
cahuime po majje mo shequi mee caje oꞌoya ecue Chiiya —acanaje.

22 Jamajjeya Peno quea yeno nee poanaje Jesosajo. Oya oe nei iyaa canaje, Penohua.

Jama poanaje baꞌa: —Chojja, ecuea Emeshi Mese, miya Eyacuiñajjiya jaahuana cajeꞌyo.
Peaa aje oe miya enapajji pojjeama, equecuaꞌyojji pojjeama jja mi, de.

23 Jamajjeya aje jja oe Jesosaa oya Peno cojja ba neinei cani jama tecueame acanaje
baꞌa: —Peno, ¡aꞌa jamaya mimijji! Miya e dasiajji nisho epo jayojja mimiani. Miya
Edosiquiana Satanasa jama mimiani. Jjashahuabaquiani quea tai, dejja jama; Eyacuiña-
jjija ejjashahuabaquiꞌyojji jama pojjeama —poanaje.

24 Jamajjeya Jesosa ojjaña o shajjaꞌajjajji nijje jama miminaje baꞌa: —¡Ojjaña joya
enijje eꞌe jojo nei jjapeequiꞌyo sa poani Eyacuiñajjija esohui jayojja jama baꞌecue! Eꞌe,
e jayojjaya jja enijje capoquiahua, jamatii onaa napa cajje aje jja oe quea nee poajeꞌyo
pojjaꞌa. 25 Eꞌe, ojjaña joya Eyacuiñajjija esohui jayojja jama baꞌe sa po ajja aje oe baꞌe
tiitii ajja enijje. Joya ecuea esohui jayojja jama baꞌe sa poani ca ca baꞌe tiitiijeꞌyo enijje
eyajo. 26 Eꞌe pojjaꞌa dejjaa quea huiso nee nee aquiana ojaya yajji chicha caje. Jamatii
oya cuana cuaqui yasijje jeajea cajo, ojjaña ojaya aquiana cuana edojojji pojjeama. ¿Aꞌa
ojjaña ojaya aquiana cuana Eyacuiñajji yasijje quia cajo, oya cuana cuaquijo ani cuayaqui
mee cajeꞌyo? ¿Aꞌa Eyacuiñajjiya oya cuana onijje eyajo baꞌe mee cajeꞌyo ma aquiana
quea huiso nee nee sosejje? Chojja. 27 Eꞌe jojo nei eya ojjañaja Edoe Mese poeje oꞌoya.
Quea jeajahua nee nee, quea caꞌa nee nee poejeꞌyo. Eya esohuidojojji quea huiso nee
nijje poejeꞌyo. Poe majje eyaya ojjaña cuana sosequiajeꞌyo. Ojjaña baꞌenaje jayojja eyaya
sosequiajeꞌyo. 28 Eꞌe jojo nei eya ojjañaja Edoe Mese ojjaña huoojeaꞌyojji quea caꞌa nee
nee poajeꞌyo. Beca cuaa jiquiojo nequiya jjaja mo jamaya ba caje manoꞌyo jjimahuaa —
Jesosaa o shajjaꞌajjajji cuana acanaje.

17
Jesosa quea cojja jiji poanaje oja Chii nijje mimianijo
(Macoso 9.2-13; Noca 9.28-36)

1 Quijje pishana me oejje pea emejje oe cahuime po majje Jesosa poquinaje o
shajjaꞌajjajji nijje pea beca peejjima dejja nijje, Peno nijje, Satiaco, oja doe Huani nijje
peaꞌai. Mahuiso dejja nijje poquinaje eyiyo huasijje quea huesha nee. 2 Jocuama nequi
oya Jesosa jjahuapaquiꞌyonaje; quea cojja jiji nee poanaje, eshequi jayojja poanaje, quea
jeajahua nee nee. Oja daqui quea oshe nee nee, bo oshe jayojja poanaje. 3Moisesi, Enia
peaꞌai ma yahuajo nei baꞌya poa Jesosa nijje mimimiminequi ba canaje o shajjaꞌajjajji
cuaa. Moisesi, Enia peaꞌai Jesosa nijje mimimiminequinaje Jesosa onaja mimishijo
emanoꞌyojji jjejojoya. 4 Jamajjeya Peno Jesosa nijje jama poanaje baꞌa: —Eꞌe EmeshiMese,
jiquiojo ecuana canequiquiahua, quea pame nee. Pea beca peejjima equi sisi ecuaaya
caꞌiyaahua miquea, Moisesija, Eniaja peaꞌai ebaꞌejji.

5 Peno mimianijo tii bo quea oshe nee nee nequioquenaje. Queya canaje huojaa.
Shajjaꞌajja canaje Eyacuiñajji jama poani baꞌa: 6—Jiquio ecuea ecue Bacua Ejja quea jea
nee nee. Eya ojo quea bihui nee nee. ¡Oya oe shajjaꞌajjacue!

O shajjaꞌajja majje quea mete nee nee poanaje Peno, Satiaco, Huani peaꞌai. Meshi
yasijje hui oquequinaje. Ecuiꞌoshajjajo nequinaje. 7 Jamajjeya o que poeyanaje Jesosa.
Napa canaje emeya.

—¡Nequisohuacue! ¡Aꞌa quea mete pojji! —Jesosa poanaje.
8 Jamajjeya oya cuana nequisohuanaje. Jesosa oe nei nequi bajea canaje.
9Eyiyojo jaaoquequijeꞌyomimimimi jaaoqueꞌyonaje. Jesosaama ojjañaja EdoeMeseya

acanaje jama baꞌa: —¡Ma miya eyiyojo banaje aꞌa jihuohuijji! ¡Quijje eya emanoꞌyojaa
shequi oꞌoyajo mo oe pea cuana huohuicue! —Jesosaa acanaje.

10 Jamajjeya oya cuaa huohuiꞌajja canaje: —Jesosa, Moisesija etehueꞌyo huohuijji
poaniya jama acani baꞌa: “Enia oe ebionei capoeꞌyahua Eyacuiñajjija huoojeaꞌyo ojjaña
jaahuanajji poe jjimahuajo”. ¿Yajjajje acuae Moisesija esohui huohuijji cuaa jama acani?
—poanaje Peno, Satiaco, Huani peaꞌai.



MATEO 17:11 37 MATEO 17:25
11 Jesosaa sajaꞌa canaje jama baꞌa: —Eꞌe jojo nei Enia jayojja jama oe dejja ebionei

epoejji, ojjaña cuana ejo eꞌe jojo nei ejjashahuabaqui meesahuajji. 12 Eꞌe, Enia jama ca ca
oe yahuajo pishana poeyanaje. Jamatii Jodio cuanaja oya ba jjima poa. Pea poso acanaje.
Jamajjeya cuia caꞌya poa. Jamaya peaꞌai eya acajeꞌyo cuaa. Eya ojjañaja Edoe Mese quea
nee nee po mee cajeꞌyo cuaa —poanaje Jesosa.

13 Jamajjeya o shajjaꞌajjajji cuana jjashahuabaqui nequinaje. Jama poanaje: —Eꞌe de,
oya Huanijo mimiani, ma ona besameejji poajo. Eniaa jama sohui huohuime acanaje
Huaniya, de —poanaje Peno Satiaco nijje Huani peaꞌai nijje.

Eshoꞌi niñepoquipajea mee caꞌyonaje Jesosaa
(Macoso 9.14-29; Noca 9.37-43)

14 Eyiyojo nequi jaaoqueꞌyo majje Jesosaa, o shajjaꞌajjajjiya peaꞌai ba cañaquinaje
quea huiso cuana ejjachichaqui nequica. Oe dejja Jesosa que poeyanaje. Ecuiꞌoshajjajo
nequiya huohuiꞌajja canaje: 15 —Emeshi Mese Jesosa, ¡ecuea ebacua ejjajo quea yeno
jjashahuabaquicue! Oya quea mano nee nee, niñepoqui poani. Niñepoqui majje ena
huasijje jea cani, cuaqui yasijje peaꞌai jea cani. 16 Eyaya oya yenaje mi shajjaꞌajjajji cuana
huasijje. Jamatii niñepoquipajea ajja.

17 Jesosaa ojjaña cuana acanaje: —¡De! ¿Ache shono acuae jja nequiana ejo
jjashahuabaquije eꞌe jojo nei? Quea sapa caꞌa mi coma. ¿Ache cahui huiso minijje nequi
majje miyaya eya bajeꞌyo Eyacuiñajjija huoojeaꞌyo ojjaña jaahuanajji quea caꞌa nee nee?
¡Miquea ebacua ejja e que jjequicue!

18 Jjequi canaje Jesosa que. Jesosaa o niñepoquimeejji poani huoojeacuayajea caꞌyon-
aje: —Eshahua, ¡cuayaquiꞌyocue, eshoꞌi niñepoquimeejji poani! —Jesosa poanaje.

Cuayaquiꞌyonaje. Jamajjeya oja bacua ejja niñepoquipajeaꞌyonaje, quea aja nee
poꞌyonaje.

19 Quijje ojjaña cuana poqui majje Jesosa que poeyanaje o shajjaꞌajjajji cuana. Huo-
huiꞌajja canaje: —¿Yajjajo acuae ecuaaya eshahua mi huoojeacuayajea meeꞌajjaꞌyonaje?

20 Jesosaa sajaꞌa canaje: —Miquianaya jja ejo jjashahuabaqui jaꞌa jjima.
Jjashahuabaquiani jama baꞌa: “Eꞌe pojjaꞌa Jesosaa ecuanaja eshahua huoojeacuayajea
mee ajja”. Jamajjeya mi huoojeacuayajeaña. ¡Bacue oe! Ejo jjashahuabaquicue jama
baꞌa: “Jesosaa eꞌe nei ohuaya jayojja jama ecuana ameesahua cajeꞌyo”. Miya jama
jjashahuabaquiajo, Eyacuiñajjiya miya amee cajeꞌyo ojjaña eyaya aña jayojja jama,
ma dejjaa ajjima acani amee cajeꞌyo peaꞌai. 21 Eꞌe, jamatii jiquio eshahua jayojja
quea huoojeacuayajea camaja. Eyacuiñajji nijje mimi huichaꞌa huichaꞌa majje, ojo
jjashahuabaquianijo ijjiaꞌijjia jjima po majje peaꞌai huoojeacuayajeajeꞌyo miyaya —
Jesosa poanaje.

—Quijje eya manojeꞌyo —Jesosa poanaje
(Macoso 9.30-32; Noca 9.43-45)

22-23 Majoya Janinea meshijo ojee poquijeya Jesosaa o shajjaꞌajjajji cuana huohui
canaje: —Eꞌe, quijje eya iña meesahuaje onaja equecuaꞌyojji. Quecua cajeꞌyo cuaa.
Jamatii beca cahuime po majje mo shequi mee cajeꞌyo Eyacuiñajjiya.

O shajjaꞌajja majje o shajjaꞌajjajji cuana quea yeno nee nee poanaje. Quea mete peaꞌai
poanaje.

Eyacuiñajjija equi iya bameꞌyojji bejjo chicha canaje bejjo chichajji poaniya
24 Majoya Capenaoma huasijje poeyajo, bejjo chichajji poani Peno que poeyanaje;

huohuiꞌajja canaje jama baꞌa: —¿Aꞌa acuae mi mi sohui huohuijjiya bejjo quia cani, ma
Eyacuiñajjija equi iya bameꞌyojji?

25—Eꞌe de, quia cani —Peno poanaje.
Majoya Simohui Peno equi yasijje dobiquiajo, Jesosaa oya huohuiꞌajja canaje: —

Simohui, ¿yajjajje acuae mi jjashahuabaquiani? ¿Emeshi mese neiya ajea bejjo sosequia
mee cani? ¿Aꞌa quea huesha baꞌeja? ¿Aꞌa oja meshijo baꞌeja pojjaꞌa?

—Quea huesha baꞌeya poe majje sosequia cajeꞌyo —poanaje Peno.

26—Eꞌe —Jesosa poanaje—. Jamajjeya emeshi mese neija echacojji cuana esosequiaꞌy-

ojji pojjeama. 27 Jamatii oya queneꞌama epojji ejjasosequiaquijji. ¡Poquicue miya bae
yasijje! ¡Joya ebionei ijjia caje oe jjequiquiayacue! ¡Oja nabajo baꞌe oe bacue ejjeshejji
quea sose huiso nee nee, ejo, mijo peaꞌai esosequiaꞌyojji! ¡Dojocue! ¡Bejjo chichajji poani
yasijje quiacue! “Maꞌaje esohui huohuijjija, ecuea peaꞌai” acue —Jesosa poanaje.

18
¿Aꞌya ona huoojeajji jayojja nequije eyajo?
(Macoso 9.33-37; Noca 9.46-48)

1Majoya ojjaña o shajjaꞌajjajji cuaa Jesosa que poe majje huohuiꞌajja canaje: —Jesosa,
quijje miya ojjaña huoojeajji poaje. ¿Aꞌya cuae mi jayojja jama poaje minijje ona
huoojeajji? ¿Aꞌa ecuanaya pojjaꞌa?

2 Jamajjeya Jesosaa oe eshoꞌi nei o que iyaa canaje. O cojja nei nequinaje. 3 O
shajjaꞌajjajji cuana huohui canaje Jesosaa: —¡Bacue oe! ¡Jiquio eshoꞌi nei jama pocue!
¡Jjashajjaꞌajjaquicue oe! Eshoꞌi nei pojji mi poꞌyajo ca ca enijje ebaꞌeꞌyojji pojjeama quijje
eya ojjaña huoojeaꞌyojji poaje. 4 Jamajjeya joya eshoꞌi jama quea bei jjashajjaꞌajjaquiani
e que poquijeꞌyo, e jayojja ona huoojeaꞌyojji eyajo poaje. 5 Eꞌe, ecuea epeejji eshoꞌi quea
pame jama jjashajjaꞌajjaquiani. Ojjañaa joya ecuea epeejji quea jea acani eya peaꞌai quea
jea acani —Jesosa poanaje.

Quea mimishi mi po oꞌoya chanaꞌ
(Macoso 9.42-48; Noca 17.1-2)

6—Ecuea epeejji jjeya nei jjapeequi caꞌaꞌama ¡aꞌa queamimishi pomeejji cuana! Joya o
mimishi pomeejji poani Eyacuiñajjiya quea nee nee po mee cajeꞌyo, de. Jamajjeya ¡quea
mimishi epo mee cuahuajje oe manoꞌyocue! ¡Jjanaayiipecaqui majje mei quea quemo
nee jeyocue; bae quea doe yasijje oe tohuaacue! 7Mimishi pomeejji cuanajo quea yeno
nee nee ojjaña poani. Jamatii mimishi pomeejji yani, de. Quea yeno ca ca oe mimishi
pomeejji poaje, quea nee nee po mee cajeꞌyo tii Eyacuiñajjiya —Jesosa poanaje.

8 —Jamajjeya miya quea mimishi po mee cani emeya, ejiojjiya pojjaꞌa. ¡Ejiojji, emeꞌ
pojjaꞌa ejajasejjajea jayojja jama acue mimishiꞌama epojji! Emeꞌ, ejiojji peaꞌai chamajo
eyahuasijje poquiꞌyajo Eyacuiñajji nijje ebaꞌe tiitiiꞌyojji quea pame nee nee. Miquea beca
emeꞌ, ejiojji peaꞌai yanijo pojjaꞌa quea mimishi tii poani ca ca cuaqui yasijje poquijeꞌyo.
Quea tai nee nee, quea nee nee; cuaqui jijipajeaꞌyo ajja, de. 9 Ecojjajo jjabaqui majje
miya quea mimishi poani pojjaꞌa. Jamajjeya ¡ecojja ecajjajea jayojja jama acue! Cojjamaꞌ,
mimishiꞌama miya eyahuasijje poquijeꞌyo quea pame nee nee poajeꞌyo. Cojjajji, quea
mimishi tii poani miya cuaqui yasijje poquijeꞌyo ca ca quea tai nee nee, quea nee nee
poajeꞌyo tii tii. Eꞌe, ¡quea jjashahuabaqui jaꞌa oe pocue! ¡Mimishi cuana oe pajeaꞌyocue!
—Jesosa poanaje.

10 —Jamajjeya ¡ecuea epeejji eyacua aꞌa botiꞌama ajji! Eꞌe jojo nei eyaya miya
huohuiaña eyajo esohuidojojjiya, o jaahuanajjiya ecue Chii yasijje huohuiqui cani.
11 Eya ca iña ojjañaja Edoe Mese poeyanaje mimishi cuana cuijeaꞌyohua cuaqui yasijje
miquianaya epoqui poani jjejojo —Jesosaa o shajjaꞌajjajji huohui canaje.

Esohui eba meesahuajji ñajjajja epoquiquehuajo
(Noca 15.3-7)

12—Jamajjeya eyaya miquianaya huohuije esohui ejjashahuabaquijji —Jesosa poanaje
—. Oe dejjaja quea huiso ñajjajja yaninaje, 100 huisome. Oe nei poquiquehuaꞌya poa, ¿ae
poanaje oya? ¿Aꞌa saꞌajja canaje? Eꞌe. Pea cuana, 99 huisome ñajjajja ojee ijjiaꞌijjiaqui
jeanana canaje epoquiquehua saꞌajjaꞌyohua. 13 Baꞌyo majje quea bihui nee poꞌyonaje.
Pea ñajjajja poquiquehua jjimajo quea bihui pishana poanaje: “¡Jiquioya ecuea ñajjajjaja
bacua, de!” poanaje eñajjajja mese. 14 Ñajjajja jaahuanajji ñajjajja baꞌyo majje quea
bihui nee nee poa. Jamaya poaje ecue Chii: Ecuea epeejji eyacua quea mimishi jjejojo

epoquiquehuaꞌyo jayojja jama ojo jjashahuabaqui oꞌoyajo, Eyacuiñajji quea bihui nee
poajeꞌyo —Jesosa poanaje.

¡Miquea epeejji minijje quea mimishi poajo oja mimishi pajeaꞌyocue, quea bei po oꞌoyacue
onijje!

(Noca 17.3)
15—Ecuea epeejji minijje quea mimishi poanijo, ¡onijje mimiquicue! ¡Ojaya mimishijo

jjashahuabaqui meesahuacue! Jjashahuabaqui majje mimishi capajea caꞌyahua. Jamaj-
jeyaminijje jjapeequije oꞌoya. 16Omi jjashajjaꞌajjaquiajo ¡pea iyaacue, beca pojjaꞌa, ecuea
epeejji peaꞌai! ¡Ojee poquicue onijje mimiya! Jamajjeya oya cuaamiya ba caje eꞌe jojo nei
miquea epeejji nijje jjapeequi oꞌoya sa poani. 17Ohuaya oya cuana mi jjashajjaꞌajjaquiajo
¡ojjaña Eyacuiñajjija epeejji cuana huasijje iyaacue emimijji, ojaya mimishi epajeaꞌyojji!
Ojjañaa niñesheꞌajja cajo mi jjashajjaꞌajjaquiajo, Eyacuiñajjija epeejji jama pojjeama oya.
Jamatii jjadasiaquijji jama, de —Jesosa poanaje.

18—Jamajjeya ojjaña ecuea epeejji cuanamiquianaaya huohuimeeje ache ebaꞌejji quea
mimishi, ma Eyacuiñajjija eyajo anija botiꞌama peaꞌai. Huohui meeje peaꞌai ache ebaꞌejji
quea pame nee, ma Eyacuiñajjija eyajo anija quea boti nee peaꞌai —Jesosa poanaje.

19—Eꞌe jojo neimiquianayameshijo baꞌe ojeemimiajo, Eyacuiñajjiya, ecue Chiiya eyajo
aniyamiquianajaya esohui sajaꞌa cani. 20Beca cuana enijje jjapeequiani ejjachichaquian-
ijo, eya o pejjejo nequiani —Jesosa poanaje.

Esohui ejjashahuabaqui meejji oe dejja onaja mimishijo quea quene tii tii poani
21 Majoya Penohua Jesosa huohuiꞌajja canaje: —Emeshi Mese Jesosa, ecuea epee-

jjiya quea mimishi ahuichaꞌa huichaꞌa cajo, ¿aꞌa eyaya oja mimishi capajea huichaꞌa
huichaꞌaꞌyahua? ¿Ache huiso huohuiꞌyome amajje jjabeiqui caꞌyojji? ¿Aꞌa quea huiso
pojjaꞌa, me oejje pea beca, 7 pojjaꞌa?

22 Jesosaa sajaꞌa canaje: —Chojja, Peno, me oejje pea beca, 7 pojjeama. Quea huiso nee
nee huohuiꞌyome amajje jjabei neineiqui caꞌyojji, jama tii tii epoꞌyojji —Jesosaa acanaje.

23 Jamajjeya Jesosaa pea esohui ejjashahuabaquimeejji huohui canaje jama poani baꞌa:
—Eyacuiñajji ojjaña huoojeaꞌyojji poaje. Jamaya poaje baꞌa: Emeshi meseya aquiana oja
quia sosequia mee caꞌyani echacojji cuana. 24 Sosequia mee canijo o que jjequi canaje
oe echacojji poani. Aquiana quea huiso nee nee oja jjeshe poanaje. Jamajjeya sosequia
ajjaꞌajja jjima, ojaya. 25Maechacojji sosequiaquia ajja; yajja sosequiaꞌyome yajji jojoyami
sosequiajeyo caꞌyonaje. Jamajjeya emeshi meseya quea quene huohui canaje: “¡Oya oe
quiacue ejjeshejji sosejje! Sosemaꞌ cachaco cahua. ¡Ojaya ehuanase, oja bacua cuanaya
quiacue peaꞌai, ojaya aquiana cuana peaꞌai quiaꞌyocue e sosequiaꞌyojji!”

26 —O shajjaꞌajja majje echacojji o que poquinaje. Ecuiꞌoshajjajo nequi oya mimi
nequinaje: “Ecuea emeshi mese, ¡aꞌa ecuana dojojji equiaꞌyojji bejjo sosejje! ¡Ishoaꞌaj-
jacue! Eyaya ojjaña sosequia jeyojeyojeꞌyo miya”.

27—Emeshi mese ojo jjashahuabaquinaje. Quea aquiana huiso nee nee nee sosequia
jjima. Jamatii oja bajjani cuijea caꞌyonaje, sosequia jjima tii. Poqui mee caꞌyonaje, de.

28—Majoya echacojji poquinaje quea bihui nee nee. Jamatii poqui majje ma echaco-
jjiya pea echacojji onijje nequi saꞌajja canaje. Ba majje iñasibijea canaje. Jama poanaje
baꞌa: “¡Jjeya nei mo sosequiacue mique jjeshe cuana!” oya poanaje. Ojaya oe pojji
nei sosequia jjima poanaje. 29 Ecuiꞌoshajjajo nequi mimi nequinaje jiquio pea echacojji:
“Epeejji, ¡ejo jjashahuabaquicue! ¡Ishoaꞌajja socue! Ojjaña aje mi sosequia jeyojeyojeꞌyo
de”.

30—“¡Chojja! ¡Ishoa sa po ajja iña!” poanaje. Jeanobiaa dojo canaje; ohua sosequiajeyo
caꞌyajje huoojea caꞌyonaje.

31—Pea echacojji cuaa ba canaje. O dojo cajo quea yeno jjashahuabaquinaje. Poquinaje
emeshi mese huohuiꞌyohua. 32 Ma shajjaꞌajja majje emeshi meseya huoojea canaje
ojaya echacojji jjequiꞌyohua. Poeyajo tecuea canaje emeshi meseya: “Miya ca mi ca
oe quea mimishi nee. Miquea aquiana quea huiso nee nee sosequia jjima. Jamatii

enijje mimiꞌyajo eyaya miquea bajjani cuijeaꞌyonaje, sosequia jjima tii. 33 Jamajjeya
¿yajjajo miquea epeejjijo mi jjashahuabaquinaje miya? ¡E jayojja oe miya mi poanaje!”
emeshi mese poanaje. 34 Quenequene neineiꞌyonaje emeshi mese. Ejeanobiajji huoojea
caꞌyonaje quea nee nee po meeya ohua sosequiajeyo caꞌyajje —jamaya Jesosa poanaje.

35—Jamajjeya jiquio ecua emeshi meseya acani jayojjaya jamaya miquianaya acajeꞌyo
ecue Chiiya, ca onajamimishimiyami pajea neineiꞌyajo. Miqueamimishi cuana pajeaꞌyo
ajja, cuijeaꞌyo ajja peaꞌai —Jesosaa acanaje.

19
Esohui huohui canaje ehueijjijo, Jesosaa
(Macoso 10.1-12; Noca 16.18)

1Majoya esohui huohui majje Jesosa Janinea meshijo ani poꞌoquequinaje Jodea meshi
yasijje, Jodana cuei ojje miji yasijje. 2 Jomajo quea huiso dejja cuana onijje poquinaje.
Ohuaya ojjaña jjaajaqui mee caꞌyonaje, huaquia mee caꞌyonaje. 3 Paniseo cuana ca ca o
que poeyanaje jjadasiaquiya nisho. Jamaya jjashahuabaquinaje baꞌa: —Eꞌe pojjaꞌa Jesosa
Moisesija etehueꞌyo jayojja jama pojjeama mimije. Jamajjeya ecuaaya oya tecueaje.

Jamajjeya Jesosa huohuiꞌajja canaje cuaa jama baꞌa: —Esohui huohuijji, ¿aꞌa acuae
ehuanase huei cajji? ¿Yajjajo acuae ehuanase hueijea cajji soꞌo? ¿Achajja tehuemeya
acuae oe Moisesiya aca poa?

4 Sajaꞌa canaje Jesosaa: —¿Aꞌa miquea Moisesija etehueꞌyo ba jjima esohui? Yahuajo
nei nei tehue ca poa Moisesiya jama baꞌa:
“Yahuajo Eyacuiñajjiya pana coo ca poa yahue, epona peaꞌai. 5Huohui ca poa ohuaya: —

Jamajjeya yahueya oja chii, ojaya enaese peaꞌai cajiñayiya caꞌyahua oja huanase
nijje ebaꞌejji”.

6 Oya cuana beca. Jamatii oe nei jayojja Eyacuiñajjiya oya ba cani, becanejjijji peaꞌai
pojjeama, oe nei jayojjaya. Cuanaya Eyacuiñajjiya oe jayojja aca poa. Jamajjeya ¡aꞌa oe
jea meejji! ¡Jama tii tii oe nei oe acue! —Jesosaa acanaje.

7Huohuiꞌajja oꞌoya canaje Paniseo cuaa: —Jamajjeya ¿yajjajo acuaeMoisesiya tehueme
aca poa? Jama baꞌa:
“Hueiꞌyo majje yahueya ehueijeajji papeni etehueꞌyo caquia cahua oja huanase. Majoya

cahuoojea cahua”.
8 Sajaꞌa canaje Jesosaa: —Miquea etiiquiana quea mimishi nei jjejojoya Moisesiya huei

meeꞌajja canaje. Quijje nei Moisesiya jamaya tehue ca poa; jamatii Eyacuiñajjiya jamaya
pojjeama pana coo ca poa. 9 Jamajjeya eyaya miya huohuiaña eꞌe jojo nei ehuanase pea
dejjaja sii jjima huei ca ajja. Joya ehuanase hueijji epo pea epona ehuanaꞌyojji quea
mimishi nee, epona siijji epo jama. Eyacuiñajjiya oya ba cani quea mimishi. Joya ma
eponajo jjahuanaquiajo quea mimishi peaꞌai poani; onaja ehuanase nijje poani —Jesosa
poanaje.

10 —¡De! Jamajojoya eseya jjahuanaqui ca ajja. Jamatii shacuimaꞌ nequi cajji ojjaña
eseya cuana. —o shajjaꞌajjajji poanaje.

11 —Cho, ojjaña pojjeama shacuimaꞌ nequi cajji —Jesosa poanaje—. Beca cuana
Eyacuiñajjiya huoojea cajeꞌyo shacuimaꞌ tii enequijji. 12 Beca cuana jjahuanaqui ajja,
jamatii ejjahuanaquijji pojjeama. (Jamaya joya quibojjisha nei, biñajjajjamaꞌ cuana
peaꞌai.) Beca cuana jjahuanaqui ajja jamatii yajjajje shai jjahuanaqui sa poꞌyo ajjajo. Beca
cuana Eyacuiñajjija esohui ehuohui aiquijji, ojo echaco neinei cajji Eyacuiñajjiya huoojea
canaje jjahuanaqui jjima tii tii enequijji. Jamatii Eyacuiñajjiya ojjaña huoojeaꞌyo ajja
shacuimaꞌ tii enequijji. Jamajjeya ¡ojaya ejjashahuabaquiꞌyojjimijo jamaya acue, miyaya!
—Jesosa poanaje.

Eshoꞌiquianajo Eyacuiñajji nijje miminaje Jesosa
(Macoso 10.13-16; Noca 18.15-17)

13 Majoya Jesosa que eshoꞌi nei cuana jjequi canaje cuaa. Huohui canaje: —Jesosa,

jiquio eshoꞌi nei sapa napaꞌajja majje ¡Eyacuiñajji nijje mimicue ojaya ejaahuanajji! —
poanaje.

Jesosa shajjaꞌajjajji cuaa oya cuana tecuea canaje: —¡Aꞌa jja oe Jesosa que jjequi majajji
eshoꞌiquiana! ¡Esohui oe cahuohui cahua!

14Ma ba majje Jesosa poanaje: —¡Eshoꞌiquiana e que capoeꞌyahua! ¡Aꞌa quea huesha
nequi meejji! Eꞌe, eshoꞌiquiana jjashahuabacuajiquiani; enijje jjapeecuajiquiani. Jamaya
ecuea epeejji eshoꞌi jayojja eyaya jaahuanamee sa aña peaꞌai. Jamajjeya e que poquijeꞌyo,
eya eyajo ojjaña huoojeaꞌyojji poaje —poanaje.

15 Jamajjeya eshoꞌi cuana biajje emeꞌ huana majje Jesosa poquinaje.
Edejja etii pishana quea aquiana huiso Jesosa nijje miminaje
(Macoso 10.17-31; Noca 18.18-30)

16Majoya oe dejja Jesosa que poeyanaje. Huohuiꞌajja canaje jama baꞌa: —EmeshiMese,
¿achajja po majje acuae mo eyahuasijje poqui caꞌyojji Eyacuiñajji nijje ebaꞌe tiitiiꞌyojji?
¿Achajja acuae baꞌe cajji quea pame nee epojji?

17—¿Apiojji miyaya eya huohuiꞌajjaña: “¿Ae quea pame nee epoꞌyojji?” Eyacuiñajji ca
oe nei quea pame nee. Jamajjeya onijje baꞌe tiitiiꞌyo sa po majje ca oe ¡oya shajjaꞌajjacue!
¡Ojaya esohui etehueꞌyo jayojja jama oe baꞌecue! —Jesosa poanaje.

18—¿Ache esohui etehueꞌyo? —huohuiꞌajja canaje.
19 Jesosaa sajaꞌa canaje: —Eyacuiñajjija esohui etehueꞌyo jama poani baꞌa:

“¡Aꞌa pea quecuajji!
¡Aꞌa sii pojji!
¡Aꞌa siajje pojji!
¡Aꞌa pea siijji!
¡Mique chii, mique nae peaꞌai oe shajjaꞌajjacue!
¡Pea cuana mi pejjejo baꞌe mique huapa pojjeama jayojja quea jea oe acue!”

20—Eꞌe, eyaya jamaya aña, eshoꞌyahuaa jama tii tii sohuaqui eya. ¿Pea acuae yajja po
cajji eyajo ebaꞌe tiitiiꞌyojji? —jiquio dejjaa Jesosa huohuiꞌajja canaje.

21 —Eꞌe, miya quea pame nee nee Eyacuiñajji jayojjaya po sa po majje ¡poquicue,
miquea aquiana cuana quiaquicue ejjeshejji sosejje! ¡Ejjeshejji quiaꞌyocue aemaꞌ cuana
huasijje! ¡Majoya poecue, enijje epoꞌyojji! Jamajjeya eyajo Eyacuiñajjiya miya aquiana
quea pame nee quea huiso quia cajeꞌyo quijje.

22 Jesosaja esohui shajjaꞌajja majje dejja etii pishana quea dejja tai jjejojo quea yeno
poquinaje; ojaya aquiana quea huiso nee nee yani jojoya quia sa poꞌyo ajja.

23 Jamajjeya Jesosaa o shajjaꞌajjajji cuana huohui canaje: —Eꞌe, dejjaa quea mimishiya
jjejojoya aquiana quea huiso, meshi quea quemo pojjaꞌa nahue canijo beshahua nei e que
poqui ajja, eya eyajo ojjaña huoojeaꞌyojji poajeꞌyo.

24 —Eꞌe, eyaya huohuiaña peaꞌai jama baꞌa: Ahuoja quii huejjajje ino jeanobiaña
jamaya, ¿aꞌa mapichi jeanobia cajji ahuoja quii huejjajje? Quea camaja coma. Jiquio ecua
mapichi ahuoja quii huejjajje jeanobia cajji pome jamaya dejja quea aquiana huiso nee
nee nahue cani eyahuasijje edobiquijji pojjeama.

25 O shajjaꞌajja majje jjashahuaba neineiquinaje o shajjaꞌajjajji. Ojee mimimiminaje:
—Jamajjeya ¿aꞌya shai eyahuasijje dobiqui mee cajeꞌyo?

26 Cojja ba neinei canaje Jesosaa. Huohui canaje: —Dejjaa jamaya amee ajja tii.
Eyacuiñajjiya oe neiya ojjaña acani. (Eyahuasijje dobiqui mee cani peaꞌai joya quea
aquiana huiso nee) —Jesosa poanaje.

27 Jamajjeya Peno jjashahuabaquinaje ma dejja aquiana quea huiso nee nee jeanaꞌyo
sa po ajjajo. Huohuiꞌajja canaje: —Jesosa, ecuaaya ojjaña aquiana jeanaꞌyonaje minijje
epoquiꞌyojji. Jamajjeya ¿ae acuae ecuana quiaje soꞌo, de?

28 Jesosaa sajaꞌa canaje: —Eꞌe jojo nei quijje Eyacuiñajjiya ojjaña eyacua pana caꞌyajo
eya eyajo nequijeꞌyo ojjaña huoojeaꞌyojji nei. Miquianaya, 12, e shajjaꞌajjajji poani enijje

nequijeꞌyo, enijje ona huoojeaꞌyojji poajeꞌyo. Eꞌe, miquianaaya Jodio cuana, ecuea pea
epeejji cuana peaꞌai huoojeajeꞌyo tii. 29Eꞌe nei beca cuana ecuea esohui jama a sa poanijo
aquiana cuana jeana caꞌyani: Ojaya equi, oja huapa pojjeama, oja chii, oja nae pojjaꞌa,
oja bacua cuana pojjaꞌa, oja huanase pojjaꞌa jeana caꞌyani. Jamajjeya eꞌe jojo nei quijje
Eyacuiñajjiya oya cuana quea huiso nee nee o jayojja quia cajeꞌyo; quea bihui nee nee
baꞌe tiitii mee cajeꞌyo peaꞌai eyajo onijje. 30 Jamatii beca cuana jjeya ona huoojeajji poani
eyajo ona huoojeaꞌyojji pojjeama poajeꞌyo. Joya jjeya ona huoojeaꞌyojji pojjeama ca ca
eyajo ona huoojeaꞌyojji nei nei poajeꞌyo e jayojja —Jesosa poanaje.

20
Esohui ese jjashahuabaqui meejji huohui canaje Jesosaa eꞌacuijjajja mesejo

1 —Eꞌe —Jesosa poanaje—, quijje eya ojjaña huoojeaꞌyojji poaje, ojjaña sosequiajeꞌyo
jjeya enijje chaco canaje sosejje. Jamaya poaje baꞌa: Oe dejja, eꞌacuijjajja mese
mecajjeahua poquinaje. Echacojji cuana iyaa canaje. Huohuiꞌajja canaje: 2 “¿Aꞌya cuae
jjeya poquije acuijjajja huojohua? Ojjaña miya eyaya sosequiaje oe esodojjo quea sose
huiso nee nee sosejje”. “Eꞌe” poanaje, “chacoje ecuaaya oe esodojjo quea nahue nee
sosejje”. Majoya huoojea canaje chacohua.

3—Quijje pishana eshequi jaasohua pishana majje ona ijjiaꞌijjiaꞌani yasijje poquinaje
eꞌacuijjajja yiye mese. Beca dejja chacochaco jjima ani ba canaje. 4 Huohuiꞌajja canaje:
“¿Aꞌa miyaya acuijjajja yiyejo chacoje peaꞌai? Miya eyaya sosequiaje quea sose huiso
peaꞌai”. “Eꞌe, chacoje” poanaje. Poquinaje chacohua.

5—Quijje eshequi biacojjajja nequijo, sinecua nei peaꞌai oya poqui majamajanaje pea
cuana iyaa echacojji. 6 Eshequi ejjajeapaaquijo peaꞌai poqui oꞌoyanaje. Dejja cuana
chacochaco jjima ani ba canaje. “¿Apiojji acuae mi chacochaco jjima ani?” acanaje
eꞌacuijjajja meseya. 7 “Chama oya ecuea echacomeejji aña, de; ajea esosequiaꞌyojji”
sajaꞌame acanaje cuaa. “Eꞌe. ¡Ecuea acuijjajja yiyejo chacoquicue peaꞌai!” poanaje.

8 —Meca nei eꞌacuijjajja meseya ona chacomeejji huohui canaje: “¡Echacojji cuana
iyaacue! ¡Sosequiacue! ¡Joya quijjeyejje nei dobiquinaje ebionei sosequiacue! ¡Joya
ebionei dobiquinaje quijje yejje nei sosequiacue!”

9—Majoya echacomeejjiya joya eshequi ejjajeapaaquijo dobiqui cuana sosequia canaje
oe esodojjo quea nahue. 10-11 Jamajje quijje joya mecajjeahua dobiqui cuana poeyanaje.
Sosequia canaje oe esodojjo quea nahue peaꞌai. Ba majje quea yeno poanaje, quea
huiso nee nee esosequia caje poso. Jamatii oya sose huisoajja peaꞌai sosequia canaje.
Eꞌacuijjajja mese nijje quenequenenaje. 12 Mimijajinaje jama baꞌa: “Joya eshequi
ejjajeapaaquijo poeyanajeya aje oe oe pojji chaco canaje. Ecuanaaya ca chaco neineinaje
eshequi quea quiyojo. Jamatii miyaya oya sose huisoajja peaꞌai sosequianaje. ¿Apiojji
acuae jja ecuana jayojja peaꞌai sosequianaje soꞌo?” poanaje. 13 “Eꞌe epeejji cuana, eyaya
miya sosequianaje quea pame nee” poanaje. “Mi poeyajo jama poanaje baꞌa: —Eꞌe,
chacoje oe esodojjo quea nahue sosejje —poanaje. ¿Aꞌa eꞌe? Jamajjeya eyaya jamaya
miya quia meenaje. Jamajjeya ¡aꞌa quea quene pojji! 14 Eyaya jiquio dejja quijjeyejje nei
cuana oe esodojjo quea nahue nee quia sa poani mi jayojjaya. Jamaya quea pame. 15Mi
jayojjaya quea huiso sosequianaje. ¡Aꞌa jja oe miya quea quene pojji! Bejjo ecuea jojoya
eyaya quia sa amajje eyaya quiaña” eꞌacuijjajja mese poanaje —Jesosa poanaje.

16—Eꞌe, eꞌacuijjajja meseya ojjaña sosequia canaje ojaya ejjashahuabaquiꞌyojji jayojja
jama. Jamaya Eyacuiñajjiya acajeꞌyo. Joya quijje nei jjapeequijeꞌyo quea bihui nee baꞌe
tiitii mee cajeꞌyo eyajo onijje peaꞌai. Ojjaña ojaya ejjashahuabaquijji jayojjaya jama
sosequia cajeꞌyo peaꞌai. Eyacuiñajjiya quea huiso iyaa caje onijje ebaꞌe tiitiiꞌyojji. Jamatii
oe pojji babaca cajeꞌyo oja epeejji huoojeaꞌyojji epojji —Jesosa poanaje.

—Quijje eya manojeꞌyo —Jesosa po oꞌoyanaje
(Macoso 10.32-34; Noca 18.31-34)

17 Majoya Jenosanena huasijje poquinaje. Jesosaa o shajjaꞌajjajji cuana dojo canaje
ejiojji sahua huasijje esohui huohuijji: 18 —¡Bacue oe! Eya jiquio ojjañaja Edoe Mese.
Eseya Jenosanenahuasijje poquije. Jomajomo iñameesahuaje eya Jodio cuanaja equecua
meeꞌyojji. Eꞌe, Moisesija etehueꞌyo huohuijjiya, Eyacuiñajji nijje emimijji etii cuaa peaꞌai
eya iña mee caje. Taaa neineije cuana: “¡Oya quecuajeacue!” poaje. 19 Jodio pojjeama
cuana huasijje mo huoojea caje. Ejo soa neineije cuana; cuia cajeꞌyo mo cuaa huaca
jee ejeapashajjajjaa; acui ecueataꞌapeejo me cacajea majje mo baꞌehuanasohuajea caje
cuaa emanoꞌyojji. Jamatii mo beca cahuime po majje Eyacuiñajjiya shequi mee cajeꞌyo
—Jesosaa huohui canaje.

Semeneoja ehuanase Jesosa nijje miminaje oja bacua ejjajo
(Macoso 10.35-45)

20 Majoya Jacobo, Huani peaꞌai enaese nijje Jesosa que poeyanaje. Ecuiꞌoshajjajo
nequiñanaje onijje emimijji.

21—She, ¿ajeo ami poeyanaje? —Jesosa poanaje.
—Jesosa, ecuea ebacua ejja cuana mi pejjejo canequiꞌyahua quijje miya ojjaña

huoojeaꞌyojji poaje. Oe shani mijijje, pea ebianei mijijje canequiꞌyahua minijje, ona
huoojeaꞌyojji. ¡Jamaya oe acue! —poanaje enaese.

22—Chojja. Miquianajaya ba jjima —Jesosaa oya cuana acanaje—. Eya quea nee nee
po mee cajeꞌyo cuaa. ¿Aꞌa miquianaya e jayojja quea nee nee poajo quea caꞌa poaje? Eya
quecua cajeꞌyo peaꞌai cuaa. Enijje jjapeequianijo miquiana quecua cajeꞌyo peaꞌai pojjaꞌa
cuaa. ¿Aꞌa jamatii miquianaya quea caꞌa poaje?

—Eꞌe—sajaꞌa canaje Jacobohua, Huaniya peaꞌai—. Quea caꞌa poajemi jayojja onaa quea
nee nee po mee caꞌyajje. ¡Jamaya capoahua, jamatii caquecua cahua cuaa mo!

23—Eꞌe —poanaje Jesosa—, jamajjeya eꞌe jojo nei miquiana e jayojja quea nee nee po
mee cajeꞌyo cuaa; e jayojja quea caꞌa nee nee poaje, onaa mano mee caꞌyajje. Jamatii,
e pejjejo eyajo eyaya miya enequi meeꞌyojji pojjeama enijje ona huoojeaꞌyojji. Chojja,
ecue Chiiya eyajo aniya yahuajo nei pea cuana babaca caꞌyonaje. Ohuaye nei nequi mee
cajeꞌyo e pejjejo quijje, eya ojjaña huoojeaꞌyojji poajo —Jesosa poanaje.

24 Jesosa pejjejo nequi sa peaꞌai poanijo onijje ona huoojeaꞌyojji epojji, Jacobo, Huani
nijje peaꞌai quea quene poanaje pea shajjaꞌajjajji cuana, ome mijijje peaꞌai. 25 Jamajoya
aje oe Jesosaa oya cuana iyaa canaje. Jama huohuime acanaje baꞌa: —¡Aꞌa onijje quea
quene pojji! Miquea eba dejja cuana, Eyacuiñajjija epeejji pojjeama. Onajaya emeshi
mese cuaa, ona huoojeajji cuanaa peaꞌaiya pea cuana huoojea neinei cani; quea quene
nee nee poani, quea mase. 26 Jamaya pojjeama miquianaya poaje, ecuea epeejji cuana.
¡E jayojjaya po sa poanijo pea cuana baꞌe meesahuacue! 27 Joya ona huoojeaꞌyojji po sa
poani ca ca echacojji sosemaꞌ jayojja capoahua. 28 Eꞌe, ¡e jayojja jama pocue! Eya ca
ca iña ojjañaja Edoe Mese poeyanaje ojjaña cuana baꞌe meesahuaa; ojjañaja eya ebaꞌe
meesahuajji pojjeama. Ojjañaja mimishi sosequiaꞌyojji mo manojeꞌyo, ojjaña cuaqui
yasijje epoquiꞌyo poani jjejojoya —Jesosa poanaje.

Cojjamaꞌ cuana quea cojja jaꞌa po mee caꞌyonaje Jesosaa
(Macoso 10.46-52; Noca 18.35-43)

29 Jenosanena huasijje poquije Jesosa dobiquinananaje Jenico huasijje. Majoya
dobinana majje poquinaje Jenosanena huasijje. Quea huiso nee nee cuana onijje
poquinaje. 30 Becanejjijji peaꞌai cojjamaꞌ ejiojji sahuajo eꞌanioque ani. Jesosa shajjaꞌajja
canaje poeje. Taaa neineinaje cuana: —Jesosa, miya emeshi mese Dabija osecua. ¡Ejo
jjashahuabaquicue quea yeno! —taaanaje.

31—¡Aꞌa oe taaa majajji! ¡Esohui oe caꞌacue! —acanaje cuaa.
Jamatii taaa neineinaje cojjamaꞌ cuana: —Jesosa, Dabija osecua, ¡ejo

jjashahuabaquicue!
32 Jamajjeya o shajjaꞌajja majje Jesosa nequiñaquinaje. Cojjamaꞌ cuana iyaa canaje: —

Eꞌe, ¡poecue! ¿Aꞌya soꞌo? —poanaje.

33—Emeshi Mese, ¡miyaya iña jjacojjapojjaqui meeꞌyocue! —poanaje.
34 Jamajjeya Jesosa cojjamaꞌ cuanajo jjashahuabaquinaje. Cojja napa canaje. Cojja

napa cajje ecojja jjabapojjaquiꞌyonaje. Quea bihui nee nee poꞌyonaje jjacojjajaꞌaqui mee
caꞌyajje. Jamajjeya Jesosa nijje poquinaje.

21
Jenosanenajo Jesosa nequiñaquinaje
(Macoso 11.1-11; Noca 19.28-40; Huani 12.12-19)

1Majoya Jesosa Mepajejo nequiñaquinananaje Jenosanena pejjejo, acui tiiꞌajja yiyejo,
Onimo bajjani eyiyo pejjejo peaꞌai. Nequiñaquinana majje o shajjaꞌajjajji becanejjijji
peaꞌai huoojea canaje Jesosaa. 2 Jama poanaje baꞌa: —¡Poquicue Mepaje yasijje! ¡Dobiqui
majje mapichi sisi, ebacua shoꞌi ai nijje ejeyo nequia nequi bañaquicue! ¡Ba majje,
picho majje yecue e que! 3 Onaa: “¿Apiojji acuaeya ecua mapichi sisi pichojeaña soꞌo?”
acajje, “Ecuea Emeshi Mese sa poani” sajaꞌame acue. Jamajjeya: “Ee, ocue dojoꞌajja joya
mapichi” acaje dejjaa Mepajejo baꞌeya —Jesosa poanaje.

4 Eꞌe, jamaya acanaje Jesosaa, Eyacuiñajjija esohui huohuijji yahuajo nei nei ojo tehue
ca poa jama baꞌa:
5 “Ojjaña Jenosanenajo baꞌe huohuicue jama baꞌa: —¡Bacue oe! Mi huoojeaꞌyojji nei

poeyani; oya quea bei nee. Jamajjeyamapichi sisija daasa biajje poeyani, mapichi
sisija ebacuaja daasa biajje”.

Jamaya yahuajo nei nei Jesosajo tehue ca poa Eyacuiñajjija esohui huohuijjiya.
6 Jamajjeya Jesosaa huoojea cajje o shajjaꞌajjajji poquinaje. 7 Mapichi sisi bacuajji

dojo canaje. Daqui ao cuana mapichi sisija bacuaja daasaꞌ biajje iya canaje. Jesosa
anisohuaquinaje mapichija bacua shoꞌi aija daasaꞌ biajje. 8 Ojjaña cuana ejjachichaqui
nequi canaje, quea huiso nee nee. Ojaya daqui ao cuana ejiojjijo jeapiihui canaje
Jesosa jaꞌajjequijji. Pea cuaa acui iña jajasejja canaje. Huana yiyoyiyo canaje ejiojjijo.
Jama yahuajo nei Jodio cuaa emeshi mese cuana jaꞌajjequi caninaje cuiñajji yasijje,
jama jaꞌajjequimeya acaninaje ohua ba cahuajje. 9 Ojjaña ehui dojojji poquije, Jesosa
quishishijji poquije peaꞌai taaaca poquinaje quea bihui nee nee: —Eꞌe Jesosa, emeshi
mese Dabi yahuajo baꞌe miquea etiiquiana. Mi poeyajo ecuana quea bihui nee nee. Quea
pame nee neemiya, Jesosa. ¡Eyacuiñajji eyajo aniyamiya cajaahuana cahua! ¡Eyacuiñajji
cabihuia cahua, ojjañaa!

10 Jamajjeya Jesosa Jenosanena huasijje dobiquianijo, ojjaña cuana jomajo baꞌe cua-
jicuajijebenaje jjachichaquiya, ojjaña. Huohuiꞌajja canaje: —¿Aꞌya shai poeje? —poanaje.

11 —Jesosa poeje, Eyacuiñajjija esohui huohuijji nei, ma Nasanenajo baꞌenaje —
sajaꞌame acanaje cuaa.

Aquiana quiajji poani Eyacuiñajjija equijo nequi cuana huoojeacuayajea canaje Jesosaa
(Macoso 11.15-19; Noca 19.45-48; Huani 2.13-22)

12 Quijje pishana Jesosa ojjaña cuana nijje Eyacuiñajjija equi yasijje poqui oꞌoyanaje.
Dobiquinaje. Aquiana quiajji poani Eyacuiñajjija equijo nequi cuana huoojeacuayajea
canaje Jesosaa, aquiana jjeshe poequi peaꞌai. Aquiana cuana jjahuojjojeajeaqui canaje;
bejjo, pea bejjo sosejje quia cani cuanaja bejjo nequijji cuana jeapajjajea canaje; huiaꞌ
quiajji peaꞌaija huiaꞌ nequijji cuana jeabichajea canaje: 13—¡Aꞌa jja oe Eyacuiñajjija equijo
aquiana quiajji! —tecueame acanaje Jesosaa—. Eyacuiñajjija esohui jama poani baꞌa:
“Ecuea equi ojjaña cuana enijje emimijji”. Miquianaaya ca ca siipojji nequijji jayojja amee
aña Eyacuiñajjija equi.

14 Majo tii aniya cojjamaꞌ cuana, jeoꞌajja cuana peaꞌai Jesosa que poeyanaje. Ojjaña
cuana Jesosaa quea pame nee po mee caꞌyonaje. 15 Jesosaja jjaajaqui meeꞌyo cuana quea
pame nee ba canaje; eshoꞌiquiana majo tii ani sohuicuayanaje shajjaꞌajja canaje peaꞌai.
Jamatii Jodio etii cuana aje oe Jesosa nijje quea quene poanaje. Jesosa Eyacuiñajjija Bacua
Ejja pojjeama poso tecuea canajeMoisesija etehueꞌyo huohuijji poaniya, Eyacuiñajji nijje

emimijji etii cuaa. Jama poanaje baꞌa: 16—¿Apiojji acuae jiquio eshoꞌiquiana sohuicuaya
meeaña mi bihuiajji? ¿Aꞌa shajjaꞌajja jjima?

—Eꞌe, shajjaꞌajjaña —Jesosa poanaje—. ¿Aꞌa miquea ba jjima Eyacuiñajjija esohui
etehueꞌyo ejo? Jama poani baꞌa:
“Joya eshoꞌi aiꞌai, eshoꞌi jjonajjona ai peaꞌai quea pame nee esohui cuaya meeꞌyojji mi

bihuiaꞌyojji”.
Jamaya Eyacuiñajjija esohui yahuajo nei ejo etehueꞌyo poani —Jesosa poanaje.

17Mimi majje Jesosa poquinaje. Jea canaꞌyonaje. Jenosanenajo ani poquinaje Betania
huasijje cahuiya.

Acui etona jjajja jayojja, iquena bajjani sajjai mee caꞌyonaje Jesosaa
(Macoso 11.12-14, 20-26)

18 Mecajjeahua Jenosanena huasijje poe oꞌoyanaje; quea shoe poanaje Jesosa. 19 Ba
canaje ejiojji sahuajo nequi acui etona jjajja jayojja. Acuijjajja baꞌajjaqui canaje. Chamaꞌ
poanaje ejjajja. Eña oo pana nequiꞌyo. Jamajjeya oya Jesosaa huohui canaje: —¡Jamajjeya
jjajjamaꞌ tii capoꞌyahua acui! —Jesosaa jama acajje jjeya nei sajjainanaꞌyonaje acui.

20 Quijje pishana acui esajjaiꞌyo ba majje o shajjaꞌajjajji cuana jjajjasoaquinaje: —¡De!
¡Jjeya nei ca ca sajjaiꞌyonaje! —poanaje.

21-22—Eꞌe—Jesosa poanaje—. ¡Miya Eyacuiñajjijo quea jaꞌa nee jjashahuabaquicue! Aꞌa
jjashahuabaquijji jama baꞌa: “Eꞌe pojjaꞌa Eyacuiñajjija eya shajjaꞌajjaꞌyo jjima”. Cho, jama
jjashahuabaquicue baꞌa: “Eyacuiñajjiya eꞌe jojo nei nei eya sajaꞌa cajeꞌyo”. Jamaya miya
jjashahuabaquiajo, Eyacuiñajjiya miquea esohui sajaꞌa caje. Eꞌe, Eyacuiñajjiya e jayojja
jama ameesahua cajeꞌyo peaꞌai, ma dejjaa ajjima acani.

¿Aya acuae Jesosa huoojea canaje esohui huohuiya?
(Macoso 11.27-33; Noca 20.1-8)

23 Majoya Jesosa Eyacuiñajjija equi yasijje dobiqui oꞌoyanaje. Esohui huohui canijo,
Jodio etii cuana, Eyacuiñajji nijje emimijji etii cuana peaꞌai o que poeyanaje. Jesosa
ojaya ba jjimajo huohuiꞌajja canaje: —¿Aya acuae mi huoojea canaje? ¿Apiojji acuaeya
esohui huohuiaña soꞌo? ¿Apiojji acuaeya aquiana quiajji poani huoojeacuayajeanaje oma
mecajje? —acanaje Jodio etii cuaa.

24-25 Jesosaa oya cuana sajaꞌa canaje: —Eꞌe, eyaya miya ebionei huohuiꞌajjaje. ¿Aya
Huani huoojea canaje ona besa meeya? ¿Aꞌa Eyacuiñajjiya? ¿Aꞌa dejja cuaa pojjaꞌa?
¡Huohuicue mo! Eyaya majoya huohuije e huoojeaꞌyojji epo.

26 Shajjaꞌajja majje Jodio cuana ojee mimimiminaje: —¿Yajja sajaꞌame shai eseya
aje soꞌo, de? Quea mete ojjaña dejja cuanajo. Ojjañaa ba cani Huani Eyacuiñajjiya
huoojea canaje esohui huohuiya. Jamajjeya: “Dejjaa Huani huoojea canaje” eseya ajje
se jajahuejjajea ca chanaꞌ meiya. “Eyacuiñajjiya Huani huoojea canaje” eseya ajje aje se
oe jama acaje baꞌa: “Jamajje, ¿apiojji miyaya Huani shajjaꞌajja jjima aña?” Jesosaa acaje.

27 Jamajjeya jjashahuabaqui majje Jesosa huohui canaje Jodio cuaa: —Cuaꞌa, de.
Ecuanaja ba jjima —anisho canaje.

—Jamajjeya ecuea miya ehuohuijji pojjeama e huoojeaꞌyojji epo —Jesosaa acanaje
Jodio esohui huohuijji cuana, etii cuana peaꞌai.

Esohui ejjashahuabaqui meejji beca ebacua ejjajo
28 Jesosaa oya Jodio cuana huohui canaje peaꞌai jama baꞌa: —Shajjaꞌajjacue oe ecue

sohui ejjashahuabaqui meejji jama baꞌa: Oe dejjaja becanejjijji peaꞌai ebacua ejja
yaninaje, shacuimaꞌ nequi cuana. Ejeajjiya oja bacua ejja etii huohui canaje: “Cha, ¡che oe
jjeya que chacoquicue!” 29 “Cho, cajaa. Mijo chaco sa poꞌyo ajja ca iña” poanaje. Jamatii,
jjashahuabaqui majje “Cachacoquiahua” poanaje. Poquinaje que yasijje.

30 —Ejeajjiya oja pea ebacua ejja, echahua mese huohui canaje peaꞌai: “Cha, ¡che oe
que chacoquicue jjeya!” poanaje. “Eꞌe ecue Chii, jaaya chacoquije aje ca eya” poanaje.
Jamatii poqui jjima poanaje, de.

31 —Jamajjeya ¿ache eshoꞌi oja chiija ehuohui jama poanaje? ¿Achajja acuae miña

jjashahuabaquiani?
—Eꞌoꞌi mese —acanaje cuaa.
—Eꞌe —Jesosa poanaje—. Eyaya miya eꞌe nei huohuiaña jama baꞌa: Jiquio ecua eꞌoꞌi

mese jjashahuabaqui majje oja chiiya huohui canaje jayojja jama acanaje jama jayojja
dejja mimishi cuana, epona pea cojjojji poani peaꞌai. Eyacuiñajji nijje jjapeecuajiquiani
oja ejaahuanajji. Miquiana ca mi ca oe, cho. Eyacuiñajji nijje jjapeequi jjima. 32 Eꞌe,
Huani, ma ona besameejji poa yahuajo nei poeya poa miquiana ba meesahuaa. Huohui
ca poa jama baꞌa: “¡Miquea mimishijo quea yeno pocue! ¡Mimishi cuana pajeaꞌyocue
Eyacuiñajjija esohui jama ebaꞌejji, onijje ejjapeequijji!” Huani poa. Miquianaya aje oe
Huani shajjaꞌajja sa po ajja poanaje. Dejja mimishi cuana, epona quea mimishi cuanaya
ca ca shajjaꞌajjamajje: “Eꞌe, ¡Eyacuiñajji nijje ejjapeequi, mimishi cuana ejjapajeaquiꞌyo!”
poanaje. Mabamajje jamatiimiquianaya jjashahuabaqui jjima, Eyacuiñajjija esohui jama
a sa po ajja tii poanaje —Jesosaa acanaje Jodio etii cuana.

Pea esohui ejjashahuabaqui meejji jjonojjajja yiyejo
(Macoso 12.1-12; Noca 20.9-19)

33—¡Jiquio shajjaꞌajjacue pea esohui ejjashahuabaqui meejji! —Jesosa poanaje—. Oe
dejjaa emeshi meseya que quea quemo nee neejo bana canaje jjonojjajja oo pana, uva.
Que peeyi canaje meija peeyi. Majoya que yiyesamajo equishipashajji iya canaje, mei
cueehue iñaca canaje jjonojjajja na quishipashajeajji. Majoya mei iyasohua aoꞌao majje
peehuana canaje que jaahuanajji quea huesha nee ojaya ebajji. Pea echacojji cuana iyaa
canaje. Huohui canaje emeshi meseya: “¡Ecuea que jaahuanacue! Jaahuana sosejje
quiajeꞌyo oya jjonojjajja quea huiso nee” poanaje. Majoya emeshi mese quea huesha
poquinaje. 34 Quijje jjonojjajja jahuajo emeshi meseya pea o chacosahuajji poani beca
huoojea canaje que jaahuanajji que, jjonojjajja jjequiya. Que jaahuanajji bañaqui majje
huohui canaje jamabaꞌa: “¡Chemo jjonojjajja joya ecuea emeshimeseyapa cadojoꞌyahua,
de!” poanaje.

35 —Que jaahuanajji cuana quea mimishi poanaje. Jjonojjajja quia sa po ajja, joya
emeshi meseja iya tepe mee. Jamajjeya o chacosahuajji cuana iña canaje, cuiajea canaje,
pea quecua canaje, pea jajahuejjajea canaje meiya. 36 Emeshi meseya pea huoojea ca
oꞌoyanaje huacuaya o chacosahuajji poani quea huiso pishana. Jamatii yahuajo jama
acanaje que jaahuanajji cuaa. Cuiajea ca oꞌoyanaje peaꞌai. 37 Quijje yejje nei oja bacua
ejja oe nei huoojea canaje que jaahuanajji baa: “Eꞌe, ohuaya ecuea ebacua ejja shajjaꞌajja
caje” poanaje emeshi mese. 38 Cho, oja bacua ejja poeje ba majje jama poanaje baꞌa:
“Joya emeshi meseja bacua ejja poeje. Jiquio meshi quijje ojaya poaje, ejeajji manoꞌyajo.
¡Cuaꞌa, ejjaquecuajeaqui oya equemesenaꞌyojji! Jamajjeyameshi esejaya tii poajeꞌyo, de”
poanaje que jaahuanajji quea mimishi cuana.

39 —Jamajjeya aje oe ebacua ejja iña canaje, quecuajea canaje, jeaqui canaje quea
huesha nee, que jaahuanajji cuaa. Mahuiso esohui.

40 —Jamajjeya emeshi meseya poe oꞌoya majje ¿yajja acuae acajeꞌyo jiquio que
jaahuanajji quea mimishi cuana? —Jesosaa huohuiꞌajja canaje Jodio cuana.

41 —Oya quea quene nee nee poajeꞌyo. Ma que jaahuanajji quea mimishi cuana
quecuajea cajeꞌyo, de. Que cuiña meequi cajeꞌyo pea cuana, joya ojjaña jjonojjajja shejo
jjasosequiaquijji cuana —acanaje Jodio cuaa.

42 —Eꞌe —Jesosa poanaje—. ¿Aꞌa miquea eba Eyacuiñajjija esohui etehueꞌyo yahuajo
nei? jama baꞌa:
“Oe equi yamajjana equi iyajji cajaa aca poa cuaa. Jamatii Eyacuiñajjiya ma eyamajjana

equi yamajjana quea caꞌa nee nequi mee ca poa. Jamajoya ojjaña ojaya epeejji
cuanaa Eyacuiñajji bihuia cani”.

Jamaya yahuajo nei tehue ca poa ejo; eyama eyamajjana equi iyajji jayojja jama quea caꞌa
nee nee nequi —Jesosaa acanaje.

43 —Eꞌe, jiquio esohui eba meesahuajji jayojja jama Eyacuiñajjiya acajeꞌyo —Jesosa
poanaje—. Ohuaya yahuajo neimiquianaya babaca caꞌya poa ojo echacoꞌyojji, onijje ebaꞌe
tiitiiꞌyojji. Jjeya ca ca Eyacuiñajjiya miquianaya, Jodio cuana, cajaa acajeꞌyo shajjamaꞌ
jojoya. Pea cuana babaca cajeꞌyo ojo echacojji, onijje ebaꞌe tiitiiꞌyojji peaꞌai, joya eꞌe jojo
nei ojo jjashahuabaquiani.

44 —Jiquio ecua eyamajjana cajaa aca poa cuaa jjeya quea caꞌa nee nequi jama eya
miquianaaya cajaaya anaje; jjeya ca ca iña quea caꞌa nee eya nequiꞌyo. Ojjaña joya e
ba jjima e cajaa amajje quea yeno poaje, de. E cajaa tiitii amajje ca ca quea nee nee po
tiitiijeꞌyo —Jesosa poanaje.

45 Jesosaja esohui shajjaꞌajja majje Moisesija etehueꞌyo huohuijji cuana, Eyacuiñajji
nijje emimijji etii cuana peaꞌai quea quene nee poanaje: —¡De! Ecuanajo oya mimiani,
equi yamajjanajo pojjeama. Eseya que jaahuanajji quea mimishi jayojja peaꞌai ohuaya
acani —poanaje Jodio cuana.

46 Jamajjeya Jesosa iña sa acanaje ejeanobiajeajji. Jamatii iña jjima; queamete poanaje.
Ojjaña dejja echichaꞌyo nequicaꞌyo cuaa Jesosa Eyacuiñajjija esohui huohuijji nei nei ba
cani. Onajaya quea nahue nee nee Jesosa eꞌiñajji.

22
Ebacua ejjaja ejjahuanaquijjijo ojjaña ijjia meeꞌajja ca poa ejeajjiya
(Noca 14.15-24)

1 Jamajjeya Jesosaa o poe oꞌoyajjijo pea esohui ejjashahuabaquijji huohui canaje Jodio
cuanahuasijje jamabaꞌa: 2—Eyacuiñajjiya ojjaña cuanahuoojeaꞌyojji poajo jamayapoaje:
Oe emeshi meseya oja bacua ejjaja ejjahuanaquijjijo bobi quea huiso dahua mee canaje
ojaya epeejjija eꞌijjiajji nisho. 3Ojjaña apoa poajo, o chacosahuajji huoojea canaje epeejji
cuana iyaaa, bobi ijjiajji. Cho, poe sa po ajja poanaje. 4 Jamajjeya emeshi meseya pea
chacosahuajji cuana huoojea canaje. “¡Jamaya acue!” poanaje: “Epeejji, ¡poecuajicue oe!
Ojjaña apoa. Anaꞌai quea sei quecua meenaje. Bobi cuana apoa, ojjaña. ¡Poecue ecue
ebacua ejjaja ejjahuanaquijjijo quea bihui nee epojji! acue” emeshi mese poanaje.

5 —Jamatii jjashajjaꞌajjaqui ajja poanaje cuana. Poe ajja. Beca cuana que yasijje
poquinaje; peaa aquiana quiaa poquinaje; 6 pea cuaa emeshi meseja echacosahuajji iña
majje cuia canaje, quecua caꞌyonaje. 7 Ma shajjaꞌajja majje emeshi mese quea quene
poanaje. Sohuinano cuana huoojea canaje dejja shajjamaꞌ iñaa. Quecuajeyo caꞌyonaje;
equi cuana dahuajea canaje, sohuinano cuaa. 8Majoya emeshi meseya o chacosahuajji
iyaa canaje pea cuana: “Ojjaña apoa eꞌijjiajji ejjahuanaquijjijo. Pea cuana epeejji nisho
poanaje, jamajjeya epoejji pojjeama. Cajaa. 9 ¡Poquicue! Quea huesha baꞌe cuana
iyaaquicue: —¡Poecue emeshi meseja bacua ejjaja ejjahuanaquijji yasijje! ¡Bobi quea
huiso ijjiahuacue! —acue” emeshi mese poanaje.

10 —Jamajjeya poquinaje. Ojjaña cuana iyaa canaje; dejja quea pame, dejja quea
mimishi cuanaya. Quea huiso poeyanaje. Dobiquinaje. Equi cuio canaje. Chamaꞌ pea
eꞌanijji poanaje. 11 Majoya emeshi meseya ojjaña cuana baa poeyanaje, ojjaña cuana
nijje mimiya. Ba canaje oe dejja daqui jehuejji. 12 “Epeejji, ¿apiojji acuae miya poeyanaje
daqui quea jehuejji? ¡Jamaya pojjeama ecue bacua ejjaja ejjahuanaquijji yasijje epoejji!”
poanaje. Sajaꞌa jjima ma dejjaja. 13 Jamajjeya emeshi mese quea tecue poanaje. Iyaa
canaje o chacosahuajji: “¡Oya jeyo majje jeaquicue quea misi nee yasijje! Jomajo pa
neineijeꞌyo, eseꞌ ijjiayaijea cajeꞌyo quea nee neejo” poanaje. Mahuiso ecuea esohui —
Jesosa poanaje.

14—Eꞌe, ojjaña cuana iyaaꞌajja caje Eyacuiñajjiya. Jamatii oe pojji dobiquijeꞌyo onijje
ebaꞌe tiitiiꞌyojji —Jesosaa ojjaña cuana acanaje. (Eꞌe, Eyacuiñajjiya Jodio cuana iyaa coo
canaje onijje ebaꞌeꞌyojji quea bihui nee. Jamatii shajjamaꞌ poanaje. Ojaya huoojeaꞌyo
quecuajea canaje. Jamajjeya Eyacuiñajjiya Jodio pojjeama iyaa canaje. Quea huiso
poeyanaje. Ma dejja daqui jehue jayojja jama beca cuanaja mimishi cuijeaꞌyo jjima.
Jamajoya jeacuayajea cajeꞌyo quea nee nee epoꞌyojji.)

Bejjo oe pojji quia cajji baꞌe sosejje emeshi meseja yajji
(Macoso 12.13-17; Noca 20.20-26)

15 Jesosa mimije shajjaꞌajja majje Paniseo cuana quea quene poanaje: —Oya Jesosa
jjashahuabaquiani eseya epeejji nisho jayojja jama, de —poanaje.

Poqui majje ojee mimimiminaje: —Cuaꞌa, Jesosa ejjadasiaquiqui; esohui quea camaja
nee ejjahuohuiꞌajjaquiqui, ojaya yajja sajaꞌame yaꞌyojji. Jamajjeya Moisesija etehueꞌyo
jayojja jama mi sajaꞌa cajo, cacuiajea meequiꞌyahua.

16 Jamajjeya Paniseo cuaa o shajjaꞌajjajji cuana, joya Enodeja esohui quea boti nee
poani peaꞌai huoojea canaje Jesosa que. Huohuiꞌajja mee canaje jama baꞌa: —Esohui
huohuijji, miyaya eꞌe jojo nei huohuiaña Eyacuiñajjija ejjashahuabaquiꞌyojji jama. Miya
etii cuanajo jjashahuabaqui ajja; emeshi mese cuanajo peaꞌai meteꞌama. Jamajjeya quea
jaꞌa nee huohuiaña. 17Eꞌe. Jamajjeyamo oe che huohuicue: ¿Aꞌa bejjo quia cajji Shomano
meshi mese Sesa bajjanija yajji? ¿Aꞌa equiajji pojjeama esejaya pojjaꞌa? ¿Aꞌa cuae jja ma
Sesaja meshijo baꞌe sosejje quia cajji soꞌo? —acanaje cuaa.

18Ma Jodio cuanaja ejjashahuabaquijji Jesosaja eba poanaje. Jamajjeya: —¡Miquianaya
ca mi ca oe e dasiajji nisho cuana, epeejji nisho quea tai nee nee! ¿Apiojji nequiaa eya
dasia sa aña? 19 ¡Bejjo mo huohuiꞌajjacue esodojjo! —poanaje.

20 Jjequi canaje cuaa. Esodojjo ba majje huohuiꞌajja canaje Jesosaa: —¿Ae ecajjaꞌyo
jiquio? ¿Ae bajjani tehuemeꞌya?

21—Emeshi mese ecajjaꞌyo, Sesa bajjani —acanaje Jodio cuaa.
—Eꞌe —poanaje Jesosa—. Jamajjeya ¡Sesaja bejjo quiaquicue ohua sa cajo! ¡Eyacuiñajji

aꞌa pajeaꞌyojji; oya bihuiacue, shajjaꞌajjacue peaꞌai!
22 Jesosa shajjaꞌajjamajje ojjaña cuana queamete nee poanaje: —¡Quea jjashahuabaqui

jaꞌa nee nee oya Jesosa! ¡Jjadasia meequi ajja!
Jamajjeya poquinaje, jeana caꞌyonaje Paniseo cuaa.
¿Aꞌa eꞌe jojo nei manoꞌyo majje shequije oꞌoya quijje? —huohuiꞌajja canaje cuaa Jesosa
(Macoso 12.18-27; Noca 20.27-40)

23Ma pojjajo tii beca Sanoseo cuana poeyanaje Jesosa huohuiꞌajjaa. Sanoseo cuana aje
oe jama poani baꞌa: —Manoꞌyo majje jama tii tii; eshequi oꞌoyajji pojjeama quijje.

Jesosaja ca ca jama sohuihuohuime ajjima. Jamajjeya Jesosa huohuiꞌajja canaje
Sanoseo cuaa; edasiajji nisho jama acanaje baꞌa: 24 —Esohui huohuijji, Moisesiya jama
tehue ca poa yahuajo nei nei baꞌa: “Dejja ejjahuanaqui, bacuamaꞌ manoꞌyajo, oja
chahuaa ehuanase equijjojea ani cahuana caꞌyahua, oja oꞌija bacua jea jayojja jama
epojji”. ¿Aꞌa eꞌe? 25 Jamajjeya jama poso baꞌa: Quea huiso edoe mese, me oejje pea
beca nequia poa. Eꞌoꞌi mese ebionei jjahuanaquia poa eponajo. Manoꞌyonaje bacuamaꞌ
tii. Oja chahuaa epona equijjojea ani huana ca oꞌoyanaje, bacuamaꞌ tii ani. 26 Oya
jayojja manoꞌyonaje bacuamaꞌ tii. Jamajjeya peaa echahua meseya huana ca oꞌoyanaje.
Manoꞌyonaje bacuamaꞌ peaꞌai. Jamaya ojjañamanojeyoꞌyonaje. 27Quijje ehuanase peaꞌai
manoꞌyonaje. 28 Jamajjeya shequi oꞌoya majje eyajo, ¿ajea ehuanase epona poaje, ache
edoe meseja? Ojjaña echahua cuana hueaꞌajjaꞌyo epo —Sanoseo cuaa acanaje.

29 Jesosaa sajaꞌa canaje jama baꞌa: —Chojja. Jamaya pojjeama. Miquea ba jjima
Eyacuiñajjija esohui; oya quea caꞌa nee nee miquea ba jjima peaꞌai. 30 Eꞌe, shequi
oꞌoya majje ejjahuanaquiꞌyojji pojjeama. Esohuidojojji eyajo ani jama poaje. 31 Cuanaya
¿aꞌa miquea ba jjima dejja cuana ojjaña manoꞌyo majje shequije oꞌoya? Jamajjeya
Eyacuiñajjiya yahuajo nei esohui tehue mee ca poa miquiana jjabahuejjaquijji. Jamaya
poa baꞌa: 32 “Eya ca ca iña Amajama jaahuanajji, Isaaca, Jacobo peaꞌai jaahuanajji”. ¿Aꞌa
Eyacuiñajjiya emanoꞌyo cuana meshijo eꞌohuajea jaa jaahuana cani? Cho. Ojaya epeejji
cuana eshe nequi, manoꞌyo majje shequiꞌyo peaꞌai jaahuana cani Eyacuiñajjiya —Jesosaa
acanaje.

33 Jesosaja esohuijo ojjaña cuana quea bihui nee poanaje: —¡Quea pame nee ohuaya
Jesosaa huohui cani! —poanaje cuana.

¡Eyacuiñajji quea jea nee acue, mi pejjejo nequi cuana peaꞌai!
(Macoso 12.28-34)

34Majoya Paniseo cuaa shajjaꞌajja canaje Jesosa quea jjashahuabaqui jaꞌa nee; Sanoseo
cuana jjadasia meequi ajja. Jamajjeya jjachichaqui majje ojee jjashahuabaqui oꞌoyanaje
Jesosa dasiaquijji, esohui quea camaja nee ehuohuiꞌajjaquijji. 35Majoya Jesosa que poe
oꞌoyanaje Paniseo cuana. Dasiaꞌyohua nishoMoisesija etehueꞌyo huohuijjiya huohuiꞌajja
canaje jama baꞌa: 36 —Esohui huohuijji, yahuajo Moisesiya tehue ca poa Eyacuiñajjija
esohui. ¿Ache esohui quea pame nee nee eꞌajji?

37 Jesosaa acanaje: —Eꞌe, jamaya quea pame nee acue baꞌa:
“¡Eyacuiñajji miquea Emeshi Mese nei quea jea nee nee acue! Miquea huapa pojjeama

cuana miquea quea jea; ¡quea jea nee neeya oe acue Eyacuiñajji! Jamajjeya ¡ojo
jjashahuaba tiitiiquicue!”

38-39 Jiquio ehuohuiꞌyo quea pame nee. Pea oya jayojja quea pame nee jama baꞌa:
“¡Ojjaña pea cuana quea jea nee acue, miquea huapa pojjeama jama quea jea neeya oe

acue!”
40 Jamaya miya poajo miya Moisesija etehueꞌyo jama baꞌe; Eyacuiñajjija esohui huohuijji
yahuajo nei baꞌeja esohui jama baꞌe peaꞌai —Jesosa poanaje.

Eyacuiñajjija huoojeaꞌyo dejja jaahuanajji Quito
(Macoso 12.35-37; Noca 20.41-44)

41 Jamajjeya ojjaña Paniseo cuana jjachichaquiajo oya cuana huohuiꞌajja canaje
Jesosaa: 42—¿Yajja huohuime acuae nequiaa aña Eyacuiñajjija huoojeaꞌyo dejja jaahua-
najjijo Quitojo? ¿Ache etiiquianaja osecua oya?

—Quito emeshi mese Dabija osecua, ma yahuajo baꞌya poaja —acanaje Paniseo cuaa.
43 —Jamajjeya ¿yajjajje acuae Eyacuiñajjija Edojjoshahua Pameya emeshi mese Dabi

jama amee ca poa yahuajo baꞌa: “Eyacuiñajjija huoojeaꞌyo ojjaña jaahuanajji Quito ecuea
Emeshi Mese nei”? Yahuajo nei Dabiya jama huohui ca poa peaꞌai baꞌa:
44 “Eyacuiñajjiya ecuea Emeshi Mese Quito jama aca poa: —¡Enijje anioquecue ebianei

mijijje ojjaña cuana huoojeaꞌyojji! Eyaya mi quecuajji nisho epo jeabichajea
jeyojeyojeꞌyo”.

Jamaya huohui ca poa yahuajo Dabiya ejo. 45 Eꞌe, Dabiya Eyacuiñajjija huoojeaꞌyo Quito
aca poa “Ecuea Emeshi Mese”. Jamajjeya Quito Dabija Emeshi Mese nei poani. Jamatii
oya Dabija osecua peaꞌai, de —Jesosaa acanaje—. Eya, Eyacuiñajjija huoojeaꞌyo, dejjaja
jea pojjeama; Eyacuiñajjija Bacua Ejja. Jamajjeya eya ojjañaja Emeshi Mese nei.

46 Jesosa mimije shajjaꞌajja majje Paniseo cuana quea mete poanaje. Jeca poanaje,
mimimaꞌyo aninaje; huohuiꞌajja becaꞌyo jjima tii acanaje.

23
—¡Aꞌa Jodio esohui huohuijji jama baꞌejji! —Jesosa poanaje
(Macoso 12.38-40; Noca 11.37-54, 20.45-47)

1Majoya Jesosaa ojjaña cuana, o shajjaꞌajjajji cuana peaꞌai huohui canaje jama baꞌa: 2—
Moisesija etehueꞌyo huohuijji, Paniseo cuana peaꞌaimiquea esohui huohuijji. 3 Jamajjeya
¡oya cuana shajjaꞌajjacue! ¡Ojaya esohui jayojja jama acue ojjaña! Jamatii oya cuana aje
oe esohui jama baꞌe ajja; quea mimishi. Jamajjeya ¡aꞌa o jayojja baꞌejji! —poanaje—.
4 Eꞌe, jamaya poani baꞌa: Dejjaa aquiana quea biquie abo mee cani pea dejja. Jamatii
huanasohua sahua ajja, de, quea mimishiya jjejojo. O jayojja Jodio esohui huohuijjiya
pea cuana baꞌe meesahua ajja Eyacuiñajjija etehueꞌyo jama —Jesosa poanaje.

5—Quea pame poso oya jjabaquiani onaja ebihuiajji: “Eꞌe de, oya esohui huohuijji quea
pame nee” epo meejji acani. Jamajjeya esohui etehueꞌyo quea quemo jjasapahuahuo
iyaquiani, aa huahuo peaꞌai ojjañaja ebajji. Daqui quea pame nee nee, quea ao nee
huosho cani ojjañaja ebajji peaꞌai. 6 Ojee ijjiaꞌijjianijo, emeshi mese pejjejo anioqueani
ebionei ijjia sa poanijo. Jodioja equi ojee ejjachichaquijjijo peaꞌai ebionei anioque sa

poani Eyacuiñajjija esohui huohuijji pejjejo, ojjaña nijje emimimimijji. “Eꞌe, oya cuana
Eyacuiñajjija esohui huohuijji nei quea pame nee” epo meejji acani. 7 Ejiojjijje poquiani
ojjañaa aquiana quia cani yasijje anicuaa, pea cuaa jama bihuia cani baꞌa: “Esohui
huohuijji, miya quea pame nee nee.” Jamaya aje oe ojaya quea boti nee, jiquio Jodio
etii cuanaja, esohui huohuijji quea pame nee poso jjabaquiani —Jesosa poanaje.

8 Jamajjeya o shajjaꞌajjajji cuana Jesosaa acanaje peaꞌai jama baꞌa: —¡Aꞌa miquianaya o
jayojja jama pojji! Pea cuana aꞌa jjabihuia meequijji: “¡Miya esohui huohuijji quea pame
nee nee!” aꞌa jjapo meequijji cuana. Cho. Miquea Esohui Huohuijji quea pame nee oe
nei yani, miquea Emeshi Mese nei. Miquianaya ecuea epeejji cuana ca ca Eyacuiñajjiya
ba cani pea epeejji jayojjaya. 9 Oe nei eyajo ani eseja Chii. Jamajjeya ¡esohui huohuijji
oya jayojja “Esejaya Chii” aꞌa ajji! 10Cuanaya Eyacuiñajjija huoojeaꞌyo ojjaña jaahuanajji,
Quito miquiana huoojeaꞌyojji nei nei. Jamajjeya pea cuana “ese huoojeaꞌyojji nei” aꞌa
jjapo meequijji. 11 Eꞌe, ¡emeshi mese jayojja jama nequi sa poani ca ca pea cuana
chacosahuacue! 12 Jamajjeya joya emeshi mese poso jjabaquiani Eyacuiñajjiya emeshi
mese pojjeama acajeꞌyo. Echacosahuajji jjabaquiani ca ca Eyacuiñajjiya emeshi mese
jayojja po mee cajeꞌyo —jamaya acanaje Jesosaa o shajjaꞌajjajji cuana.

Jesosaa Jodio etii cuana tecuea canaje
13 Majoya Jesosaa Paniseo cuana, Moisesija etehueꞌyo huohuijji poani peaꞌai jama

tecueame acanaje baꞌa: —Miquianaaya aje oe Moisesija etehueꞌyo huohuiaña, Jodioja
esohui huohuijji poaniya peaꞌai. Jamatii miya ca mi ca oe esohui huohuijji nisho,
siajjepojji. Eꞌe, miquianaya Eyacuiñajji nijje jjapeequi ajja. Pea cuana Eyacuiñajji nijje
jjapeequi sa poani miyaya jjapeequipajea meeyaña, de. Eꞌe, jiquio ecua esecue caꞌa
cani cuaa ona edobiqui poani jjejojo jama jayojja miquiaaya pea cuana dobiqui mee ajja
eyahuasijje Eyacuiñajji nijje ebaꞌe tiitiiꞌyojji. Jamajoya miquianaya quea nee nee po mee
cajeꞌyo quijje, quea nee nee tii tii, de —Jesosa poanaje.

14 —Eꞌe, miquianaya ca ca oe eꞌahuemanoja equi cuana jjesheaña sosemaꞌ. Majoya
Eyacuiñajji nijjemimi nishoani quea huiso nee. Jamajoya Eyacuiñajjiyamiquianaya cajaa
acajeꞌyo. Quea nee nee po mee cajeꞌyo tii tii —Jesosa poanaje.

15 —Jodioja esohui huohuijji cuana, Moisesija etehueꞌyo huohuijji cuana peaꞌai,
miquianaya aje oe esohui huohuijji nisho, peajja. Miquianaaya chaco neineiaña; quea
huesha poquiani peaꞌai pea cuana Moisesija etehueꞌyo shajjaꞌajja meeya. Jamatii mi
shajjaꞌajjajji cuana mi jayojja quea mimishi nee nee. Jamajoya oya cuana eꞌe jojo nei
quea nee nee po mee cajeꞌyo, mi jayojjaya —Jesosa poanaje.

16 —Eꞌe, miquianajaya ehuohui quea quehuajo cojjamaꞌ jama poani. Cojjamaꞌ cuana
pea cojjamaꞌ cuaame iñamajjemepejjejea cani jayojja. Ojjaña poquiquehuajeꞌyo—Jesosa
poanaje—. Miquea ehuohui jama baꞌa: “Eyacuiñajjija equi nequianijo, ecuea ehuohui
jama eyaya eꞌe jojo nei aje”. Pea cuana jama poani baꞌa: “Chojja, jamaya mimi majje
miquea ehuohui jama eꞌajji pojjeama”. Jamaya huohui cani cuaa peaꞌai baꞌa: “Ma mei
huoꞌo Eyacuiñajjija equijo anijo, ecuea ehuohuiꞌyo jayojja jama eyaya aje”. “Eꞌe, ¡jamaya
mimi majje miquea ehuohui jayojja jama eꞌe jojo nei acue!” pea cuana poani. Jamaya
mimi quehuani miquianaya —Jesosa poanaje.

17 Oya cuana tecuea canaje jama peaꞌai baꞌa: —Chojja, de. Miquianaya jjashahuaba
quehuaquiani. Mei huoꞌo Eyacuiñajjija equijo quea pame ani; Eyacuiñajjija equi quea
pame nee peaꞌai. 18 Miquianajaya pea ehuohui quea quehua peaꞌai jama baꞌa: “Mei
ehuana huichaꞌa huichaꞌa pea mei biajje yani Eyacuiñajjija equijo aquiana dahuajji,
Eyacuiñajji bihuiajji. Ma mei eꞌiya cuana nequianijo, eyaya ecuea ehuohui jayojja jama
eꞌe jojo nei aje” amajje, dejja ojaya ehuohui jama eꞌajji pojjeama, miquianaya poani.
Jiquio jama poani baꞌa: Aquiana mei eꞌiya biajje huana cani cuaa. Majoya jama mimiani
baꞌa: “Ma aquiana mei eꞌiya biajje yanijo, ecuea ehuohui jayojja jama eyaya aje”. “Eꞌe,
¡jamaya mimi majje ca ca miquea ehuohui jayojja jama eꞌe jojo nei acue!” ¡Miquianaya
jamaya mimi quehuaꞌani cuana! 19 ¡Ma ehuohuiꞌyo cajaa! —Jesosa poanaje—. Mei eꞌiya

quea pame nee; aquianamei eꞌiya biajje ani quea pame peaꞌai. Pea jayojjaya. 20 Jamajjeya
dejja mei eꞌiyajo mimianijo oya ojjaña aquiana mei eꞌiya biajjejo mimiani peaꞌai. Pea
jayojjaya poani. ¡Jamaya aꞌa mimijji ma aquiana cuanajo! —Jesosa poanaje. 21 —
Miquianaya Eyacuiñajjija equi yasijjemimiani cuana jama baꞌa: “Eyaya ecuea ehuohuiꞌyo
jayojja jama eꞌe jojo nei aje Eyacuiñajjija equi yanijo”. Jamaya aje oe miya mimiani
Eyacuiñajjijo, ma equijo baꞌyanijo peaꞌai. Jamajjeya ¡Eyacuiñajjija equi yasijje aꞌa jama
mimijji! 22Pea cuanamimianijo eyahuasijje jama poani baꞌa: “Eyajo Eyacuiñajjija ebaꞌejji
yanijo eyaya ecuea ehuohuiꞌyo jayojja jama eꞌe jojo nei aje. Ecuea esohui eꞌe nei pojjeama
jojjemo eya quea nee capoahua”. Jamaya amajje miya Eyacuiñajjija ebaꞌejjijo mimiani;
“Eyacuiñajji eyajo aniya eya ba canijo, eyaya ecuea ehuohuiꞌyo jayojja jama eꞌe jojo nei
aje”. “Ecuea ehuohuiꞌyo jayojja jama ajjima jojjemo eya quea nee po mee caꞌyome”
beshahua nei aña; oya jayojjaya. Jamajjeya ¡aꞌa jamaya mimijji Eyacuiñajjijo; quea tai!
—Jesosa poanaje.

23 Majoya Jesosaa Moisesija etehueꞌyo huohuijji cuana, Paniseo cuana peaꞌai jama
tecueame acanaje baꞌa: —Miquea aquiana bobi quea johua eꞌajji equi pejjejo pohuani.
Tiiyajo quiaña iye huiso Eyacuiñajjija epojji, ojaya ehuohuiꞌyo jayojja jama poani:
“Miquianajaya aquiana ipiacue; ome miji peaꞌai, 10 oya jayojjaya, oe Eyacuiñajjija epojji,

pea me oejje ebeca pee peaꞌai, 9 miquea epojji”.
Eyacuiñajji yahuajo nei jamaya poa. Jamaya miya poani. Quea pame. Jamatii de,
Moisesija etehueꞌyojo quea jaꞌa jjashahuaba tiitiiqui ajja. Jamaya quea tai aña baꞌa:
Miya eꞌe jojo nei jjashahuabaqui jjima, siajje poani, jjashahuabaqui ajja aemaꞌ cuana
baꞌe meesahuajji. Eyacuiñajjija esohui jayojja jama po tiitii ajja. Jamajjeya ¡Eyacuiñajjija
etehueꞌyo jama baꞌecue! ¡Majoya Eyacuiñajji yasijje iye huiso quiacue ojjaña miquea
aquiana peaꞌai! —Jesosa poanaje.

24 —Miquianaya cojjamaꞌ jama; jjashahuabaqui ajja peaꞌai. ¿Aꞌa huashapa bobijo
anidobiquiajo jeajeaꞌaña, jamatii aquiana quea quemo anidobiquiajo ijjiajeaña? Jamaya
miya poani; ojjaña miquea aquiana quea biso peaꞌai ipiaꞌajja majje iye huiso quiaña
Eyacuiñajjija epojji. Jamatii pea cuana baꞌe meesahua ajja, de. Jamajoya Eyacuiñajjiya
miquianaya cajaa acajeꞌyo; quea nee nee po mee cajeꞌyo —Jesosa poanaje.

25 —Eꞌe Paniseo cuana, miquianaya Moisesija etehueꞌyo huohuijji peaꞌai. Jamatii
miquianaya ca ca oe esohui huohuijji nisho de, quea tai. ¿Aꞌa caneco cueehue topo cani
cuaa ena ishi jjimahuajo, jamatii eyiyedojjojje quea ihui shacua jjima? Jamaya miya.
Jjabaquiani quea pame jayojja. Jamatii quea jjashahuabaqui tai nee; sii poani; epona,
onaja aquiana jea baña peaꞌai. 26 Paniseo cuana, miquianaya aje oe quea jjashahuabaqui
quehua. Jamajjeya Eyacuiñajjiya miquianaya cajaa acajeꞌyo; quea nee nee po mee
cajeꞌyo, de. ¿Aꞌa caneco yiyedojjojje ebionei topo cani cuaa? Jamajjeya eꞌe jojo nei quea
pame nee. ¡Caneco topo cani jayojja jama acue miquiaaya; ebionei jjashahuabaqui tai
pajeaꞌyocue eꞌe jojo nei quea pame epojji! —Jesosa poanaje.

27—Paniseo cuana, Moisesija etehueꞌyo huohuijji peaꞌai, miquianaya esohui huohuijji
nisho de, quea mimishi. Emano mojeaꞌyojji cuiaꞌasha cani cuaa quea pame jayojja.
Jamatii eyiyedojjojje quea ihui, emanoꞌyo sajaajji. 28 Emanoꞌyo mojeaꞌyojji jayojja jama
miquianaya cuana; quea pame jayojja ojjañaa ba cani; jamatii quea jjashahuabaqui tai.
Shajjamaꞌ, quea pame po nishoani peaꞌai. Jamajoya Eyacuiñajjiya miquianaya cajaa
acajeꞌyo; quea nee nee po mee cajeꞌyo —Jesosa poanaje.

29 —Moisesija etehueꞌyo huohuijji, Paniseo cuana peaꞌai, miquianaya aje oe esohui
huohuijji nisho, quea mase. Jamajjeya Eyacuiñajjiya miquianaya quea nee nee po mee
cajeꞌyo. Eꞌe, miquianaya emano sajaajji moꞌyaña, quea pame aꞌyaña ma Eyacuiñajjija
esohui huohuijji yahuajo mojea jaa. Esajaajji cuiaꞌashaꞌaña quea pame nee Eyacuiñajjija
epeejji nei yahuajo emanoꞌyo bihuiaꞌyojji —Jesosa poanaje—. 30 Siajje miya poani jama
baꞌa: “Yahuajo ecuanaja etiiquiana cuana nijje ebaꞌeꞌyo jojjemo ecuanaja ca ca oe
Eyacuiñajjija esohui huohuijji cuana ecuiajeaꞌyojji pojjeama poqueaye. Chamaꞌ ecuanaja
ejjashahuabaquijji etiiquiana jama; ecuanaja ca ca pea” miquianaya poani —Jesosa

poanaje—. 31 Chojja. Jamaya miquianaya po nishoani. Jamatii miquianajaya etiiquiana
jama Eyacuiñajjija esohui huohuijji quecuajji nei nei peaꞌai. 32 Jamajjeya o jayojja jama
poani quiana; Eyacuiñajjija huoojeaꞌyo cuana cuiajea jeyojeyojeꞌyo, de —Jesosa poanaje
—. 33 Miquianaya peyo quea se nee nee jama de, quea mase nee nee, esohui huohuijji
quecuajji, miquea etiiquiana cuana jama. Jamajjeya ¿aꞌa acuae nequiana Eyacuiñajjijo
jjanequiquehuaquijji? Chojja. Eꞌe jojo nei ohuaya miya huohui cajeꞌyo: “¡Poquicue
nequiana! ¡Cuaqui yasijje dobiquicue! ¡Quea mase nee nee aje oe nequiana!” —Jesosa
poanaje.

34 —Jamajjeya eyaya miquiana huasijje huoojeaña Eyacuiñajjija esohui huohuijji,
esohui bameesahuajji, dejja quea jjashahuabaqui jaꞌa nee peaꞌai. Jamatii beca cuana
cuiajeajeꞌyo; pea cuana acui ecueataꞌapeejo me cacajeajeꞌyo; pea cuana cuiasejjajeajeꞌyo
miquea equi ojee ejjachichaquijji yasijje; pea cuana ocuenajeꞌyo ojjaña cuiñajji yasijje
equecuaꞌyojji, miquianaaya —Jesosa poanaje—. 35 Eꞌe Jodio cuana, miquea etiiquiana
cuaa dejja mimishiꞌama quecuajea caꞌyonaje quea huiso. Eyacuiñajjija etehueꞌyo ebionei
tehue ca poa jama baꞌa: Abeni cuiahuejjajea ca poa miquea etiiquiana Cainiya. Oya
jayojja quea huiso cuiajea ca poa cuaa. Quijje nei Eyacuiñajjija etehueꞌyo quijje yejje
nei tehue ca poa oja sohui huohuijji Sacania, Benequiaja bacua ejja cuiahuejjajea ca poa
cuaa Eyacuiñajjija equijo, aquiana dahuajeajji pejjejo —Jesosa poanaje—. 36 Jamajjeya
eyaya miya eꞌe jojo nei huohuiaña: Jjeya nei apoa poaje; Eyacuiñajjiya miquiana cuana
quea nee nee po mee cajeꞌyo ojjaña miquea etiiquianaja mimishi cuanajo, o jayojja jama
miquianaya poani jojoya.

Jamaya Jesosaa Jodio cuana tecuea canaje quea mimishi nee jojoya.
Jesosa quea yeno poanaje ojjaña Jenosanenajo baꞌe cuanajo
(Noca 13.34-35)

37 Majoya Jesosa quea yeno nee nee ojjaña cuana Jenosanenajo baꞌe cuanajo jama
poanaje baꞌa: —Jodio cuana Jenosanenajo baꞌe, miquiana cuana ecuea quea jea nee nee.
Jamajjeya eya miquianajo quea yeno poani. Eꞌe, miquianaaya aje oe Eyacuiñajjija esohui
huohuijji quecuajeaꞌya poa; ojaya huoojeaꞌyo jajahuejjajeaꞌya poa meiya peaꞌai. ¡Bacue
oe! Cachina enaeseya ebacua huojje cani ejaahuanajji jama jayojja eyaya miquiana iyaa
sa neineiaña e que, ejaahuanajji. Jamatii enijje jjapeequi sa po ajja. Cajaa aña jama
baꞌa: “Chojja, Eyacuiñajjija miya huoojea jjima ojjaña jaahuanajji”. 38 Jamajjeya ¡bacue!
—Jesosa poanaje—, Eyacuiñajjiya miquianaya cajaa acajeꞌyo. Jeajea cajeꞌyo ejaahuana
majajji pojjeama. 39 Eꞌe, eya jiquiojo tii nequi tii ajja. Jamajjeya eya miquianajaya ba
oꞌoya jjima poaje e poe oꞌoya jjimahuajo. Quijje e poe oꞌoyajo ca nequiana ca oe jama
poaje baꞌa: “Jesosa miya Eyacuiñajjija huoojeaꞌyo ojjaña jaahuanajji. ¡Eyacuiñajjiya miya
cajaahuana cahua quea pame!” poaje miquianaya quijje —Jesosa poanaje Jenosanenajo
baꞌe cuana nijje.

24
—Eyacuiñajjija equi cajjajeajea cajeꞌyo cuaa mei cuana —Jesosa poanaje
(Macoso 13.1-2; Noca 21.5-6)

1 Jesosa Eyacuiñajjija equijo ani poquinaje. Poquijeya o shajjaꞌajjajji cuaa oya huohui
canaje: —¡Bacue Eyacuiñajjija equi! Quea quemo, quea pame mei cuana.

2—Eꞌe. ¿Aꞌa jiquio equi quea pame nee baña? Eꞌe jojo nei quijje mei cuana cajjajeajea
cajeꞌyo cuaa. Chamaꞌyo tii acajeꞌyo —Jesosa poanaje.

Dejja cuana quea mase nee poaje quijje
(Macoso 13.3-13; Noca 21.7-19)

3 Quijje Jesosa eyiyo huasijje Onimo acui yiye yasijje jaasohuaquinaje o shajjaꞌajjajji
cuana nijje. Anioquenaje. Pea dejja poqui jjima. Jamajjeya o shajjaꞌajjajji cuaa
huohuiꞌajja canaje: —Jesosa, ¿ache shono acuae mei cuana cajjajeajea cajeꞌyo cuaa soꞌo?

¿Ae acuae poaje mi epoe oꞌoya cuahuajje? ¿Aꞌya ba majje ecuanaja eba poaje miya poeje
oꞌoya, meshi chamaꞌyo tii epojjijo?

4 Jesosaa sajaꞌa canaje: —¡Jjashahuaba neineiquicue onajaya miya edasiajji pojjeama!
5 Quea huiso siajjepojji poeje, ecuea ehuoojeaꞌyo pojjeama: “Eyacuiñajjiya eya huoojea
canaje, eya ca ca iña ojjaña jaahuanajji” siajje poaje. Quea huiso dasia cajeꞌyo. 6 “Ojjaña
jjaquecuaquiani ojjaña meshi yasijje” huohui caje peaaya peaꞌai. Jamatii ¡aꞌa quea mete
pojji! Jamaya poaje. Jamatii apoa pojjeama, oe po ajja jjima poaje soꞌo—Jesosa poanaje—.
7 Eꞌe, jjaquecuaqui cajeꞌyo cuana ojjaña meshi yasijje, ojjaña cuiñajji yasijje peaꞌai. Quea
huiso emanomeejjiya mano mee cajeꞌyo; bobi yasijje po majje manojeꞌyo quea huiso;
meshi huehuahuehuaje ojjaña meshi yasijje peaꞌai —Jesosa poanaje—. 8 Eꞌe, jiquio ecua
epona bacua cuayaje ebionei jjapashineijje neeꞌani; quijje quea nee nee. Jamaya poaje
e poe oꞌoya jjimahuajo. Quea nee pishana po majje quea nee nee poaje ojjaña cuana
—Jesosa poanaje.

9 —Majoya pea cuaa miquianaya iña majje jeanobiajea cajeꞌyo ecuiasejjajeajji, eque-
cuaꞌyojji peaꞌai. Enijje jjapeequianijo miquianaya botiꞌama nei poaje ojjaña meshijo baꞌe
cuanaja. 10 Jamajoya quea huiso enijje jjapeepajeaquiꞌyo majje mimishi aje oꞌoya. Peaja
epeejjija botiꞌama poajeꞌyo —Jesosa poanaje—. Jamajoya dejja mase iña mee cajeꞌyo
equecuaꞌyojji. 11Quea huiso pea cuana poeje: “Eya Eyacuiñajjija esohui huohuijji” siajje
poaje. Cho, Eyacuiñajjija pojjeama. Jamatii, ecuea epeejji dasia cajeꞌyo quea huiso.
Poquiquehuamee cajeꞌyo eshahua nijje. 12Dejja cuana shajjamaꞌ jayojja pomajje emeshi
mese cuana shajjaꞌajja sa po ajja poajeꞌyo. Jamajjeya pea cuana botiꞌama poajeꞌyo.
13 Jamatii e poe oꞌoya jjimahuajo, enijje jjapeequi pajeaꞌyo ajja tii ca ca Eyacuiñajji nijje
baꞌe tiitiijeꞌyo, enijje peaꞌai —Jesosa poanaje.

14 —Eya poeje oꞌoya. Eyacuiñajji nijje ojjaña cuanaja Emeshi Mese nei poajeꞌyo. Ma
ehuohuiꞌyo quea pame nee ojjaña meshi cuana huasijje huohui caje, ojjaña dejja cuana
huasijje peaꞌai ojjañaja eshajjaꞌajjajji. Majoya e poe oꞌoyajo ojjaña oe poaje —Jesosa
poanaje.

Aquiana quea tai nee ojjaña quea mete nee nee epo meejji
(Macoso 13.14-23; Noca 21.20-24, 17.22-24)

15—Eyacuiñajjija esohui huohuijji Dañeniya yahuajo nei huohui ca poa jama baꞌa:
“Quijje Eyacuiñajjija equijo nequije aquiana quea tai nee nee, ojjaña quea mete nee nee

epo meejji”.
16 Jamajjeya ma ba majje ca ca, ma pojjajo tii ojjaña Jodio meshijo baꞌe capoquicuajiahua
eyiyo cuana huasijje. (Jiquio ehuohuiꞌyojo cajjashahuabaquiahua quea jaꞌa epojji.)
17 ¡Joya equi huisa biajje chacochacoani aꞌa equi yasijje dobiquinanajji aquiana cuana
biohua edojojji! 18 ¡Joya quejo chacochacoqui peaꞌai aꞌa equi yasijje poquinanajji daqui
moojo! Eyiyo huasijje poquicuaji ajja aje oe manoꞌyo chanaꞌ. 19Epona cuana oꞌejji, bacua
shoꞌijji peaꞌai quea yeno poaje; quea camaja equehua poquicuajijji poaje. 20 Jamajjeya
Eyacuiñajji nijje mimicue jama baꞌa: “Eyacuiñajji, ¡eenojo pojjeama capoahua, epojja
ejomishocajjijo pojjeama peaꞌai ecuanaja epoquijji eyiyo cuana huasijje!” acue —Jesosa
poanaje—. 21 Eꞌe, ma pojja cuanajo ojjaña quea mete nee nee, quea yeno nee nee poaje.
Jamaya pojjeama yahuajo, meshi pana majje, jjeya nei peaꞌai, quijje peaꞌai; quea mete
pishana, quea yeno pishana. Ma pojja cuanajo ca ca quea nee nee poaje dejja cuana —
Jesosa poanaje.

22 —Eyacuiñajjiya oe pojji cahuime quea camaja po mee cajeꞌyo; oe pojji cahuime
epoꞌyo jojjemo ojjaña cuana manoꞌyome. Ojaya epeejji jaahuana canijo, ojaya quea
nahue nee emano jeyojeyoꞌyojji, Eyacuiñajjiya oe pojji cahuijo quea camaja po mee
cajeꞌyo, quea cahui huiso pojjeama —Jesosa poanaje.

23 —Ma pojja cuanajo aꞌa jjashajjaꞌajjaquijji ona siajje poajo jama baꞌa: “¡Bacue oe,
Eyacuiñajjija huoojeaꞌyo Quito jiquiacua poeꞌyonaje!” jama poso, ¡aꞌa shajjaꞌajjajji!
“¡Bacue oe, Quito jocuama pa poeꞌyonaje!” Jama onaa acajje ¡aꞌa jjashajjaꞌajjaquijji, aꞌa
poquijji! 24 Eꞌe, Eyacuiñajjija huoojeaꞌyo ojjaña jaahuanajji e jayojja nisho, Eyacuiñajjija

esohui huohuijji nisho peaꞌai poeje quea huiso nee nee. Ohuaya ma pea dejjaa ajjima
acani acajeꞌyo Eyacuiñajjija epeejji cuana dasiaꞌyojji nisho. Dasia cajeꞌyo quea huiso
nee; ecuea epeejji nei peaꞌai beshahua nei eya pajea mee cajeꞌyo o jayojja epojji; chojja,
jjadasia meequi ajja. 25 E shajjaꞌajjajji cuana, eyaya miya huohuinaje quijje oya poeje
ejjadasiaquiꞌyojji. ¡Aꞌa oya cuana shajjaꞌajjajji! —Jesosa poanaje.

26—Jamajjeya aꞌa jjashajjaꞌajjaquijji onaa miya siajje acajje jama baꞌa: “¡Baquicue oe,
Quito jocuama huenihueni aijo nequi!” Jama acajje ¡aꞌa baquijji! “¡Bacue oe, Quito
equi equecuayijji dojjojo ejjaꞌaniquehuaqui ani!” acajje ¡aꞌa jjashajjaꞌajjaquijji; aꞌa o que
dobiquijji! 27-28 Cho, shajjaꞌajjacue ecue sohui: ¿Aꞌa joya eꞌihuijaa huasijje beꞌo cuana
cuabesajebeje? Eꞌe jojo nei miquianaaya eya baje joya ecua beꞌo eꞌihui yasijje oqueani
jama. Cuanaya pojjejje nei nei poajo jeajaꞌa cani eyajo; ojjañaa ba caje quea huesha nee.
Jamaya eya ojjañaja Edoe Mese poeje oꞌoya, pojjejje jama. Jeajaꞌajeajebeje. Eya ojjañaa
ba cajeꞌyo. Quehuajje pojjeama eya poejeꞌyo —Jesosa poanaje.

Jesosa ojjañaja Edoe Mese poeje oꞌoya
(Macoso 13.24-37; Noca 21.25-28)

29 —Eꞌe, quea camaja nee nee po majje majoya eshequi quea apo poajeꞌyo. Baꞌi
jijiꞌyo ajja poajeꞌyo. Majameta cuana jjacajjaquiꞌyo majje jijijijioquejeꞌyo ojjaña peaꞌai.
Majameta nequijji cuana huehuahuehuajeꞌyo janobajjima nei peaꞌai.

30 —Majoya miquianaaya baje aquiana eyajo. Ma ba majje huohuije jama baꞌa: “¡Eꞌe
jojo nei Jesosa Quito ojjañaja Edoe Mese jjeyahua nei poeje oꞌoya, de!” poaje.

—Jamajjeya ojjaña cuana ojjaña meshijo baꞌe quea mete nee nee poajeꞌyo. Ecuea
epeejji pojjeama siasiaje jama baꞌa: “Coya aje oe ¿ae shai poeje baꞌa? ¡Bacue, ojjañaja
Edoe Mese Jesosa Quito poeje oꞌoya bo biajje! Oya oe nei quea caꞌa nee nee, quea
sohui poja nee nee. Quea jeajahua nee nee peaꞌai. Esohuidojojji quea caꞌa nee onijje
poeje quea huiso nee nee” poaje cuana —Jesosa poanaje—. 31 Esohuidojojji quea caꞌaa
aquiana esheꞌana ai jayojja mia cajo, eyaya esohuidojojji cuana huoojeajeꞌyo biacua,
macua huasijje peaꞌai ojjaña ecuea epeejji cuana jjequiya —Jesosa poanaje.

Esohui acuijo, iquenajo, huohui canaje Jesosaa
(Macoso 13.18; Noca 21.29-33)

32 Jesosaa huohui canaje pea esohui jama baꞌa: —Eꞌe, eyaya miquianaya esohui
ejjashahuabaqui meejji huohuije iquena acuijo. Esejaya meshijo acui iñaꞌyani ba majje
eseya jama poani baꞌa: “Eꞌe nei, nayaja poꞌyonaje. Jjeya eshequiaja po pajeaꞌyonaje”. 33—
Jamaya eshequi, baꞌi queamisi, majameta eyajo jijijijioqueꞌani bamajje peaꞌai quea bihui
jjashahuabaquicue jama baꞌa: “Eꞌe, jjeya nei apoa poaje. ¡Jjeyahua nei esejaya Emeshi
Mese nei Jesosa Quito poeje oꞌoya!”

34—Eꞌe jojo nei ojjañama pojja cuanajo baꞌe cuanamano jeyojeyoꞌyo jjimahuajo ojjaña
apoa poajeꞌyo; eya ojjañaja Emeshi Mese oe nequijeꞌyo. 35 Eꞌe, aquiana eyajo nequi
chamaꞌ poajeꞌyo; ojjaña meshi chamaꞌyo tii poajeꞌyo peaꞌai. Jamatii ecuea esohui oe
epoꞌyojji pojjeama; shajjaꞌajja tiitii cajeꞌyo cuaa —Jesosa poanaje—. 36 ¿Ache shono shai
jamaya poaje, ojjaña apoa poajeꞌyo? Dejja cuanaja ba jjima; esohuidojojji cuanaja ba jjima
peaꞌai; ecuea ehuohuijji pojjeama. Ecue Chiija eba ojaye nei. Ohuaye nei huohui cajeꞌyo
ojjaña apoa epoꞌyojji —Jesosa poanaje.

¡Jesosa poe oꞌoyajjijo jjaꞌishoaꞌajjaqui anicue!
(Noca 17.26-30, 34-36)

37 —Yahuajo nei nei dejja Noe bajjani nequia poa. Noe enequiahuajo ojjaña cuana
quea mimishi poa. Quijje eya ojjañaja Edoe Mese poe oꞌoyajo, ojjaña cuana quea
mimishi poaje oꞌoya, yahuajo nei nei jayojjaya poaje oꞌoya. 38 Yahuajo ojjaña meshi
ohua jjimahuajo jamatii dejja cuana ijjiaꞌijjia ania poa. Ishiꞌishi nequia poa peaꞌai.
Jjahuanaqui nequia poa. Jamaya poanaje Noe bishe ai yasijje dobiqui jjimahuajo. 39Ona
ojjaña jjashahuabaqui jjima anijo ena quea quemo poa. Jjayehuequia poa; johui oquea
poa; huiꞌi caꞌya poa. Jamaya poaje oꞌoya eya ojjañaja Edoe Mese epoe oꞌoya cuahuajo:

jjashahuabaquije cuana jama baꞌa: “Jamatii ecuana quea pame nequi”. Ojjañaja ba jjima
meshi ojjaña tii chamaꞌyo tii poajeꞌyo. 40 Eꞌe, e poe oꞌoyajo beca dejja nequije quejo.
Oe dojosohuaqui cajeꞌyo; pea jea canajeꞌyo. 41 Beca epona quecuapasha pashaqui, oe
dojosohuaqui cajeꞌyo; pea jea canajeꞌyo, Eyacuiñajjiya —Jesosa poanaje—. 42 ¡Jamajjeya
jjashahuabaqui tiitii anicue! Ache pojjajo Emeshi Meseja epoe oꞌoyajji miquea ebajji
pojjeama. 43 Jiquio jama poaje baꞌa: Equimese siipojji ache shono poeje poso jjabaquiani.
Ojaya eba jojjemo ohuaya ishoa caꞌanime, equi jaahuanajjiya. 44 Eya miquianajaya Edoe
Mese ache pojjajo miquiana que poeje oꞌoya ebajo ese. Jamajjeya ¡jjaꞌishoaꞌajjaqui
anicue! —Jesosa poanaje.

Pea echacomeejji quea pame nee poanaje
(Noca 12.41-48)

45—Ecuea esohui shajjaꞌajjacue echacomeejji cuanajo jama baꞌa: Equi ai meseya poqui
jjimahuaa echacomeejji iyaa canaje. Huoojea canaje: “¡Ecuea equi cuiñacue, miyaya!
¡Ecuea pea echacojji cuana oe bobiacue peaꞌai! Quijje eya poeje oꞌoya”.

46 —Equi mese poeꞌyo majje ojjaña quea pame nee ba cañaꞌya poa; quea bihui
nee poñaꞌya poa. Jamajjeya echacomeejji quea bihui nee poanaje. 47 Jamajoya equi
meseya echacomeejji quea pame huoojea cajeꞌyo ojjaña ojaya aquiana cuiñaa. 48 Pea
echacomeejji siipojji ca ca jjashahuaba taiquiani jama baꞌa: “Equi mese poquinaje quea
huesha nee. Quijje nei nei poejeꞌyo”. 49 Quea tecueya jjejojo ohuaya echacojji cuana
cuia cani. Pea cuana nijje ishiꞌishiani, huooani. Apoa pojjeama nequi. 50 Equi mese
ache pojjajo epoejeꞌyo poso acani. Jamajjeya equi mese quehua poejeꞌyo. 51 Ojaya equi
cuiñajji poani ehuoo jaa bañaꞌyo majje tecuea cañajeꞌyo. Jeacuayajea cañajeꞌyo ojjaña
queamimishi poani nijje. Jomajo quea nee nee poajeꞌyo tii tii; eseꞌ ijjiayaijea cajeꞌyo quea
neejo—Jesosa poanaje—. Jiquio ecua equimeseya ojaya equi cuiñajji shajjamaꞌ tecueajea
majje jeacuayajea cañaꞌyonaje jayojja jamaya eyaya ajeꞌyo ojjaña ejo ishoaꞌajja, poe oꞌoya
majje —Jesosa poanaje.

25
Epona shoꞌi cuana poquinaje pea epona shoꞌi jjahueaquiequi baa

1—¡Pea esohui shajjaꞌajjacue Eyacuiñajji ojjañaja Emeshi Mese oe nei poajejo! Jiquio
jayojja jama poaje baꞌa: Epona shoꞌi ahuemaꞌani ome miji peaꞌai huisome, 10 poa. Ma
jjahueaquiequi baa cuaquijiji dojo canaje. 2Me oejje epona jjashahuabaquinaje. Pea me
oejje jjashahuabaqui jjima. 3 Joya jjashahuabaqui jjimaa cuaquijiji dojo canaje; jamatii
esei dojo jjima ejijijji, de. 4 Peaa jjashahuabaqui majje cuaquijiji dojo canaje eseijji.
Tahuoojo dojo canaje peaꞌai ejijijji.

5 —Epona shoꞌi cuana quea cojja jee mano po majje cahuinaje. Shacuimaꞌ nequi
mecashono poeyanaje. 6 Jamajjeya mecashono pea equi yasijje poeꞌyo majje taaanaje;
“Shacuimaꞌ nequi aje poeꞌyonaje. ¡Cuaꞌa, baquicue!”

7 —Taaaje shajjaꞌajja majje ojjaña epona shoꞌi cuana shequinaje. Ejijijji hui jeacuaya
canaje. 8 Epona shoꞌi jjashahuabaqui jjima cuaa ma ejjashahuabaqui cuana huohuiꞌajja
canaje jama baꞌa: “¡Esei mo quiacue! Esei ecuanaja oe poanaje. Cuaquijiji ecuanaja jijiꞌyo
ajja”.

9 —Epona shoꞌi ojaya ejjashahuabaquiꞌyo cuaa sajaꞌa canaje: “Miquea esei chamaꞌ
eshojji. Ecuea ca ca jiquio che oe pojji. ¡Poquicuemiyama esei quia caqui yasijje; jocuama
jjequicue!”

10—Jocuama o poquiahuajo, shacuimaꞌ nequi poeyanaje. Ojjaña dobiquiꞌyonaje, joya
apoa epo, o jjahueaquijji equi yasijje. Dobiqui majje esecue caꞌa canaje. 11 Joya esei
jjequiya poquiya cuana poeꞌyo majje esecue ecaꞌa nequi ba cañaꞌyonaje. Taaa aninaje:
“¡Che esecue caꞌapejocue!”

12 —Shacuimaa eyiye dojjojo nequiya sajaꞌa canaje: “Chojja, ecuea miya ba jjima”
acanaje. Jamaya poanaje —Jesosa poanaje.

13 —Eꞌe —Jesosa poanaje oja epeejji cuana nijje—, ¡jamajjeya jjaꞌishoaꞌajjaqui ani

tiitiicue peaꞌai! Ecuea epoe oꞌoyajji miquea ebajji pojjeama.
Esohui ejjeshejjijo
(Noca 19.11-27)

14 Jesosaa pea esohui eba meesahuajji huohui canaje: —Jjeya eyaya pea esohui
huohuije, eya ojjañaja Emeshi Mese poe oꞌoyajo —Jesosa poanaje—. Jama poaje baꞌa: Oe
dejjaa, emeshi meseya quea huesha poqui jjimahuajo iyaa canaje ojaya echacojji cuana,
ojjaña ojaya aquiana jaahuanameejji. 15Majoya ohuaya oe echacojji quea jjashahuabaqui
jaꞌa huasijje esodojjo me oejje, 5 huisome quea nahue nee nee quia canaje aquiana
jjeshejji, quea huiso bejjo chichajji. Pea echacojji quea jjashahuabaqui jaꞌa pishana
huasijje beca esodojjo quea nahue nee nee quia canaje aquiana jjeshejji, quea huiso bejjo
chichajji. Pea echacojji beshahua nei jjashahuabaqui ajja huasijje oe esodojjo quea nahue
nee nee quia canaje bejjo chichajji nisho. Esodojjo quia majje emeshi mese poquinaje.

16—Echacojji quea jjashahuabaqui jaꞌaa ojaya esodojjo me oejje huisome quea nahue
quia canaje aquiana jjeshejji. Majoya chicha canaje ome peaꞌai huisome. 17 Oya
jayojjaya pea echacojjiya ojaya beca esodojjo quea nahue quia canaje aquiana jjeshejji.
Majoya ohuaya chicha canaje ebeca pee peaꞌai huisome esodojjo. 18 Pea echacojji aje oe
jjashahuabaqui ajja poanaje. Ojaya emeshi meseja esodojjo oe nei quehuajje nei ohua
canaje.

19 —Quijje nei emeshi mese poe oꞌoyanaje ojaya echacojji cuana huasijje.
Jjashahuabaquinaje jama baꞌa: “¿Ae shai poani soꞌo echacojji cuana ecuea esodojjojo?”
Jamajjeya echacojji cuana iyaa majje huohuiꞌajja canaje: “¿Ache huiso esodojjo yani soꞌo
jjeya?”

20 —Echacojji esodojjo me oejje huisome jaahuanajji ojaya emeshi mese nijje jama
poanaje baꞌa: “Yahuajo nei miyaya me oejje esodojjo quiaꞌyonaje eya. Maꞌaje miquea.
Pea me oejje huisomeya miquea poanaje. Maꞌaje pea me oejje ecue chicha” poanaje
echacojji.

21—Ojaya emeshimese onijje quea bihui nee poanaje jama baꞌa: “Eꞌe de, miya echacojji
quea pamenee. Yahuajo eyayamiya quianajeme oejje esodojjo. Miyayamaya quea pame
nee chichanaje. Jamajjeya jjeya eyayamiya ecuea aquiana quea huiso jaahuanameejeꞌyo.
Cuaꞌa, ¡enijje anicue quea bihui nee!” emeshi mese poanaje quea bei nee.

22 —Majoya pea echacojji poeyanaje, ma beca esodojjo yahuajo quia canaje. Ma
echacojji jama poanaje baꞌa: “Emeshi mese, yahuajo nei miquea esodojjo becanejjijji
peaꞌai quiaꞌyonaje eya. Maꞌaje miquea beca esodojjo. Pea esodojjo becanejjijji peaꞌai
ecue chicha yenaje. Maꞌaje ecue chicha esodojjo peaꞌai” echacojji poanaje.

23 —Emeshi mese onijje quea bei miminaje jama baꞌa: “Eꞌe, de, miya echacojji quea
pame nee. Yahuajo eyaya miya quianaje esodojjo becanejjijji peaꞌai. Miyaya pea
chichanaje quea pame nee. Jamajjeya jjeya eyaya miya ecuea aquiana quea huiso
jaahuana meejeꞌyo. Cuaꞌa, ¡enijje anicue quea bihui nee!” emeshi mese poanaje.

24 —Majoya pea echacojji poeyanaje, ma esodojjo oe nei quia canaje. Emeshi mese
huohui canaje ohuaya jama baꞌa: “Emeshi mese, ecuea eba miya quenequene cuajiani.
Miyaya miquea echacojji chaco meeaña sosemaꞌ. Quea dejja taija jjejojo miquea aquiana
quea huiso yani” jama posoya acanaje echacojjiya. 25 “Jamajjeya eya quea mete poanaje.
Miquea esodojjo emoquehua aninaje onaa esii ca poani jjejojo. Maꞌaje miquea bejjo, ma
miyaya quianaje huisome tiiya” echacojji poanaje.

26—Ojaya emeshimeseya oya acanaje: “Miya echacojji queamimishi, quea huea. Miya
quea jjashahuabaqui tai poanaje jama baꞌa: —Ecuea echaco sosemaꞌ poanaje. Ecuea
emeshi mese quea dejja tai. Jamajjeya quea huiso ojaya aquiana yani —miya poanaje.
Siajje miya poani. Miquea ejjashahuaba taiquijji jayojja jama eyaya miya aje. 27 ¿Apiojji
acuae miyaya ecuea ejjeshejji mi quianaje bejjo jaajji yasijje? Quijje pishana ohuaya eya
quea huiso quia caꞌyo queaye”.

28—Emeshimesema echacojji nijje quea tecue poanijo pea cuana huoojea canaje jama

baꞌa: “Echacojji quea hueaa jjejojo ecuea esodojjo mi chicha canaje. ¡Maya esodojjo
oe nei jjeshe majje quiaꞌyocue pea echacojji hueaꞌama huasijje, maya ecuea esodojjo
me oejje ecue quia poanaje yasijje quiacue! 29 Eꞌe, joya hueaꞌama poani aquiana cuana
quia caje cuaa. Dejja aemaꞌ quea hueaja aquiana ojjaña jjesheꞌyo majje dojo cajeꞌyo
cuaa. 30 Jiquio echacojji cajaa ajeajeꞌyo; quea huea coma. Enijje oya enequijji pojjeama.
Huoojeacuayajeajeꞌyo. Oya quea yeno nee nee poajeꞌyo. Quea nee nee peaꞌai poajeꞌyo”
emeshi mese poanaje —jamaya Jesosaa acanaje.

Eꞌe, jiquio Jesosaja ejjashahuabaquiꞌyojji jama baꞌa: Poe oꞌoya majje Jesosaa ojaya
epeejji quea jjashahuabaqui jaꞌa quea pame baꞌe mee cajeꞌyo onijje eyajo. Onijje ona
huoojeaꞌyojji pomee cajeꞌyo. Pea echacojji quea huea bamajje ca ca cajaa acajeꞌyo. Quea
nee nee poajeꞌyo oya cuana.

Esohui Jesosa Quitoja ojjañaja Edoe Meseja epoe oꞌoyajjijo
31 Jesosaa huohui canaje peaꞌai: —Eya poe oꞌoya majje quea caꞌa poajeꞌyo. Ojjaña

huoojeaꞌyojji poajeꞌyo. Ojjaña esohuidojojji cuana enijje poejeꞌyo. Majoya eya baꞌeso-
huaquiꞌyo majje eyahuasijje, jocuama eya nequijeꞌyo, Emeshi Mese nei. 32 Ojjaña cuana
e que jjachichaqui meejeꞌyo. Majoya eyaya ñajjajja cuiñajji jayojja jama aje jama baꞌa:
Ñajjajja cuiñajjiya ñajjajja cuana, chivo cuana nequiashiña cani. 33 Ñajjajja oo pana
nequiashiña cani ebianeijje. Chivo ca ca huapa nequia acani, shanijje. 34Ñajjajja cuiñajji
jayojja jama eyaya, ojjañaja Emeshi Meseya ojjaña dejja cuana nequishiñajeꞌyo. Ecuea
epeejji quea pame nee ebianeijje nequiajeꞌyo. Oya cuana ajeꞌyo jama baꞌa: “Miquianaya
ecue Chiija bacua cuana eꞌe jojo nei poanaje, ojaya huapa pojjeama. Jamajjeya onijje
nequi tiitiijeꞌyo. Eyacuiñajji jamaya jjashahuabaquiꞌya poa yahuajo nei nei, meshi pana
jjimahuajo. 35 Jamaya poajeꞌyo jjeyamiquianajo, miya quea pame nee nee poanajejo. Eꞌe,
yahuajo eya quea shoe poajo, eya bobi quianaje miyaya. Eya quea naba taja poajo, ena
quianajemiyaya. Eyamiquianajaya ba jjima poanaje. Jamatiimiquea equi yasijje dobiqui
meenaje. 36 Eya daquimaꞌ poajo, miquianaaya daqui huosho meenaje. E emanojaajo,
ejeanobiajaajo peaꞌai, miquianaya poeyanaje enijje jjapeequiya” jamaya eyaya ajeꞌyo —
Jesosa poanaje.

37 —Majoya dejja pame cuaa eya huohuiꞌajja caje jama baꞌa: “¿Ache shono acuae
ecuaaya miya bobianaje, miya quea shoe poanajejo? ¿Ache shono ena quianaje miya
quea naba taja poanajejo? 38 ¿Aꞌa miya ecuanaja equi yasijje dobi meenaje? ¿Aꞌa daqui
huosho meenaje miya daquimajo? ¿Ache shono shai ecuaaya jamaya anaje? 39 Mi
emanojaajo, ejeanobiajaajo peaꞌai, ¿aꞌa ecuanami que poeyanaje? ¿Ache shono acuae jja
jama ecuaaya mi anaje soꞌo?” Jamaya dejja pame cuaa quijje huohuiꞌajja caje eya eyajo.

40 —Jamajjeya eyaya, Emeshi Mese neiya sajaꞌajeꞌyo quijje eyajo jama baꞌa: “Miyaya
ecuea huapa pojjeama aemaꞌ yahuajo jaahuananajejo, eya jaahuananaje. Jamajjeya
ecuea eba miquianaya ecuea epeejji eꞌe jojo nei poanaje. Ecuea ejjashahuabaquiꞌyojji
jayojja jama ca ca miyaya aꞌyonaje”.

41—Mayoja eyaya, Emeshi Mese neiya dejja tai cuana shanijje nequi tecueajeꞌyo jama
baꞌa: “¡Poquicuemiya! Cajaaꞌyo ca mi ca ecua. Edosiquiana etii Satanasa, eshahua cuana
peaꞌai cuaqui yasijje poquijeꞌyo. Miya cuana peaꞌai anijeꞌyo cuaquijo tii. 42 Yahuajo eya
quea shoe, bobia jjima poanajemiquea. Eya quea naba taja, ena quia jjima poanaje. 43Eya
miquea eba pojjeama, miquea equi yasijje dobi mee jjima poanaje. Eya daquimaꞌ, daqui
huosho mee jjima poanaje miquea. E emanojaajo, ejeanobiajaajo peaꞌai miya poe jjima
poanaje e jaahuanaa” jamaya eyaya aje dejja mimishi cuana —Jesosa poanaje.

44 —Majoya dejja mimishi cuaa eya huohuiꞌajja caje jama baꞌa: “¿Ache shono acuae
miya bobia jjima apoa? ¿Ena cuana quia jjima apoa? ¿Aꞌa ecuanaya miya ecuanaja equi
yasijje dobi mee jjima apoa? ¿Aꞌa daquimajo, ecuanaya daqui huosho mee jjima apoa?
¿Aꞌami emanojaajo, ejeanobiajaajo peaꞌai, aꞌamiya ecuanaja jaahuana jjima apoa? ¿Ache
shono shai, de?” dejjamimishi cuaa huohuiꞌajja caje—Jesosa poanaje—. 45Majoya eyaya,

Emeshi Mese neiya sajaꞌajeꞌyo jama baꞌa: “Ecuea huapa pojjeama cuanajje jaahuana
jjima. Jamajjeya miquianaaya eya cajaa aꞌyonaje peaꞌai”.

46 —Majoya eyaya, Emeshi Mese neiya dejja quea mimishi cuana quea huesha nee
huoojeajeꞌyo cuaqui yasijje edobiquiꞌyojji. Quea nee nee po tiitiijeꞌyo. Dejja pame
cuana ebianeijje nequi ca ca baꞌe tiitii meejeꞌyo Eyacuiñajji nijje —jamaya huohui canaje
Jesosaa.

26
Jodio etii cuana jjashahuabaquinaje Jesosa quecuaꞌyojjijo
(Macoso 14.1-2; Noca 22.1-2; Huani 11.45-53)

1Majoya Jesosaa o shajjaꞌajjajji cuana jjabahuejjaqui mee canaje. Pea esohui huohui
canaje jama baꞌa: 2 —Quijje pishana, becanejjijji peaꞌai cahuime po majje, Jodio cuana
jjashahuabaquije oꞌoya etiiquianaja bacua cuana yahuajo Ejitojo manoꞌyo jjima poajo.
Jamajjeya ojee ijjiaꞌijjiaje oꞌoya quea bei nee. Eꞌe, yahuajo nei nei Ejitomeshijo ani Jodioja
ebacua ejja cuiaꞌyo jjima aca poa esohuidojojjiya. Ma shejo ijjia jjimahuajo Jodio cuaa eya
iñamajje dejja queamase yasijje quia cajeꞌyo equecuaꞌyojji. Acui ecueataꞌapeejome caca
majje baꞌehuanasohuajea cajeꞌyo —Jesosa poanaje.

3Majoya Eyacuiñajji nijje emimijji etii cuana, Jodio dejja jaahuanajji cuana peaꞌai ojee
jjachichaquinaje Eyacuiñajji nijje emimijji etiija equi aijo, Caipa bajjanija equijo. 4 Caipa
jjashahuaba taiquinaje pea cuana huoojeajji Jesosa iñajji, quijje equecuaꞌyojji. 5 Jodio
etii cuana ojee miminaje jama baꞌa: —¡Jesosa quehua neijje iñacue ojjaña Jodio cuana
jjachichaqui jjimahuajo, ojee ijjiaꞌijjia jjimahuajo! ¡Oya iñacue jjeyahua nei, de! Quijje
pishana ojjaña ojee ijjiaꞌijjia anijo, ecuanajaya Jesosa eꞌiñajji pojjeama. Chojja. Ojjaña
Jodio cuana quea quene nee nee ecuana nijje po chanaꞌ, Jesosa onajaya quea nahue nee
equecua meeꞌyojji. Quea shajjaquijjo po chanaꞌ peaꞌai —jamaya acanaje Jodio etii cuaa.

Jesosa Betaniajo ani sapa sha canaje shiyeshiyeya eponaa
(Macoso 14.3-9; Huani 12.1-8)

6 Jesosa Betaniajo aninaje dejja Simoni bajjanija equijo. Yahuajo nei Simoni quea
mano nee nee batata epoꞌyo poa, ma dejja cuaa jjajeaqui meeꞌyo jjima acani. Jesosaa
oya yahuajo huaquia mee caꞌyonaje, jjajeaqui mee caꞌyonaje. Simonija equijo Jesosa
eꞌanioque aninaje. Ijjiaꞌijjia aninaje bobi ijjiajji pejjejo. 7 Jesosa ijjiaꞌijjia anijo, oe epona
poeꞌyonaje o que. Ohuaya tahuoo quea nahue neejo shiyeshiye ye canaje Jesosa huojja
shajji. Huojja sha canaje. 8 Ba majje Jesosa shajjaꞌajjajji cuaa epona tecuea canaje: —
¿Apiojji acuae miyaya shiyeshiyeya shaña soꞌo? 9 ¿Sha jjima yajjijo poso ca mi ca oe
shiyeshiye dojo meenaje esodojjo quea huiso sosejje? Eꞌe, aemaꞌ cuana huasijje esodojjo
equiajji poso —Jesosa shajjaꞌajjajji cuana poanaje.

10 Jesosaa oya cuana shajjaꞌajja majje huohui canaje: —¿Apiojji acuaeya epona
tecueaña soꞌo? Eꞌe, eya ohuaya huojja sha canaje. Jamaya quea pame nee. 11 Aemaꞌ
cuana minijje po tiitiijeꞌyo. ¡Oya cuana jaahuanaꞌyocue quijje peaꞌai! Eya ca ca nequi
tiitii ajja minijje. 12 Eya huojja sha cajo epona jjashahuabaquinaje jama baꞌa: “Jesosa
manoꞌyo jjimahuajo eyaya oya huojja shaña shiyeshiyeya, onaja mojea jjimahua shaña”
poanaje epona —Jesosaa acanaje—. 13 Jamajjeya quijje ojjaña meshijo ecuea esohui
huohui caje. Jiquio eponajo huohui caje peaꞌai jama baꞌa: “Oe eponaa Jesosa huojja sha
ca poa shiyeshiyeya, quea jeajojo”. Jiquio epona pajeaꞌyo ajja tii tii, eꞌe jojo nei —jamaya
Jesosaa acanaje.

Jodasaa onaya iña meesahua canaje Jesosa
(Macoso 14.10-11; Noca 22.3-6)

14 Yaninaje quea huiso Jesosa shajjaꞌajjajji cuana, 12. Oe nei Jodasa Isicaniote bajjani
poquinaje Eyacuiñajji nijje emimijji etii cuana huasijje. 15Miminaje jama baꞌa: —Eyaya
miya Jesosa iña mee sahuaje. ¿Ache sose huiso acuae mo ya oe sosequiajeꞌyo soꞌo?

16 Onaaya sajaꞌa canaje jama baꞌa: —Quea huiso, 30 esodojjo quea nahue nee

sosequiajeꞌyo miya.
Jamajjeya Jodasa jjashahuaba neineiqui aninaje achajja iña meeme aje soꞌo cuana: —

Cabaꞌajjaquisahua —poanaje.
Jesosaa o shajjaꞌajjajji cuana bobi ijjia mee canaje
(Macoso 14.12-25; Noca 22.7-23; Huani 13.21-30; 1 Conitio 11.23-25)

17 Jodio cuana quea bihui ojee ijjiaꞌijjianaje yohua shejo baꞌa esohuidojojjija yahuajo
nei etiiquianaja bacua cuana cuiaꞌyo jjima ñajjajja naꞌ esecuejo ecuiapepa bamajje shejo.
Pahui quea caꞌa eshejjee meejji chamaꞌ ijjia ca poa. Ebionei epojja eꞌijjiaꞌijjiajjijo, Jesosa
que poe majje o shajjaꞌajjajji cuaa huohuiꞌajja canaje jama baꞌa: —Jesosa, ¿ache equijo
acuae seya pahui caꞌa ijjiaje soꞌo? ¡Ecuana huoojeacue aquiana iyajea, miquiana ishoajji!

18 Jesosaa huohui canaje jama baꞌa: —¡Poquicue miya cuiñajji yasijje! ¡Jomajo ecuea
epeejji baquicue! Onijje mimicue jama baꞌa: “Ecuana sohui huohuijji jama poanaje baꞌa:
—E manoꞌyajo aje apoa poaje. Miquea equijo eyaya e shajjaꞌajjajji cuana nijjeya pahui
caꞌa ijjiajeꞌyo, esohuidojojjiya etiiquianaja bacua ejja cuana cuiaꞌyo jjima poa shejo” acue
—Jesosaa huohui canaje.

19 Jamajjeya o shajjaꞌajjajji cuana ojaya ehuoojeaꞌyo jayojjaya jamapoanaje. Bobi iyajea
canaje pahui caꞌa ijjiajji.

20Majoya sinecua neijo Jesosa o shajjaꞌajjajji cuananijje anioquenaje bobi ijjiajji pejjejo
ijjiaꞌijjiaa. 21 Ojee ijjiaꞌijjiaꞌanijo Jesosa jama poanaje baꞌa: —Eꞌe jojo nei jiquiojo ani oe
dejja poquije ona jjequiya e iñaꞌyojji. Ohuaya eya huohui caje cuana.

22Eshajjaꞌajjajji cuana quea yeno nee nee poanaje. Peamimiajo pea poanaje jama baꞌa:
—Ecuea Emeshi Mese, eya ca ca o jayojja pojjeama, eꞌe jojo nei.

Jamaya ojjaña miminaje. 23 Majoya Jesosa onijje miminaje jama baꞌa: —Oe dejjaa e
shajjaꞌajjajjiya joya enijje pahui shapeshi poꞌaniya eya onaya cuana iña mee cajeꞌyo.
24 Eꞌe, yahuajo nei Eyacuiñajjija esohui tehuejji cuaa esohui tehue ca poa jama baꞌa:
“Quijje oe dejjaa Eyacuiñajjija huoojeaꞌyo ojjaña jaahuanajji onaya cuana iña meesahua
cajeꞌyo equecuaꞌyojji”. Jamajjeya ma dejja quijje quea yeno poaje. Jjashahuabaquije
jama baꞌa: “¿Apiojji shai eya ecue naeya mejo ca poa? Eya ca ca nequi sa po ajja.
Ecuea ejjashahuaba taiquijjijo manoꞌyo sa poani” oya poaje. Quijje oya quea nee nee
po tiitiijeꞌyo —Jesosa poanaje.

25Majoya Jodasa Jesosa nijje miminaje jama baꞌa: —Emeshi Mese, eya ca ca o jayojja
pojjeama. Eyaya miya onaya eꞌiña meesahuajji pojjeama —poanaje.

Jesosa onijje miminaje: —Eꞌe, Jodasa, miya jama quea tai poaje, eꞌe jojo nei —Jesosa
poanaje.

26 Majoya ojee ijjiaꞌijjiaꞌanijo tii Jesosaa pahui caꞌa jjeshe canaje. Eyacuiñajji bihuia
majje, pahui mijisisi majje quia canaje o shajjaꞌajjajji cuana. Jama huohuime acanaje
Jesosaa baꞌa: —¡Ijjiacue! Jiquio ecuea eyami —poanaje.

27 Pahui ijjia majje caneco jjeshe canaje, Jesosaa. Eyacuiñajji bihuia majje quia canaje
ojjaña o shajjaꞌajjajji cuana. —¡Ishicue! Jiquio ecuea enaꞌ. 28 Ecuea enaꞌ cuayaquiajo
eya manojeꞌyo. Jamajoya eyaya Eyacuiñajjija esohui eyacua jayojjaya aje. Eꞌe, ojjaña
ecuea epeejjijamimishi cuana cuijeajeꞌyo. 29 Jjeya eyaya jiquio jjonojjajja na, uva na eꞌishi
oꞌoyajji pojjeama miquiana nijje; eya manojeꞌyo. Quijje nei poe oꞌoya majje eyaya jiquio
ishije oꞌoya miquiana nijje. Eꞌe, eya poe oꞌoyajo ecue Chiiya eya ojjaña huoojeaꞌyojji po
mee cajeꞌyo. Ojjañaa eya shajjaꞌajja cajeꞌyo —jamaya Jesosaa acanaje.

Jesosa miminaje Peno nijje
(Macoso 14.26-31; Noca 22.31-34; Huani 13.36-38)

30Majoya ojee sohuicuaya majje poquinaje eyiyo huasijje Onimo yiye yasijje.
31Majoya Jesosa o shajjaꞌajjajji cuana nijje miminaje jama baꞌa: —Jiquiomecajje ojjaña

miquianaya enijje jjapeequi pajeajeꞌyo. Eꞌe, yahuajo Eyacuiñajjija esohui tehuejji cuaa
tehue ca poa ejo: Eya ñajjajja cuiñajji jayojja jama poaje. Emanoꞌyajo ecuea epeejji cuana

ñajjajja cuana jayojja jama poaje; jjajeaajajeaquinanajeꞌyo. Etehueꞌyo yahuajo nei nei
jama poa baꞌa:
“Quijje eyaya ñajjajja cuiñajji jaahuana neinei ajja. Jamajjeya onaaya oya cuia cajeꞌyo.

Ñajjajja cuiñajji chamajo, ñajjajja cuana jjajeaajajeaquinanajeꞌyo”. Jamaya aca
poa yahuajo nei nei —Jesosa poanaje—. 32 Jamatii, shequi oꞌoyamajje eya poquije
Janinea meshi yasijje. Jomajo aje mi poeyajo ishoañaquije —Jesosa poanaje.

33 Penohua Jesosa jama acanaje baꞌa: —Eꞌe pojjaꞌa pea cuana minijje jjapee tiitiiquiꞌyo
ajja. Eya ca ca pea jayojja jama pojjeama. Eya jjapee tiitiiquijeꞌyominijje —Peno poanaje.

34 Jesosaa Peno jama acanaje baꞌa: —Eyaya eꞌe jojo nei miya huohuiaña Peno, jiquio
mecajje tii cachina yahue pea beca peejjima taaame po jjimahuajo, pea beca peejjima
huohuiꞌajjame amajje miya ejo poaje jama baꞌa: “Chojja, ¡ecuea Jesosa ba jjima nei nei!”
miyaya sajaꞌame aje quea meteya jjejojo —Jesosaa Peno acanaje.

35—Chojja, Jesosa —Peno poanaje—. Eꞌe pojjaꞌa eya minijje jjapeequianijo, pea cuaa
eya cuiajea cajeꞌyo. Jamatii ¡ecuea ca mi ca epajeaꞌyojji pojjeama!

Oya jayojja pea cuaa jama acanaje peaꞌai baꞌa: —Eꞌe Jesosa, ¡ecuanajaya ca mi ca
epajeaꞌyojji pojjeama tii!

Jetesemani quejo Jesosa miminaje oja Chii nijje
(Macoso 14.32-42; Noca 22.39-46)

36 Majoya Jesosa o shajjaꞌajjajji cuana nijje Jetesemani que yasijje poquinaje. Jesosa
jama poanaje baꞌa: —¡Anioquecue jiquiojo tii! Jocuama eya poquije ecue Chii nijje
mimiya.

37 Jesosaa Peno, Huani, Satiaco peaꞌai dojo canaje jocuama, ma Semeneoja bacua
ejja cuana bajjani Huani, Satiaco peaꞌai. Jesosa jjashahuabaquinaje quea yeno nee nee.
38 Jamajjeya onijje jama poanaje baꞌa: —Eya quea yeno nee nee, emano caꞌyojji jayojja.
¡Anioquecue enijje; aꞌa cahuijji! —Jesosa poanaje.

39 Jesosa cuama pishana ani poqui majje ecuiꞌoshajjajo nequinaje. Oja Chii nijje
miminaje jama baꞌa: —Ecue Chii, miquea ejjashahuabaquiꞌyojji jayojja jama ajeꞌyo eyaya.
Miyaya eya huoojeanaje dejjaja mimishi cuanajo manoꞌyohua. Quea camaja nee nee
ejo. ¿Aꞌa miyaya che onaaya eya quecua meeꞌyo jjima aje soꞌo? ¿Aꞌa onaaya eya iña
meeꞌyo jjima ajeꞌyo? Jamatii ¡miquea ejjashahuabaquiꞌyojji jayojja jama acue! ¡Ecuea
ejjashahuabaquiꞌyojji jayojja jama aꞌa ajji! —Jesosa jamaya poanaje.

40Majoya oya poqui oꞌoyanaje o shajjaꞌajjajji cuana que. Ba cañaquiꞌyonaje cahuijaa.
Tecueꞌama Peno nijjemiminaje jama baꞌa: —¿Aꞌami cahuijaa? ¿Aꞌa che enijje cahui jjima
nequi jjima soꞌo? 41 ¡Aꞌa cahuijji! ¡Eyacuiñajji nijjemimimajamajacue! Jamajoya pea cuaa
miya quea mimishi epo meeꞌyojji pojjeama. Eꞌe, miquianaya enijje jjapeequi sa poani eꞌe
jojo nei. Jamatii miya caꞌaꞌama; quea mimishi poaje oꞌoya pojjaꞌa —Jesosa poanaje.

42 Majoya Jesosa poqui oꞌoyanaje jocuama pishana oja Chii nijje mimi oꞌoyaa. Mimi
oꞌoyanaje jama baꞌa: —Ecue Chii, eya ojjañaja mimishijo manoꞌyo ajjajo, ¿aꞌa onajaya
mimishi ecuijeaꞌyojji pojjeama poajeꞌyo? Jamajjeya ¡miquea ejjashahuabaquiꞌyojji
jayojja jama acue! —Jesosa poanaje.

43 Oja Chii nijje mimiꞌyo majje Jesosa poqui oꞌoyanaje o shajjaꞌajjajji cuana que. Oya
cuana quea cojja jee mano poanaje; cahui oꞌoyanaje. Jamatii Jesosaa onijje mimi jjima;
shequi meeꞌyo jjima acanaje. 44Ona jeana oꞌoya majje jocuama pishana poqui oꞌoyanaje
Jesosa, oja Chii nijjemimi oꞌoyaa. Oya jayojjamimi oꞌoyame poanaje. 45Mimi oꞌoyamajje
poe oꞌoyanaje o shajjaꞌajjajji cuana que. Onijje mimi oꞌoyanaje: —¿Aꞌa mi cahuijaa tii?
¿Jomishocajaa pojjaꞌa ca mi ca oe? Jjeyahua nei dejjaa eya onaya iña meesahua cajeꞌyo.
46 ¡Cuaꞌa, jjeya nei ecuea epeejji nisho poejeꞌyo! Joya aje poeje baꞌa.

Jesosa iña canaje
(Macoso 14.43-50; Noca 22.47-53; Huani 18.2-11)

47 Jesosa mimianijo tii, Jodasa o que poeyanaje, ma eshajjaꞌajjajji cuana sohuihuohui
poequi yasijje. Oya aje oe Jesosaja epeejji peaꞌai poanaje; pea 11 nijje nequinaje tii.

Quea huiso nee nee dejja nijje Jodasa poeyanaje; yohuajji poeyanaje acuijji, baajji, mejejji
peaꞌai poeyanaje. Jodio etii cuaa, Eyacuiñajji nijje emimijji etiiya peaꞌai ojjaña huoojea
canaje Jesosa iñaa. 48 Jodasaa, Jesosa eꞌiñameejjiya yahuajo jama huohuime aca poa baꞌa:
—¡Bacue oe! Eyaya oe dejja ba majje cuiapashi nishoje. ¡Majoya oe miquianaaya iñacue!

49 Jamajjeya Jodasa Jesosa que jjanequichipiquinaje: —¡Aꞌa mi ecuea Emeshi Mese nei
jiquio! —amajje cuiapashi nisho canaje.

50 Jesosaa acanaje: —Ecuea epeejji Jodasa, ¿ajeo ami poeyanaje? —Jesosa poanaje.
Pea dejja cuaa ba majje, Jesosa que poe majje iña canaje edojojji. 51 Jesosa iña cajo,

oja epeejjiya onijje nequiya baa iña canaje. Onaja sapa jajapojojeajji nisho shajja jajasejja
canaje, Eyacuiñajji nijje emimijji etiija echacojji poanija eshajja.

52 —Chojja. ¡Aꞌa jja oe jajajji! —Jesosaa oya huohui canaje—. ¡Baa oe ejee yasijje
nequianobiaꞌyocue! Ojjaña jjajajaquiani manojeꞌyo yacua caꞌyajje. 53 ¿Aꞌa miquea eba
pojjeama eyaya ecue Chii ehuohui jojjemo ohuaya esohuidojojji ache huiso nei nei
huoojea came jjeyahua nei, e jaahuanaa? 54 Jamatii eya jama po ajja. Eꞌe, yahuajo nei
Eyacuiñajjija esohui etehueꞌyo jama tehueme ejo aca poa baꞌa: “Onaaya iña mee majje
dojo caje emano meeꞌyojji”. Jamaya ejo yahuajo nei tehue ca poa. Jamaya eya acajeꞌyo
cuaa jjeya —Jesosa poanaje.

55 Jamajjeya Jesosaa ojjaña dejja ejjachichaquiꞌyo nequi yasijje huohui canaje: —
¿Apiojji miya poeyanaje baajji, acuijji, mejejji peaꞌai e iñaa? ¿Aꞌa cuae jja iña siipojji
soꞌo? Ojjaña pojjajo eya ojjaña nijje esohui huohuijji po nequinaje Eyacuiñajjija equijo.
Jamatii eya miquianajaya iña jjima poanaje. ¿Apiojji miquianaya mecajje poeyanaje e
iñaa? 56 Jamatii jamaya nequiana poani. Miquianaaya ca mi ca oe Eyacuiñajjija esohui
huohuijjija etehueꞌyo yahuajo nei nei miquianajo jayojja jama quea tai aña.

Majoya o shajjaꞌajjajji cuana cuajicuajinananaje; Jesosa jeajea canananaje.
Jodio etiiya Jesosa cuia mee canaje
(Macoso 14.53-65; Noca 22.54-55, 63-71; Huani 18.12-14, 19-24)

57 Jamajjeya joya Jesosa iñajji cuaa oya dojo canaje Eyacuiñajji nijje emimijji etiija
equi yasijje, Caipaja equi yasijje. Jocuama Jodio cuana jjachichaquinaje, Jodio etii cuana,
Moisesija etehueꞌyo huohuijji poani peaꞌai. 58Penohua ca ca equijje aca poquinaje Jesosa
onaa dojo caje. Caipaja equi yasijje Peno nequiñaquinaje. Dobiquinaje epeeyi nequi
yasijje, sohuinana cuana nijje anioquenaje ae onaa Jesosa acaje ebajji.

59 Eyacuiñajji nijje emimijji etii, ojjaña Jodio etii cuana, Jodio esohui huohuijji poani
peaꞌaiya ojee mimimiminaje Jesosajo, ojjaña ejjachichaqui nequiya o quecuaꞌyo sa acani.
Jamajjeya saꞌajja canaje dejja cuana Jesosa huohuijji nisho, Shomano emeshimese Pinato
bajjani yasijje dojo majje Jesosa huohuijji nisho: —Jesosa ca ca jama acanaje baꞌa —siajje
yajji.

60 Quea huiso dejjaa Jesosa siajje acanaje. Jamatii peaa siajjeꞌa, peaa siajjeꞌa acanaje
Jesosajo. Chamaꞌ beca oya jayojja mimime epojji Jesosa mano meeꞌyojji. 61 Quijje yejje
nei beca dejja poeyanaje eꞌe jojo nei jayojja emimijji. Jama poanaje baꞌa: —Eyaya oya
shajjaꞌajjanaje. Jama poanaje Jesosa baꞌa: “Eyaya Eyacuiñajjija equi jeabichajeajeꞌyo.
Jeabichajeaꞌyo majje pea equi iyajeꞌyo pea beca peejjima cahuime”.

62 Ma shajjaꞌajja majje Eyacuiñajji nijje emimijji etiiya nequisohua majje Jesosa
huohuiꞌajja canaje: —¿Aꞌa pa miya jama poanaje? ¿Jesosa, aꞌa acuaeya dejja cuana
miyaya sajaꞌajeꞌyo soꞌo?

Jamatii Jesosa jjamimisajaꞌaqui ajja poanaje.
63 Jamajjeya Eyacuiñajji nijje emimijji etiiya huohui neinei canaje: —¡Eyacuiñajji eshe

nequi tiiya eseya ba canijo, ecuana huohuicue eꞌe nei! ¿Aꞌa acuae miya Eyacuiñajjija
Bacua Ejja nei, oja huoojeaꞌyo ojjaña jaahuanajji? ¡Huohuicue mo oe!

64 Jamajjeya Jesosaa huohui canaje: —Eꞌe, joya ecua miya mimiani jayojjaya eya.
Cuanaya eyaya miya eꞌe nei huohuiaña: Quijje miyaya eya bajeꞌyo ecue Chii nijje
ebianeijje ani. Oya quea caꞌa nee nee enequi tii tii. Eya miquianaaya baje peaꞌai poeje
oꞌoya; bo biajje poejeꞌyo —Jesosa poanaje.

65 Shajjaꞌajja majje Jodio etii quea quene nee nee poanaje. Quea quene nee nee po

majje ojaya daqui, oja huosho baꞌe daqui isajea canaje. Jodio dejjaa jamaya oja daqui
isajea cani quea quene po majje. Ojjaña cuana huohui canaje jama baꞌa: —De, ¡pea dejja
aꞌa iyaajji Jesosa huohuijji! Jamatii. ¡Oya Jesosa mimiqui Eyacuiñajjija Bacua Ejja miame!
¿Aꞌa acuae miquiaaya shajjaꞌajjanaje oja sohui? Jamajjeya ¿yajja acuae seya aje soꞌo, de,
Jesosa?

66—¡Oya oe manojea meeꞌyocue; quea tai ca esohui acanaje! —jamaya acanaje Jodio
dejja cuaa, Jesosa Eyacuiñajjija Bacua Ejja pojjeama posojo.

67Majoya aje oe Jodio dejjaa Jesosa cojja cuichojea canaje. Ejjachichaqui nequiya cuia
canaje peaꞌai emeya. 68 Cuia majje huohuiꞌajja canaje: —¡Miya Eyacuiñajjija huoojea nei
jjabaqui majje jja ca oe huohui pocue! ¿Aya acuae mi cuia canaje soꞌo? —acanaje cuaa.

Penohua siajje acanaje Jesosa oja ba jjima nisho acanaje
(Macoso 14.66-72; Noca 22.56-62; Huani 18.15-18, 25-27)

69 Ojjaña cuaa napa caqui Penohua ba canaje Jesosa; esecuejo sohuinano pejjejo
eꞌanioque aniya ba caꞌaninaje. Oe echacojjiya ahuemaꞌaniya Peno ba majje huohuiꞌajja
canaje: —¡Miya ca jja mi ca oe Jesosa nijje aninaje Janinea meshijo!

Eponaa huohui cajje ojjaña cuaa Peno bajea canaje. Jamajje Peno metenaje. Jama
sajaꞌame acanaje baꞌa: 70—¡Chojja, ecuea oya ba jjima! ¿Ajeo acuae mi mimiani? —Peno
siajje poanaje. 71Majoya Peno epeeyijo nequi cuayaquinaje queamete jjejojo. Pea epona
echacojjiya Peno ba canaje esecuejo nequi. Ohuaya ojjaña dejja cuana huohui canaje:
—Eꞌe jojo nei oya Jesosa nijje aninaje, ma Nasanenajo baꞌe nijje —poanaje.

72 —Chojja, ecuea oya ba jjima nei nei. Eyacuiñajjija eba eya eꞌe jojo nei mimiani —
Penohua sajaꞌa canaje.

73Quijje pishana beca cuana Peno que ojee nequi jjanequichipiquinaje. Jama poanaje
baꞌa: —Eꞌe nei miya Jesosaja epeejji peaꞌai pea cuana nijje. Jamaya miquea emimi, pea
Janinea meshijo baꞌe jayojja jama miya mimiani, de —poanaje.

74 Ojaya esohui shajjaꞌajja majje Peno quea mete nee nee poanaje; ona nijje mimi-
jajinaje: —¡Siajje miya poani! Jiquio dejja ecuea ba jjima. Eya eꞌe jojo nei pojjeama
poani jojjemo Eyacuiñajjiya eya mano mee caꞌyome —Peno poanaje. Jamatii Peno siajje
poanaje.

Peno jamaya poajo, cachina yahue taaanaje. 75 Cachina taaajo Penohua shahuaba
caꞌyonaje ma Jesosaa oma mecajje o jama acanaje jama baꞌa: —Peno, cachina yahue taaa
jjimahuajo miyaya eya ba jjima nei nei nisho ajeꞌyo, ebeca pee peejjima huohuime ajeꞌyo
—jamaya Jesosaa Peno acanaje.

Jamajjeya jjashahuabaqui majje Peno quea yeno nee nee poanaje; pa neinei poquiꞌy-
onaje Jesosa ba jjima nisho epo jjejojo.

27
Jesosa emeshi mese Pinato huasijje dojo canaje
(Macoso 15.1; Noca 23.1-2; Huani 18.28-32)

1 Mecajjeahua ojjaña Jodio etii cuana, Eyacuiñajji nijje emimijji etii cuana ojee
miminaje Jesosajo: —¿Achajja amajje acuae seya Jesosa quecua meejeꞌyo soꞌo? Cuaꞌa,
¡ejjaquecua meequiqui! —poanaje.

2 Jamajjeya Jesosa me jeyo majje dojo canaje Shomano emeshi mese Pinato bajjani
yasijje.

Jodasa jjanaayisibijeaquiꞌyonaje Jesosa quecua meeꞌyo majje quea yeno jjejojo
(Hecho 1.18-19)

3 Jamajjeya Jodasa, ma Jesosa iña meesahuajji epo Jesosa quecua cajeꞌyo ba majje quea
yeno nee nee poanaje. Poquicuajinaje Jodio etii yasijje, Eyacuiñajji nijje emimijji etii
yasijje peaꞌai. 4Huohui cañaquinaje: —Eya Jesosa iña mee majje quea mimishi poanaje;



MATEO 27:5 63 MATEO 27:20
oya ca ca Jesosa maseꞌama nei nei poanaje, mimishiꞌama nei. ¡Maꞌaje miquea esodojjo,
30, ma miyaya eya quianaje Jesosa iña meesahua sosejje!

—Eꞌe pojjaꞌa, de. Eꞌe jamatii, Jesosa caquecuajea cahua —Jodio etiiya sajaꞌa canaje—.
Miquea mimishijo ca jja mi ca jjashahuabaquiani, de —poanaje.

5 Jamajjeya Jodasaa esodojjo meshi yasijje huojjojeajea canaje. Pa poquinaje ebio
huasijje jjanaayisibijeaquiꞌyohua. Manoꞌyonaje. Chamaꞌyo tii Jodasa poꞌyonaje.

6 Jodio cuaa aje oe esodojjo meshijo ani chicha canaje: —¿Yajja acuae jja seya jiquio
esodojjo aje soꞌo? Jesosa sosequiaꞌyojji ya ca coma, de. Eyacuiñajjija equi yasijje iya sa
po ajja. Jamaya pojjeama eseyaya aña —poanaje.

7 Jamajjeya mimimimi majje meshimisi iñabajijjija meshi, Apaneno meshi jjeshe
canaje emano ohuajeajji, Jodio pojjeama ohuajeajji, ma 30 esodojjo sosejje jjeshe canaje.
8 Jjeya ca ca yohua bajjani baꞌa ma enaꞌ cuayaquinaje meshi bajjaniꞌyo, Jesosaja enaꞌ
cuayaquinajejo.

9-10Eꞌe, yahuajo nei nei Eyacuiñajjija esohui huohuijji Jenemiaa tehue ca poa jama baꞌa:
“Ecuea Emeshi Meseya eya huohui canaje: —¡Ma 30 esodojjo sosejje meshi jjeshequicue!

—aca poa—, ma bajjanija baꞌa meshimisi iñabajijji poanija meshi. Mahuiso
esodojjo quia canaje Jodio cuaa Eyacuiñajjija huoojeaꞌyo Quito iña meesahuajji,
equecuaꞌyojji”.

Jamaya Jenemia poa yahuajo nei nei.
Emeshi mese Pinatohua Jesosa ba canaje
(Macoso 15.2-5; Noca 23.3-5; Huani 18.33-38)

11 Jamajjeya Jesosa emeshi mese Pinato huasijje dojo canaje, eme jeyo. Pinatohua
ba majje huohuiꞌajja canaje: —¿Aꞌya acuae mi soꞌo? ¿Aꞌa miya Jodioja Emeshi Mese
poajeꞌyo?

—Eꞌe, joya ecua miyaya huohuiaña jamaya epoꞌyojji eya —Jesosaa sajaꞌa canaje.
12 Jodio etii cuaa, Eyacuiñajji nijje emimijji etiiya peaꞌai siajje acanaje Pinato Jesosajo.

Jamatii Jesosaa sajaꞌa jjima acanaje. 13 Jamajjeya Pinatohua huohuiꞌajja canaje: —
¿Yajjajje acuae mi mi jjasajaꞌaquiani soꞌo? ¿Aꞌa jje shajjaꞌajja jjima?

14 Chojja, Jesosa jjasajaꞌaqui ajja nei nei. Ba majje Pinato jjashahuaba neineiquinaje:
—¿Yajjajje shai Jesosa jjasajaꞌaqui ajja, de?

15-16 Jamajjeya Pinatohua niñeba caꞌyonaje jama baꞌa: —Ojjaña eshequiaja eyaya
oe Jodio dejja jeacuayaꞌyaña Jodio quea bihui nee poanijo. Eꞌe, ojjaña Jodio cuana
jjashahuabaquiani jama baꞌa: Yahuajo Ejito meshijo Jodio etiiquianaja bacua ejja cuiaꞌyo
jjima aca poa esohuidojojjiya, enaꞌ ecuiapepa jojoya —Pinato poanaje.

Jiquio shejoya Pinatohua oe Jodio dejja ejeanobia nequi huoojeacuayajea mee caꞌyan-
inaje. Jamajjeya oya Pinato jjashahuabaquinaje: —Eꞌe, eyaya oe Jodio huoojeacuayajea
meejeꞌyo jjeyahua nei. Jesosa pojjaꞌa pichojea meejeꞌyo. Pea yani Mashama bajjani,
ojjañaja eba nei. Oya ejeanobia nequi quea masejojo. ¿Ache dejja shai Jodio cuaa sa cani
soꞌo? Cabaꞌajja sahua —jamaya Pinato jjashahuabaquinaje.

17 Jamajjeya Pinatohua ojjaña Jodio cuana ehuohuiꞌajjajji iyaa canaje. Jjachichaquiajo
huohuiꞌajja canaje: —Jjeyahua nei eyaya jeacuayajeajeꞌyo oe Jodio dejja. ¿Ache acuae jja
oe jeacuayajeajeꞌyo soꞌo? ¿Aꞌa Mashama? ¿Aꞌa Jesosa Quito pichojeajeꞌyo? —poanaje.

18 Pinatoja eba poanaje Jodio etiiya quea quene nee poani ojjaña cuana Jesosa nijje
jjapeequianijo. Jamajjeya Jesosa iña mee canaje equecuajeaꞌyojji, Jodio etiiquiaa.

19 Emeshi mese chacochacoañani yasijje Pinato Jesosa nijje mimimiminequianijo, oja
huanaseya pea echacojji huoojea canaje Pinato huohuiya. Jama huohuime acanaje
baꞌa: —Huee, mecajje eyaya cahuibanaje Jesosa mimishiꞌama nei nei. ¡Aꞌa oya quecua
meeꞌyojji! Eya quea mete ani ojo. Eꞌe, jjacahuibaqui majje piopionaje quea mete jjejojo
—Pinatoja huanaseya echacojji huohui mee canaje.

20 Oja huanase quea mete poanijo, Pinatohua Jesosa pichojeaꞌyo sa acanaje. Jamatii
Jodio etii cuaa, Eyacuiñajji nijje emimijji etiiya peaꞌai ojjaña ejjachichaqui nequi taaamee

canaje: —¡Mashama oe huoojeacuayajeaꞌyocue! ¡Jesosa aꞌa pichojeajji! ¡Quecuajeaꞌyocue
ca oma oe!

21 Jamajjeya Pinatohua: —¿Ache acuae jja oe pichojeajeꞌyo?
Jamaya acajje, taaa neinei canaje cuana: —Mashama, ¡Mashama jeacuayajeaꞌyocue!

—poanaje cuana.
22—Jamajje ¿yajja acuae oe eyaya JesosaQuito aje soꞌo? Eyacuiñajjija huoojeaꞌyo ojjaña

jaahuanajji ca pa coma —Pinatohua huohuiꞌajja canaje.
—¡Me cacajeacue oe acui ecueataꞌapeejo! —acanaje cuaa.
23—¿Yajja acuae jja soꞌo? ¿Yajjajo acuae jjaya quecuaꞌyo sa aña Jesosa? —Pinatohua

huohuiꞌajja canaje.
Jamatii taaa majamajanaje Jodio cuana: —¡Me cacajeacue oe; me cacajeacue oe Jesosa!

—jama taaameya Jodio cuana poanaje.
24 Eꞌe, Jesosa pichojea mee jjima acanaje cuaa; quea quene nee neejo janobajjima nei

siasianaje; taaa nequinaje Jodio. Taaa majamajajo Pinatohua huoojea canaje ena eme
shacuajji jjequiya. Majoya ojjaña cuanaja ebajji Pinatohua eme topo canaje: —¡Eyaya
pojjeama me cacaje Jesosa emanoꞌyojji! ¡Jamaya pojjeama ecuea esohui! ¡Miyaya ca jja
ca oe jamaya aña! —Pinatohua acanaje.

25 Taaajebenaje ojjaña Jodio etii cuana: —Eꞌe, ¡ecuaaya oya mano meejeꞌyo Jesosa;
quea tai coma! ¡Oya mimishiꞌama jojoya, ecuanajaya ebacua, osecua cuana peaꞌai cacuia
caꞌyahua, Eyacuiñajjiya! —Jesosa quea mimishi poso acanaje cuaa.

26 Jamajjeya Pinatohua ohua sa canijo Mashama jeacuayajea mee caꞌyonaje; Jesosa ca
ca huoojea canaje cuiasejjajea majje me cacajeaa, emanoꞌyojji.

Sohuinano soa neineinaje Jesosajo
(Macoso 15.16-20; Huani 19.2-3)

27Majoya emeshi meseja sohuinano cuaa Jesosa dojo canaje emeshi mese chacocha-
coañani equi dojjo huasijje. Ojjaña sohuinano o que jjachichaquinaje. 28 Oja daqui
huijjiajea mee majje daqui huoꞌo nei huosho mee canaje emeshi mese nishoꞌyajji.
29 Acuisha sipi majje sapahuahuo iya canaje emeshi mese jayojja nisho epojji. Emeshi
meseja acui ejehuijjajja iñanequia mee canaje ebianei mejje. Majoya ecuiꞌoshajjajo
nequianaje ojjaña, Jesosa bihuiajji nisho. Jama bihuia nishome acanaje cuaa baꞌa: —
¡Miya Jodioja Emeshi Mese quea caꞌa nee! ¡Baꞌe tiitiiꞌyocue! —jama sajeameya anisho
canaje cuaa Jesosa.

30Majoya cuichojea canaje oja yami yasijje; acui ejehuijjajja jjequisejjajea caꞌyonaje oja
emejo nequi. Jjequisejjajeaꞌyo majje sapa cuiapeꞌejea canaje. 31 Ojo soa neineiꞌyo majje
daqui huoꞌo nei huijjeajeajea caꞌyonaje; ojaya daqui quia ca oꞌoyanaje. Majoya Jesosa
dojo canaje me cacajeaa, baꞌehuanasohuajeaa peaꞌai, sohuinano cuaa.

Jesosa acui ecueataꞌapeejo me cacajea canaje sohuinano cuaa
(Macoso 15.21-32; Noca 23.26-43; Huani 19.17-27)

32 Jenosanenajo aniya Jesosa dojo caje, ba cajjequinaje pea dejja Simoni bajjani, Sinene
meshijo baꞌe poeꞌyo. Sohuinano cuaa Simoni acui ecueataꞌapee dojo mee canaje Jesosa
quishishijji, Jesosa baꞌehuanasohuajeajji. 33 Jamaya oya poquinaje Jonijota eyiyo huasijje,
Ese Ejjaja esohuijo Esapa Jjii anijji bajjani yasijje. 34 Nequiñaquiajo Jesosa ishi meeꞌajja
canaje cuaa acuijjajja na quea sese, quea pase. Ishi meeꞌajja canaje quecua caꞌyajje
neeꞌama epojji. Sio majje ishi jjima acanaje Jesosaa. Majoya me cacajea caꞌyonaje. Me
caca majje nequiasohuajea canaje. Majoya oja daqui cuana chicha caꞌyonaje, sohuinano
cuaa. Iyachichaꞌyo majje, hueꞌe nisho majje daqui majjo caꞌyonaje, ojaya pojji epoꞌyojji.
35-38 Etehueꞌyo o baꞌe sapa biajje oja bajjani caca canaje, Jesosa bajjani, oya apiojji me
cacajea caꞌyonaje huohui epoꞌyojji. Etehueꞌyo jama poa baꞌa: OYA JESOSA JODIOJA
EMESHI MESE EPO၃YOJJI

Jesosa baꞌe pejjejo beca siipojji pea acui ecueataꞌapee cuanajo baꞌehuanasohuajea

peaꞌai caꞌyonaje, Jesosaja ebianeimijijje, pea shanimijijje. Majoya eꞌanioque aniya ojjaña
cuaa ba neinei ca aninaje oja epeejjiya ebaꞌehuanaoquea caꞌyo poajejje.

Ejiojjijje poquije Jesosa nijje mimijajinaje cuana
(Salmos 22.7; 109.25; Mateo 26.61)

39 Pea dejja cuaa ejiojjijje poquianiya Jesosa que poe majje esapa jeacajjacajja canaje,
soa huisahuisa nequinaje. Jama mimijajime poanaje baꞌa: 40 —¿Aꞌa acuae oe miyaya
Eyacuiñajjijamei equi iñajeabichajeaꞌyomajje pea equi iyaje oꞌoya soꞌo pea beca peejjima
cahuime? ¡Baꞌajja socue! Ache baꞌajja; miya Eyacuiñajjija Bacua Ejja nei jjabaqui majje
ca oe ¡acui ecueataꞌapeejo baꞌe nequioqueꞌajjaꞌyo socue emanoꞌyojji pojjeama! —poanaje
cuana.

41 Jamaya peaꞌai Jodio etii bajjani cuaa, Moisesija etehueꞌyo huohuijji cuaa, Eyacuiñajji
nijje emimijji etii cuaa peaꞌaiya Jesosa niñeba canaje: 42—¿Aꞌa Jesosa ojjaña jaahuanajji
epoꞌyojji? Oya ona nahuejji pojjeama. Oya ca ca oma nequioqueꞌyo jjima poani, de. ¿Aꞌa
acuae jja oe oya Jodioja Emeshi Mese poajeꞌyo? ¡Jjabaꞌajjaqui socue! Jodioja Emeshi
Mese nei epoꞌyojji jjabaqui majje ¡acui ecueataꞌapeejo baꞌe jja ca oe canequioqueahua
jjeyahua neiya ecuanaja ebajji! Ba majje ecuaaya: “Jesosa eꞌe jojo nei Eyacuiñajjija Bacua
Ejja poanaje” ajeꞌyo. 43 Ohuaya: “Eꞌe, eya ca ca iña Eyacuiñajjija Bacua Ejja; ohuaya eya
jaahuana cani” acanaje yahuajo. Jamajjeya oya Jesosa Eyacuiñajjija quea boti nee neejo,
¡Eyacuiñajjiya oya canahue cahua jjeyahua nei! —Jodio cuana poanaje.

44Siipojji cuaama o pejjejo ebaꞌehuanasohuajea baꞌeya peaꞌai Jesosa jamaya niñebame
acanaje, quea huiso nee.

Jesosa manoꞌyonaje
(Macoso 15.33-41; Noca 23.44-49; Huani 19.28-30)

45Majoya eshequi biacojjajja nequijo shequimaꞌ jayojja poanaje; queamisi nee poanaje
ojjaña meshi yasijje. Quijje eshequi jjajeapaaquiꞌyo majje jiji oꞌoyanaje. 46 Sinecua, quea
misi poajo Jesosa quea yeno nee neejo taaa neineinaje: —¿Eli, Eli, lama sabactani? —
taaame poanaje—; ecue Chii, ecue Chii, ¿yajjajo acuae moya jeanaꞌyonaje soꞌo? —Jesosa
poanaje Jodioja esohuijo.

47 Shajjaꞌajja majje joya quea chipi nee nee nequi jama poanaje baꞌa: —¡Bacue oe!
¡Ohuaya etiiquiana Enia iyaa cani pojjaꞌa!

48 Jamajjeya oe dejja poquicuajinaje acuijjajja na sese jjequiya. Jjequi majje shajashaja
iyanobia canaje ena ejjequi yasijje. Majoya bequiobo sajo quecuahuosho majje Jesosaja
enaba huasijje huoo canaje ojaya eꞌishijji nisho.

49—Chojja, ¡ishoa socue! ¡Enia pojjaꞌa poeje o nahueya! ¡Baꞌajja socue! —Jodio cuana
poanaje.

50 Jamatii taaa neinei oꞌoya majje Jesosa manoꞌyonaje. Chamaꞌyo tii poanaje. 51 Jesosa
manoꞌyajo tii, Eyacuiñajjija equijo daqui quea moo ebaꞌehuana baꞌe Eyacuiñajjiya eyajje
jjaꞌisajea meequi canaje; biacuajje ebionei jjaꞌisajeaquinaje. Meshi janobajjima nei
huehuahuehuanaje peaꞌai. Mei quea quemo cuana jjayajjejeaquinaje peaꞌai. 52Mei jjani,
esajaajji cuana peaꞌai jjayajjejeaquinaje. 53 Quijje Jesosa eshe oꞌoya poajo, Eyacuiñajjija
epeejji yahuajo emanoꞌyo ma jjani cuanajo jaa cuayaquiꞌyonaje, quea huiso Jenosanena
huasijje poquinaje cuana; quea huiso dejjaa ba canaje ma emanoꞌyo cuana.

54Ojjaña ba majje, meshi huehuahuehuani ba majje peaꞌai sohuinano quea huiso nee,
100, huoojeajji poaniya pea sohuinano cuana nijjeya, ma Jesosa nahuejji poani, quea
mete nee nee poanaje.

—¡Eꞌe jojo nei, de, oya Jesosa Eyacuiñajjija Bacua Ejja nei poanaje! —sohuinano
poanaje.

55Quea huesha nequiya epona cuaa peaꞌai Jesosa ebaꞌehuanasohuajea baꞌe ba canaje.
Oya cuana yahuajo Jesosa nijje Janinea meshijo ania poa. Onijje Jenosanena huasijje
poeyanaje oja bobi cuacua meesahuaa. 56 Oya cuana ma bajjani baꞌa: Mania Madanena;

Satiaco, oja chahua Jose peaꞌaija enaese Mania bajjani; Semeneoja ehuanase peaꞌai;
Jesosaja enaese peaꞌai.

Jesosa mei jjani yasijje huananobia caꞌyonaje
(Macoso 15.42-47; Noca 23.50-56; Huani 19.38-42)

57 Jamajjeya sinecua nei Jesosa manoꞌyajo, dejja quea aquiana huiso nee Jose bajjani
poeyanaje, pea Jose, Amatea meshijo baꞌe. Oya Jesosa nijje jjapee tiitiiquia poa yahuajo
nei. 58 Jamajjeya poe majje oya Pinato baa poquinaje. Huohui cañaquinaje: —Emeshi
mese Pinato, Jesosa manoꞌyonaje. Eyaya oya cadojoꞌyahua ecuea mei jjani yasijje
ehuananobiaquiꞌyojji —poanaje.

Pinatohua huoojea canaje: —Eꞌe, ¡dojocue! Eyaya sohuinano cuana jamaya huohuime
aje —poanaje.

59 Jamajjeya Joseya Jesosa acui ecueataꞌapeejo emanoꞌyo baꞌe jjequioqueaꞌyo majje
dojo caꞌyonaje. 60 Daqui oshe eyacua neijo bebo majje huananobia caꞌyonaje ojaya mei
jjani yasijje, ma oja jjeya nei tio huasijje. Majoya mei quea quemo jeacajjajja canaje mei
jjani naba capaꞌyojji. Jesosamei jjani dojjojo jaa capajea canaje. Capaꞌyomajje poquinaje
Jose pea cuana nijje. 61ManiaMadanena, pea eponaMania bajjani peaꞌai mei jjani yasijje
poeyanaje peaꞌai Jesosa jjanijo ehuananobia jaa baa. Jomajo eꞌanioque aniya ba canaje,
epona cuaa.

Sohuinano cuaa mei jjani nahue canaje
62 Jamajjeya mecahuajje epojja ejomishocajji jjayejjequiajo Paniseo cuana, Eyacuiñajji

nijje emimijji etii peaꞌai poqui oꞌoyanaje Pinato que. 63 Huohui cañaꞌyonaje: —Emeshi
mese, ecuana jjashahuabaquiani yahuajo Jesosa manoꞌyo jjimahua siajje poanaje jama
baꞌa: “Beca cahuime po majje eya emanoꞌyojaa shequijeꞌyo” —Jodio poanaje, Jesosa
siajje poanajejo poso—. 64 Jamajjeya ¡jjeyahua nei sohuinano huoojeacue jjani baa, beca
cahuime pohua, Jesosaja epeejjiya oe equehua dojoꞌyo bacue! Jamaya po majje ojjaña
cuana dasia ca chanaꞌ jama baꞌa: “¡Bacue oe! ¡Jesosa ca jja ca emanoꞌyojaa shequi
oꞌoyanaje!” huohui ca chanaꞌ oja epeejjiya. Ojjaña cuana siajje nei nei acaꞌyo chanaꞌ
—Jodio cuana jamaya poanaje, Jesosa eshequi oꞌoyajji pojjeamajo poso.

65 Jamajjeya Pinatohua huoojea canaje: —¡Maꞌaje sohuinano cuana! ¡Dojoꞌyocue mei
jjani yasijje, ma Jesosa ehuananobia jaa huasijje! ¡Aꞌa acuae jjani caꞌajeꞌyo baꞌajja socue!
—poanaje Pinato.

66 Jamajjeya poquinaje Jodio cuana sohuinano cuana nijjemei jjani yasijje. Jjani capajji
ijjia caꞌa meequi caꞌyonaje baacuiya. Majoya esecue jjanijo emeshi mese nisho iya canaje
ona edobiqui poaje jjejojo. Etehue iya canaje, emeshi mese nisho. Majoya Jodio cuana
poquinaje. Sohuinano ca ca enequinaje tii, esecue jaahuanajjiya.

28
Jesosa shequiꞌyonaje
(Macoso 16.1-10; Noca 24.1-12; Huani 20.1-10)

1 Jamajjeya epojja ejomishocajji jjayejjequiajo mecajjeahua nei nei, ebionei jjapoj-
jaquiajo, nomico pojjajo, Mania Madanena, pea Mania nijje poquinaje mei jjani yasijje.
2 Epona cuana jjani pejje yasijje poeyajo, meshi huehuahuehuanaje janobajjima nei.
Eyacuiñajjija esohuidojojji eyajo ani nequioquenaje. Mei jeacajjajjajea canaje. Majoya
esohuidojojjimei biajje anioquenaje. 3Oya quea jiji nee nee poanaje pojjejje jayojja; ojaya
daqui quea oshe nee nee, bo oshe nee nee jayojja ani ba canaje epona cuaa. 4 Sohuinano
cuana quea mete nee nee poanaje. Piopio neineinaje; meshi yasijje jaabichajeaquinaje,
emanoꞌyo jayojja jama jaanaje esohuidojojji yajjajo. 5 Majoya esohuidojojjiya epona
cuana jama huohuime acanaje baꞌa: —¡Aꞌa quea mete pojji! Ecuea miya eba. ¿Aꞌa Jesosa,
ma acui ecueataꞌapeejo manoꞌyonaje saꞌajjaꞌyo poequi? 6 Chamaꞌ oya jjeya jiquiojo.
Shequiꞌyonaje ca jja coma; ma ecua ohuaya huohui canaje jamaya eꞌe jojo nei poꞌyonaje;
oya shequiꞌyonaje jjeya. Eꞌe, ¡quiaꞌo jiquio baꞌajjahuaꞌyo! Jiquiojo jaanaje. 7 ¡Jjeyahua

nei poquicuajicue oja epeejji cuana huohuiya! ¡Jama huohuime acue baꞌa: “Jesosa
pa shequiꞌyonaje” acue! “Oya jjeya nei Janinea meshi yasijje poquije miquiana poqui
jjimahuajo. ¡Oya oe jocuama baquicue!” jamaya o shajjaꞌajjajji cuana huohuiquicue!
¡Ecue sohui ma eya huohuinaje oe aꞌa pajeaꞌyojji; pea huasijje huohui neiquicue! —
esohuidojojji jamaya poanaje.

8 Jamajjeya epona cuana poqui cuajicuajinaje. Quea mete, quea bei nee nee poanaje.
Cuajicuajinananaje Jesosa shajjaꞌajjajji cuana esohuidojojjija esohui huohuiya.

9 Ejiojjijje poquijejo Jesosa jjanequipanaquinaje. Ehui dojojji nequinaje. Huohui
canaje: —Jjoꞌi, ¡ejo quea bei pocue! Eya poeyanaje —Jesosa poanaje.

O que poe majje o que jjanequichipiquinaje. Ecuiꞌoshajjajo nequinaje; jiojji napa
canaje. Quea bihui nee nee yajji epona cuaa oya bihuia canaje. 10 Jamajjeya Jesosaa
oya cuana huohui canaje: —¡Aꞌa quea mete pojji! ¡Poquicue; ecuea epeejji cuana
huohuiquicue, miyaya! ¡Jama oe acue baꞌa: “¡Jjeyahua nei oe Janinea meshi yasijje
poquicue! ¡Jocuama oe Jesosa baquicue, Janinea meshi yasijje!” acue! —Jesosa poanaje.

Sohuinano cuana Jesosajo siajje poanaje
11 Epona cuana poquiꞌyajo sohuinano cuana meshijo jaa nequisohuaꞌyonaje. Jenosa-

nena huasijje poquinaje Jodio etii baa. Eyacuiñajji nijje emimijji etii huohui cañaꞌyonaje
ojjaña ohua jama acanaje, sohuinano cuaa. 12Huohui poñaꞌyonaje. Sohuinanoja esohui
shajjaꞌajja majje Jodio etii cuana jjachichaquinaje emimimimijji. Majoya sohuinano
cuana quea huiso bejjo quia canaje o siajje poani sosejje. 13 Jama huohuime acanaje baꞌa:
—¡Miyaya ojjaña cuana jama huohuime acue baꞌa: “Mecajje ecuana ecahuijaajo Jesosa
sii caꞌyonaje jjanijo jaa, o shajjaꞌajjajjiya” acue! 14 Emeshi mese Pinato miquea ehuohui
shajjaꞌajja cajo ecuana onijjemimije, eꞌe jojo nei, miya ojaya enapaꞌyojji pojjeama. Pinato
quea bei po meejeꞌyo ecuanaa —Jodio cuana poanaje.

15 Jamajjeya Jodio etii cuaa sohuinano bejjo quia canaje. Bejjo jjeshe majje sohuinano
cuana poquinaje ojjaña huasijje huohui pohua. Jodio etiija esohui jayojja jama acanaje.
Jamajjeya quea huiso Jodio cuana sohuinanoja esohui shajjaꞌajja majje eꞌe jojo nei poani
posojo jjashajjaꞌajjaquinaje. Jjeya jiquio pojjajo cuanaya jamaya Jodio cuaa huohui
cani tii: —¡Jesosa ca jja ca ojaya epeejjiya quehuadojo caꞌyonaje; shequi oꞌoya ajja! —
sohuinano siajje poanaje jayojja jama poani tii, Jodio cuana.

Jesosa ba canaje o shajjaꞌajjajji cuaa
(Macoso 16.14-18; Noca 24.36-49; Huani 20.19-23; Hecho 1.6-8)

16 Jamajjeya Jesosa shajjaꞌajjajji cuana 11 huisome poquinaje Janinea meshi yasijje
Jesosa baa. Poquinaje eyiyo huasijje ma Jesosa huohui poequi baa. 17Poqui majje, Jesosa
ba majje bihuia canaje cuaa. Jamatii beca cuana ca ca jama poanaje baꞌa: —Eꞌe pojjaꞌa.
Edojjoshahua pojjaꞌa coma, Jesosa pojjeama —jjashahuabaquinaje.

18 Jamajjeya Jesosa o que jjanequichipichipiqui majje jama huohuime acanaje baꞌa: —
Eyacuiñajjiya eya Emeshi Mese nei epojji acaꞌyonaje eyajo, meshijo peaꞌai. 19 Jamajjeya
¡poquicue ojjaña dejja cuana huasijje! ¡Ojjaña pea esohui mimiani yasijje ecuea esohui
ba meequicue peaꞌai! ¡Enijje jjapeequi meequicue! Enijje jjapeequiyajo, ¡ena huasijje
besa meecue, eseja Chii nijje epojji, enijje epojji, Edojjoshahua Pame nijje peaꞌai epojji!
20 ¡Ojjaña cuana ecue sohui ba meesahuacue oe! ¡Ojjaña oe jjashajjaꞌajja meequicue quea
bame nee nee ebaꞌejji, mimishiꞌama ebaꞌejji! ¡Bacue oe! Eya eꞌe jojo nei minijje nequi
tiitiijeꞌyo ojjaña pojjajo, jiquio meshi oe epojji jiquio epojja huisome tii —Jesosa poanaje.

Mahuiso ecuea esohui etehueꞌyo. Eyaya Mateo bajjaniya tehuejeyonaje. Apoa.

MACOSOHUA ESOHUI QUEA PAME NEE TEHUE CANAJE JESOSA
QUITOJAMARCOS

Huaniya, ma ona besameejji poaniya esohui huohui canaje Jesosa Quitoja
(Mateo 3.1-12; Noca 3.1-9, 15-17; Huani 1.19-28)

1Eyaya,Macoso bajjaniya esohui quea pamenee tehueaña Jesosa Quitoja, Eyacuiñajjija
Bacua Ejjaja, ojjañaja ebajji. Jamaya poanaje baꞌa:

2 Yahuajo nei nei ecuanaja etiiquiana Isaia bajjani Eyacuiñajjija esohui huohuijji poa.
Eyacuiñajjija Bacua Ejja Jesosa Quitojo Isaiaa tehue ca poa Eyacuiñajjija esohui. Eꞌe,
Eyacuiñajjiya oja Bacua Ejja jama aca poa baꞌa:
“¡Shajjaꞌajjacue! Eyaya ecuea esohui huohuijji huoojeaje mi huoojea jjimahuajo. Ohuaya

miquea ejiojji shabojea caje. 3 Eꞌe, oya quimajo, meshi jabojo nequi taaanequije.
Jama poaje baꞌa: —¡Jiquio ecua emeshi cuiñajji nei neija ejiojji shabojea cani jama,
quea pojje nee nee acani jayojja jamayamiquea ejjashahuabaquijji tai quea boejea
nee nee aꞌyocue! Emeshi Mese nei poeje. ¡Jamajjeya oe apoa pocuajicue!”

Jamaya Isaiaa yahuajo nei nei tehue ca poa Jesosajo.
4 Jamajjeya Isaiaja esohui jayojjaya Huaniya, ma ona besameejji poaniya, meshi

quimajo aniya esohui quea bihui nee Jesosajo huohui canaje. Jama acanaje baꞌa: —
¡Miquea mimishijo quea yeno pocue! ¡Mimishi jja oe pajeaꞌyocue! Eꞌe, jamaya poajo,
Eyacuiñajjiya miquea mimishi cuana cuijea cajeꞌyo. Jamajjeya eyaya miya besa meeje
ojjañaja ebajji miya Eyacuiñajjija epeejji poꞌyonaje —acanaje Huaniya.

5Quea huiso nee nee cuana Jenosanena cuiñajjijo baꞌeca, ojjaña Jodea meshijo baꞌeca
peaꞌai poquinaje Jodana cuei yasijje Huani baa. Huani shajjaꞌajja majje oya cuana quea
yeno nee poanaje ojaya mimishijo. Miminaje Eyacuiñajji nijje. Ojaya mimishi huohui
canaje. Majoya Huaniya oya cuana besa mee canaje Jodana enajo, Eyacuiñajjija epeejji
epojji.

6Huaniya huo ña, cameno ña oja sipi huosho canaje. Ejjayiicaꞌaquijji ejee iya canaje.
Shacui ijjia canaje, huini peaꞌai ishi canaje, Huaniya. 7Ohuaya huohui canaje jama baꞌa:
—Quijje pishana poeje Jesosa Quito. Oya oe nei quea caꞌa nee nee nequi. Eya ca iña quea
caꞌa pishana nequi. Jamajjeya eya ca iña onijje nequi sa po ajja miquiana que cojja. Quea
bicho. 8 Eyaya miquianaya Eyacuiñajjijo besa meeaña enajo. Poe majje ohuaya, Jesosa
Quitohuamiquiana que Eyacuiñajjija Edojjoshahua Pame dobiquimee cajeꞌyo. Jamajjeya
miquianaya quea pame nee poajeꞌyo —acanaje Huaniya ojjaña.

Huaniya Jesosa besa mee canaje Eyacuiñajjija esohui jayojja jama epoꞌyojji
(Mateo 3.13–4.11; Noca 3.21-22)

9Majoya Huaniya Jodana cuei sahuajo sohuihuohui canijo tii, Jesosa Janinea meshijo
baꞌenaje, Nasanena cuiñajjijo. Macua huasijje poꞌoquenaje Huani que. Huani jama
acanaje baꞌa: —Huani, ¡eya besa meecue Eyacuiñajjijo, miyaya! Jamajjeya Huaniya
Jesosa besa mee canaje Eyacuiñajjijo Jodana enajo. 10 Huaniya Jesosa besa mee majje,
jjequicuaya caꞌyajje ba canaje eyatahuatahua caꞌapejo caje. Eyacuiñajjija Edojjoshahua
Pame huiaꞌ jama Jesosa sapa biajje cuabesa baꞌenaje. Ecapashi nei baꞌeoquenaje.
11Eyacuiñajjiya eyajo aniya oja Bacua Ejja jama acanaje baꞌa: —Miya ecue Bacua Ejja quea
jea nee nee. Eya mijo quea bihui nee nee poani.

Jesosa mimishi po mee sa acanaje Edosiquiaa
(Mateo 4.1-11; Noca 4.1-13)

12 Jjeyahua nei Edojjoshahua Pameya Jesosa quima huasijje, meshi jabo huasijje
huoojea canaje. 13 Jesosa jomajo nequinaje peaja ejiojji huiso cahuime, 40 cahuime.
Mahuiso epojja cuana, mecajje cuana peaꞌai aninaje. Oe nei nei aninaje. Ijjiacajji quea

mase cuana jomajo nequinaje peaꞌai. Edosiquiana aje Jesosa que poeyanaje. Quea
mimishi epo meejji nisho acanaje. Majoya Eyacuiñajjija esohuidojojji cuana quea huiso
poeyanaje Jesosa bobiaa.

Jesosaa sohuihuohui canaje Janinea meshijo, Eyacuiñajji ba po jjimaja meshijo
(Mateo 4.12-17; Noca 4.14-15)

14Majoya pea cuaa Huani, ma ona besameejji poani iña canaje; equi ejjajeanobiaquijji
yasijje jeanobiajea canaje. Jamajjeya Jesosa posohuaquinaje Janinea meshi yasijje.
Eyacuiñajjija esohui quea pame nee huohui canaje. 15 Jama poanaje baꞌa: —Jjeyahua
nei Eyacuiñajji miquea Emeshi Mese nei poaje. ¡Jamajjeya miquea mimishijo quea yeno
pocue! ¡Mimishi cuana pajeaꞌyocue miquiaaya! ¡Ecuea esohui quea pame shajjaꞌajjacue!
Eꞌe, enijje jjapeequiajo, eyaya miya baꞌe tiitii meejeꞌyo enijje —Jesosaa huohui tiitii
canaje.

Jesosaa nahuoo cuiashajajji iyaa canaje onijje epoꞌyojji
(Mateo 4.18-22; Noca 5.1-11)

16Majoya Jesosa poquinaje Janinea bae ai sahua huasijje. Jomajo ohuayaAnesi, Anesija
oꞌi Peno bajjani, Simohui peaꞌai bajjani ba canaje. Oya cuana nahuoo cuiashajajji nei nei
bajio. Nahuoo cuiashaja poequi. 17 Jesosaa oya cuana iyaa canaje: —¡Enijje poꞌyocue!
Eyaya miya dejja cuana jjequi meesahuaꞌyojji ajeꞌyo e que.

18 Jjeyahua nei nei oya cuana ojaya eshajajji cuana jeanaꞌyo majje onijje poquiꞌyonaje.
19 Majoya Jesosaa poqui pishana majje pea cuana ba canaje. Semeneoja bacua ejja

Jacobo ba canaje oja chahua mese nijje, Huani nijje bishe aijo eshajajji jeꞌeꞌyo poꞌani oja
chii nijje. 20 Jjeyahua nei Jesosaa oya cuana iyaa canaje. Jamajjeya Jesosaa iyaa cajje oja
chii Semeneo bajjani echacojji cuana nijje bishejo ani tii jiña caꞌyonaje cuaa, Jesosa nijje
epoquiꞌyojji.

Dejja niñepoqui
(Noca 4.31-37)

21Majoyaquijje pishana Jesosa o shajjaꞌajjajji nijje posohuaquinaje Capenaomacuiñajji
yasijje. Epojja ejomishocajjijo oya cuanapoquinaje Jodio cuanaja equi ojee ejjachichaqui-
jji yasijje. Dobiqui majje Jesosaa ojjaña jomajo ani sohuihuohui canaje. 22 O shajjaꞌajja
majje ojjaña cuana jama poanaje baꞌa: —¡De! Ohuaya Jesosaa esohui huohui cani quea
jaꞌa nee. Huohui cani emeshi mese jayojja jamaa quea jaꞌa nee nee. Moisesija esohui
etehueꞌyo huohuijjiya quea jaꞌa pishana esohui huohui cani, de. ¡Cashajjaꞌajjaꞌyahua
Jesosa! —poanaje ojjaña cuana.

23 Jjeyahua nei dejja niñepoqui dobinaje ma equi yasijje. 24 Jesosa ba majje eshahua
o niñepoqui meejji poani siasianaje jama baꞌa: —Jesosa, Nasanenajo baꞌe, ¿apiojji miya
poeyanaje ecuana que ecuana quea nee nee po meeya? Ecuanaja eba miya Eyacuiñajjija
Bacua Ejja quea pame nee. ¡Aꞌa jjeyahua nei ecuana cuaqui yasijje jeajeajji! Eyacuiñajjiya
eshahua cuana cuaqui yasijje huoojeajea cajeꞌyo quijje, jjeya nei pojjeama, de —taaame
poanaje eshahua.

25 Jamajjeya Jesosaa eshahua, o niñepoqui meejji poani huoojeacuayajea caꞌyonaje: —
Eshahua, ¡aꞌa mimijji! ¡Cuayaquiꞌyocue oe, jiquio dejjajo nequi! —Jesosaa acanaje.

26 Jesosa mimi jeahuajo, eshahuaa o niñepoqui meejji poaniya dejja jjequiꞌihui mee
majje, siasiameemajje cuayaquinananaje. Dejja jea canaꞌyonaje. 27Bamajje ojjaña cuana
quea mete nee nee poanaje. Ojee miminaje jama baꞌa: —¡De! ¿Yajja shai poani? Jamaya
yahuajo ecuanaja ba jjima, de. Jesosaa quea jaꞌa nee huohui cani emeshimese jamaa, oya
quea sohui poja nee nee. Ojaya esohui shajjaꞌajja cani eshahuaa. Oja sohui jayojja jama
acani, de —poanaje ojjaña.

28 Jjeyahua nei ojjañaa Janinea meshijo baꞌecaa shajjaꞌajja canaje Jesosajo. Jama
poanaje baꞌa: —Jesosaa quea jaꞌa nee ojjaña acani. Oya Eyacuiñajjija huoojeaꞌyo ojjaña
jaahuanajji eꞌe jojo nei —ojjaña poanaje.

Jesosaa Simohuija yano mese huaquia mee caꞌyonaje
(Mateo 8.14-15; Noca 4.38-41)

29 Jesosa Jodio cuanaja equi ojee ejjachichaquijjijo nequi cuayaquiꞌyo majje poquinaje
Simohuija equi yasijje, Anesija peaꞌai equi yasijje. Dobiquinaje Jacobo nijje, Huani peaꞌai
nijje. 30 Simohuija ano quea quiyo nee jaa. Jamajjeya Jesosa huohui canaje jama baꞌa: —
Jesosa, ecue ano, ecuehuanaseja enaese quea quiyoneenee jaa, queamano, de—Simohui
Peno poanaje.

31 Jamajjeya Jesosa o que poquinaje. Emanojaa ba canaje. Napaꞌajja canaje emeya. Me
napaꞌajja cajje, boe cananaꞌyonaje. Jamajjeya me iña majje jjequisohua canaje Jesosaa.
Majoya ohuaya, Simohuija anohua, bobi ojjaña huasijje jjequi canaje.

Jesosaa quea huiso emanojaaca cuana jjaajaqui mee caꞌyonaje
(Mateo 8.16-17; Noca 4.40-41)

32Majoya sinecua neijo, eshequi eꞌoquequiajo, dejja cuaa quea huiso emanojaa cuana,
niñepoqui cuana peaꞌai Jesosa que jjequi canaje ejjaajaqui meeꞌyojji. 33 Ojjaña jiquio
cuiñajjijo baꞌeca Jesosa que jjachichaquinaje Simohuija equi yasijje. 34 Jesosaa ojjaña
emanojaa jjaajaqui mee caꞌyonaje, huaquia mee caꞌyonaje peaꞌai. Eshahua cuana
huoojeacuayajea caꞌyonaje peaꞌai. Eshahua cuana, o ebajo, jama acanaje Jesosaa baꞌa:
—Eya miquianajaya ebajo ¡aꞌa mimijji! Eya Eyacuiñajjija huoojeaꞌyo ojjaña jaahuanajji,
oja Bacua Ejja ¡aꞌa pea cuana huohuijji! —poanaje Jesosa.

Jesosaa esohui huohui ca oꞌoyanaje Janinea meshijo
(Noca 4.42-44)

35 Mecajjeahua nei, eshequi jjajaꞌaꞌajjaqui jjimahuajo, Jesosa shequi majje cuiñajji
esecue yasijje poquinaje dejjama huasijje. Jocuama oya miminaje Eyacuiñajji nijje, oja
chii nijje. 36 Jamajjeya shequi majje pea cuaa Simohui nijjeya oya saꞌajjaqui canaje. 37 O
ba majje jama poanaje baꞌa: —Jesosa, ojjañaa miya saꞌajja caqui —poanaje.

38 Jamajjeya Jesosaa oya cuana jama acanaje baꞌa: —¡Cuaꞌa, enijje poquicue pea
cuiñajji cuana huasijje! Eyacuiñajjiya eya huoojea canaje pea cuiñajji yasijje ojaya esohui
jocuama huohuiya peaꞌai.

39 Jamajojoya Jesosa Janinea meshijo ojjea poquinaje ojjaña cuiñajji cuana huasijje.
Ojjaña Jodioja equi ejjachichaquijji yasijje dobiquinaje; esohui huohui canaje. Eshahua
cuana huoojeacuayajea caꞌyonaje peaꞌai.

Dejja batata epoꞌyo, ma dejjaa shicui jjima acani jjajea meequi caꞌyonaje Jesosaa
(Mateo 8.1-4; Noca 5.12-16)

40Majoya oe dejja quea mano nee batata epoꞌyo poeyanaje Jesosa que. Ecuiꞌoshajjajo
nequinaje o bihuiajji. Onijje miminaje jama baꞌa: —Jesosa, ecuea eba miya jjajea
meequiꞌyojji nei nei poani. Jamajjeyamiyaya jjajeaquimeeꞌyo sa amajje ¡mo che jjajeaqui
meeꞌyocue! —poanaje.

41 Jesosama dejja queamano bamajje quea yeno poanaje. Oya napaꞌajja canaje emeya.
Jama poanaje baꞌa: —Eꞌe, eyaya miya jjajeaqui meejeꞌyo. ¡Jjajeaquiꞌyocue, miya! —
Jesosaa acanaje.

42 Jjajeaquinanaꞌyonaje jjeya nei. Quea pamenee poꞌyonaje. 43-44 Jamajjeya Jesosaa oya
huohui canaje jama baꞌa: —¡Shajjaꞌajjacuemo! Eyayamiya jjajeaquimeeꞌyonaje. ¡Jamatii
aꞌa oe jjeya huohuipojji ecue jjajeaqui meeꞌyo! ¡Poquicuajicue Jenosanena huasijje,
Eyacuiñajjija equi yasijje, ma onajo Eyacuiñajji nijje mimiani yasijje! Oya huohuicue
jama baꞌa: “Eya jjajeaquiꞌyonaje” acue. ¡Moisesija sohui jayojja jama oe pocue peaꞌai!
Miya ehuaquiaꞌyohua jjejojoya ¡Eyacuiñajji nijje mimiani yasijje beca huiaꞌ quiaquicue
Eyacuiñajji bihuiajji! Jamajjeya ojjañaa ba caje miya eꞌe jojo nei ejjajeaquiꞌyo —oya
acanaje Jesosaa. 45 Jamatii poquimajje huohui canaje ojjañahuasijje jamabaꞌa: —¡Jesosaa
eya jjajeaqui mee caꞌyonaje de, huaquia mee caꞌyonaje jjeya nei!

Jamajoya dejja quea huiso nee nee nee o ba sa poanaje, ejjaajaquiꞌyojji. Quea huiso
nee nee jjachichaqui majje Jesosa cuiñajji cuana huasijje dobiqui mee jjima acanaje.

Oya quimajo nequinaje. Quea huiso nee nee o que poeyanaje, ojjaña huapajje aequiana
poeyanaje o baa.

2
Quibojjisha quea mano nee nee jaa jeo mee caꞌyonaje
(Mateo 9.1-8; Noca 5.17-26)

1Majoya quijje pishana Jesosa Capenaoma huasijje poe oꞌoyanaje. Jamajjeya pea cuaa
jomajo nequiya huohui canaje jama baꞌa: —Jesosa poeꞌyonaje ojaya equi yasijje. ¡Cuaꞌa,
ejjabaquiqui! 2 Jamajjeya quea huiso nee nee jjachichaquinaje ojaya equi yasijje. Dobiqui
mee ajja quea dejja huisojojo. Esecuejo nequinaje; equi shajjaquibojo aequiana nequi
canaje peaꞌai. Jesosaa oya cuana Eyacuiñajjija esohui huohui canaje. 3 Majoya pea
dejja cuaa, ebeca pee peaꞌaiya, quibojjisha quea mano nee nee equipajaajjijo jaa sejjaiña
majje Jesosa que dojo canaje. 4 O que poe meemee ajja, quea huiso equijo ejjachichaqui
nequijojo. Jamajjeya oya cuanaa equi biajjejje quibojjisha dojosohuaqui canaje. Equi
huejja caꞌyonaje. Huejjajje equipajaajji ecapashinei jeaoquea caꞌyonaje jjonojo. 5Ma ba
majje Jesosa jjashahuabaquinaje jama baꞌa: —Eꞌe, jiquio dejja cuana jjashahuabaquiani
eya ejjaajaquimeeꞌyojji nei nei poani.

Jamajjeya quibojjisha nijje jama poanaje baꞌa: —Cha, ¡quea bihui nee pocue! Eyaya
miquea mimishi cuana cuijeaꞌyonaje.

6 Jesosaja esohui shajjaajja majje Moisesija etehueꞌyo huohuijji poani jomajo ani
quenequenenaje. Jesosa Eyacuiñajjija Bacua pojjeama posojo jjashahuaba taiquinaje
jama baꞌa: 7—¡De! Jiquio oya Eyacuiñajji pojjeama. ¿Apiojji Eyacuiñajji jayojja jama nei
nei mimiani, de? Jamaya quea mimishi. ¿Aꞌa acuae ohuaya mimishi cuijea mee cajeꞌyo
jjabaquiani? Chojja, Eyacuiñajji oe nei mimishi cuijeaꞌyojji poani —poanaje Jodio etii
cuana, Jesosa Eyacuiñajjija Bacua Ejja pojjeama poso acanaje.

8 Jamajjeya Jesosa Jodio etiija ejjashahuaba taiquijji ba majje jama poanaje baꞌa: —
¿Yajjajje acuae nequiana enijje quea quene poani soꞌo? 9 ¿Ache shai quibojjishajo quea
camaja eyaya ajeꞌyo? ¿Aꞌa ojaya mimishi cuijeaꞌyojji quea camaja? ¿Aꞌa jja eyaya oya
nequisohua meejeꞌyo? Baꞌajja —Jesosa poanaje—. 10 Jamajjeya eyaya ojjañaja Edoe
Meseya miquianaya ba meeaña eya ca ca iña Emeshi Mese nei quea caꞌa nee nee nequi.
Jamajjeya eyaya mimishi cuijeajeꞌyo nequianaja.

11Majoya Jesosaa quibojjisha acanaje: —¡Nequisohuacue! ¡Miquea equipajaajji bebo
majje miquea equi yasijje poquicue!

12 Jjeya nei quibojjisha nequisohua majje jeoꞌyonaje. Equipajaajji bebo canaje.
Jeojeopoquiꞌyonaje oja equi yasijje. Jamajjeya ba majje ojjaña cuana quea bihui nee nee
poanaje. Eyacuiñajji bihuia canaje jama baꞌa: —¡Eꞌe nei, joya quibojjisha jeoꞌyonaje jjeya
nei! ¡Eꞌe, e, Eyacuiñajjiya Jesosa quea caꞌa nee pomee cani; emanojaa cuana huaquiamee
caꞌyani! ¡Mimishi cuijea mee caꞌyani peaꞌai!

Jesosaa Mateo pea bajjani Nemi iyaa canaje onijje epoꞌyojji
(Mateo 9.9-13; Noca 5.27-32)

13Majoya Jesosa poqui oꞌoyanaje meshijaji yasijje, bae sahua huasijje. Quea huiso nee
nee o que poeyajo, oya cuana Eyacuiñajjija esohui huohui canaje. 14 Majoya Jesosaa
poquijeya Apeoja bacua ejja Mateo ba canaje, ma Nemi peaꞌai bajjani. Oya yaninaje
equi ejjeshejji jaahuanajjijo, ojjañaja emeshi meseja esohuijo jjeshemee cani dejja cuana
ebaꞌejji sosejje. Oya bejjo jjeshejji poani. Bamajje Jesosaa oya iyaa canaje: —Nemi, ¡enijje
poꞌyocue!

Jamajje Nemi nequisohua majje Jesosa nijje poquiꞌyonaje. 15 Majoya Nemiya Jesosa
iyaa canaje ojaya equi yasijje ijjiaꞌijjiaa. Jamajjeya Jesosa o shajjaꞌajjajji cuana nijje
Nemija equi yasijje poquinaje ijjiaꞌijjiaa. Quea huiso dejja cuana Nemi jama bejjo jjeshejji
poani, dejja mimishi cuana peaꞌai poquinaje. Ojee ijjiaꞌijjia aninaje Jesosa nijje, Jesosa
shajjaꞌajjajji cuana nijje peaꞌai. 16 Jesosa ma dejja mimishi cuana nijje ijjiaꞌijjia ani ba

majje Jodio esohui huohuijji Paniseo cuana bajjani, Moisesija esohui etehueꞌyo huohuijji
cuana peaꞌai quea quene poanaje. Jesosa shajjaꞌajjajji cuana nijje mimijajinaje jama baꞌa:
—¿Apiojji miquea esohui huohuijji ijjiaꞌijjiani bejjo jjeshejji cuana nijje, dejja mimishi
nijje peaꞌai? ¿Apiojji, de?

17 Jesosaa oya cuana shajjaꞌajja canaje. Huohui canaje jama baꞌa: —¿Aꞌa dejja cuana
quea mano pojjeama eshicuijji quia sa poani? Quea mano poanijo ca ca eshicuijji
quia cajji. Oya jayojja eya dejja quea mimishi nijje jjapeequiani quea jaꞌa nee epo
meeꞌyojji. ¡Bacue! Beca cuana jama poani baꞌa: “Eya ca ca iña quea pame nee,
mimishiꞌama nei nei” poso jjabaquiani. Jamajjeya ma dejja cuana ecuea eꞌiyaajji
pojjeama enijje ejjapeequiꞌyojji. Chojja, eya poeyanaje dejja queamimishi iyaaa, mimishi
pajea meeꞌyojji.

Bobi ijjia ajjajo huohuiꞌajja canaje cuaa
(Mateo 9.14-17; Noca 5.33-39)

18Majoya Huani, ma ona besameejji poani, jeanobiajea canaje cuaa. Jamajjeya Jodio
etiiquianaja esohui jama poanijo o shajjaꞌajjajji cuanaa bobi ijjia jjima aninaje Eyacuiña-
jjijo ejjashahuabaquijji, onijje emimijji peaꞌai. Jamaya Paniseo shajjaꞌajjajji cuana poa
peaꞌai. Jamajjeya beca cuana Jesosa que poeyanaje. Jama huohuiꞌajjame acanaje baꞌa:
—Jesosa, ecuana, Paniseo cuana peaꞌai, Jodio etiiquianaja esohui jama poanijo bobi ijjia
ajja Eyacuiñajjijo ejjashahuaba neineiquijji. ¿Apiojji acuaemi shajjaꞌajjajji poani jama po
ajja? —poanaje; beshahua nei tecuea canaje.

19 Jesosaa oya cuana acanaje jama baꞌa: —Chojja, ¡eya ecuea epeejji cuana nijje yanijo,
caꞌijjia cahua! Ma jayojja jama baꞌa: Ejjahuanaquijjijo yahueja epeejji cuana onijje yanijo
caꞌijjia cahua quea bihui nee. ¿Aꞌa yahueja epeejji cuana onijje yanijo quea yeno? Chojja,
quea bihui nee. 20 Yahue poquiꞌyajo ca ca oe ojaya epeejji cuana ijjiaꞌijjia sa po ajja
poaje. Quea yeno jjejojo jjashahuaba neineiquiani. Eya jiquio ecua yahue jama poani:
Quijje eya poquiꞌyajo, ecuea epeejji cuana ijjiaꞌijjia ajja poaje, Eyacuiñajjijo ejjashahuaba
neineiquijji, onijje emimi neineijji peaꞌai.

21 Majoya Jesosaa huohui canaje pea ejjashahuabaquimeejji: —Eseyaya baacojja
eseeꞌyohua bishe eyacuajo caca ajja. Cho. Baacojja etii enajo nequi seeꞌyani, caꞌaꞌama
poꞌyani. Jjasajajeaquijeꞌyo. Bishe ihuijeꞌyo. Bishe eyacuajo ca ca baacojja eyacuaa
cacaña.

22 Pea esohui huohui canaje jama baꞌa: —Ena sese cuatatanijo iya ajja meshimisi
etiijo. Ena sese cuatata neineianijo, meshimisi caꞌaꞌama jjaajajeaqui majje ena sese
jjashojeajeaquijeꞌyo. Cho, ena sese cuatatanijo meshimisi eyacua quea caꞌajo iya cani
cuaa —jamaya Jesosaa huohui canaje ejjashahuaba meequijji onijje jjapeequi majje
eyacua cabaꞌyahua, yahuajo jama pojjeama, etiiquianaja esohui jama pojjeama.

Esohui epojja ejomishocajjijo
(Mateo 12.1-8; Noca 6.1-6)

23 Majoya Jodioja epojja ejomishocajjijo Jesosa o shajjaꞌajjajji cuana nijje ejiojjijje
poquinaje. Que yiyejje poquije quea shoe poanaje. Quejo nequi anoso ai sejja canana
majje oe pojji ijjia canaje, o shajjaꞌajjajjiya. 24Maya Paniseo cuaa ba canaje. Jamajjeya
Jesosa nijje mimijajinaje jama baꞌa: —¡Bacue oe! Mi shajjaꞌajjajji poani cuaa chaco cani.
Anoso ai sejja cani esejaya epojja ejomishocajjijo. Esejaya etiiquianaMoisesija etehueꞌyo
jama poani baꞌa: “¡Aꞌa chacojji epojja ejomishocajjijo!”

25 Jesosaa oya cuana acanaje jama baꞌa: —¿Aꞌa miquea ba jjima esohui etehueꞌyo
emeshi mese Dabija, ojaya epeejji cuanaja peaꞌai? 26 Yahuajo nei nei Abiata Eyacuiñajji
nijje emimijji etii poanijo, Dabija epeejji cuana quea shoe nee pomajje Dabi Eyacuiñajjija
equi yasijje dobiquia poa. Ijjia ca poa pahui, maya Eyacuiñajji yasijje quia ca poa cuaa
o bihuiajji. Ojaya epeejji cuana ijjia mee ca poa peaꞌai. Jiquio ca oe Eyacuiñajji nijje
mimianiya caꞌijjia cahua; pea cuanaja eꞌijjiajji pojjeama.

27 Majoya Jesosa ojjaña nijje jama poanaje baꞌa: —Dejja, epona peaꞌai pana ma-
jje Eyacuiñajjiya oe epojja ejomishocajji acaꞌyonaje dejja cuana jomishocajji. Aꞌa
jjashahuabaquijji jama baꞌa: “Epojja ejomishocajjijo eya jamatii anije”. ¡Cho, quea pame
nee acue ma pojjajo! —Jesosa poanaje—. 28 Eya, ma ojjañaja Edoe Mese Emeshi Mese nei
poani. Jamajjeya eyaya eyaye nei huohuije epojja ejomishocajjijo: ¡Quea pame nee nee
acue! ¡Pea cuana quea jea nee acue! —Jesosa poanaje.

3
Meshahuamaꞌyo epo jjameshahuanequi mee caꞌyonaje
(Mateo 12.9-14; Noca 6.6-11)

1 Majoya Jesosa Jodioja equi ejjachichaquijji yasijje poqui oꞌoya majje dobiquinaje.
Jomajo dejja meshahuamaꞌyo epo aninaje. 2 Jamajjeya Jesosa ba majje Paniseo cuana
jama jjashahuabaquinaje baꞌa: —Esejaya etiiquiana jama poani baꞌa: “¡Aꞌa chacojji epojja
ejomishocajjijo!” poani. Eꞌe pojjaꞌa Jesosa esejaya etiiquianaja esohui jama poaje, chaco
ajja pojjaꞌa jjeya. Eꞌe pojjaꞌa oya chaco caje jjeya, epojja ejomishocajjijo; meshahuamaꞌyo
epo pojjaꞌa jjameshahuanequi mee cajeꞌyo. ¡Cabaꞌajja sahua! —poanaje.

Jesosa nijje mimijaji sa poanaje. Jamajjeya oya ba neinei canaje Paniseo cuaa.
3 Jamajjeya Jesosaa meshahuamaꞌyo epo iyaa canaje jama baꞌa: —¡Poecue e que!

¡Ojjaña cojja nei nequicue, eyiyesama neijo!
4 Majoya oya nequisohuajo, Jesosa esohui jaahuanajji nijje, Paniseo cuana nijje

jama poanaje baꞌa: —¿Yajja poani etiiquiana Moisesija esohui etehueꞌyo? ¿Aꞌa epojja
ejomishocajjijo pea cuana quea pame acajji pojjaꞌa? ¿Aꞌa quea tai acajji pojjaꞌa?
Jamajjeya ¿aꞌa emanojaa huaquia mee caꞌyojji epojja ejomishocajjijo? ¿Aꞌa mano mee
cajji pojjaꞌa? —poanaje Jesosa.

Jamatii Jesosa Paniseo cuanaja sajaꞌa jjima quea mimishi neija jjejojo.
5 Jamajjeya Jesosa ojjaña bajea majje quea quene nee nee poanaje. Ojjaña shajjamaꞌ

poanijo oya quea yeno poanaje. Jamajjeya ohuaya meshahuamaꞌyo epo jama acanaje
baꞌa: —¡Epeejji, miquea eme jeapisaꞌajjaꞌyo socue! —acanaje Jesosaa.

Jamajjeya mejjajjaa emeꞌ jeapisa caꞌyonaje; pea mijijje jayojjaya poꞌyonaje. 6 Jjeya nei
Paniseo cuana esecue yasijje cuayaqui majje pea Jodio etii cuana nijje miminaje, emeshi
mese Enodeja epeejji cuana nijje peaꞌai. Jama poanaje baꞌa: —¿Yajja amajje Jesosa quecua
caꞌyojji soꞌo, de? —poanaje Paniseo cuana.

Dejja quea huiso bae sahuajo sohuihuohui canaje Jesosaa
(Mateo 4.24; 12.15-16; Noca 6.17)

7 Majoya Jesosa o shajjaꞌajjajji cuana nijje poquinaje. Janinea bae sahua huasijje
poe oꞌoyanaje. Quea huiso nee nee onijje poquinaje Janinea meshijo baꞌeca cuana,
Jodio meshijo baꞌeca cuana, 8 Jenosanenajo baꞌeca cuana, Idomea meshijo baꞌeca cuana,
Jodana cuei ojje mijijje baꞌeca cuana, Tinojo baꞌeca, Sinonojo baꞌeca cuana peaꞌai.
Jesosaa jjaajaqui mee caꞌyoqui shajjaꞌajja majje o que poeyanaje quea huiso nee nee, de.
9 Jamajjeya Jesosaa o shajjaꞌajjajji cuana huoojea canaje bishe jjequiya. Jama poanaje
baꞌa: —¡Bishe jjequicue! Quea huiso nee nee nequicaa quishi ca chanaꞌ cuaa mo.
Jamajjeya eyaya bishejo nequi majje ojjaña cuana sohuihuohuije.

10 Eꞌe, yahuajo pishana Jesosaa quea huiso jjaajaqui mee caꞌyonaje. Jamajjeya quea
huiso emano cuana Jesosa que jjachichaquinaje; mojoiya caꞌyonaje oja daqui napajji.
Jama poanaje baꞌa: —Eꞌe, Jesosa daqui cuema napa majje jjaajaquijeꞌyo.

11 Jesosa ba majje eshahua cuana siasianaje. Niñepoqui cuana Jesosa cojja nei
ecuiꞌoshajajo nequinaje o bihuiajji. Jama poanaje baꞌa: —Jesosa Quito, miya Eyacuiñajjija
huoojeaꞌyo ojjaña jaahuanajji, oja Bacua Ejja quea pame nee —poanaje eshahua cuana.

12 Jamajjeya Jesosaa eshahua cuana tecueahuoojeacuayajea caꞌyonaje jama baꞌa: —
¡Eshahua cuana, esohui oe caꞌacue! ¡Aꞌa ona huohuijji eya Eyacuiñajjija huoojeaꞌyo ojjaña
jaahuanajji! —Jesosaa acanaje.

Jesosaa o shajjaꞌajjajji cuana iyaa canaje 12 huisome
(Mateo 10.1-4; Noca 6.12-16)

13 Majoya Jesosa jaasohuaquinaje eyiyo huasijje. Ojjaña ohua sa cani ohuaya iyaa
canaje onijje epoquiꞌyojji. Jiquio dejja cuana o que poeyanaje. 14 Majoya ohuaya ome
miji pea beca huisome, 12 huisome dejja babaca caꞌyonaje ojaya esohui huohuijji nei
epojji. Oya cuanahuohui canaje jamabaꞌa: —Eyayamiquianaya babacanaje enijje eꞌanijji.
Miquianaya huoojeaje ojjaña meshi yasijje ecuea esohui huohuiya.

15 Jesosaa oya cuana quea caꞌa po mee canaje eshahua cuana huoojeacuayajea
meeꞌyojji, ojjaña emanojaa cuana huaquia meeꞌyojji, ejjaajaqui meeꞌyojji peaꞌai.

16 Jesosaja huoojeaꞌyo esohui huohuijji ma bajjani baꞌa: Simohui, ma pea bajjani Peno;
oja chahua Anesi; 17 Semeneoja bacua ejja Jacobo, oja chahua Huani peaꞌai Jesosaa pea
bajjani acaꞌyonaje Cueji bajjani, oja sohuijo ca ca Boaneje bajjani; 18 Penipe; Matonome;
Tomasi; Mateo, ma bejjo jjeshejji poani; Apeoja bacua ejja Satiaco; Simoni Senote; Taneo;
19 Jodasa Isicaniote, ma Jesosa iña meesahuajji poanaje dejja mimishija quecuaꞌyojji.
Mahuiso Jesosaa babaca canaje ojaya esohui huohuijji epojji.

Jesosa niñeba canaje cuaa
(Mateo 12.22-32; Noca 11.14-23; 12.10)

20 Majoya Jesosa eyiyojo ani equi yasijje jaaoque oꞌoyanaje o shajjaꞌajjajji nei cuana
nijje. Quea huiso nee nee o que jjachichaqui oꞌoyanaje. Quea huiso nee neejo Jesosa, o
shajjaꞌajjajji cuana peaꞌai, ijjiaꞌijjiamee jjima acanaje. 21Ma shajjaꞌajjamajje ojaya enaese
poeyanaje oja chahua cuana nijje Jesosa nahueya, Jesosa dojohua peaꞌai. Eꞌe, onaaya
Jesosa niñeba canaje jama baꞌa: —Oya Jesosa niñe poquinaje —siajje poanaje cuana.

22 Paniseo cuaa peaꞌai Jesosa niñeba canaje: —Eꞌe, Jesosa aje oe eyamiquecua pojjaꞌa.
Ohuaya aje jja oe eshahua cuana huoojeacuayajea canaje Edosiquiana etii nijjeya,
Satanasa bajjani, pea bajjani Meesemo nijjeya —poso acanaje Paniseo cuaa.

23 Paniseo cuanaja ejjashahuabaquiꞌyojji quea tai Jesosaja eba poanaje. Jamajjeya oya
cuana tecuea canaje jama baꞌa: —¡Shajjaꞌajjacue oe! ¿Aꞌa acuae jja Edosiquiaa, Satanasaa
pea eshahua huoojeacuayajea came? 24 Chojja. Joya emeshi mese shajjaꞌajja sa po
ajjajo, jjacuiaquianijo, dejja cuana ma meshijo baꞌe chamaꞌyo tii poajeꞌyo. Cuiñajjijo
baꞌe cuana jamaya po peaꞌaije, chamaꞌyo tii poajeꞌyo peaꞌai. 25 Huapa pojjeama cuana
jjacuiaquianijo chamaꞌyo tii poajeꞌyo peaꞌai. 26 Jamaya peaꞌai Edosiquianaa, Satanasaa
pea eshahua ehuoojeacuayaꞌyo jojjemo, chamaꞌyo tii poꞌyoqueaye —Jesosa poanaje—
. 27 Cuanaya bacue baꞌa: ¿Aꞌa dejja quea caꞌa nee jeyo jjima nequijo oja aquiana sii
cajji? Chojja, o jeyo majje ojaya aquiana cuana sii caje cuaa. Jiquio ecua eꞌaquiana
mese ebionei jeyo cani jama amajje eyaya eshahua cuana jeacuayajeaña—Jesosa poanaje
peaꞌai—. 28 Jamajjeya eyaya miya eꞌe jojo nei huohuiaña: Eyacuiñajjiya ojjaña mimishi
cuana, siajjepojji cuana peaꞌai cuijea cajeꞌyo. Eꞌe, eya ojjañaja Edoe Mese niñeba cajo
cuaa, Eyacuiñajjiyamamimishi cuijea cajeꞌyo peaꞌai, ojjañamimishi cuana ohuaya cuijea
cajeꞌyo. 29 Jamatii Edojjoshahua Pamejo siajje poajo ca ca, Edojjoshahua Pame niñeba
cajo ca ca, Eyacuiñajjija ma mimishi ecuijeaꞌyojji pojjeama tii tii. Jjeya ecuijeaꞌyojji
pojjeama; quijje eya ecue Chii nijje eyajo ojjaña huoojeaꞌyojji poaje ecuijeaꞌyojji pojjeama
tii tii poaje peaꞌai —Jesosa poanaje.

30 Yahuajo Paniseo cuana Edojjoshahua Pamejo siajje poanaje jama baꞌa: —Jesosaa
Edosiquiana nijjeya aje oe eshahua cuana dejjajo ani huoojeacuayajea cani —jamaya
siajje poanijo, Jesosaa oya cuana tecuea canaje.

Jesosaja enaese, echahua mese cuana peaꞌai poeyanaje
(Mateo 12.46-50; Noca 8.19-21)

31 Majoya Jesosa mimianijo tii, ojaya enaese, oja chahua cuana peaꞌai poeyanaje.
Esecuejo nequinaje. Onaaya Jesosa huohui canaje jama baꞌa: 32—Mique nae poeyanaje;
esecuejo nequi, minijje emimijji —o pejjejo eꞌanioqueꞌaniya huohui canaje.

33 Jesosaa ojjaña ejjachichaquiꞌyo bajea majje jama acanaje baꞌa: —¿Ache acuae ecuea

huapa pojjeama cuana soꞌo? 34 ¡Bacue! Jiquio ecuea epeejji cuana ecuea huapa pojjeama
cuana jama ecuea quea jea nee nee, ecuea ecue nae quea jea aña jayojja jama. 35Eꞌe, ecue
Chii eyajo ani; ojjaña joya ojaya ejjashahuabaquiꞌyojji jayojja jama baꞌyani, ojaya esohuijo
jjashajjaꞌajjaquiani peaꞌai ecuea huapa pojjeama, ecue chahua, ecue jjoꞌi, ecuea enaese
peaꞌai —Jesosaa acanaje.

4
Esoꞌ jeaajajji
(Mateo 13.1-9; Noca 8.4-8)

1Majoya Jesosa equijo ani cuayaquinaje. Bae sahua huasijje poqui majje anioquenaje.
Majoya o que jjachichaquinaje dejja cuana quea huiso nee nee. Jamajjeya bishe yasijje
nequisohuaqui majje anioquenaje esohui huohuiya. Dejja cuana ca ca meshijajijo
aninaje. 2 Jesosaa oya cuana sohuihuohui canaje quea huiso nee nee. Pea esohui
ebameesahuajji huohui canaje ona jjashahuabaquijji. Jama acanaje baꞌa: 3 —¡Bacue!
Ebanajji poquinaje banaa. 4 Esoꞌ jeaaja canijo, oe pojji esoꞌ oquequinaje ejiojji yasijje.
Poeyanaje cuichojji cuana; ijjia canaje esoꞌ. 5 Pea esoꞌ oquequinaje mei biajje. Meshi
chamajo esoꞌ pohua cuajiꞌajjaꞌyonaje. 6 Quijje cuayanaje eshequi. Eshequi quea
quiyo nee poajo, esoꞌ quiyomanoꞌyonaje. Esajja jocaꞌyajo manoꞌyonaje. 7 Pea esoꞌ
oquequinaje acuisha huasijje. Pohuaꞌyo majje jjonohua bebo caꞌyonaje. Tatajo nequi
jjajja ajja poanaje; manoꞌyonaje. 8 Pea esoꞌ ca ca oquequinaje meshi quea pame yasijje.
Pohuaꞌyonaje esoꞌ cuana. Ejjajja quea pame nee nee poanaje. Oe esajo ejjajja iye huiso
aninaje; pea esajo ejjajja quea huiso aninaje, pea esajo quea huiso nee nee aninaje. Sejja
caꞌyonaje quea huiso nee. 9 ¡Jamajjeya ecuea esohui shajjaꞌajjacue! ¡Jjashahuabaquicue!
—Jesosaa acanaje.

Esohui ebameesahuajji Jesosaa sohuihuohui canaje ona jjashahuabaquijji
(Mateo 13.10-17; Noca 8.9-10)

10Quijje pea cuana o shajjaꞌajjajji cuana nijje poeyanaje Jesosa que. Huohuiꞌajja canaje
jama baꞌa: —Jesosa, ¿apiojji acuae miyaya esohui ebameesahuajji huohuiaña? Maya
ecuanaja quea quehua pishana. ¡Ba meesahua socue! —poanaje.

11 Oya cuana sajaꞌa canaje Jesosaa: —Miquianaya ca ca oe Eyacuiñajjiya ba meesahua
cani eya ojjañaja Emeshi Mese nei poajeꞌyo. Yahuajo ba mee jjima poa. Pea cuana
ca ca ba meesahua ajja. Jamajjeya eyaya esohui ebameesahuajji huohuinaje ona
jjashahuabaquijji. 12 Jamatii ecuea esohui shajjaꞌajjamajje oya cuana jjashahuabaqui ajja,
jjashajjaꞌajjaqui ajja, de. Eꞌe, Eyacuiñajjija esohui huohuijji Isaia yahuajo nei nei jama poa
baꞌa:
“Shajjaꞌajja huichaꞌa huichaꞌa majje jamatii jjashajjaꞌajjaqui ajja poaje. Eyacuiñajjiya

acani ba huichaꞌa huichaꞌa majje jamatii jjashahuabaqui ajja poaje. Ecuea esohui
eba jojjemo, eshajjaꞌajja jojjemo jjabahuejjaquiꞌyome. Peaꞌai enijje ejjapeequiꞌyo
jojjemo, eyaya mimishi cuijeaꞌyome”.

Jamaya yahuajo nei nei tehue ca poa etiiquiana Isaiaa shajjamaꞌ cuanajo—Jesosa poanaje.
Jesosaa esohui ebanajjijo ba mee canaje
(Mateo 13.18-23; Noca 8.11-15)

13 Majoya Jesosaa oya cuana jama acanaje baꞌa: —¿Aꞌa ma esohui ebameesahuajji
miquianajaya quea quehua? ¿Jamajjeya achajja acuae oe miquianajaya eba poaje
pea esohui ebameesahuajji? ¡Shajjaꞌajjacue! Eyaya miquianaya ba meesahuaje ecuea
ehuohuiꞌyo ebanajjijo: 14 Jiquio ecua ebanajjiya esoꞌ jeaaja cani jayojja jama Eyacuiñajjija
esohui huohuijjiya esohui huohui canaje ojjaña huasijje. Beca cuana ejiojji yasijje
oquequi esoꞌ cuana cuichojjiya ijjiajeyo caꞌyonaje. 15 Jamaya peaꞌai beca cuana ecuea
esohui eya ojjañaja Emeshi Mese oe nei poaje shajjaꞌajja majje jamatii jjashahuabaqui
ajja. Jamajjeya Edosiquiaa o que poe majje ecuea esohui pajea mee cani. 16 Beca cuana

esoꞌ mei biajje oquequinaje jayojja jama ecuea esohui shajjaꞌajja majje quea bihui nee
enijje jjapeecuajiꞌajjaquiani. 17 Jamatii ecuea esohui jayojja jama baꞌe tiitii ajja. Esoꞌ
mei biajje pohua esajja jocaꞌyajo manoꞌyani jayojja jama poani; pea cuaa oya napa
cajje, Eyacuiñajji nijje jjapeepajeaquiꞌyani. 18 Beca cuana esoꞌ acuisha nijje pohuani
jama poani. Acuishaa bebo cajje jjajja ajja jayojja jamaya ecuea esohui shajjaꞌajja majje
jjapee nishoquiani. 19 Jamatii oya cuana quea bejjo nahue poanijo aquianajo quea huiso
jjashahuabaquianijo, quea mete peaꞌai poanijo Eyacuiñajjijo chaco ajja. Esohui pajea
cani. 20 Esoꞌ meshi quea pame neejo pohua majje quea jjajja huiso poanaje jayojja jama
ca ca beca cuana; ecue sohui shajjaꞌajja majje jjabahuejjaquiani; ecuea epeejji quea jaꞌa
nee nee poani, pea cuana ejo jjabahuejjaqui meesahua cani; iye huiso pojjaꞌa, quea huiso
pojjaꞌa, quea huiso nee nee pojjaꞌa —Jesosaa oya cuana acanaje. Mahuiso.

Esohui ebameesahuajji cuaquijijijo
(Noca 8.16-18)

21Majoya Jesosaa pea esohui ebameesahuajji huohui canaje cuaquijijijo jama baꞌa: —
¡Bacue! Cuaquijiji dedo majje eseyaya nequia ajja tepe quimejjejje. Ejaajji quimejjejje
peaꞌai nequia ajja. Chojja, de. Acui ecaca biajje nequiaꞌaña equi jeajaꞌajji. 22 Jiquio ecua
dedomajje cuaquijijiya eyajo nequiya ojjaña jeajaꞌa cani jama jayojja Eyacuiñajjiya ojjaña
ecuea esohui onaya ba mee cajeꞌyo quijje. Eꞌe, ojjaña ecuea esohui miquianajaya eba
jjeya, Eyacuiñajjiya quijje pea cuana bamee cajeꞌyo. Quea jaꞌa nee poajeꞌyo. 23 ¡Jamajjeya
miquianaaya quea shajja jaꞌaa shajjaꞌajjacue! ¡Ecuea esohuijo jjashahuabaquicue!

24Majoya Jesosa ojjaña nijje jama poanaje peaꞌai baꞌa: —¡Ecuea esohui shajjaꞌajjamajje
ecuea esohui shahuaba neineicue; jama acue! Eꞌe jjashahuaba neineiquianijo, Eyacuiña-
jjiya miquianaya quea huiso nee nee ba meesahua caje. Oe pojji jjashahuabaquianijo ca
ca oe pojji ba meesahua caje. 25 Jamajjeya joya Eyacuiñajjija esohui ba cani quea huiso
pishana, quijje quea huiso nee ba mee cajeꞌyo. Joya ojaya esohui ba sa po ajja ca ca pajea
cajeꞌyo. Mahuiso —Jesosa poanaje.

Esohui ebameesahuajji esoꞌ pohuanijo
26Majoya Jesosaa oya cuana huohui canaje pea esohui ebameesahuajji. Jama poanaje

baꞌa: —Eyacuiñajjija esohui ejo ebanajjiya esoꞌ bana canaje jama. Esoꞌ ache bame nee
quecua canaje quejo, anoso pojjaꞌa. 27Majoya ojjaña echacojji cuana ecahuijaajo, epojjajo
poꞌayequiequijo peaꞌai esoꞌ pohuani, tiiani peaꞌai. Jamatii ojaya ba jjima achajja shai
esoꞌ tiiani. 28 Eꞌe, meshi quea pame neejo bana esoꞌ jamatii pohuani, tiiani. Tii majje
jjajjani. Majoya jamatii jahuani. 29 Jahuajo, eque meseya echacojji cuana huoojea cani
anoso sejjaꞌyohua. Jiquio ecua esoꞌ tii majje quea jjajja huiso poani jayojja jama ecuea
epeejji cuana jjeya oe pojji yani; jamatii quijje quea huiso nee nee poajeꞌyo. Majoya ojjaña
jjachichaqui mee cajeꞌyo Eyacuiñajji cojja nei enequijji —jamaya Jesosaa huohui canaje.

Esohui acui soꞌ che biso nee neejo, motasa bajjanijo
(Mateo 13.31-32; Noca 13.18-19)

30 Majoya Jesosaa pea esohui eba meesahuajji huohui canaje jama baꞌa: 31 —
Eyacuiñajjija esohui ojaya epeejji cuanajo jama peaꞌai baꞌa: Motasa bajjani esoꞌ bana
cani equi quibojo. Jiquio esoꞌ che biso nee nee. 32 Tii majjeya ca ca quea cui quemo nee
poaje, apoꞌe cui quemajja. Jamajjeya cuichojji cuana poeyani motasa acui biajje cahuiya
—jamaya Jesosaa huohui canaje ojjaña ba meejji quijje Eyacuiñajjija epeejji cuana quea
huiso nee, quea caꞌa nee nee po mee cajeꞌyo.

33Quea huiso nee pea esohui ebameejji Jesosaa huohui canaje Eyacuiñajjija esohui eba
meesahuajji. Onaya quea jjashahuabaqui jaꞌa pishanajo mi huohui tiitii canaje. 34Esohui
ebameesahuajjijo ca ca oe ojjaña sohuihuohui canaje Jesosaa. Majoya ona poquiꞌyajo
ohuaya o shajjaꞌajjajji nei ba meesahua canaje.

Beni quea quemo nee nee
(Mateo 8.23-27; Noca 8.22-25)

35Ma pojjajoya siniajo Jesosaa o shajjaꞌajjajji cuana iyaa canaje; jama acanaje baꞌa: —

Cuaꞌa, Janinea bae ojje miji yasijje ebesapoqui —poanaje.
36 Jamajjeya ojjaña cuana bae sahuajo ani equi yasijje huoojea majje o shajjaꞌajjajji

cuana bishe ai yasijje nequisohuaquinaje Jesosa ani yasijje, ojje besapoquinaje. Pea
cuana ca ca bishe sisi cuanajo besapoquinaje Jesosa quishishi. 37 O besapoquianijo beni
quea quemo nee nee poeyanaje. Ena shajohua bishe nane canaje. Jeasohuajea canaje.
Cuio canaje enaa. 38 Bishe ai yiyedojjojo Jesosa cahuijaanaje, ehuojjajaajji biajje jaa. O
shajjaꞌajjajji cuaa quea mete po majje Jesosa ishe acanaje. Jama poanaje baꞌa: —Emeshi
Mese Jesosa, ¡shequicue oe! ¡Coya aje se huiꞌiꞌya! —taaanaje.

39 Shequiꞌyo majje Jesosa nequisohuanaje. Beni tecuea canaje jama baꞌa: —Beni,
jamaya, ¡nequioquequicue oe! —majoya bae ena nijje jama poanaje—; ¡aꞌa enashajo pojji!

O jama mimime poajo, enashajo popajeaꞌyonaje. Ena shajomaꞌyo poanaje. Beni
popajeaꞌyonaje. 40 Majoya Jesosaa o shajjaꞌajjajji cuana jama acanaje baꞌa: —¿Apiojji
acuae nequiana queamete nee nee poani? ¿Aꞌa mi ejo eꞌe nei pojjeama poani? Jamajjeya
meteani.

41 Jamajjeya oya cuana bishe aijo ani Jesosajo quea bihui nee poanaje. Ojee miminaje
jama baꞌa: —¡Ache dejja shai jiquio quea sohui poja nee nee! Beniya, enashajo cuaa
peaꞌaiya oja sohui shajjaꞌajja cani —ojjaña poanaje.

5
Dejja quea mase nee nee Jesosaa niñe poquipajea mee caꞌyonaje
(Mateo 8.28-34; Noca 8.26-39)

1 Jesosa o shajjaꞌajjajji cuana nijje besapoquinaje Janinea bae ojje miji yasijje, Jjanana
meshi yasijje, Jenesane dejja cuanaja meshi yasijje. Jesosa bishe aijo ani baꞌeñaqui majje
etaja huasijje nequisohuaquinaje. 2 Ma meshijo dejja niñepoqui quea mase nee nequi.
Eshahua quea huisohua oja eyami nequijji acaꞌyajje, ma dejja jjanijo emanoꞌyo saꞌ jaajo
nequinaje. 3 Majo tii oya baꞌeꞌyonaje jjanijo, ma emanoꞌyo huananobia cajjijo tii. Oya
quea mase nee nee jjejojo jeyoꞌajja canaje cuaa cadenaa. Jjajeyo meequi ajja, quea caꞌa
nee nee poanaje. 4 Yahuajo onaaya ojaya emeꞌ, ejiojji peaꞌai jeyoꞌajja huichaꞌa huichaꞌa
canaje cadenaa, jjonohua peaꞌai. Jamatii ohuaya cadena cuana jjequisejjajea canaje,
sejjaquipiquipijea canaje. Onaaya oya jjabahuone meequi ajja, quea mase, quea caꞌa,
de. 5 Mecajje, epojjajo peaꞌai oya eyiyo cuanajo, jjani cuanajo peaꞌai siasiaꞌaniꞌyonaje.
Jjajehuijeaquiꞌaninajemeiya. 6 Jamajjeya oya niñepoqui Jesosa quea huesha nee bamajje
o que jaaoquecuajinaje. Quea ajjajja jjejojo ecuiꞌoshajjajo nequinaje Jesosa bihuiajji.
7-8 Jamajjeya Jesosaa eshahua huoojeacuayajea caꞌyonaje; jama poanaje baꞌa: —¡Eshahua
dejjajo nequi, cuayaquiꞌyocue! —Jesosaa acanaje.

Eshahua taaa neineinaje jama baꞌa: —Jesosa, miya Eyacuiñajji quea caꞌa neeja Bacua
Ejja. ¡Aꞌa jjeya eya quea nee nee po meejji! Eyacuiñajji huohuicue jama baꞌa: “Jjeya
eshahua ecuea enapajji pojjeama” acue —eshahua poanaje.

9-10—¿Ae bajjani miya? —Jesosaa oya acanaje.
—Ecuana quea huiso neejo Quea Shahua Huiso bajjani —sajaꞌa canaje niñepoquiya

—. Che mo miyaya ecuana dejjajo nequi cuayaqui meeꞌyo majje ¡aꞌa quea huesha nee
huoojeajji! —poanaje eshahua cuana.

11 Quea chipi nee cuichi cuana quea huiso ijjiaꞌijjia nequi. 12 Jamajjeya eshahua cuaa
Jesosa jama huohuime acanaje baꞌa: —Che ecuana dejjajo nequi huoojeacuayajea majje
¡cuichi cuana huasijje ecuana huoojeaꞌyocue!

13—Eꞌe, ¡poquicue cuichi cuana huasijje! ¡Dobiquicue! —Jesosa poanaje.
Jamajjeya dejja niñepoqui jeananaꞌyo majje eshahua cuana cuichi cuana huasijje

dobiquinaje, ojjaña. Dobiqui majje cuichi cuana cuajicuaji jaaoquequinananaje. Bae
quea sahua doe nee nee yasijje cuichi cuana huiꞌiꞌyonaje, ojjaña, beca mil huisome.
14Ba majje cuichi jaahuanajji cuana jjajjasoaquinaje. Cuajicuajipoquinaje cuiñajji yasijje
huohui pohua. Ojjaña equi yasijje huohui capoquinaje eshahua cuanajo. Cuichi cuanajo,

dejja niñepoquiꞌyo jjima po mee canajejo peaꞌai huohui canaje. Jamajjeya ojjaña cuana
ma cuiñajjijo baꞌe poeyanaje Jesosa baa; dejja niñepoquiꞌyo jjima baa peaꞌai: —¿Ae shai
poanaje, de? —poanaje cuana.

15 Jesosa que poe majje ojjañaa dejja niñepoquiꞌyo jjima ba canaje. Jjeya oya quea
bei nequi, daquijji, quea pame nee jjashahuabaquiani. Eshahua cuana chamaꞌyo.
Jamajjeya ojjaña cuana quea mete poanaje Jesosajo, 16 eshahua huoojeacuayajea mee
caꞌyonajejo, cuichi cuana ehuiꞌiꞌyojojo peaꞌai. Jamajjeya cuichi jaahuanajji cuaa pea
cuana huohui majamaja canaje niñepoquijo, Jesosaa eshahua huoojeacuayajea canajejo,
cuichi ehuiꞌiꞌyojojo peaꞌai. 17 Ojjaña quea mete nee poanaje. Huohui canaje jama baꞌa:
—¡Jesosa, pea meshi yasijje poqui socue oe! Quea mete ca iña mijo mi quea sohui poja
nee nee jojoya —poanaje ojjaña.

18 Jamajjeya Jesosa bishe ai yasijje nequisohuaquinaje ojje ebesapoquiꞌyojji. Dejja ma
niñepoqui poanaje onijje poqui sa poanaje, onijje eꞌanijji. 19 Jamatii Jesosaa oya jama
acanaje baꞌa: —Chojja, ¡miquea equi yasijje poquicue! ¡Miquea huapa pojjeama cuana
huohuicue ejo, Emeshi Mese neijo, ma miya ecuea quea boti neejo quea pame nee anaje
huohuicue! —Jesosa poanaje.

20 Jamajjeya ojaya equi yasijje poqui majje ohuaya Jesosajo huohui canaje. Ome
Miji peaꞌai Cuiñajji yasijje huohui canaje peaꞌai. Ojaya esohui shajjaꞌajja majje ojjaña
quea bihui nee poanaje: —¡Ache dejja quea caꞌa nee nee Jesosa! ¡Eshahua cuana
huoojeacuayajea caꞌyonaje, de. Eꞌe e, dejja niñepoqui quea pame nee jjeya, de! —poanaje
ojjaña.

Jainoja ebacua piona emanoꞌyojaa; pea epona najji poani tii tii
(Mateo 9.18-26; Noca 8.40-56)

21 Majoya Jesosa o shajjaꞌajjajji cuana nijje bae ojje miji yasijje poqui oꞌoyanaje
bishejje. Quea huiso cuana jjachichaqui oꞌoyanaje o que, Janinea bae sahuajo. 22 Jesosa
ojjaña cuana nijje mimianijo, pea Jodio dejja o que poeyanaje Jaino bajjani, ma Jodioja
ejjachichaquijji equi jaahuanajji poani. Ecuiꞌoshajjajo nequiya oya bihuia canaje. 23 Jama
poanaje baꞌa: —Esohui huohuijji, ecuea ebacua piona quea mano nee nee jaa, beshahua
nee poquijeyonaje. ¡Ecuea equi yasijje poecuajicue o napaꞌajjaa emeya! Jamajjeya oya
huaquiajeꞌyo. Quea aja nee poajeꞌyo.

24Nequisohuamajje Jesosa o shajjaꞌajjajji cuana nijje poquinaje Jaino nijje. Quea huiso
cuana poquinaje onijje peaꞌai, ojjaña Jesosa nijje nequi canaje cuana. 25 Poquije, oe
eponaa Jesosa ba canaje. Oya quea mano, najji popajeaꞌyo ajja. Ome miji pea beca, 12
shequiajame na cuayapajeaquiꞌyo ajja poa. 26 Quea huiso eshicuijji quiajji cuaa oya na
cuayapajeaqui meeꞌyo jjima acanaje. Jamajjeya eshicuijji sosejje ojjaña ojaya ejjeshejji
oe poanaje. Jamatii naꞌ huosa jjima tii, quea nee tii. Yahuajo quea mano pishana
poanaje; jjeya ca ca quea mano nee nee. 27 Jesosajo shajjaꞌajja majje, ma Jesosaa ojjaña
huaquia mee cani shajjaꞌajja majje oya poeyanaje o que. Quea huiso nequi dejja tejjee
poeyanaje epona. 28 Jamaya oya jjashahuabaquinaje baꞌa: —Eya Jesosa daqui napa majje
na huosajeꞌyo —jama jjashahuabaquimeya poanaje epona.

29 Jamajjeya Jesosaja daqui quehuajje napa canaje. Jjeyahua nei najji po pajeaꞌyonaje.
Ma epona quea bihui nee jjashahuabaquinaje: —Eꞌe e jjeya nei eya na cuayapajeaquiꞌy-
onaje, apoa poꞌyonaje.

30 Jesosa epona nahuosa meeꞌyo jeahuajo jjashahuabaquinaje jama baꞌa: —Eꞌe nei,
jjeyahua nei Eyacuiñajjiya aꞌya shai huaquia mee caꞌyonaje e daqui napaꞌajja cajo.

Jjeyahua nei Jesosa jjabajeaquinaje. Ojjaña cuana ejjachichaqui nequi huohuiꞌajja
canaje jama baꞌa: —¿Aya acuae ecuea daqui napaꞌajja canaje soꞌo?

31 O shajjaꞌajjajji cuana onijje jama poanaje baꞌa: —Jesosa, quea huiso nee nee
ejjachichaqui nequi minijje. Jamajjeya ¿yajjajje shai miyaya huohuiꞌajjaña jama baꞌa:
“¿Aya shai ecue daqui napaꞌajja canaje?”

32 Jesosaa ca ca bajea neinei canaje epona ena huosaꞌyo ebajji. 33 Jamajjeya ma epona

ojaya emanomeejji chamaꞌyo bamajje Jesosa que poquiꞌyonaje; Jesosa yajjajo piopionaje.
Ecuiꞌoshajjajo nequiya Jesosa huohui canaje ohua naꞌ huosa mee caꞌyajje. Ojjaña huohui
canaje eponaa. 34Majoya Jesosaa oya acanaje jama baꞌa: —¡She, quea bihui nee pocue!
Miya quea jaꞌa jjashahuabaquinaje jama baꞌa: “Eꞌe jojo nei Jesosaa eya huaquia mee
cajeꞌyo”. Jamajjeya eyaya miya huaquia meeꞌyonaje. ¡Quea quijijji jaji oe poꞌyocue! ¡Aꞌa
manoshishi oꞌoyajji! —Jesosaa acanaje.

Epona shoꞌi eshe po mee ca oꞌoyanaje
(Mateo 9.23-26; Noca 8.49-56)

35 Majoya Jesosa epona nijje mimianijo tii, Jainoja epeejji poeyanaje. Jama poanaje
baꞌa: —Jaino, miquea ebacuase manoꞌyonaje. Chamaꞌyo tii poꞌyonaje. ¡Jamajjeya esohui
huohuijji aꞌa iyaajji equi yasijje o baa! —poanaje.

36 Jiquio esohui shajjaꞌajja majje Jesosaa Jaino jama acanaje baꞌa: —¡Aꞌa quea yeno
pojji! Jamaya jjashahuabaquicue baꞌa: “Jesosa quea caꞌa nee nee. Ohuaya ecuea ebacuase
shequi mee cajeꞌyo eꞌe jojo nei” acue.

37Majoya Jesosaa pea cuanahuoojea canaje jamabaꞌa: —¡Aꞌa enijje poquijji! —poanaje.
Jamajjeya Jesosa, Peno, Satiaco, oja chahua Huani ca ca oe Jaino nijje poquinaje oja

equi yasijje, oja bacua baa. 38 Jainoja equi yasijje poqui majje ba cañaquinaje quea huiso
dejja cuana, ponaña peaꞌai equijo nequi. Epona shoꞌi emanoꞌyojo ojee paꞌani. Ojjaña
quea shajjaquijjo poani. Dehue mia cani emojeaꞌyojjijo peaꞌai. 39 Equi yasijje dobiqui
majje Jesosa jama poanaje baꞌa: —¿Yajjajje acuae pa neineiani, quea shajjaquijjo nee
poani nequiana? Jiquio epona shoꞌi epoquijeyoꞌyo pojjeama. Oya cahuijaa.

40—Chojja de, oya manoꞌyonaje, de; shequiꞌyo ajja —poanaje cuana.
Ojjaña cuana esecue yasijje huoojeacuayajea majje Jesosa o shajjaꞌajjajji cuana nijje,

ejeajji nijje, enaese nijje cuanaya epona shoꞌi jaa huasijje dobiquinaje pea equecuayijji
yasijje. 41Meꞌ iña majje epona shoꞌi oja sohuijo huohui canaje: —¡Tanitacomi!

Ese Ejja esohuijo ca jama poanijje baꞌa: —¡Epona shoꞌi, nequisohuacue! —Jesosaa
acanaje.

42Meꞌ iña majje epona shoꞌi shequi mee caꞌyonaje. Jjeyahua nei oya nequisohua majje
jeoꞌyonaje. Eꞌe, oya etii pishana, ahuemaꞌ ani, 12 shequiajame.

Jamajjeya epona shoꞌi shequi mee caꞌyonaje ba majje ojjaña cuana jjajjasoaquinaje;
jama poanaje baꞌa: —¡Eꞌe jojo nei Jesosa jjashequimeequiꞌyojji, de! Jiquio epona shoꞌi
emanoꞌyojaa jjeya nei shequi mee caꞌyonaje, de —poanaje.

43 Jesosaa ojjaña huohui canaje jama baꞌa: —Eꞌe, ¡jamatii aꞌa jjeya pea cuana huohuijji
jiquio eya mique bacua shequi meeꞌyonajejo!

Majoya Jesosa jama poanaje enaese nijje, ejeajji peaꞌai nijje baꞌa: —¡Miquea ebacua
piona bobiacue! —poanaje.

6
Jesosa Nasanena meshi yasijje poquiꞌyonaje
(Mateo 13.53-58; Noca 4.16-30)

1Majoya Jesosa jomajo ani poqui oꞌoyanaje ojaya cuiñajji yasijje, Nasanena huasijje. O
shajjaꞌajjajji cuana nijje poquinaje. 2 Epojja ejomishocajjijo Jodioja equi ejjachichaquijji
yasijje poqui majje dobiquinaje. Esohui huohui canaje. Ojaya esohui shajjaꞌajja majje
ojjaña cuana quea tecue nee poanaje, Nasanenajo baꞌeca cuana. Oya Jesosa Joseja jea
poso acanaje cuaa.

—¡De! ¿Yajjajje shai jiquio dejjaa Jesosaa esohui quea jaꞌa nee nee huohui cani?
¿Eyacuiñajji jayojjaya jjaajaqui mee caꞌyani emanojaa quea huiso nee, de? 3 Oya aje oe
acui cacajjija bacua ejja pojjaꞌa. Oja nae Mania bajjani, oja chahua cuana Jacobo, Jose,
Simohui, Jonasa peaꞌai bajjani. Oja jjoꞌi cuana peaꞌai jiquiojo baꞌe.

Jamajjeya quea quene poanaje Jesosa nijje; Joseja jea poso cajaa acanaje cuaa.
4 Jamajjeya Jesosaa oya cuana jama acanaje baꞌa: —Eꞌe de, pea cuaa Eyacuiñajjija esohui

huohuijji shajjaꞌajja cani. Jamatii ojaya cuiñajjijo ojaya huapa pojjeama cuana ca ca oe o
shajjaꞌajja sa poꞌyo ajja. Oya jayojjaya miquianaya e shajjaꞌajja sa poꞌyo ajja.

5 Jamajjeya oya cuana shajjaꞌajja sa poꞌyo ajjajo, oya Eyacuiñajjija Bacua pojjeama
posojo, Jesosaa oe pojji napaꞌajja cajje jjaajaqui mee caꞌyonaje. Ma dejjaa ajjima acani
oe pojji nei acanaje Nasanenajo. 6 Jamajjeya Jesosa jjashahuabaquinaje jama baꞌa: —
¿Yajjajje shai Nasanenajo baꞌeca cuana quea sapa caꞌa poani? Ejo eꞌe nei jjashahuabaqui
ajja —poanaje.

Jamajoya Jesosa o shajjaꞌajjajji cuana nijje poquinaje quea huiso cuiñajji sisi cuana
huasijje esohui huohuiya.

Jesosaa o shajjaꞌajjajji huoojea canaje esohui huohuiya
(Mateo 10.5-15; Noca 9.1-6)

7 Majoya Jesosaa o shajjaꞌajjajji 12 huisome iyaa canaje o que. Oya cuana quea caꞌa
po mee canaje eshahua cuana huoojeacuayajeaꞌyojji, ojjaña emanojaa cuana huaquia
meeꞌyojji, ejjaajaqui meeꞌyojji peaꞌai. Oya cuana becanejjijji peaꞌai huoojea canaje ojaya
esohui shajjaꞌajjajji cuana pea cuiñajji cuana huasijje ojaya esohui huohuiya. 8 Huohui
canaje jama baꞌa: —¡Jjeya aꞌa aquiana dojojji! ¡Oe acui ejjaquecuacaꞌaquijji dojocue, beca
pojjeama! ¡Bashosoco bobi dojojji aꞌa dojojji! ¡Ejjeshejji, bobi peaꞌai aꞌa dojojji! 9 ¡Ejiojji
shejee oe huoshoꞌyocue! ¡Daqui oe nei, ma miquea eyamijo baꞌe nei oe dojocue, beca
pojjeama! 10 ¡Pea cuiñajji yasijje poqui majje saꞌajjacue oe dejja miquea epeejji epojji,
joya bei bei! ¡Ojaya equijo anicue ma cuiñajjijo nequi majje! 11 Eꞌe pojjaꞌa beca equijo,
beca cuiñajjijo miquea esohui shajjaꞌajja sa poꞌyo ajjajo, niñeba canijo peaꞌai, ¡oya cuana
jeajeanaꞌyocue! Poquijeꞌyohua jama acue baꞌa: “Eyaya miquianaya cajaa ajeꞌyo, quea
mimishi mi coma. Eyacuiñajjiya miya ba cani quea mimishi nee nee. Ohuaya miya quea
nee nee po mee cajeꞌyo” acue —Jesosa poanaje.

12 Jamajjeya Jesosa shajjaꞌajjajji cuana poquinaje. Ojjaña cuiñajji cuana huasijje esohui
huohui canaje. Jama poanaje baꞌa: —¡Miquea mimishi cuanajo quea yeno pocue!
¡Mimishi pajeaꞌyocue Eyacuiñajjija epeejji epoꞌyojji! —acanaje cuaa.

13 Quea huiso eshahua cuana dejja cuanajo nequi huoojeacuayajea caꞌyonaje. Quea
huiso emanojaa cuana acuijjajja seiyiya shicui majje jjaajaqui mee caꞌyonaje, huaquia
mee caꞌyonaje peaꞌai, Jesosa shajjaꞌajjajji cuaa.

Enode Antipaa Huani sapa jajasejjajea mee canaje
(Mateo 14.1-12; Noca 9.7-9)

14 Jesosa Janineameshijo anijo, Janineameshimeseya Enode Antipa bajjaniya shajjaꞌa-
jja canaje onaja ehuohuiꞌyo ojo. Beca cuana Jesosa Huani shequi oꞌoyanaje poso acanaje
jama baꞌa: —Eꞌe nei jiquio dejja aje oe Huani, ma ona besameejji poa. Eꞌe pojjaꞌa oya
manoꞌyo majje shequi oꞌoyanaje. Jamajjeya ohuaya Eyacuiñajjiya jayojjaya acani, ma
dejjaa ajjima acani —poanaje beca cuana.

15 Pea cuana ca ca jama poanaje baꞌa: —Chojja, oya etiiquiana Enia, ma yahuajo nei
Eyacuiñajjija esohui huohuijji poanaje poe oꞌoyanaje.

Pea cuana ca ca jama poanaje baꞌa: —Oya ca ca oe Eyacuiñajjija esohui huohuijji
eyacua, yahuajo nei nei baꞌe Eyacuiñajjija esohui huohuijji jayojja jama.

16EnodeAntipa ca ca onajaya ehuohuiꞌyo Jesosajo shajjaꞌajjamajje queamete nee jama
poanaje baꞌa: —Eꞌe de, yahuajo ecuea esohuijo Huani sapa jajasejja ca poa. Oya shequi
oꞌoyanaje eꞌe jojo nei. Jamajjeya Eyacuiñajjiya jayojjaya acani ma dejjaa ajjima acani;
quea huiso huaquia mee cani —poanaje Enode.

17 Eꞌe, yahuajo emeshi mese Enode Antipaja edoe mese Penipeja ehuanase Enodiasi
bajjani Huani nijje quea quene nee nee poa. Jamajjeya Enode Antipaya Huani iña mee ca
poa; jeanobiajea mee ca poa. Enodiasiya aje oe oja yahue huei ca poa Enode nijje ebaꞌejji,
ojaya eshamese nijje ebaꞌejji. 18 JamajjeyaHuaniya yahuajo EnodeAntipa jama tecueame
aca poa baꞌa: —¡Miyaya aje oe mique doeja, Penipeja ehuanase Enodiasi aꞌa huanaꞌyojji!
Jamaya quea mimishi —Huaniya aca poa.

19 Jamajjeya ohua tecuea cajje quenequenea poa Enodiasi Huani nijje. Quecua sa aca

poa. Jamatii quecua jjima; 20 oya Enode quea mete poanaje. Oya jjashahuabaquinaje
Huani Eyacuiñajjija esohui huohuijji nei neijojo, ojaya epeejji nei poanaje. Jamajjeya
nahue canaje Enodiasiya equecua ca poaje jjejojo. Huanija esohui shajjaꞌajja sa poa Enode
Antipa, jamatii ojaya quea quehua. Huani equi ejjajeanobiaquijjijo jaa iyaa huichaꞌa
huichaꞌa canaje esohui huohuiya. 21 Jamatii quijje Enodiasiya Huani sapa jajasejja mee
canaje. Jiquio jama poanaje baꞌa: Enodeya o cuaya poa pojjajo ojjaña ojaya epeejji cuana
iyaa canaje ojee ijjiaꞌijjiaa, majamajaqui baa peaꞌai. Ojaya echaco meesahuajji, dejja etii
cuana, sohuinano huoojeajji poani cuana peaꞌai, Janinea meshijo baꞌe dejja etii cuana
peaꞌai quea huiso nee nee iyaa canaje. 22Ojjaña ijjiaꞌijjiaꞌanijo, Enodiasija bacuase peaꞌai
oe nei majamaja nequinaje ojjañaja ebajji, quea bihui nee epomeejji. Enode Antipa quea
bihui nee nee poa epona shoꞌijo. Jamajje onijje miminaje jama baꞌa: —¿Ae shai sa miya
poani? ¡Huohuicuemo! Eyaya joyamiya sañaya quiaje eꞌe jojo nei, she—acanaje Enodeya
—. 23Eꞌe jojo nei she coyamiya saje ajemi quiaje; miya huohuiañaya cami ca quiaje, ecue
meshi sejja aje mi quiaje miquea epojji —huohui neinei canaje Enodeya.

24 Jamajjeya epona shoꞌi poquinaje ojaya enaese Enodiasi huohuiꞌajjaa.
—Eꞌe —oja nae poanaje—, eꞌe, ¡Huani sapa jajasejjajea meequicue she!
25 Epona shoꞌi poe oꞌoyanaje Enode que. Huohui canaje jama baꞌa: —Huani, ma

ona besameejji poani ejeanobiajaa. ¡Ojaya esapa jajasejjajeaꞌyo majje piatojo jjequicue
jjeyahua nei! Maya eya sa poani.

26 Ma shajjaꞌajja majje emeshi mese Enode quea ajjajja nee nee poanaje. Jamatii
ojaya esohui epona shoꞌi nijje ojjaña ojaya epeejji cuanaa shajjaꞌajja canaje. Jamajjeya
ojaya esohui pajea ajja, Enodeja. 27 Jamajjeya ohuaya sohuinano cuana huoojea
canaje: —¡Epona shoꞌija esohui jayojja jama acue! ¡Huani ma ejeanobiajaa oe sapa
jajasejjajeaquicue! ¡Jjequicue jjeyahua nei! —poanaje.

28 Jjeyahua nei sohuinano cuana poquinaje Huani que. Huani sapajajasejjajea caꞌyon-
aje. Esapa jjequi canaje piatojo. Epona shoꞌi quia canaje. Majoya ohuaya Huanija esapa
oja nae yasijje quia cañaquiꞌyonaje, epona shoꞌiya. 29Majoya aje oe Huani shajjaꞌajjajji
poani huohui canaje cuaa. Jamajjeya oya cuana poeyanaje o dojoꞌyohua, emojeaꞌyojji.
Mojeaꞌyo majje papoquiꞌyonaje Jesosa huohuiya.

Jesosaa 5.000 dejja cuana bobia canaje
(Mateo 14.13-21; Noca 9.10-17; Huani 6.1-14)

30 Majoya quijje pishana Jesosaja huoojeaꞌyo cuana ojjaña cuiñajji yasijje esohui
huohuiya poqui huacuaya poe oꞌoyanaje o que. Oya cuana huohui poñaquinaje ojjaña
ohua acanaje, ojjaña ojaya esohui ma ohua huohui canaje peaꞌai huohui canaje Jesosa
huasijje. 31Quea huiso nee nee dejja poe majamajanijo ijjiaꞌijjia meemee ajja. Jamajjeya
Jesosaa oya cuana acanaje: —¡Cuaꞌa, dejjama huasijje ejomishocaqui! Quea huiso nee nee
ejjachichaqui nequi cuaa se ijjiaꞌijjia mee jjima acaje —Jesosaa acanaje.

32 Jamajjeya Jesosa o shajjaꞌajjajji nijje nequisohuaquinaje bishe ai yasijje. Besapo-
quinaje quima huasijje. 33 Jamatii Jesosa besapoquije ba majje quea huiso dejja cuana
cuiñajji cuanajo baꞌe ejiojjijje poqui canaje Jesosa baa. Poquicuajinaje ma Jesosa besapo-
quije yasijje. Ebionei jjaja onaya aniñaquinaje, Jesosa hui que añaquiya. 34Quijje pishana
Jesosa o shajjaꞌajjajji cuana nijje baꞌeñaquinaje. Bishe aijo ani nequisohuaquinaje
etaja huasijje. Quea huiso nee nee cuana ba cañaquinaje. Onajo Jesosa quea yeno
jjashahuabaquinaje. Eꞌe, oya cuana quea yeno, quea mano nee ñajjajja jaahuana jjima
jayojjaya. Jamajjeya oya cuana sohuihuohui canaje quea huiso nee nee Jesosaa. 35Siniajo
Jesosa que poe majje o shajjaꞌajjajji cuaa huohui canaje jama baꞌa: —Jesosa, sinia coma,
de. Chamaꞌ jiquiojo bobi, equi peaꞌai. 36 ¡Dejja cuana huoojeacue cuiñajji sisi cuana
huasijje oja bobi jjesheya!

37—Chojja. Caꞌaniahua cuana. ¡Bobiacue oe miquiaaya! —Jesosaa acanaje.

—¿Yajja yajji? Ecuanaa bobi quea huiso nee nee jjeshe ajja. Quea nahue nee nee, de,

200 epojja echacojji sosejje. Eꞌe, quea huiso pojjajo chacomajje sosejje, pahui jjeshe cajji,
ca ojjaña bobiajji.

38 Jamajjeya Jesosaa jama acanaje baꞌa: —¿Ache huiso pahui yani esejaya? ¡Pahui
baquicue!

Ba majje oya cuana jama poanaje baꞌa: —Jesosa, esejaya bobi oe pojji yani. Me oejje
pahui, beca nahuoo sisi yani peaꞌai —poanaje o shajjaꞌajjajji cuana.

39 Jesosa jama poanaje baꞌa: —Ojjaña cuana jama acue baꞌa: “¡Ojjaña anioquecue
sipone biajje!” acue —Jesosaa acanaje—. ¡Ojee jjaꞌanichicha meequicue! ¡Anijji becabeca
anioque meeme acue!

40 Jamajjeya quea huiso sipone yanijo, ojjaña cuana anioque mee canaje sipone biajje.
Jomajo iye huiso anioquenaje, 50; quea huesha pishana iye huiso anioquenaje, 100.
Jamaya anioque bamebamenaje cuana ojjaña, de.

41 Majoya Jesosaa me oejje huiso pahui, nahuoo sisi becanejjijji peaꞌai jjeshe majje
eyahuasijje jjabajeasohuaquinaje Eyacuiñajji nijje emimijji. Bobijomimimajje pahuimiji
canaje. O shajjaꞌajjajji cuana quia mee canaje dejja cuana eꞌanioqueani yasijje. Nahuoo
sisi peaꞌai miji majje quia mee canaje ojjaña huasijje. Quia capoquijeya quea huiso nee
nee jjapanaqui poquipoquinaje bobi, de. 42 Jamajjeya ojjañaa ijjia neinei canaje. Quea
jejje poanaje. 43 Ojjaña jejje majje eshajjaꞌajjajji cuaa chicha caꞌyonaje bobi ojjañaja
ijjiasejja. Jjepai ai yasijje iya caꞌyonaje. Quea huiso nee poanaje, 12 jjepai huisome quea
cuata poanaje bobi eꞌijjiasejja. 44 Eꞌe, Jesosaa quea huiso nee nee bobia canaje, de, 5.000
dejja.

Jesosa bae ena biajje poquinaje
(Mateo 14.22-27; Huani 6.16-21)

45 Jjeyahua nei siniajo Jesosaa o shajjaꞌajjajji cuana huoojea canaje. Jama acanaje
baꞌa: —¡Bishe ai yasijje nequisohuaquicue! ¡Bae ojje miji yasijje besapoquicue Betesaida
cuiñajji yasijje! Quijje eya poquije mi que, pea cuana huoojeaꞌyo majje —poanaje.

46 Majoya dejja cuana quea huiso cuana huoojeaꞌyo majje Jesosa eyiyo huasijje
jaasohuaquinaje oe nei oja Chii nijje mimiya. 47 Mecajje Jesosa oe nei jomajo aninaje,
eyiyojo. O shajjaꞌajjajji cuaa ca ca bishe ai quea huesha nee yo canaje, bae yiyesama
huasijje. 48 Jomajo ani Jesosaa oya cuana ba canaje, janobajjima nei yoyoꞌajja baꞌe. Eꞌe,
beni quea quemo nee poeyanaje. Bishe cuiajea caꞌyonaje huacuaya. Enashajohua bishe
janobajjima nei nane canaje, cuio canaje enaa. Mecashono quea apo nee nee poanaje.
Jamatii Jesosa eyiyojo ani o que poquinaje ena biajje. 49 Jesosa ena biajje jeojeojebeje ba
majje o shajjaꞌajjajji cuana quea mete nee nee poanaje. Quea metejo taaanaje jama baꞌa:
—¡Coya ae shai poeje baꞌa! —siasianaje—. ¡Coya eshahua, de!

50 Jamajjeya Jesosaa oya cuana huohui canaje jama baꞌa: —¡Aꞌa queamete pojji! Eya jja
iña jiquio, eshahua pojjeama. ¡Quea jaji nee pocue!

51 Majoya Jesosa bishe ai yasijje aniajo, beni nequioquequiꞌyonaje. Jamajjeya ojjaña
cuana bishe aijo aniya jjajjasoaquinaje. Quea jaji nee poꞌyonaje: —Eꞌe pojjaꞌa, eꞌe jojo
nei, de —poanaje.

52 Eꞌe, Jesosaa ma dejjaja ba jjima acanaje; 5.000 dejja cuana bobia canaje me oejje
pahuijo. Jamatii oya cuanaja eba pojjeama Jesosa quea caꞌa nee nee, ojjaña acani. Oya
cuana ca ca quea jjashahuabaqui jaꞌa po jjima.

Cuichi cuana huiꞌiꞌya poa meshi yasijje Jenesaneꞌ meshi yasijje besapoqui oꞌoyanaje
(Mateo 14.34-36)

53 Quijje pishana bae ojje miji yasijje, Jenesaneꞌ meshi yasijje besapoqui oꞌoyanaje
Jesosa. Baꞌeñaquinaje o shajjaꞌajjajji cuana nijje. 54 Bishejo ani nequisohuaquinaje etaja
huasijje. Dejja cuaa jomajo baꞌeya Jesosa ba canaje yahuajo. 55 Jamajjeya o ba oꞌoyamajje
ojjaña iyaaqui canaje Jesosa que epoecuajijji. Ojjaña emanojaaca cuana equipajaajjijo jaa
Jesosa que ye canaje. 56 Jamajjeya Jesosa cuiñajji quea quemo huasijje, pea cuiñajji sisi

cuana huasijje peaꞌai, equi cuana huasijje peaꞌai dobiqui yajo, dejja cuaa emanojaa cuana
jjequi canaje o que, jjaajaqui meeꞌyohua. Huohui canaje cuaa jama baꞌa: —Jesosa, ojjaña
emanojaaca cuana mique daqui che napaꞌajja meecue ehuaquiaꞌyojji, ejjaajaquiꞌyojji —
acanaje.

Ojjaña Jesosaja daqui napaꞌajja majje jjaajananaquiꞌyonaje, huaquiaꞌyonaje peaꞌai, de.
7

Quea jjashahuabaqui tai poanijo quea tai poani
(Mateo 15.1-9)

1Majoya Paniseo cuana, Jodio esohui huohuijji cuana peaꞌai Jenosanenajo baꞌe Jesosa
quepoeyanaje. 2Poemajje o shajjaꞌajjajji cuana ba canaje ijjiaꞌijjiaꞌani emeꞌ shacuaneinei
jjimajo. Jamajjeya Jesosa tecuea canaje Jodio etii cuaa. Jama poanaje baꞌa: —Esohui
huohuijji, ¿apiojji acuae mi mi shajjaꞌajjajji cuana emeꞌ shacua neinei jjimajo ijjiaꞌijjiani?
—acanaje Jodio etii cuaa.

3 Eꞌe, ojjaña Jodio cuaa aje oe ijjia jjimahuajo emeꞌ shacua neinei cani; quea huiso
shacuame acani, 7 huisome, ojaya etiiquiana cuanaja esohui jama. 4Equi aquiana jjeshejji
yasijje bobi jjeshe majje emeꞌ shacua neinei cani ijjia jjimahuajo peaꞌai Jodio cuanaja
etiiquianaja esohui jayojja jama. Quea huiso etiiquianaja esohui jayojja jama acani
peaꞌai: piato cuana, oña cuana, caneco cuana jamaya topo neinei cani peaꞌai; meshimisi
caꞌa quea quemo cuana, eꞌanioquejji cuana jamaya topo neinei cani peaꞌai. 5 Jamajjeya
Paniseo cuana, Jodio etii cuana Jesosa nijje mimijajinaje: —Jesosa, ¿apiojji acuae mi mi
shajjaꞌajjajji poanija esejaya etiiquianaja esohui jama po ajja? ¿Apiojji acuae ijjiaꞌijjia
jjimahuajo emeꞌ shacua neinei ajja, de? —poanaje.

6 Jesosaa oya cuana quea tecue sajaꞌa canaje jama baꞌa: —¡Miquianaya ca mi ca oe
jjadasiaquijji nei nei! Eyacuiñajjija esohui huohuijji Isaiaja esohui miquianajo eꞌe jojo
nei poa. Eꞌe, yahuajo nei Eyacuiñajjiya Isaia tehue mee ca poa jama baꞌa:
“Jiquio dejja cuaa eya bihuia nisho cani. Jamatii jjashajjaꞌajjaqui ajja. 7 Jamajjeya ecuea

equi yasijje jjachichaquiani ejjachichajeaquijji. Ohuaya ojaya ejjashahuabaquiꞌy-
ojji huohui cani, ecuea esohui pojjeama”.

Jamaya Isaiaa yahuajo tehue ca poa miquianajo —Jesosa poanaje—. 8 De, ¡yajja acuae
nequiana poani soꞌo? ¿Apiojji acuaeya Eyacuiñajjija esohui pajeaꞌyaña etiiquianaja
esohuijo? 9 Eꞌe, miquianaya jama poani baꞌa: 10Yahuajo nei Eyacuiñajjiya Moisesi tehue
mee ca poa oja sohui jama baꞌa: “¡Mique chii, miquea enaese etii peaꞌai jaahuanacue!
Joya oja chii, oja nae peaꞌai cajaa acajo ¡cajajahuejjajea caꞌyahua cuaa, meiya!” Jamaya
tehue mee caꞌya poa yahuajo nei. 11 Miquianaaya ca ca huohui tai yaña jama baꞌa:
“Dejja oja chii etii nijje, oja nae etii nijje pojjaꞌa camimiyahua jama baꞌa: “Eyaya miya
ebaꞌe meesahuajji pojjeama. Chojja, eyaya ecuea aquiana Eyacuiñajji yasijje quiaña o
bihuiajji”. Jamaya huohui taiyaña miquianaaya. 12 Jamajjeya oja chii etii, oja nae etii
peaꞌai pajea meeyaña, miquianaaya. 13 Eyacuiñajjija pea esohui quea huiso nee pajea
meeꞌyo saꞌaña etiiquianaja esohui yajji nisho —Jesosaa Jodio etii acanaje.

14 Jamajjeya Jesosaa ojjaña cuana iyaamajje huohui canaje jama baꞌa: —¡Shajjaꞌajjacue
mo, jjabahuejja neineiquicue oe! 15 Bobi cuanajo, ojjaña aquiana enabajje dobiquianijo
pojjeama miquianaya quea mimishi poani. Chojja. Quea jjashahuabaqui taijo, esohui
quea tai miquea enabajje cuayaquianijo ca ca quea mimishi poani. Eyacuiñajjiya maya
ba cani quea mimishi —Jesosaa acanaje.

16 —Eꞌe, ¡miquianaaya quea shajja jaꞌaa ecuea esohui shajjaꞌajja majje jama acue!
¡Jjashahuabaquicue oe!

17 Majoya Jesosaa ojjaña cuana jeanana majje equi yasijje dobiquinaje o shajjaꞌajjajji
cuana nijje. Dobiqui majje o shajjaꞌajjajji cuaa huohuiajja canaje: —Jesosa, ecuanajaya ca
ca esohui quea quehua miquea. ¡Che mo oe ba meesahuacue! —poanaje.

18—¿Aꞌa ecuea esohui miquianajaya ba jjima peaꞌai? —Jesosa poanaje—. ¿Aꞌa miquea
eba pojjeama? Emeꞌ shacua neinei jjimajo pojjeama miquianaya Eyacuiñajjiya quea

mimishi ba cani. 19 ¡Bacue! Ojjaña bobi, pea aquiana peaꞌai enabajje ijjiajea majje see
ai yasijje dobiquiani. Quijje jamatii seejeajeꞌyo. 20 Joya quea tai jjashahuabaquianiya ca
ca esohui tai jeacuaya cani. Maaya oya quea tai pomee cani: Queamimishi Eyacuiñajjiya
oya ba cani. 21 Eꞌe, ejjashahuabaquiꞌyojji quea taijo pea eponajo baꞌe sa poani, peaja
yahuejo baꞌe sa poani, sii cani, siajje poani, pea quecua cani peaꞌai, 22 quehuajje cojjo
cani, quea dejja tai poani, quea nishehui poani, ojjaña mimishi acani, ona dasiajji poani,
quea mimishi pea nijje baꞌyani, pea jayojja baꞌe sa poani, mimijajiani peaꞌai. Jama poani
baꞌa: “Eya oe nee quea pamenee” poani, eshoꞌi jayojjamimi naanaani, Eyacuiñajji niñeba
cani peaꞌai. 23Eꞌe jojo nei ojjaña joya jama acani Eyacuiñajjiya ba cani queamimishi, quea
mimijjequijea; bobi ijjia cani emeꞌ topo neinei jjimajo pojjeama quea mimishi poani —
jamaya Jesosaa o shajjaꞌajjajji cuana sajaꞌame acanaje.

Cananea epona Jesosa que poeyanaje
(Mateo 15.21-28)

24Majoya Jesosama equijo ani poquinaje peameshi yasijje. Tino pejjejo, Sinono peaꞌai
pejjejo aninaje. Jjeya Jesosa mimi sa po ajja ojjaña cuana nijje. Jamajoya equi yasijje
quehua dobiquinaje o shajjaꞌajjajji cuana nijje. Jamatii oya quehuajje ani meemee ajja;
jjanequiquehuaquimeemee ajja. 25-26Eꞌe, jjeyahua nei oe eponaa shajjaꞌajja canaje Jesosa
jomajo ani. Jamajjeya o que poeyanaje. Oya pea, Jodio epona pojjeama, Jieno pona
pea meshijo baꞌe, Sinia meshijo, Penisiajo baꞌe. Ojaya ebacua piona huasijje eshahua
yahuajo dobiquia poa. Jamajjeya enaese Jesosa que poe majje ecuiꞌoshajjajo nequinaje o
bihuiajji, onijje emimi neineijji. Jama poanaje baꞌa: —Emeshi Mese nei, ¡ecuea ebacua
piona jjaajaqui meeꞌyocue, quea mano nee nee jaa, quea niñe nee nee jaa! —enaese
poanaje.

27Ma enaese Jodio pojjeamajo, huapa jayojja. Jesosaa oya sajaꞌa canaje jama baꞌa: —
¿Aꞌa cuae ecue bacuaja bobi jeajeaje iñahuehuaja eꞌijjiajji? ¿Aꞌa cuae jamaya quea pame?
—Jesosa poanaje.

28 Epona quea shoe jama jjejojo jama poanaje baꞌa: —Eꞌe, Emeshi Mese nei. ¡Jamatii
o huonejjiya bobi ijjia canijo, eshaa oquequianijo ijjia cani iñahuehuaa! —acanaje
enaeseya.

29 Jamajjeya Jesosa quea bihui nee poanaje: —Epona, miya ca ca oe quea jaꞌa nee,
quea pame nee ejo jjashahuabaquiani. Jamajjeya eyaya miquea esohui jayojja jama
jjeya nei ajeꞌyo. Miquea ebacua piona jjaajaqui meeꞌyonaje. Eyaya eshahua ojo nequi
huoojeacuayajeaꞌyonaje. ¡Quea bihui poquicue miquea equi yasijje! —Jesosa poanaje.

30 Jamajjeya jjeya nei ma epona poquicuajiꞌyonaje oja equi yasijje. Ba cañaquiꞌyonaje
oja bacua piona quea pame nee, eshahuamaꞌyo, ejaajji biajje quea bei aniꞌyo.

Jesosaa shajjaqueba jjashajjajaꞌaqui mee caꞌyonaje mimi mee caꞌyonaje peaꞌai
31 Jjeyahua nei Jesosa Tino pejjejo ani poquinaje. Sinono yejjenana majje Ome Miji

peaꞌai Cuiñajji cuana yejjenana majje, Janinea bae yasijje poe oꞌoyanaje, ma Dejjaja
Eyacuiñajji ba po jjimaja bae bajjani yasijje. 32 Majoya pea cuaa dejja shajjaqueba,
mimiꞌajja peaꞌai ye canaje o que. Jama poanaje baꞌa: —Jesosa, jiquio dejja shajjaqueba,
mimiꞌajja peaꞌai. ¡Oya che napaꞌajjacue emeya quea jaꞌa nee epojji!

33 —Eꞌe, —Jesosa poanaje. Jamajjeya ma dejja oe nei dojo canaje hueshaꞌama onijje
mimiya, o huaquia meeꞌyohua. Ojaya eme sisi shajjaquebaja eshajja huejja huasijje
jeanobia canaje. Majoya jjamecuichoqui majje ana napa canaje emeya. 34 Eyahuasijje
jjabajeasohuaquinaje Eyacuiñajji nijje emimijji. Jjajjeanajeaquinaje jama baꞌa: —¡Quea
jaꞌa pocue! —poanaje shajjaqueba nijje. Jesosaja mimijo: —¡Epata! —poanaje.

35 Jesosa mimi jeahuajo, ma dejjaa quea jaꞌa nee nee shajjaꞌajja caꞌyonaje. Miminaje
quea jaꞌa nee. 36 Majoya Jesosaa ojjaña cuana huohui canaje jama baꞌa: —Eꞌe, eyaya
shajjaqueba jjashajjajaꞌaqui meeꞌyonaje, mimi meeꞌyonaje. ¡Jamatii pea cuana aꞌa
jihuohuijji soꞌo! —Jesosaa jamaya ojjaña cuana huohui canaje.

Jamatii oya cuaa huohui majamaja canaje ojjaña huasijje. 37 Shajjaꞌajja majje ojjaña
quea bihui nee jama poanaje baꞌa: —Eꞌe e, Jesosaa ojjaña acani quea pame nee nee. Eꞌe e,
shajjaqueba jjashajjajaꞌaqui mee caꞌyonaje jjeya nei. Mimiꞌajja peaꞌai quea jaꞌa nee mimi
mee caꞌyonaje —jamaya ojjañaa Jesosa bihuia canaje.

8
Jesosaa quea huiso cuana bobia canaje, 4.000 dejja
(Mateo 15.32-39)

1Majoya quijje pishana quea huiso nee nee cuana poeyanaje. Jesosa que jjachichaqui
oꞌoyanaje. Onijje ani tiitii canaje esohui shajjaꞌajjaa. Bobimaꞌ poanaje. Jamajjeya Jesosaa
o shajjaꞌajjajji cuana iyaa canaje. 2O que poeyajo, huohui canaje jama baꞌa: —Jiquio dejja
cuana enijje nequi pea beca peejjima cahuime. Ojaya bobi oe poanaje. Jamajjeya eya ojo
quea yeno jjashahuabaquiani, bobimajo. 3 Oja equi yasijje huoojea sa poꞌyo ajja, quea
shoe nee nee; ejiojjijje poquianijo bobi yasijje po chanaꞌ.

4 O shajjaꞌajjajji cuanaa Jesosa sajaꞌa canaje: —Eꞌe. Jiquiojo chamaꞌ bobi, dejjamaꞌ.
¿Yajja yajji? Oya cuana quea huiso nee nee ebobiajji. ¿Achacua pahui ejjeshejji ojjaña
bobiajji? —acanaje cuaa.

5—¿Ache huiso pahui miquea yani? —Jesosaa huohuiꞌajja canaje.
—Me oejje becanejjijji peaꞌai, 7 pahui yani —poanaje.
6 Jamajjeya Jesosaa ojjaña ejjaꞌanichichaquiꞌyo ani cuana jama acanaje baꞌa: —¡Meshijo

anioquecue! —acanaje.
Majoya Jesosama 7pahui jjeshemajje Eyacuiñajji oja Chii bihuia canaje bobijo. Majoya

pahui miji canaje. O shajjaꞌajjajji cuana quia canaje. Majoya oya cuanaa dejja cuana
huasijje quia canaje. Quia capoquije quea huiso nee nee jjapanaquipoquinaje, bobi.
7Ojaya oe pojji nahuo sisi yaninaje peaꞌai. Oya jayojja Jesosaa nahuo sisi miji majje quia
canaje o shajjaꞌajjajji cuana que ojjaña cuana huasijje equiajji. 8 Jamajjeya ojjaña cuaa
ijjia canaje; quea jejje poanaje. 9 Ijjia majje, mi ijjiajeyo majje bio caꞌyonaje jjepai ai
yasijje, o shajjaꞌajjajji cuaa. Mepe caꞌyo majje quea huiso poanaje, 7 jjepaime. Jamatii
quea huiso nee nee dejja cuana bobia canaje, 4.000 dejja. 10Majoya Jesosaa ojjaña cuana
huoojea canaje oja equi cuana huasijje. Jesosa ca ca bishe ai yasijje nequisohuaquinaje
o shajjaꞌajjajji cuana nijje. Besapoquinaje ojje, pea meshi yasijje Majadana meshi yasijje,
pea bajjani Namanota meshi yasijje, ma Ena Taꞌa Huoi bajjani yasijje.

Jodio etiiya Jesosaa pana canijo huohuiꞌajja canaje
(Mateo 16.1-4; Noca 12.54-56)

11Majoya Paniseo cuana poeyanaje Jesosa que. Onijje mimicuiajeanobiajea sa poanijo
jama anisho canaje baꞌa: —Esohui huohuijji Jesosa, ¿Aꞌa miya Eyacuiñajjija huoojeaꞌyo
nei ojjaña jaahuanajji pojjaꞌa? ¡Ejjabaꞌajjaqui soꞌo! ¡Eyacuiñajjiya jayojja jama paname
aꞌajjaꞌ eyajo ecuanaja ebajji! —huohui nisho canaje.

Jamatii oya cuaa Jesosa Eyacuiñajjija huoojeaꞌyo pojjeama poso acanaje pea Paniseo
cuana: —Chojja, Jesosa Eyacuiñajjija huoojeaꞌyo pojjeama. Jamajjeya Eyacuiñajjiya
jayojja jama mi pana cajo, pajea cajeꞌyo cuaa.

12 Paniseoja ejjashahuaba taiquijji Jesosaja eba poanaje. Jamajjeya quea yeno poanaje
jama baꞌa: —Chojja. ¿Apiojji miquianaya Eyacuiñajjiya pana cani ba majamaja sa poani?
Miquianaaya Eyacuiñajjija esohui cajaa aña. Jamajjeya miquea ba jjima ache shono
ojaya ehuoojeaꞌyo ojjaña jaahuanajji poeyanaje. Jamajjeya Eyacuiñajjiya eya pea epana
meeꞌyojji pojjeama miquea ebajji eya ojaya ehuoojeaꞌyo —Jesosaa acanaje.

13 Paniseo cuana shajjamaꞌ poanijo, Jesosaa oya cuana jea canaꞌyonaje, jjabahuejjaqui
ajjajojo. Besapoqui oꞌoyanaje ojje miji yasijje bishejje o shajjaꞌajjajji cuana nijje.

Paniseoja esohuitai pahui shejjee meejji jayojja
(Mateo 16.5-12)

14 Majoya bae ojje miji yasijje besapoquije Jesosa shajjaꞌajjajji poani cuana

jjashahuabaquinaje. Jama poanaje baꞌa: —Eꞌe de, ecuanaa bobi pajeaꞌyonaje.
15 Majoya Jesosaa, Paniseoja ehuohui taijo jjashahuabaquianijo oya cuana huohui

canaje: —¡Quea jaꞌa nee jjashahuabaquicue! Paniseoja, Enodeja epeejjija esohui pahui
shejjee meejji jayojjajo miya quea tai po chanaꞌ.

16 Oya cuana bobijo jjashahuabaquianijo Jesosaja esohui ejjashahuabaquimeejji ona-
jaya quea quehua poanaje. Jamajjeya ojee mimimiminaje jama baꞌa: —Eꞌe pojjaꞌa Jesosa
jama poanaje ecuanaja bobi ye jjimajo.

17 Ojaya esohui Jesosaja eba poanaje. Jamajjeya oya cuana jama acanaje baꞌa: —
¿Apiojji acuae jja nequiana ojee mimimimiani bobijo? ¿Aꞌa jja eya miquianajaya ba jjima
quea caꞌa nee nee? 18 ¿Aꞌa jja nequiana ejo jjashahuabaqui jjima tii? ¿Aꞌa jja nequiaa
pajeaꞌyonaje soꞌo? 19 Eyaya me oejje pahui miji majje quea huiso dejja bobianaje, 5.000
dejja. Ijjiaꞌijjiajeyo majje acuae jjaya ¿ache jjepai huiso chichaꞌyonaje pahui? ¿Aꞌa ya
pajeaꞌyonaje? —Jesosaa acanaje.

—Quea huiso nee, 12 jjepaime —poanaje.
20 —Eꞌe. Oya jayojjaya me oejje beca pahui, 7 pahui, miji majje quea huiso dejja

bobianaje, 4.000 dejja. ¿Majoya ojjañaa ijjiaꞌijjiajeyomajjemiquianaaya ache jjepai huiso
pahui chichaꞌyonaje soꞌo?

—Quea huiso nee peaꞌai, 7 jjepaime quea cuio chichaꞌyonaje ecuaaya —sajaꞌame
acanaje.

21—Eꞌe —Jesosa poanaje—. ¿Aꞌa jamatii miquianajaya ba jjima eya quea caꞌa nee nee
mi bobiajji? ¿Aꞌa mi jjabahuejjaqui jjima? —Jesosa poanaje.

Betesaidajo nequi Jesosaa cojjamaꞌ jjacojjapojjaqui mee caꞌyonaje
22Majoya Jesosa o shajjaꞌajjajji cuana nijje Betesaida huasijje baꞌeñaqui oꞌoyanaje, Jai

Jaajji cuiñajji yasijje. Jomajo pea cuanaa cojjamaꞌ ye canaje Jesosa que. Jesosa huohui
neinei canaje jama baꞌa: —Jesosa, jiquio dejja cojjamaꞌ. ¡Che jja oma quea cojja jaꞌa po
meeꞌyocue!

23 Jesosaa cojjamaꞌ me iña majje me pejjejea canaje cuiñajji esecue yasijje. Jomajo
Jesosaa emeꞌ cuicho majje cojja iñapepa canaje cuichohua. Oya napaꞌajja canaje emeya
peaꞌai. Jama poanaje baꞌa: —¿Achajja acuaeya miyaya baña soꞌo, cha? —Jesosa poanaje.

24 Bajea majje cojjamaꞌ jama poanaje baꞌa: —Eyaya dejja cuana jeojeoqui baña, acui
jayojja de, quea jama pishana, de —acanaje.

25Majoya Jesosaa ma dejja cojja napaꞌajja ca oꞌoyanaje emeya. Jesosaa cojja napaꞌajja
ca oꞌoyajje, cojjamaa jjeyahua nei ba neinei canaje. Quea cojja jaꞌa nee nee poꞌyonaje.
26Majoya Jesosaa oya huoojea canaje oja equi yasijje. Jama poanaje baꞌa: —¡Epeejji, quea
jaji nee poquiꞌyocue miquea equi yasijje! ¡Aꞌa jjeya cuiñajji yasijje poqui oꞌoyajji! ¡Eyaya
miya quea cojja jaꞌa po meeꞌyonaje aꞌa jocuama huohuijji! —Jesosaa acanaje.

Penoja esohui quea pame Jesosajo
(Mateo 16.13-20; Noca 9.18-21)

27Majoya Jesosa o shajjaꞌajjajji cuana nijje Pinipo meshi yasijje poqui canaje. Sesanea
huasijje poquijeya o shajjaꞌajjajji huohuiꞌajja canaje Jesosaa: —¿Dejja cuana acuae jja
yajja poani ejo? —Jesosaa acanaje.

28—Miya Huani, ma ona besameejji poa, shequi oꞌoyanaje poso ca jja mi ca acani beca
cuaa. Pea cuana aje jja poanimiya Enia, Eyacuiñajjija esohui huohuijji yahuajo nei nequia
poa. Pea poani baꞌamiya pojjaꞌa pea esohui huohuijji yahuajo nei nequia poa pojjaꞌa. Oya
cuana yahuajo nei manoꞌya poa shequi oꞌoyanaje poso ca jja mi ca acani cuaa —poanaje
o shajjaꞌajjajji.

29—¿Miya acuae yajja poani ejo? ¿Aꞌya cuae iña? —Jesosa poanaje.
—Miya ca ca Eyacuiñajjija huoojeaꞌyo ojjaña jaahuanajji Quito bajjani —Simohuiya

Jesosa sajaꞌa canaje.

30 Jamajjeya Jesosaa oya cuana jama acanaje baꞌa: —Eꞌe, eya Eyacuiñajjija huoojeaꞌyo

ojjaña jaahuanajji. Jamatii ¡aꞌa jja oe jjeya huohuijji cuana! —Jesosa poanaje.
O manoꞌyojjijo Jesosa miminaje
(Mateo 16.21-28; Noca 9.22-27)

31 Majoya Jesosaa o shajjaꞌajjajji cuana huohui coo canaje ojaya emanoꞌyojjijo: —
Eya ojjañaja Edoe Mese quijje Jenosanena huasijje poquije. Jomajo Moisesija etehueꞌyo
huohuijji cuaa, Jodio etii cuaa peaꞌai, Eyacuiñajji nijje emimijji etii cuaa peaꞌai eya quea
huiso cuia cajeꞌyo. Quea nee nee poajeꞌyo eya. Quijje ya mo manojeꞌyo ohua meꞌ caca
mee cajje. Jamatii pea beca peejjima cahuime po majje mo shequi mee caje oꞌoya ecue
Chiiya —acanaje.

32 Jamajjeya Jesosaa jama huohui neineime acajje Peno quea yeno nee poanaje. Oya oe
nei iyaa canaje, Penohua. Jama poanaje baꞌa: —Chojja, ecuea Emeshi Mese Jesosa, miya
Eyacuiñajjiya jaahuana cajeꞌyo. Peaja aje mi oe ecuiajji pojjeama, peaja equecuaꞌyojji
pojjeama jja mi, de.

33 Jamajjeya aje jja oe Jesosaa ojjaña o shajjaꞌajjajji cuana cojja ba neinei majje jama
Peno tecueame acanaje baꞌa: —Peno, ¡aꞌa jamaya mimijji! Miya e dasiajji nisho epo jama
mimiani. Miya Edosiquiana Satanasa jama mimiani. Jjashahuabaquiani quea tai, dejja
jama; Eyacuiñajjija ejjashahuabaquiꞌyojji jama pojjeama —Jesosa poanaje.

34 Jamajjeya Jesosaa ojjaña o shajjaꞌajjajji, ojjaña pea cuana jomajo nequi peaꞌai iyaa
canaje. Jama poanaje baꞌa: —¡Ojjaña joya enijje eꞌe jojo nei jjapeequiꞌyo sa poani
Eyacuiñajjija ejjashahuabaquijji jayojja jama baꞌecue! E jayojjaya jja enijje capoquiahua,
jamatii onaa napa cajje aje jja oe quea nee poajeꞌyo pojjaꞌa. 35Eꞌe, ojjaña joya Eyacuiñajjija
ejjashahuabaquijji jayojja jama baꞌeꞌyo sa po ajja baꞌe tiitii ajja enijje eyajo. Joya ecuea
ejjashahuabaquijji jayojja jama baꞌeꞌyo sa poani ca ca baꞌe tiitiijeꞌyo enijje eyajo. 36 Eꞌe
pojjaꞌa dejja cuaa quea huiso nee nee aquiana ojaya yajji chicha caje. Jamatii oya
cuana cuaqui yasijje jeajea cajo ojjaña ojaya aquiana cuana edojojji pojjeama. ¿Aꞌa
ojjaña ojaya aquiana cuana Eyacuiñajji yasijje quia cajo o cuaquijo ani cuayaqui mee
cajeꞌyo? ¿Aꞌa Eyacuiñajjiya oya cuana onijje eyajo baꞌe mee cajeꞌyo ma aquiana quea
huiso nee nee sosejje? Chojja. 37 Eyacuiñajji cajaa amajje eyajo ebaꞌejji pojjeama. Chojja,
ejjeshejji pojjeama nequianajaya, aquiana quea huiso sosejje pojjeama, bejjo sosejje
pojjeama ebaꞌe tiitiiꞌyojji. 38 Eꞌe jojo nei jjeya ojjaña cuana Eyacuiñajji nijje jjapeequi
ajja, ojjaña quea mimishi poani peaꞌai. Ecuea esohuijo quea bicho poanijo jama acani
cuaa baꞌa: “Cho, eya Jesosa Quitoja epeejji pojjeama”. Jamajjeya eya ojjañaja Edoe Mese
esohuidojojji pame cuana nijje poe oꞌoya majje ecue Chii jayojja quea pame nee nee
ojjaña huoojeaꞌyojji poajeꞌyo. Jamajjeya eyaya ecue Chii eyajo ani huohuije jama baꞌa:
“Cho, oya cuana ecuea epeejji pojjeama. Cajaa” eyaya aje —Jesosa poanaje—. Eꞌe, jjeya
ejo quea bicho poanijo quijje eya quea bicho poajeꞌyo ojo, de.

9
1 Majoya Jesosaa o shajjaꞌajjajji cuana jama acanaje baꞌa: —Eꞌe jojo nei beca cuaa

jiquiojo nequiya jjaa mo ecojjaa ba caje ojjaña huoojeajji quea caꞌa nee nee. Jamaya
mo ba caje manoꞌyo jjimahuaa. Beca cuanaja jjaja mo ba jjima poaje ojjaña huoojeajji;
manojeꞌyo —Jesosaa acanaje.

Jesosa quea cojja jiji poanaje oja Chii nijje mimianijo
(Mateo 17.1-13; Noca 9.28-36)

2 Quijje pishana me oejje pea emejje oe cahuime po majje Jesosa poquinaje o
shajjaꞌajjajji nijje, pea beca peejjima dejja nijje, Peno nijje, Satiaco, oja chahuaHuani nijje
peaꞌai. Mahuiso dejja nijje poquinaje eyiyo huasijje quea huesha nee. Jocuama nequi oya
Jesosa jjahuapaquiꞌyonaje. Jjahuapaqui majje quea cojja jiji nee poanaje eshequi jayojja
poanaje, quea jeajahua nee nee. 3 Oja daqui quea oshe nee nee poanaje, quea jeajahua
nee bo oshe jayojja. Daqui tajjajji jiquiomeshijo aniya daqui tajja osheꞌyo ajja ojaya daqui

jayojja. 4 Jamaya ojaya epeejjiya Jesosa ba canaje. Moisesi, Enia peaꞌai ma yahuajo nei
baꞌya poa Jesosa nijje mimimimi nequi ba canaje peaꞌai. Miminequinaje Jesosa onaja
mimishijo emanoꞌyojji jjejojo. 5 Jamajjeya Peno jjashahuabaqui jjimajo Jesosa nijje jama
poanaje: —Eꞌe, Emeshi Mese Jesosa, jiquiojo ecuana canequiahua, quea pame nee. Pea
beca peejjima equi sisi ecuaaya caꞌiyahua miquea, Moisesija, Eniaja peaꞌai ebaꞌejji.

6 Peno quea ajjajja jjejojo jama poanaje, jjashahuaba bamequi jjima jjejojo. Eꞌe, ojjaña
quea ajjajja jjejojo yajja mimime epojji. 7 Peno mimianijo tii bo quea oshe nee nee
nequioquenaje. Queya canaje huoja. Shajjaꞌajja canaje Eyacuiñajji jama poani baꞌa: —
Jiquio ecuea ecue Bacua Ejja quea jea nee nee. ¡Oya oe shajjaꞌajjacue!

8 O shajjaꞌajja majje quea mete nee nee poanaje Peno, Satiaco, Huani peaꞌai. Majoya
bajea canaje Jesosa oe nei nequi; Enia, Moisesi peaꞌai chamaꞌ.

9 Eyiyojo nequi jaaoquequijeꞌyo mimimimi jaaoqueꞌyonaje. Jesosaa ma ojjañaja Edoe
Meseya jama acanaje baꞌa: —¡Ma miyaya eyiyojo banaje pea cuana aꞌa huohuijji jjeya!
¡Quijje eya emanoꞌyo jaa shequi oꞌoyajo oe pea cuana huohuicue!

10 Oya cuanaa Jesosa shajjaꞌajja canaje. Huohui jjima nei nei poanaje. Jamatii ojee
mimimiminaje jama baꞌa: —¿Yajjajje shai oya Jesosa jama poanaje baꞌa: “Eya emanoꞌyo
jaa shequije oꞌoya”? Maya ecuanaja quea quehua —poanaje o shajjaꞌajjajji cuana.

11 Jamajjeya Jesosa huohuiꞌajja canaje: —Jesosa, Moisesija etehueꞌyo huohuijji poaniya
jama acani baꞌa: “Enia oe ebionei meshi yasijje capoeꞌyahua Eyacuiñajjija huoojeaꞌyo
ojjaña jaahuanajji poe jjimahuajo”. ¿Yajjajje acuae jamaya acani oya cuaa? —poanaje
Huani, Satiaco, Peno peaꞌai.

12 Jesosaa jama acanaje baꞌa: —Eꞌe jojo nei Enia jayojja jama oe dejja ebionei epoejji
ojjaña cuana ejo eꞌe jojo nei ejjashahuabaqui meesahuajji. Eꞌe, Eyacuiñajjija esohui
huohuijji yahuajo nei baꞌeya jama ejo tehue ca poa peaꞌai baꞌa: “Ojjañaja EdoeMese quea
nee nee pomee cajeꞌyo cuaa. Jodio cuanaja oya ba jjima poaje. Pea poso acaje. Jamajjeya
cuia cajeꞌyo. Cajaa acajeꞌyo” jamaya yahuajo nei tehue ca poa ejo —Jesosa poanaje—.
13 Eꞌe, Enia jama ca ca oe yahuajo pishana poeyanaje. Jamatii Jodio cuanaja oya ba jjima
poanaje. Jamajjeya cuia caꞌyonaje. Jamaya yahuajo nei Eyacuiñajjija esohui huohuijji
cuaa ojo tehue ca poa. Ma jayojja jama acanaje cuaa —jamaya Jesosaa Peno, Satiaco,
Huani peaꞌai acanaje eyiyojo nequi jaaoquejeꞌyohua.

Eshoꞌi niñepoquimaꞌyo po mee caꞌyonaje Jesosaa
(Mateo 17.14-21; Noca 9.37-43)

14 Eyiyojo nequi jaaoqueꞌyo majje Jesosa shajjaꞌajjajji yasijje poeꞌyonaje. Ba
cañaquinaje quea huiso cuana ejjachichaqui nequica. Moisesija etehueꞌyo huohuijji cuaa
Jesosa shajjaꞌajjajji cuana mimicuiajeanobiajea cani. 15Ojjaña ejjachichaquinequi Jesosa
ba majje quea quijijji jaji nee poanaje. Cuajicuajinaje Jesosa bihuiaa jama baꞌa: —Jesosa,
miya Eyacuiñajjija huoojeaꞌyo ojjaña jaahuanajji.

16 Majoya Jesosaa huohuiꞌajja canaje: —¿Ajeo acuae quiana jjamimicuiajea nobia-
jeaquiani? ¿Yajja poani soꞌo?

17 Oe dejja Jesosa que poeyanaje. Huohui canaje jama baꞌa: —Emeshi Mese Jesosa,
eyaya ecue bacua ejja yenaje mi que. Oya queamano nee nee, quea niñe jjejojo mimi ajja
peaꞌai. 18Eshahuaa ojo nequiya oya naba huapamee cani, jjaami yayequimee cani peaꞌai.
Niñepoqui jaabichajeaquiani meshi yasijje eseꞌ ijjiayai cani peaꞌai. Eyaya mi shajjaꞌajjajji
cuana huasijje yenaje mi chamajo. Jamatii niñe poquipajea ajja —ejeajji poanaje.

19 Jesosaa ojjaña cuana jama acanaje baꞌa: —¡De! ¿Ache shono acuae jja nequiana ejo
jjashahuabaquije eꞌe jojo nei? ¡Quea sapa caꞌa mi coma! ¿Ache cahui huiso minijje nequi
majje miyaya eya bajeꞌyo Eyacuiñajjija huoojeaꞌyo ojjaña jaahuanajji quea caꞌa nee nee?
¡Eshoꞌi e que jjequicue! —Jesosa poanaje.

20 Jamajjeya eshoꞌi jjequi canaje Jesosa que. Jesosa ba majje eshahuaa eshoꞌi janoba-
jjima nei cacacaca mee canaje. Meshi yasijje jea majje oya jeacapoquipoquinaje. Naba

huapanaje. 21 Jesosaa ejeajji huohuiꞌajja canaje: —¿Ache shequiaja huisome jamapoanaje
oya?

22 —Jesosa, oya eshoꞌyahua jama po —poanaje ejeajji—. Eshahuaa oya dahuajea
majamajaꞌajja canaje cuaqui yasijje, ena huasijje huiꞌi meeꞌajja caꞌyonaje cuanaya,
o mano meeꞌyojji nisho. Jamatii ¡ecuanajo jjashahuabaquicue quea pame; ecuana
jaahuanacue! ¿Aꞌa miyaya ecue bacua jjaajaqui meejeꞌyo pojjaꞌa?

23 Jesosaa ejeajji sajaꞌa canaje: —Aꞌa huohuijji jama baꞌa: “¿Aꞌa pojjaꞌa miyaya oya
jjaajaqui meejeꞌyo?” Eꞌe jojo nei jjashahuabaquicue jama baꞌa: “Eꞌe jojo nei Jesosa quea
caꞌa nee nee; ojjaña acani. Ohuaya ecue bacua ejja jjaajaqui meejeꞌyo peaꞌai”. Jamaya
jjashahuabaquianijo eꞌe jojo nei eyaya miquea ejjashahuabaquiꞌyojji jayojja jama ajeꞌyo.
Miquea ebacua ejja jjaajaqui meejeꞌyo peaꞌai —Jesosa poanaje.

24 Jamajjeya jjeyahua nei ejeajji jama poanaje baꞌa: —Esohui huohuijji Jesosa, eya
mijo eꞌe jojo nei jjashahuabaquiani miya ejjaajaquimeeꞌyojji. ¡Miyaya eya jjabahuejja
neineiqui meesahuacue!

25 Ojjaña cuana o que jjachicha cuajicuajiquiani ba majje Jesosaa o niñepoquimeejji
poani huoojeacuayajea canaje: —¡Eshahua, o queba po meejji poani, mimiꞌajja po
meeꞌyojji poani peaꞌai, cuayaquiꞌyocue oja yamijo nequi! ¡Aꞌa dobiqui oꞌoyajji! —Jesosa
poanaje.

26 Jesosaa huoojeajea cajeahua, eshahua siasia nananaje; eshoꞌi jjequiꞌihui mee majje
cuayaquiꞌyonaje. Eshoꞌi emanoꞌyo jayojja jaa ba majje ojjaña jama poanaje baꞌa: —Oya
manoꞌyonaje, poquijeyonaje, de.

27 Jesosaa meꞌ iña cajje eshoꞌi nequisohuaꞌyonaje. Nequisohua majje quea aja nee
poꞌyonaje.

28Quijje ojjaña cuana poqui majje Jesosa equi yasijje dobiquinaje o shajjaꞌajjajji cuana
nijje. Oeya Jesosa huohuiꞌajja canaje: —Jesosa, ¿yajjajo acuae ecuaaya eshahua mi
huoojeacuayajeaꞌajjaña?

29—Eꞌe —Jesosa poanaje—, jiquio eshahua quea huoojeacuayajea camaja. Eyacuiñajji
nijje mimi huichaꞌa huichaꞌa majje ojo jjashahuabaquiani ijjiaꞌijjia jjima po majje peaꞌai
ca ca oe huoojeacuayajea meejeꞌyo miyaya —Jesosa poanaje.

—Quijje eya manojeꞌyo —Jesosa poanaje
(Mateo 17.22-23; Noca 9.43-45)

30 Oya cuana ma meshijo ani ojee poquinaje ojjaña Janinea meshi yasijje. Poquijeya
Jesosaa o shajjaꞌajjajji ca ca oe sohuihuohui capoquinaje. Pea cuana sohuihuohui pajea
canaje. 31 Jamajjeya Jesosaa o shajjaꞌajjajji cuana huohui canaje jama baꞌa: —Eꞌe, quijje
eya iña meesahuaje onaja equecuaꞌyojji. Quecua cajeꞌyo cuaa. Jamatii beca cahuime po
majje mo shequi mee cajeꞌyo Eyacuiñajjiya.

32O shajjaꞌajja majje quea yeno nee nee poanaje. Jamatii oya cuana queamete poanaje
ehuohuiꞌajjajji: —¿Yajjajo shai Jesosa manoꞌyome ca oya Eyacuiñajjija huoojeaꞌyo ojjaña
jaahuanajji? —oya cuana poanaje.

¿Aꞌya ona huoojeajji jayojja nequije eyajo?
(Mateo 18.1-5; Noca 9.46-48)

33 Majoya oya cuana Capenaoma huasijje poeꞌyonaje. Equi yasijje dobiquiꞌyo majje
Jesosaa o shajjaꞌajjajji huohuiꞌajja canaje jama baꞌa: —Eseya ejiojjijje poejeꞌyo ¿ajeo acuae
nequiana jjamimicuiajea nobiajeaquijebenaje soꞌo?

34 Jamatii oya cuanaja Jesosa sajaꞌa jjima. Quea bicho. Oya cuana poeje jjamimicuiajea
nobiajeaquijebenaje jama baꞌa: —Jesosa quijje ona huoojeaꞌyojji poaje, eseya o jayojjaya
poaje onijje ona huoojeaꞌyojji. ¿Aꞌya o pejjejo nequije, joya oja quea jea nee neeya?

35 Jamajjeya Jesosaa anioque majje o shajjaꞌajjajji 12 huisome iyaa canaje o que.
Jama acanaje baꞌa: —¡Bacue! Miya e jayojja ona huoojeaꞌyojji po sa poanijo jama
jjashahuabaquicue baꞌa: “Ojjaña ecuea quea boti nee. Cajaahuanaꞌyahua”. Jamaya poaje
Eyacuiñajjiya miya ba caje quea pame nee ona huoojeaꞌyojji epojji.

36 Majoya Jesosaa oe eshoꞌi nei iyaa majje ojjaña cojja nei nequia canaje. 37 Bishami

majje jama poanaje baꞌa: —¡Bacue! Ojjañaa joya enijje jjapeequianiya jiquio eshoꞌi quea
jea ajji poaniya, eya peaꞌai quea jea acani. Oya jayojja ojjaña cuaa ecuea epeejji quea jea
acani, ohuaya eya peaꞌai quea jea acani. Jamajje ecue Chii, e huoojeaꞌyojji quea jea acani
peaꞌai.

¿Aꞌya Jesosaja epeejji poani?
(Mateo 10.42; Noca 9.49-50)

38 Jamajjeya Huaniya Jesosa huohui canaje jama baꞌa: —Esohui huohuijji Jesosa,
ecuaaya pea dejja banaje eshahua cuana huoojeacuayajea cani. Ma dejja poanaje jama
baꞌa: “Eyaya eshahua huoojeacuayajeaña Jesosa nijjeya, ojaya epeejji poaniya”. Ma dejja
ese nijje poqui ajjajo, oya tecueanaje jama baꞌa: “¿Apiojji? Chojja, miya ecuana nijje
poqui ajja; ¡aꞌa eshahua huoojeacuayajeajji!” ecuaaya oya anaje —Huani poanaje.

39 Jamajjeya Jesosa jama poanaje baꞌa: —¡Aꞌa oya tecueajji! Ohuaya enijjeya acani
ma dejjaa ajjima acani. Jamajjeya, ohuaya eya niñeba jjima acaje. 40 Ojjaña joya ese
niñeba ajja esejaya epeejji nei poani. 41 Eꞌe jojo nei ojjañaa joya e shajjaꞌajjajji poani
baꞌe meesahua cani, ena quia cani pojjaꞌa eya ojaya quea boti neejo, Eyacuiñajjiya quijje
oya sosequia cajeꞌyo oya quea pame nee poanijo —Jesosaa o shajjaꞌajjajji cuana huohui
canaje—. 42 Ecuea epeejji eyacua eshoꞌi nei jama. Joya o mimishi po meejji poani ca ca
Eyacuiñajjiya quea nee nee po mee cajeꞌyo, de, quea nee tii tii. ¡Jamajjeya quea mimishi
epo mee ca cuahuajje oe manoꞌyocue! Eꞌe, onaya mei enaajo yiipeca mee majje ¡bae
quea doe yasijje jjajeaꞌoqueajea meequiꞌyocue! 43 ¡Jamajjeya aꞌa quea mimishi po meejji
cuana! Jamajjeyamiya emejo queamimishi po sa pomajje ¡emeꞌ ejajasejjajea jayojja jama
acue mimishiꞌama epojji! Emeꞌ chamajo eyahuasijje poquiyajo Eyacuiñajji nijje ebaꞌe
tiitiiꞌyojji quea pame nee nee poajeꞌyo. Miquea beca emeꞌ yanijo pojjaꞌa quea mimishi
tii poani ca ca cuaqui yasijje poquijeꞌyo. 44 Quea tai nee nee, quea nee nee poajeꞌyo.
Jomajo cuaqui jiji tiitiijeꞌyo; quijjoꞌyo ajja tii tii, de. Jamajjeya ¡mimishi pajeaꞌyocue!
45 Oya jayojjaya miya ejiojjiya quea mimishi po mee canijo, ¡ejiojji ejajasejjajea jayojja
jama acue! Ejiojji chamajo eyahuasijje poquiyajo Eyacuiñajji nijje ebaꞌe tiitiiꞌyojji quea
pame nee nee poajeꞌyo. Miquea beca ejiojji yanijo pojjaꞌa quea mimishi tii poani ca
ca cuaqui yasijje poquiyajo quea tai nee nee, quea nee nee poajeꞌyo. 46 Cuaqui jiji
tiitiijeꞌyo; quijjoꞌyo ajja tii tii. Jama tii tii poajeꞌyo. 47 Cuanaya ecojjajo jjabaqui majje
miya quea mimishi poani pojjaꞌa. ¡Jamajjeya ecojja ecajjajea jayojja jama acue! Cojjamaꞌ,
mimishiꞌamamiya eyahuasijje poquiyajo Eyacuiñajji nijje ebaꞌe tiitiiꞌyojji quea pame nee
nee poajeꞌyo. Cojjajji queamimishi tii poani miya cuaqui yasijje poquijeꞌyo ca ca quea tai
nee nee, quea nee nee poajeꞌyo tii tii. ¡Jamajjeyamimishi pajeaꞌyocue! 48Cuaqui quijjoꞌyo
ajja tii tii, de —Jesosa poanaje.

49—Ojjaña ecuea epeejji poanija ebaꞌejji quea camaja poaje onaa tecuea cajje. Jamaya
ecuea epeejji quea pame, quea caꞌa pocue jama baꞌa: 50 Jiquio ecua mei seseya, sane
quea pame neeꞌya bobi shicuiajo ihuiꞌyo ajja jayojja jama ecuea epeejji quea pame nee
baꞌeꞌyanijo, pea cuana o jayojja jama baꞌeje quea pame nee peaꞌai. Jamatii sane seseꞌama
poajo, ¿aꞌa quea sese po meeje oꞌoya? Chojja, seseꞌamajo jeajeaꞌaña seya. ¡Jamajjeya mei
sese quea pame jama pocue, sane jama! ¡Pea cuana quea pame nee baꞌe meesahuacue,
ecue sohui jama! ¡Pea cuana nijje quea pame nee jjapeequicue! ¡Quea bei pocue peaꞌai!
—jamaya Jesosaa o shajjaꞌajjajji cuana huohui canaje.

10
Jesosaa esohui huohui canaje ehueijjijo
(Mateo 19.1-12; Noca 16.18)

1 Majoya esohui huohui majje Jesosa Capenaomajo ani poꞌoquequinaje Jodea meshi
yasijje, Jodana cuei ojje miji yasijje. Jomajo quea huiso nee nee o que jjachichaqui
oꞌoyanaje. Jesosaa ojjaña cuana sohuihuohui canaje, ohuaya ojjaña meshi yasijje esohui

huohui majamaja canaje jayojjaya. 2 Paniseo cuana ca ca o que poeyanaje jjadasiaquiya
nisho. Jjashahuabaquinaje jama baꞌa: —Eꞌe pojjaꞌa Jesosa Moisesija etehueꞌyo jayojja
jama pojjeama mimije. Jamajjeya ecuaaya oya tecueaje —poanaje.

Poe majje Jesosa huohuiꞌajja canaje cuaa jama baꞌa: —Esohui huohuijji, ¿aꞌa cuae
ehuanase huei cajji? ¿Yajjajo acuae ehuanase huei cajji soꞌo? ¿Achajja tehuemeya acuae
oe Jodioja etiiquianaa aca poa?

3 Sajaꞌa canaje Jesosaa: —¿Yajja acuae Moisesija esohui etehueꞌyo poani soꞌo?
4—Moisesiya jama tehueme aca poa baꞌa: “Hueiꞌyo majje yahueya ehueijeajji papeni

etehueꞌyo caquia cahua oja huanase que. Majoya cahuoojea cahua” —poanaje Paniseo
cuana.

5—Eꞌe —Jesosa poanaje—, etiiquiana quea mimishi nee neeya jjejojoya Moisesiya huei
meeꞌajja canaje. Quijje nei Moisesiya jamaya tehue ca poa; jamatii Eyacuiñajjiya jama
pojjeama pana coo ca poa. 6 Yahuajo nei nei Eyacuiñajjiya pana coo ca poa yahue,
epona peaꞌai. 7 Huohui ca poa ohuaya: “Jamajjeya yahue cajjabaꞌeshiñaquiahua ojaya
ehuanase nijje ebaꞌejji”. 8 Oya cuana beca; jamatii oe nei jayojja Eyacuiñajjiya oya ba
cani; becanejjijji peaꞌai pojjeama; oe nei jayojjaya. Cuanaya Eyacuiñajjiya oe jayojja aca
poa. 9 ¡Jamajjeya aꞌa oe jeameejji! ¡Aꞌa hueijji nequiaa! ¡Jama tii tii oe nei oe acue! Jamaya
Moisesiya yahuajo nei tehue ca poa peaꞌai —Jesosaa acanaje.

10Majoya o shajjaꞌajjajji cuanaa Jesosa nijje equi yasijje dobiqui majje ojaya esohuijo
huohuiꞌajja canaje. 11 Jamajjeya Jesosaa oya cuana jama acanaje baꞌa: —Eyaya miya
huohuiaña eꞌe jojo nei ehuanase pea dejjaja sii jjima huei ca ajja. Dejja ehuanase hueijji
epo pea epona ehuanaꞌyojji queamimishi nee, epona siijji epo jama. Eyacuiñajjiya oya ba
cani quea mimishi, pea cojjojji. 12Oya jayojja epona ojaya yahue ¡aꞌa huei meejji! Yahue
hueiꞌyo majje pea dejjajo ejjahueaquijji quea mimishi nee poani, yahue siijji epo jama.
Eyacuiñajjiya oya ba cani quea mimishi, pea cojjojji —Jesosaa acanaje.

Eshoꞌiquianajo Eyacuiñajji nijje miminaje Jesosa
(Mateo 19.13-15; Noca 18.15-17)

13 Majoya Jesosa que eshoꞌi nei cuana jjequi canaje cuaa. Huohui canaje: —Jesosa,
¡jiquio eshoꞌi nei sapa napaꞌajja majje Eyacuiñajji nijje mimicue ojaya ejaahuanajji! —
poanaje.

Jesosa shajjaꞌajjajji cuaa ca ca oya cuana tecuea canaje: —¡Aꞌa jja oe Jesosa que jjequi
majajji eshoꞌiquiana! ¡Esohui oe cahuohui cahua! —acanaje.

14Ma ba majje Jesosa quea yeno nee poanaje. Etii cuana tecuea canaje jama baꞌa: —
¡Eshoꞌiquiana e que capoeꞌyahua! ¡Aꞌa quea huesha nequimeejji! Eꞌe, ojjaña eshoꞌiquiana
Eyacuiñajji nijje jjapeequi sa poani. Jamaya ecuea epeejji eshoꞌi jayojja eyaya jaahuana sa
aña peaꞌai. Jamajjeya e que poquijeꞌyo; eya eyajo ojjaña huoojeaꞌyojji poaje. 15 Jamajjeya
eꞌe jojo nei eshoꞌi nei jayojja mi poꞌyajo ca ca enijje ebaꞌeꞌyojji pojjeama quijje eya ojjaña
huoojeaꞌyojji poaje —Jesosa poanaje.

16 Majoya eshoꞌi nei cuana bishami majje, sapa biajje emeꞌ huana majje Jesosa
Eyacuiñajji nijje miminaje jiquio eshoꞌiquiana jaahuanajji.

Edejja shoꞌi pishana quea aquiana huiso
(Mateo 19.16-30; Noca 18.18-30)

17 Majoya Jesosa o shajjaꞌajjajji cuana nijje poqui oꞌoyanaje Jodea meshi yasijje. Oe
dejja o que cuajicuajijebenaje. Ecuiꞌoshajjajo nequi oya Jesosa nijje jama poanaje baꞌa:
—Esohui huohuijji, miya ca ca oe quea pame nee nee. Eya huohuicue ¿achajja a mo
eya poquijeꞌyo eyahuasijje ebaꞌe tiitiiꞌyojji Eyacuiñajji nijje? ¿Ae quea pame amajje
eyahuasijje poqui caꞌyojji? —poanaje.

18O jjabahuejjaquijji Jesosaa huohui canaje: —Eꞌe, miyaya eya anaje jama baꞌa: “Miya
ca ca oe quea pame nee”. Eyacuiñajji ca oe nei quea pame nee. Pea chamaꞌ o jayojja quea
pame nee nee. ¡Jamajjeya eya shajjaꞌajja neineicue! 19 ¡Eyacuiñajji nijje baꞌe tiitiiꞌyo sa po

majje ojaya etehueꞌyo jayojjaya jama oe baꞌecue tii tii! Ojaya esohui ma Moisesiya tehue
ca poa miquea eba jama baꞌa:
“¡Aꞌa pea quecuajji!
¡Aꞌa pea siijji!
¡Aꞌa sii pojji!
¡Aꞌa siajje pojji!
¡Aꞌa onaya dasiajji!
¡Mique chii, miquea enaese peaꞌai oe shajjaꞌajjacue!”
—Jesosa poanaje.

20—Eꞌe, eyaya jamaya aña, jama tii tii eshoꞌyahuaa. ¿Pea acuae yajja po cajji eyajo ebaꞌe
tiitiiꞌyojji? —jiquio dejjaa Jesosa huohuiꞌajja canaje.

21 Jesosaa oya ba neinei canaje, oya quea boti nee nee poanaje. Jamajjeya jama acanaje
baꞌa: —Eꞌe, epeejji, miya quea pame nee nee Eyacuiñajji jayojja po sa pomajje ¡poquicue;
miquea aquiana cuana quiaquicue ejjeshejji sosejje! ¡Majoya ejjeshejji quiaꞌyocue aemaꞌ
cuana huasijje! ¡Majoya poecue enijje epoꞌyojji! Jamajjeya eyajo Eyacuiñajjiya miya
aquiana quea pame nee nee quea huiso nee quia cajeꞌyo quijje.

22 Jesosaja esohui shajjaꞌajja majje ma dejja eshoꞌi pishana quea yeno poanaje; ojaya
aquiana quea huiso nee nee yani jojoya quia sa poꞌyo ajja. Jamajjeya poquiꞌyonaje quea
aquiana yeno jjejojo.

23 Jamajjeya Jesosaa ojjaña bajea majje o shajjaꞌajjajji cuana huohui canaje jama baꞌa:
—Eꞌe, quea mimishiya jjejojoya aquiana quea huiso, meshi quea quemo pojjaꞌa nahue
canijo beca cuana beshahua nei e que poqui ajja quijje, eya eyajo ojjaña huoojeaꞌyojji
poajeꞌyo.

24O shajjaꞌajja majje jjashahuaba neineiquinaje oya cuana. Ojee miminaje.
Jamajjeya Jesosaa jama acanaje baꞌa: —Ecuea epeejji cuana, eyaya eꞌe jojo nei

huohuiaña jama peaꞌai baꞌa: 25 Ahuoja quii huejjajje ino jeanobiaña jama ¿aꞌa mapichi
jeanobia cajji ahuoja quii huejjajje? Cho. Quea camaja coma. Jiquio ecua mapichi ahuoja
quii huejjajje jeanobia cajji jojjemo dejja quea aquiana huiso nee nee dobiquiꞌyome
eyahuasijje.

26 —¡De! Jamajjeya ¿aꞌya shai eyahuasijje dobiqui mee cajeꞌyo Eyacuiñajjiya? —oya
cuana ojee mimimiminaje.

27 Cojja ba neinei canaje Jesosaa. Huohui ca oꞌoyanaje: —Dejjaa jama amee ajja tii.
Eyacuiñajjiya oe nei ojjaña acani. (Eyahuasijje dobi meequi cani joya quea aquiana huiso
nee peaꞌai) —Jesosaa acanaje.

28 Jamajjeya Peno jjashahuabaquinaje ma dejja quea aquiana huiso nee nee jeanaꞌyo
sa po ajjajo. Huohuiꞌajja canaje: —Jesosa, ecuaaya ojjaña aquiana jeanaꞌyonaje minijje
epoquiꞌyojji. Jamajjeya ¿aꞌa cuee ecuana eyahuasijje poquijeꞌyo? ¿Ae acuae ecuana
quiaje soꞌo, de? —acanaje Penohua.

29 —Eꞌe jojo nei beca cuaa ecuea esohui jama asa poanijo aquiana cuana jiña cani.
Ojaya equi, oja huapa pojjeama, oja chii, oja nae pojjaꞌa, oja bacua cuana pojjaꞌa jiña cani
enijje jjapee neineiquiꞌyohua, ecuea esohui quea pamenee quea huesha huohuiya peaꞌai.
30 Jamajjeya eꞌe jojo nei Eyacuiñajjiya oya cuana quea huiso nee nee o jayojja quia cajeꞌyo
equi, huapa pojjeama jayojja, echii mese jayojja cuana, enaese jayojja cuana, ebacua
cuana jayojja jama peaꞌai. Mimishi cuaa ca ca oya cuana napa caje peaꞌai. Jamatii quijje
oya cuana quea bihui nee nee baꞌe tiitii mee cajeꞌyo peaꞌai eyajo onijje. 31 Jamatii beca
cuana jjeya ona huoojeajji poani eyajo ona huoojeaꞌyojji pojjeama poajeꞌyo. Joya jjeya
ona huoojeajji pojjeama ca ca eyajo ona huoojeajji nei nei poajeꞌyo e jayojja —Jesosaa
Peno acanaje.

—Quijje eya manojeꞌyo —Jesosa po oꞌoyanaje
(Mateo 20.17-19; Noca 18.31-34)

32Majoya Jenosanena huasijje poqui oꞌoyanaje. Jesosa ehui dojojji poquinaje. O sha-
jjaꞌajjajji cuana, pea cuana o quishishijji poquiani peaꞌai quea mete jjashahuabaquinaje

jama baꞌa: —Jenosanena huasijje poquiyajo, ¿yajja Jesosa acaje Jodio etii cuaa? ¡Quecua
ca chanaꞌ, de!

Jamajjeya Jesosaa o shajjaꞌajjajji cuana dojo canaje ejiojji sahua huasijje esohui
huohuijji. Jama poanaje baꞌa: 33 —¡Shajjaꞌajja neineicue mo! Eya jiquio ojjañaja Edoe
Mese. Eseya Jenosanena huasijje poquije. Jomajo mo Jodio etii cuana iña meesahuaje
equecua meeꞌyojji. Eꞌe, Moisesija etehueꞌyo huohuijji, Eyacuiñajji nijje emimijji etii
cuana peaꞌaiya eya iñamee caje. Taaa neineije cuana: “¡Oya quecuajeacue!” poaje. Jodio
pojjeama cuana huasijje mo huoojea caje equecua meeꞌyojji. 34 Ejo soa neineije cuana;
cuia cajeꞌyo mo cuaa huaca jee ejeapashajjajjaa; acui ecueataꞌapeejo me cacajea majje
mo baꞌehuanasohuajea cajeꞌyo cuaa emanoꞌyojji. Jamatii mo beca cahuime po majje
Eyacuiñajjiya shequi mee cajeꞌyo —Jesosaa huohui canaje.

Semeneoja bacua ejja Jesosa nijje miminaje o pejjejo enequi meeꞌyojji eyajo
(Mateo 20.20-28)

35 Majoya Semeneoja bacua ejja Jacobo, Huani peaꞌai Jesosa que poeyanaje. Jama
poanaje baꞌa: —Esohui huohuijji Jesosa, ¡che ecuanaja esohui mi nijje jama acue
ecuanajo! —poanaje.

36 Jesosa onijje jama poanaje baꞌa: —Ecuea epeejji cuana, ¿ae sa poani miquianaya?
37 —Jesosa, ecuana mi pejjejo canequiꞌyahua quijje miya ojjaña huoojeaꞌyojji quea

caꞌa nee nee poaje. Oe shani mijijje, pea ebianei mijijje canequiꞌyahua minijje ona
huoojeaꞌyojji epojji. ¡Jamaya oe acue! —poanaje Jacobo.

38 —Chojja, miquianajaya ba jjima eya quea nee nee po mee cajeꞌyo cuaa. ¿Aꞌa
miquiana e jayojja quea nee nee po majje quea caꞌa poajeꞌyo? Eya quecua cajeꞌyo peaꞌai
cuaa. Enijje jjapee neineiquianijo miquianaya quecua cajeꞌyo peaꞌai pojjaꞌa cuaa. ¿Aꞌa
jamatii miquianaya quea caꞌa poajeꞌyo? —Jesosa poanaje.

39 —Eꞌe —sajaꞌa canaje Jacobo, Huani peaꞌaiya—. Quea caꞌa poaje mi jayojja, jamatii
quea nee nee po mee cajeꞌyo, jamatii quecua cajeꞌyo cuaa.

—Eꞌe —Jesosa poanaje—, jamajjeya eꞌe jojo nei miquiana e jayojja quea nee nee pomee
cajeꞌyo cuaa; e jayojja quea caꞌa nee nee poajeꞌyo onaa mano mee caꞌyajje. 40 Jamatii e
ebianei mijijje, e shani mijijje peaꞌai eyajo eyaya miquianaya enequi meeꞌyojji pojjeama,
enijje onahuoojeaꞌyojji poaje. Chojja, ecue Chii eyajo aniya yahuajo nei pea cuana babaca
ca poa. Ohuaye nei nequiamee cajeꞌyo e ebianeimijijje, e shanimijijje peaꞌai eyajo quijje,
eya ojjaña huoojeaꞌyojji poaje —Jesosa poanaje.

41 Jesosa pejjejo nequi sa peaꞌai poanijo onijje ona huoojeaꞌyojji epojji, Jacobo, Huani
nijje peaꞌai quea quene poanaje pea shajjaꞌajjajji cuana, ome mijijje peaꞌai. 42 Jamajoya
aje oe Jesosaa oya cuana iyaa canaje. Huohui canaje: —¡Aꞌa onijje quea quene pojji!
Miquianajaya eba dejja cuana, Eyacuiñajjija epeejji pojjeama. Onajaya emeshi mese
cuana, ona huoojeajji cuana peaꞌaiya pea cuana huoojea neinei cani; quea tecue nee nee
poani, quea mase. 43 ¡Aꞌa jamaya pojji miquianaya, ecuea epeejji cuana! ¡E jayojjaya po
sa poanijo pea cuana baꞌe meesahuacue! ¡Jaahuanacue peaꞌai! 44 Joya ona huoojeaꞌyojji
po sa poani ca ca echacojji sosemaꞌ jayojja capoahua. 45 Eꞌe, ¡e jayojja jama pocue!
Eya ojjañaja Emeshi Mese nei. Jamatii eya ca ca iña ojjañaja Edoe Mese eyajo ani
poeyanaje ojjaña baꞌe meesahuaa; ojjañaja eya ebaꞌe meesahuajji pojjeama. Ojjañaja
mimishi sosequiaꞌyojji mo manojeꞌyo, ojjaña cuaqui yasijje epoquiꞌyo poaje jjejojoya —
Jesosa poanaje.

Batimeo, Timoteoja bacua quea cojja jaꞌa po mee caꞌyonaje
(Mateo 20.29-34; Noca 18.35-43)

46 Jenosanenahuasijje poquije Jesosa o shajjaꞌajjajji cuananijje dobiquinananaje Jenico
huasijje. Majoya quijje pishana poqui oꞌoyanaje ejiojjijje. Quea huiso nee nee poquinaje
onijje cuana. Batimeohua, Timoteoja bacua ejjaa ejiojji sahuajje eꞌanioqueaniya shajjaꞌa-
jja canaje Jesosa poeje. Oya cojjamaꞌ. 47 Jamajjeya taaa neineinaje jama baꞌa: —Jesosa,
miya emeshi mese Dabija osecua, ¡ejo jjashahuabaquicue quea yeno! —taaanaje.

48—¡Aꞌa oe taaa majajji! ¡Esohui oe caꞌacue! —acanaje cuaa.
Jamatii taaa neineinaje cojjamaꞌ: —Jesosa, miya Eyacuiñajjija esohui jayojja jama

poeyanaje, emeshi mese Dabija osecua. ¡Ejo jjashahuabaquicue!
49 Jamajjeya o shajjaꞌajja majje Jesosa nequiñaquinaje. Cojjamaꞌ iyaa mee canaje: —

¡Oya cojjamaꞌ iyaacue! —poanaje.
Jamajjeya cojjamaꞌ iyaa canaje cuaa: —¡Cojjamaꞌ, poecuajicue oe! Jesosaa miya iyaa

cani. ¡Quea bihui nee oe pocue! —poanaje.
50 Jamajjeya Batimeo nequisohuamajje daqui nei jea canananaje, Jesosa que poquicua-

jinaje. 51 Poeyajo Jesosaa oya huohuiꞌajja canaje: —¿Aꞌya soꞌo, Batimeo? ¿Ae sa poani
miya?

—Esohui huohuijji, ¡miyaya iña jjacojjabapojjaqui meeꞌyocue, ecuea ecojja quea jaꞌa
epoꞌyojji! —poanaje Batimeo.

52 —Eꞌe, Batimeo —Jesosa poanaje—, miyaya eꞌe jojo nei ejo jjashahuabaquinaje
eyaya miya jjacojjajaꞌaqui meejeꞌyo. Jamajjeya ¡quea bihui nee pocue! Jjeyahua nei
Eyacuiñajjiya miya quea cojja jaꞌa po mee cajeꞌyo —Jesosa poanaje.

Jjeya nei oya jjacojjabapojjaquiꞌyonaje. Jesosajo quea bihui nee nee poanaje jjacojja-
jaꞌaqui mee caꞌyajje. Jamajjeya Jesosa nijje poquiꞌyonaje, Batimeo.

11
Jesosa Jenosanena huasijje poquinaje
(Mateo 21.1-11; Huani 12.12-19)

1Majoya Jesosa Jenosanena huasijje poquije pea cuiñajjijo nequiñaquinaje Mepajejo,
ma Betania pejjejo, acui yiyejo, Onimo eyiyo pejjejo. Nequiñaqui majje o shajjaꞌajjajji
becanejjijji peaꞌai huoojea canaje Jesosaa jama baꞌa: 2—¡Poquicue miya Mepaje yasijje!
¡Dobiqui majje miyaya mapichi sisija bacua eshoꞌi ai ejeyo nequia nequi bañaquicue!
Dejjaja o daasa biajje yahuajo eꞌanijji ajjima poa. ¡Bamajje pichocue; yecue e que! 3Onaa:
“¿Apiojji miyaya mapichi sisija bacua pichoaña soꞌo?” acajje: “Ecuanaja Emeshi Mese sa
poani. Ohuaya huacuaya huoojea caje oꞌoya jiquiacua” sajaꞌame acue. Jamajje: “Eꞌe,
ocuae dojoꞌajja joya mapichija bacua” acaje dejjaa Mepajejo baꞌeya —Jesosa poanaje.

4 Jamajjeya oya cuana Jesosa shajjaꞌajjajji poquinaje Mepaje yasijje. Mapichi sisija
bacua ejeyo nequia nequi ba cañaquinaje equi secue pejjejo. Ohuaya picho canaje. 5 Pea
cuana jomajo nequi jama poanaje baꞌa: —¿Ae poani miya? ¿Apiojji mapichija bacua
pichoaña soꞌo?

6 Jamajje Jesosa shajjaꞌajjajji cuaa sajaꞌa canaje: —Ecuea Emeshi Mese sa poani.
—Eꞌe, ocuae dojoꞌajja joya mapichija bacua —acanaje Mepajejo baꞌe dejjaa.
7 Jamajjeya mapichi sisija bacua dojo canaje Jesosa que. Onajaya daqui ao cuana

mapichi sisija edaasa biajje iya canaje Jesosa anisohuaquijji. Jesosa anisohuaquinaje
ma mapichi eshoꞌi aija daasa biajje. Anioquenaje. Ejiojjijje poquinaje. 8 Ojjaña
cuana ejjachichaqui nequica cuaa ojaya daqui ao cuana ejiojjijo jeapiihui canaje Jesosa
jjayejjequijji. Pea cuaa acui iña jajasejja canaje. Huana yiyoyiyo canaje ejiojjijo peaꞌai
quea huiso nee neeya. Jamaya yahuajo Jodio cuaa emeshi mese jaꞌajjequi canaje, cuiñajji
yasijje poeyajo. 9Ojjaña ehui dojojji poquiani, Jesosa quiquishijji peaꞌai taaa capoquinaje
quea bihui nee nee: —¡Mi poeyajo ecuana quea bihui nee! Quea pame nee nee miya,
Jesosa. ¡Eyacuiñajji eyajo aniya miya cajaahuana cahua! 10 Eꞌe Jesosa, emeshi mese Dabi
yahuajo baꞌe miquea etiiquiana. Miya ojjañaja Emeshi Mese nei poeyanaje. ¡Eyacuiñajji
mi jaahuanajji cabihuia cahua ojjañaa! —taaame poa quea bihui nee nee jjejojo.

11Majoya Jesosa Jenosanena huasijje dobiquinaje ojjaña cuana nijje. Eyacuiñajjija equi
yasijje poquinaje. Dobiqui majje ohuaya bajea canaje ojjaña. Majoya siniajo oya Betania
huasijje poquinaje cahuiya; ome miji pea beca, 12 huisome o shajjaꞌajjajji poani nijje
poquinaje.

Acui etona jjajja jayojja iquena bajjani sajjai mee caꞌyonaje Jesosaa
(Mateo 21.18-19)

12 Mecajjeahua oya cuana Betaniajo ani Jenosanena huasijje poe oꞌoyaje quea shoe
poanaje Jesosa. 13 Ba canaje ejiojji sahuajo nequi acui etona jjajja jayojja. Acuijjajja
baꞌajjaqui canaje. Chamaꞌ poanaje ejjajja. Eña oo pana nequiꞌyo, acuijjajja she
pojjeama jiquio baꞌijo. 14 Jamajjeya Jesosaa huohui canaje: —¡Jamajje jamatii jjajjamaꞌ
tii capoꞌyahua acui! Jamajjeya onajaya ejjajja eꞌijjiajji pojjeama tii.

Jesosa shajjaꞌajjajji cuaa Jesosaja emimi shajjaꞌajja canaje peaꞌai. Jesosaa jama acanaje
ojjaña jjabahuejjaqui meejji jama baꞌa: Jiquio acui jjajjamaꞌ jojoya Jesosaa tecuea canaje
jayojja jama Eyacuiñajjiya Jodio cuana tecuea cajeꞌyo jjashajjaꞌajjaqui ajja jojoya.

Aquiana quiajji poani Eyacuiñajjija equijo nequi cuana huoojeacuayajea canaje Jesosaa
(Mateo 21.12-17; Noca 19.45-48; Huani 2.13-22)

15 Majoya Jenosanena huasijje poe oꞌoya majje Jesosa ojaya epeejji cuana nijje Ey-
acuiñajjija equi yasijje poqui oꞌoyanaje. Dobiquinaje. Ba cañaquinaje quea huiso enequi,
Eyacuiñajji nijje mimiani pojjeama. Chojja. Aquiana quia cani cuaa. Jamajjeya Jesosaa
aquiana quiajji poani Eyacuiñajjija equijo nequi cuana huoojeacuayajea canaje; aquiana
jjeshe poequi peaꞌai huoojeacuayajea canaje. Aquiana cuana huojjojeajea canaje; bejjo,
pea bejjo sosejje quia cani cuanaja bejjo nequijji cuana jeapajjajea canaje; huiaꞌ quiajji
peaꞌaija huiaꞌ nequijji cuana jeabichajea canaje. 16 Ojjaña joya aquiana abojji huohui
canaje: —¡Aꞌa jja oe aquiana yedobiajji jiquiacua! Eyacuiñajjija equi pejjejo ojjaña
jjachichaquiani esohui shajjaꞌajjaa —tecueame acanaje.

17 Jomajo Jesosaa jama acanaje peaꞌai baꞌa: —¡Aꞌa Eyacuiñajjija equijo aquiana quiajji!
Eyacuiñajjija esohui jama poani baꞌa: “Ecuea equi ojjaña cuana ojjaña meshijo baꞌe
Eyacuiñajji nijje emimijji equi”. Miquianaaya ca ca siipojji nequijji jayojja amee aña
Eyacuiñajjija equi.

18 Ma shajjaꞌajja majje Eyacuiñajji nijje emimijji etii cuana, Moisesija etehueꞌyo
huohuijji poani peaꞌai Jesosa nijje quea quene poanaje; oya Eyacuiñajjija huoojeaꞌyo
pojjeama posojo o quecua sa acanaje. Jamatii Jesosa iña jjima poa, quea meteya jjejojo.
Quea huiso cuana Jesosaja esohuijo quea bihui nee nee poanaje. Jamajjeya Jesosa ojjañaja
quea nahue nee nee poanaje equecuaꞌyojji.

19 Quijje siniajo Jesosa o shajjaꞌajjajji cuana nijje Jenosanenajo ani poqui oꞌoyanaje
Betania huasijje cahuiya.

Acui etona jjajja jayojja esajjaiꞌyo ba canaje
(Mateo 21.20-22)

20Mecajjeahua nei Jenosanena huasijje poe oꞌoyanaje. Jesosa shajjaꞌajjajji poani cuaa
ba canaje acui esajjaiꞌyo, ma Jesosaa tecuea canaje acui. 21 Ba majje Penohua niñeba
caꞌyonaje. Jama poanaje baꞌa: —¡Esohui huohuijji Jesosa, bacue! ¡Miya tecueajje jjeya
nei sajjaiꞌyonaje acui!

22—Eꞌe —Jesosa poanaje—. ¡Miya Eyacuiñajjijo quea jaꞌa nee jjashahuabaquicue! Aꞌa
jjashahuabaquijji jama baꞌa: “Eꞌe pojjaꞌa Eyacuiñajjija eya shajjaꞌajja jjima”. 23-24 Chojja,
jjashahuabaquicue jama baꞌa: “Eyacuiñajjiya eꞌe jojo nei nei ecuea ehuohui onijje
jama acajeꞌyo”. Jamaya miya jjashahuabaquiajo Eyacuiñajjiya miya sajaꞌa cajeꞌyo. Eꞌe,
Eyacuiñajjiya miya e jayojja jama ameesahua cajeꞌyo peaꞌai ma dejjaa ajjima acani —
Jesosa poanaje—. 25Cuanayamiya Eyacuiñajji nijjemimianijo jiquiajja jjashahuabaquime
pocue baꞌa: “Onaya enijjemimijajinaje quea tai. Jamatii eya ojayamimishijo queneꞌama”
jamaya pocue —Jesosa poanaje —. Jamaya jjashahuabaquianijo Eyacuiñajji miquea
mimishijo queneꞌama poaje peaꞌai. 26 Pea nijje quea quene tii tii poanijo ca ca
Eyacuiñajjija eseja Chiija miquea mimishi ecuijeaꞌyojji pojjeama —Jesosa poanaje.

Eyacuiñajji Jesosa huoojeaꞌyojji poa
(Mateo 21.23-27; Noca 20.1-8)

27Majoya oya cuana Jenosanena huasijje poe oꞌoya majje Eyacuiñajjija equi yasijje do-

biqui oꞌoyanaje. Jesosaa esohui huohui canijo Jodio etii cuana, Eyacuiñajji nijje emimijji
etii cuana, Moisesija etehueꞌyo huohuijji cuana peaꞌai o que poeyanaje. 28 Jesosa ojaya
ba jjimajo huohuiꞌajja canaje: —¿Aya miya huoojea canaje jiquiacua? ¿Apiojji acuaeya
esohui huohuiaña soꞌo? ¿Apiojji acuaeya aquiana quiajji poani huoojeacuayajeanaje oma
mecajje? —onijje mimijajinaje.

29 Jesosaa oya cuana acanaje: —Eꞌe, eyaya miya ebionei huohuiꞌajjaje. 30 ¿Aya Huani
huoojea canaje enajje ona besa meeya? ¿Aꞌa Eyacuiñajjiya? ¿Aꞌa dejja cuaa pojjaꞌa?
¡Huohuicue mo! Eyaya majoya huohuije e huoojeaꞌyojji epo.

31-32 Shajjaꞌajja majje Jodio cuana ojee mimimiminaje: —¿Yajja sajaꞌame yajji esejaya?
Quea mete ojjaña dejja cuanajo. Ojjañaa ba cani Huani Eyacuiñajjiya huoojea canaje
esohui huohuiya. Jamajjeya: “Dejja cuaa Huani huoojea canaje” eseya aje se cuia
ca chanaꞌ. “Eyacuiñajjiya Huani huoojea canaje” eseya aje se oe jama acaje baꞌa:
“Jamajjeya ¿apiojji miyaya Huani shajjaꞌajja jjima aña?” Jesosaa acaje —jamaya Jodio
cuana miminage.

33 Jamajjeya jjashahuabaqui majje Jesosa huohui canaje Jodio cuaa: —Cuaꞌa, de.
Ecuanaja ba jjima Huani huoojeaꞌyojji epo —anisho canaje.

—Jamajjeya ecuea miya ehuohuijji pojjeama e huoojeaꞌyojji epo —Jesosaa acanaje ma
Jodio etii cuana.

12
Esohui ejjashahuabaquijji echacojji taijo
(Mateo 21.33-46; Noca 20.9-19)

1 Jesosaa ma Jodio etii cuana jama acanaje peaꞌai baꞌa: —¡Jiquio shajjaꞌajjacue esohui
ejjashahuabaquijji! Jama poanaje baꞌa: Oe dejjaa emeshi meseya que quea quemo nee
neejo bana canaje jjonojjajja oo pana, uva. Que peeyi canaje meija peeyi. Majoya que
yiyesamajo mei cueehue iñaca canaje jjonojjajja na quishipashajji. Majoya mei iyasohua
aoꞌao majje peehuana canaje. Iya canaje que jaahuanajji, quea huesha nee ojaya ebajji.
Pea echacojji cuana iyaa canaje. Huohui canaje eque meseya: “¡Ecuea que jaahuanacue!
Jaahuana sosejje quiajeꞌyo oya jjonojjajja quea huiso nee” poanaje. Majoya eque mese
quea huesha poquinaje. 2 Quijje jjonojjajja jahuajo, eque meseya o chacojji huoojea
canaje que jaahuanajji que jjonojjajja jjequiya. Que jaahuanajji bañaqui majje huohui
canaje jama baꞌa: “¡Che mo jjonojjajja joya eque meseja pa cadojoꞌyahua, de!” poanaje.

3 —Que jaahuanajji cuaa quea mimishi jjejojo, jjonojjajja, uva quiaꞌyo jjima acanaje,
joya eque meseja iyatepe mee. Jamajjeya o chacosahuajji poani iña canaje, cuia canaje.
Huoojea caꞌyonaje jamatii, emejjee tii. 4 Eque meseya pea huoojea ca oꞌoyanaje o cha-
cosahuajji. Jamatii yahuajo jama acanaje que jaahuanajji cuaa. Sapa cuiahuejjajeaꞌajja
canaje, quea mimishi acanaje peaꞌai. 5 Quijje eque meseya pea huoojea, pea huoojea
aꞌajja canaje. Jamatii que jaahuanajjiya jjonojjajja quia sa poꞌyo ajjaa jjejojo oya cuana iña
canaje, cuiajea canaje, pea quecua canaje, pea sapa jajahuejjajea canaje meiya. 6 Quijje
yejje nei oja bacua ejja oe nei huoojea canaje que jaahuanajji baa: “¡Eꞌe, oya cuanaa ecue
bacua ejja shajjaꞌajja caje!” poanaje eque mese.

7—Cho, oja bacua ejja poeje ba majje jama poanaje baꞌa: “Joya eque meseja bacua ejja
poeje. Jjonojjajja yiye quijje ojaya poaje, ejeajji manoꞌyajo. ¡Cuaꞌa, ejjaquecuajeaqui oe!
Jamajjeya que esejaya poajeꞌyo, de” poanaje que jaahuanajji cuana.

8—Jamajjeya aje oe ebacua ejja iña canaje, quecuajeaꞌyo majje jeajeaqui canaje quea
huesha neemaque jaahuanajjimimishi cuaa; equemese botiꞌama acanaje cuaa. Mahuiso
esohui —Jesosa poanaje—. 9 Jamajjeya joya eque meseya poe oꞌoya majje ¿yajja acajeꞌyo
acuae jiquio que jaahuanajji quea mimishi cuana? Oya quea quene nee poajeꞌyo. Ma que
jaahuanajji cuana quecuajea cajeꞌyo, de. Que quia cajeꞌyo pea cuana —Jesosaa acanaje.

10 —Eꞌe —Jesosa poanaje peaꞌai—, ¿aꞌa miquea eba Eyacuiñajjija esohui etehueꞌyo
yahuajo nei? Jama ejo poa baꞌa:

“Oe equi yamajjana equi iyajji cajaa aca poa cuaa. Jamatii Eyacuiñajjiya ma eyamajjana

equi yamajjana quea caꞌa nee nequi mee ca poa.
11 Jamajoya ojjaña ojaya epeejji cuanaa Eyacuiñajji bihuia cani”.
Jamaya yahuajo nei aca poa ejo; eya ma eyamajjana equi iyajji jayojja jama quea caꞌa nee
nee nequi —Jesosaa acanaje.

12 Jesosaja esohui shajjaꞌajja majje Jodio cuana quea quene nee poanaje: —¡De!
Ecuanajo oya mimiani, equi yamajjanajo pojjeama. Eseya que jaahuanajji quea mimishi
jama peaꞌai ohuaya acani —poanaje Jodio cuana.

Jamajjeya Jesosa iña sa acanaje ejeanobiajeajji. Jamatii iña jjima; quea mete poanaje.
Ojjaña dejja echichaꞌyo nequicaꞌyo cuaa Jesosa Eyacuiñajjija esohui huohuijji nei nei ba
cani. Ojjaña cuanaja quea nahue nee nee Jesosa eꞌiñajji. Jamajjeya Jodio etii cuanaja
Jesosa iña jjima, poquinaje.

Bejjo oe pojji quia cajji baꞌe sosejje emeshi mese yasijje
(Mateo 2.15-22; Noca 20.20-26)

13 Eꞌe, Jesosa mimije shajjaꞌajja majje Jodio edejja tii cuana quea quene nee poanaje.
Jamajjeya Paniseo cuana, pea cuana Enodeja ehuohuiꞌyo quea boti nee poanaje peaꞌai
huoojea canaje Jesosa que. Jama huohuime acanaje baꞌa: —¡Poquicue Jesosa dasiaa!
¡Esohui quea camaja nee huohuiꞌajjaquicue, ojaya yajja sajaꞌame yaꞌyojji! Jamajje
Moisesija etehueꞌyo jayojja jama mi sajaꞌa cajo jeanobiajeajeꞌyo ecuaaya —poanaje Jodio
etii cuana.

14 Jamajjeya Paniseo cuana poquinaje Enodeja epeejji cuana nijje Jesosa baa. Ba majje
huohuiꞌajja nisho canaje jama baꞌa: —Esohui huohuijji, miyaya eꞌe jojo nei huohuiaña
Eyacuiñajjija ejjashahuabaquijji. Miya edejja tii cuanajo jjashahuabaqui ajja, emeshi
mese cuanajo peaꞌai meteꞌama. Jamajjeya quea jaꞌa nee huohuiaña. Jamajje mo che
huohuicue: ¿Aꞌa bejjo quia cajji Shomano meshi mese Sesa bajjani yasijje? ¿Aꞌa cuaeya
seya sosequiaje soꞌo Sesaja meshijo baꞌe sosejje; equiajji pojjeama pojjaꞌa esejaya? —
acanaje cuaa.

15 Ma Jodio cuanaja ejjashahuabaquijji quea jaꞌa pojjeama Jesosaja eba poanaje.
Jamajjeya: —¡Miquiana ca mi ca oe e dasiajji nisho cuana, epeejji nisho quea tai nee
nee! ¿Apiojji eya dasia sa aña? ¡Jamatii oe bejjo esodojjo jjequicue ecuea ebajji! —Jesosa
poanaje.

16 Jjequi canaje cuaa. Esodojjo ba majje Jesosaa huohuiꞌajja canaje: —¿Ae ecajjaꞌyo
jiquio? ¿Ae bajjani etehueꞌyo?

—Emeshi mese ecajjaꞌyo, Sesa —poanaje—. Ojaya bajjani etehueꞌyo yani peaꞌai.
17—Eꞌe—poanaje Jesosa—. ¡Jamajjeya Sesaja bejjo quiaquicue ohua sa cajo! ¡Eyacuiña-

jji aꞌa pajeaꞌyojji; oya bihuiacue, shajjaꞌajjacue peaꞌai!
Jesosa shajjaꞌajja majje ojjaña cuana quea mete nee poanaje: —Quea jjashahuabaqui

jaꞌa nee nee oya Jesosa. Jjadasia meequi ajja —poanaje.
Jamajjeya Jodio etii cuana poquinaje, Jesosa jea canaꞌyonaje.
¿Aꞌa eꞌe jojo nei manoꞌyo majje eshe oꞌoya quijje poajeꞌyo?
(Mateo 22.23-33; Noca 20.27-40)

18Ma pojjajo tii beca Sanoseo cuana poeyanaje Jesosa baa. Sanoseo cuana aje oe jama
poani baꞌa: —Manoꞌyo majje jama tii tii eshequi oꞌoyajji pojjeama quijje.

Jesosa ca ca jama po ajja. Jamajjeya Jesosa dasia sa acanajejo jama anisho canaje baꞌa:
19—Esohui huohuijji, Moisesiya jama tehue ca poa yahuajo nei nei baꞌa: “Dejja ejjahua-
naqui bacuamaꞌ manoꞌyajo, oja chahuaa ehuanase equijjojea ani cahuana caꞌyahua oja
oꞌija bacua jea jayojja jama epojji”. ¿Aꞌa eꞌe? 20 Jamajjeya jama poso baꞌa: Quea huiso
edoe mese, me oejje pea beca, nequinaje. Edoe mese ebionei jjahuanaquinaje eponajo.
Manoꞌyonaje bacuamaꞌ tii. 21 Oja chahuaa ehuanase equijjojea ani huana caꞌyonaje,
bacuamaꞌ tii ani. Oya jayojja manoꞌyonaje bacuamaꞌ tii. Jamajjeya peaa echahua meseya
huana ca oꞌoyanaje. Manoꞌyonaje bacuamaꞌ peaꞌai. 22 Jamaya ojjaña edoe mese cuana
manojeyoꞌyonaje bacuamaꞌ tii. Quijje ehuanase peaꞌai manoꞌyonaje. 23 Jamajjeya eshe

oꞌoya po majje eyajo, ¿ajea ehuanase epona poaje, ache edoe meseja? Ojjaña echahua
mese jjahueaꞌajjaꞌyo epo —Sanoseo cuaa acanaje Jesosa dasiajji nisho.

24 Jesosaa jama acanaje baꞌa: —Chojja. Jamaya pojjeama. Miquea ba jjima Eyacuiñajjija
esohui; oya quea caꞌa nee nee miquea ba jjima peaꞌai. 25 Eꞌe, shequi oꞌoya majje
jjahuanaquiꞌyo ajja. Esohuidojojji eyajo ani jama poaje. 26 Eꞌe, yahuajo nei nei
Eyacuiñajjiya Moisesi tehue mee ca poa miquea ebajji eꞌe jojo nei emanoꞌyo cuana eshe
nequije oꞌoya eyajo. Eꞌe, Moisesi acui quepe jijiqui pejjejo nequi, Eyacuiñajjiya oya
huohui ca poa jama baꞌa: “Eya ca ca iña Amajama jaahuanajji, Isaaca, Jacobo peaꞌai
jaahuanajji”. Jamaya yahuajo nei nei Eyacuiñajjiya aca poa. 27 ¿Aꞌa Eyacuiñajjiya
emanoꞌyo cuana meshijo emojeaꞌyojaa jaahuana cani? Cho. Ojaya epeejji cuana eshe
nequi, manoꞌyo majje poquiꞌyo cuana peaꞌai jaahuana cani Eyacuiñajjiya, eshe oꞌoya
epoꞌyo edojjoshahua jiquio ese mimianinaje. Jamajjeya eꞌe jojo nei emanoꞌyo cuana
shequije oꞌoya, de. Miquianaya ca mi ca oe quea quehua jjashahuabaquiani —Jesosaa
Sanoseo cuana acanaje.

¡Eyacuiñajji quea jea nee acue mi pejjejo nequi cuana peaꞌai!
(Mateo 22.34-40; Noca 10.25-28)

28 Moisesija etehueꞌyo huohuijji jomajo nequi Jesosa shajjaꞌajja canaje quea
jjashahuabaqui jaꞌa nee; Sanoseo cuana jjadasiameequi ajja. Jamajjeya Jesosahuohuiꞌajja
canaje jama baꞌa: —Esohui huohuijji, yahuajo Moisesiya tehue ca poa Eyacuiñajjija
esohui. ¿Ache esohui quea pame nee nee eꞌajji?

29 Jesosaa oya acanaje: —Eꞌe, jiquio esohui quea pame nee jayojja jama acue baꞌa:
“¡Isaeni cuana shajjaꞌajjacue! Eyacuiñajji ca ca oe Emeshi Mese nei. Oya oe nei enequi

tii. Pea chamaꞌ Eyacuiñajji. 30 Jamajjeya ¡Eyacuiñajji miquianajaya Emeshi Mese
quea jea nee nee acue! ¡Eꞌe, miquea huapa pojjeama cuana quea jea nee acue!
¡Quea jea nee neeya oe acue Eyacuiñajji! ¡Jamajje ojo jjashahuaba tiitiiquicue!
¡Oya shajjaꞌajja tiitiicue! ¡Ojaya epeejji quea jaꞌa nee nee acue peaꞌai!”

31 Jiquio esohui quea pame nee. Pea oya jayojja quea pame nee jama baꞌa:
“¡Miquea huapa pojjeama jama quea jea neeya oe acue! ¡Ojjaña pea cuana quea jea nee

nee acue peaꞌai!”
Jamaya quea pame nee nee eꞌajji —Jesosa poanaje—. Pea chamaꞌ esohui jiquio jayojja
quea pame nee nee.

32 Jesosaja esohui shajjaꞌajjamajjeyaMoisesija etehueꞌyo huohuijji onijje jama poanaje
baꞌa: —Esohui huohuijji Jesosa, miquea esohui eꞌe jojo nei. Eꞌe jojo nei Eyacuiñajji Emeshi
Mese nei. Oya oe nei enequi tii, pea chamaꞌ Eyacuiñajji. 33 Jamajjeya Eyacuiñajji Emeshi
Mese nei quea jea nee nee caꞌa cahua, ojo cajjashahuaba tiitiiquiahua, cashajjaꞌajja tiitii
cahua, ojaya epeejji quea jaꞌa nee nee capoahua peaꞌai ojjaña. Oya jayojja pea cuana
quea jea nee nee caꞌa cahua. Jamaya poanijo quea pame nee nee poani. Jodio etiiquiana
cuana jayojja jama po majje ca ca quea pame pishana poani. Eꞌe, etiiquiana cuaa ca ca
huo cuana, pea aquiana peaꞌai mei eꞌiyaꞌyo biajje dahua caninaje Eyacuiñajji quea bei po
meejji mimishijo —poanaje Moisesija etehueꞌyo huohuijji.

34 Ojaya esohui quea jaꞌa nee shajjaꞌajja majje Jesosaa oya huohui canaje jama baꞌa:
—Eꞌe, miya beshahua nei Eyacuiñajji sa neinei poani miquea Emeshi Mese nei epojji —
acanaje.

Jesosa quea jjashahuabaqui jaꞌa nee neejo jjadasiameequi ajja bamajje ojjaña Jodio etii
cuana queamete poanaje. Esohui quea camaja, yajja sohui esajaꞌameyajjijojo huohuiꞌajja
pajea canaje o dasiajji nisho.

Jesosa Eyacuiñajjija huoojeaꞌyo ojjaña jaahuanajji Quito
(Mateo 22.41-46; Noca 20.41-44)

35 Jamajjeya ojjaña cuana ejjachichaqui nequi huohuiꞌajja canaje Jesosaa: —¿Yajja
poani miquianaya Eyacuiñajjija huoojeaꞌyo ojjaña jaahuanajji Quitojo? ¿Ache eti-
iquianaja osecua oya, ajea bacua? ¿Yajjajje acuae Moisesija etehueꞌyo huohuijji cuaa

huohui cani? Jama baꞌa: “Quito emeshi mese Dabija osecua, ma yahuajo baꞌya poaja”
acani cuaa —Jesosa poanaje—. 36 Yahuajo nei Edojjoshahua Pameya emeshi mese Dabi
tehue mee ca poa jama baꞌa:
“Eyacuiñajjiya ecuea Emeshi Mese Quito jama aca poa: —¡Enijje anioquecue ebianei mi-

jijje, ojjaña cuana huoojeaꞌyojji! Eyaya mi quecuajji nisho epo cuana jeabichajea
jeyojeyojeꞌyo”.

Jamaya huohui ca poa yahuajo Dabiya ejo. 37 Eꞌe, Dabiya Eyacuiñajjija huoojeaꞌyo Quito
aca poa: “Ecuea Emeshi Mese nei”. Jamajjeya Quito Dabija Emeshi Mese nei poani.
Jamatii oya Dabija osecua peaꞌai —Jesosaa acanaje.

Ojjaña cuaa ejjachichaqui nequiya Jesosaja esohui shajjaꞌajja canaje. Quea bihui nee
poanaje.

—¡Aꞌa Jodioja esohui huohuijji jama baꞌejji! —Jesosa poanaje
(Mateo 23.1-36; Noca 11.37-54, 20.45-47)

38 Majoya Jesosaa ojjaña cuana huohui canaje jama baꞌa: —¡Jodio esohui huohuijji
cuana jayojja jama aꞌa baꞌejji! Oya cuanaa daqui quea pame nee nee, quea ao nee huosho
cani onajaya ebajji. Ejiojjijje poquiani ojjañaa aquiana quia cani yasijje anicuaa; pea
cuaa jama bihuia cani baꞌa: “¡Esohui huohuijji, miya quea pame nee nee!” Jamaya aje
oe ojaya quea boti nee, jiquio Jodio etii cuanaja, esohui huohuijji quea pame nee poso
jjabaquiani—Jesosa poanaje—. 39 Jodioja equi ejjachichaquijjijo ebionei anioque sa poani,
Eyacuiñajjija esohui huohuijji pejjejo, ojjaña nijje emimijji. “Eꞌe, oya cuana Eyacuiñajjija
esohui huohuijji nei jayojja quea pame nee” epo meejji acani. Ojee ijjiaꞌijjianijo emeshi
mese pejjejo anioqueani, ebionei eꞌijjiaꞌijjiajji. 40 Jamatii oya cuana aje oe siipojji;
eꞌahuemanoja equi cuana sii cani. Majoya Eyacuiñajji nijje mimi nishoani quea huiso
nee. Jamajoya Eyacuiñajjiya oya cuana cajaa acajeꞌyo. Quijje quea nee nee po mee
cajeꞌyo, quea nee tii tii poajeꞌyo. Pea cuana ca ca quea nee po mee cajeꞌyo. Jamajjeya
¡aꞌa oya cuana jayojja jama ajji! —Jesosaa ojjaña cuana huohui canaje.

Eꞌahuemanohua ejjeshejji quia canaje
(Noca 21.1-4)

41 Majoya Jesosa Eyacuiñajjija equijo ejjeshejji iyajji pejjejo anioquenaje. Ba canaje
dejjaa quea huiso poe majje ejjeshejji iyanobia cani ma acui ecaca huasijje Eyacuiñajji
yasijje equiaꞌyojji. Joya quea aquiana huiso neeya iyanobia canaje quea huiso nee
ejjeshejji. 42Majoya eꞌahuemano aemaꞌ poeyanaje. Ojaya ca ca esodojjo beca iyanobia
canaje, sosemaꞌ pishana. 43 Jamatii oya bamajje Jesosaa o shajjaꞌajjajji cuana iyaa canaje.
Jama poanaje baꞌa: —¡Bacue! Eꞌe jojo nei jiquio eꞌahuemanohua quea huiso nee nee
jayojja quia caꞌyonaje. Pea cuaa oe pojji jayojja quia caꞌyonaje. Jamaya Eyacuiñajjiya
oya ba cani. 44 Eꞌe, pea cuana quea aquiana huiso nee nee. Oe pojji ojaya aquiana cuana
quia canaje. Eꞌahuemano ca ca aemaꞌ nei nei. Ohuaya ojjaña ojaya ejjeshejji quia canaje;
bobi jjeshejji yajji nisho quia canaje peaꞌai —Jesosa poanaje.

13
Eyacuiñajjija mei equi cajjajeajea cajeꞌyo cuaa
(Mateo 24.1-2; Noca 21.5-6)

1Majoya Jesosa Eyacuiñajjija equijo ani poquinaje. Poquianijo, o shajjaꞌajjajji cuaa oya
huohui canaje jama baꞌa: —¡Bacue Eyacuiñajjija equi! Quea quemo, quea pamemei cuana
—poanaje.

2—Eꞌe, ¿aꞌa jiquio equi quea pame nee baña? Eꞌe jojo nei quijje mei cuana cajjajeajea
cajeꞌyo cuaa. Chamaꞌyo tii acajeꞌyo —Jesosa poanaje.

Jiquio ojjaña aquiana oe poajeꞌyo
(Mateo 24.3-28; Noca 21.7-19)

3Majoya Jesosa poquinaje quea huesha pishana, enataꞌa ojje miji yasijje. Eyiyo Onimo
acui yiye yasijje jaasohuaquinaje. Anioquenaje. Jamajje o shajjaꞌajjajji cuaa, Penohua,

Anesiya, Huaniya, Jacobohua peaꞌai oya huohuiꞌajja canaje jama baꞌa: 4—Jesosa, ¿ache
shono acuae mei cuana cajjajeajea cajeꞌyo cuaa soꞌo? ¿Aꞌya ba majje acuae ecuana
jjabahuejjaquije soꞌo ojjaña jiquio meshi chamaꞌyo tii epojjijo?

5 Jesosaa sajaꞌa canaje: —¡Jjashahuaba neineiquicue onajaya miya edasiajji pojjeama!
6 Quea huiso siajjepojji cuana poeje, ecuea ehuoojeaꞌyo pojjeama: “Eyacuiñajjiya eya
huoojea canaje, eya ca ca iña ojjaña jaahuanajji” jamaya siajje poaje. Quea huiso dasia
cajeꞌyo. 7“Ojjaña jjaquecuaquiani, ojjañameshi yasijje peaꞌai” huohui caje peaaya peaꞌai.
¡Jamatii aꞌa quea mete pojji! Jamaya poaje. Jamatii apoa pojjeama, oe po ajja jjima poaje
soꞌo —Jesosa poanaje—. 8 Eꞌe, jjaquecuaqui cajeꞌyo cuana ojjaña meshi yasijje, ojjaña
cuiñajji yasijje peaꞌai. Quea huiso emanomeejjiya mano mee cajeꞌyo; bobi yasijje po
majje manojeꞌyo quea huiso; meshi huehuahuehuaje ojjaña meshi yasijje peaꞌai —Jesosa
poanaje—. Eꞌe, jiquio ecua epona bacua neeani jama ebionei japashineijje neeani; quijje
quea nee nee. Jamaya poaje e poe oꞌoya jjimahuajo. Quea nee pishana pomajje quea nee
nee poaje ojjaña cuana —Jesosa poanaje.

9 —Majoya esohui huohuijji nisho cuaa miquianaya iña majje jeanobiajea cajeꞌyo.
Cuiasejjajea caje equi ojee ejjachichaquijjijo peaꞌai. Enijje jjapeequianijo, pea cuaa
miquianaya iña majje emeshi mese cuana huasijje dojo caje, ona huoojeajji cuana
huasijje peaꞌai. Jamaya poajo, ¡ecuea esohui huohuicue ojaya eshajjaꞌajjajji, emeshi
mese cuanaja eshajjaꞌajjajji! 10 Eꞌe jojo nei e poe oꞌoya jjimahuajo, ojjaña meshi cuana
huasijje ecuea esohui quea pame nee cahuohuiqui cahua, ojjañaja eshajjaꞌajjajji. Majoya
e poe oꞌoyajo, ojjaña oe poaje —Jesosa poanaje. 11 Jamajjeya miquianaya iña cajo
emeshi mese yasijje edojojji, ¡aꞌa quea mete pojji! Aꞌa jjashahuabaquijji jama baꞌa: “¿Ae
shai eyaya emeshi mese huohuije?” Edojjoshahua Pameya miquianaya sohuihuohui
meesahua caje. Jamajjeya Edojjoshahua Pame mijo yaniya ohuaya esohui huohui caje
ecuea ejjashahuabaquijji. 12 Majoya pea cuana botiꞌama acajeꞌyo cuanaja. Jamajjeya
eꞌoꞌi meseya oja chahua iña meesahua caje onaja equecuaꞌyojji; ejeajjiya oja bacua
iña meesahua caje onajaya equecuaꞌyojji peaꞌai. Eshoꞌiquiana shajjamaꞌ po majje oja
chii, ojaya enaese peaꞌai iña meesahua caje onajaya equecuaꞌyojji peaꞌai. 13 Enijje
jjapeequianijo miquianaya botiꞌama nei acaje ojjaña meshijo baꞌeca cuaa. Jamatii e
poe oꞌoya jjimahuajo, enijje jjapeequipajeaꞌyo ajja tii ca ca Eyacuiñajji nijje baꞌe tiitii
meejeꞌyo, enijje peaꞌai —Jesosa poanaje.

Aquiana quea tai nee ojjaña quea mete nee nee epo meejji
(Mateo 24.15-28; Noca 21.20-24, 17.22-24)

14—Eyacuiñajjija esohui huohuijjiya yahuajo nei nei jama aca poa baꞌa:
“Quijje Eyacuiñajjija equijo nequije aquiana quea tai nee nee, ojjaña quea mete nee nee

epo meejji”.
Jamajjeya ma ba majje ma pojjajo tii ojjaña Jodio meshijo baꞌeca capoquicuajiahua eyiyo
cuana huasijje. (¡Jiquio esohuijo jjashahuabaquicue quea jaꞌa epojji!) 15 Joya equi huisa
biajje chacochacoani ¡aꞌa equi yasijje dobiquinanajji aquiana cuana biohua edojojji!
16 Joya quejo chacochacoqui peaꞌai ¡aꞌa equi yasijje poquinanajji daqui moojo! Eyiyo
huasijje poquicuaji ajjajo manoꞌyo chanaꞌ. 17 Epona cuana oꞌejji, bacua shoꞌijji peaꞌai
quea yeno poaje; quea camaja equehua poquicuajijji poaje. 18 Jamajjeya Eyacuiñajji nijje
mimicue jama baꞌa: “Eyacuiñajji, ¡eenojo pojjeama capoahua ecuanaja epoquijji eyiyo
cuana huasijje!” acue —Jesosa poanaje—. 19 Eꞌe, ma pojja cuanajo ojjaña quea mete
nee nee, quea yeno nee nee poaje. Jamaya pojjeama yahuajo, meshi pana majje, jjeya
nei peaꞌai, quijje peaꞌai; quea mete pishana, quea yeno pishana. Ma pojja quea camaja
cuanajo ca ca quea yeno nee poaje ojjaña cuana —Jesosa poanaje—. 20 Eyacuiñajjiya oe
pojji cahuijo quea camaja po mee cajeꞌyo; quea cahui huiso epoꞌyo jojjemo, ojjaña cuana
manoꞌyome. Ojaya epeejji jaahuana canijo, ojaya quea nahue nee emano jeyojeyoꞌyojji,
Eyacuiñajjiya oe pojji cahuijo quea camaja amee cajeꞌyo, quea cahui huiso pojjeama —
Jesosa poanaje.

21—Ma pojja cuanajo aꞌa shajjaꞌajjajji ona siajje poajo jama baꞌa: “¡Bacue oe, Eyacuiña-

jjija huoojeaꞌyo Quito jiquiacua poeꞌyonaje!” Jama poso, ¡aꞌa shajjaꞌajjajji! “¡Bacue oe,
Quito jocuama pa poeyanaje!” jama onaa acajje ¡aꞌa shajjaꞌajjajji; aꞌa poquijji! 22 Eꞌe,
Eyacuiñajjija huoojeaꞌyo ojjaña jaahuanajji e jayojja nisho, Eyacuiñajjija esohui huohuijji
nisho peaꞌai poeje quea huiso nee nee. Oya cuanaa ma pea dejjaa ajjima acani acajeꞌyo
Eyacuiñajjija epeejji cuana dasiaꞌyojji nisho. Dasia cajeꞌyo quea huiso nee; ecuea epeejji
nei peaꞌai beshahua nei eya pajea mee cajeꞌyo o jayojja epojji; cho, jjadasia meequi ajja.
23Ecuea epeejji cuana, eyayamiya huohuinaje, quijje oya poeje ejjadasiaquijji. Jamajjeya
¡aꞌa oya cuana shajjaꞌajjajji! —Jesosa poanaje.

Jesosa ojjañaja Edoe Mese poeje oꞌoya
(Mateo 24.29-31; Noca 21.25-28)

24 —Eꞌe—Jesosa poanaje—, quijje quea camaja nee nee po majje majoya eshequi
quea apo poajeꞌyo. Baꞌi jijiꞌyo ajja poajeꞌyo. 25 Majameta cuana jjacajjaquiꞌyo majje
jijioquejeꞌyo ojjaña peaꞌai. Majameta nequijji cuana huehuahuehuajeꞌyo janobajjima nei
peaꞌai; yahuajo jayojja pojjeama poaje. 26 Majoya ojjañaa eya ba caje eyajo. Ba majje
huohui caje jama baꞌa: “¡Bacue! Eꞌe jojo nei Jesosa ojjañaja Edoe Mese poejeꞌyo bo cuana
biajje. Oya oe nei quea caꞌa nee nee, quea jeajahua nee nee peaꞌai” acaje cuaa —Jesosa
poanaje—. 27 Majoya eyaya esohuidojojji cuana huoojeajeꞌyo biacua, macua huasijje
peaꞌai ojjaña meshi yasijje peaꞌai ecuea epeejji cuana jjequiya —Jesosa poanaje.

Esohui acuijo, iquena bajjanijo, huohui canaje Jesosaa
(Mateo 24.32-35; Noca 21.29-33)

28 Jesosaa huohui canaje pea jama baꞌa: —Eꞌe, eyaya miquianaya esohui ej-
jashahuabaquimeejji huohuije iquena acuijo. Eseja meshijo acui iñaꞌyani ba majje eseya
poani: “Eꞌe nei, nayaja poꞌyonaje. Jjeya eshequiaja popajeaꞌyonaje”.

29 —Ma jayojja jama eshequi, baꞌi quea misi, majameta eyajo jijijijioqueani ba majje
jjashahuabaquicue jama baꞌa: “Eꞌe, jjeya nei apoa poaje. Jjeyahua nei esejaya Emeshi
Mese nei Jesosa Quito poeje oꞌoya”.

30 —Eꞌe jojo nei ojjaña ma pojja cuanajo baꞌeca cuana mano jeyojeyoꞌyo jjimahuajo
ojjaña apoa poajeꞌyo; eya ojjañaja Emeshi Mese nequijeꞌyo. 31 Eꞌe, aquiana eyajo nequi
chamaꞌ poajeꞌyo; ojjaña meshi chamaꞌyo tii poajeꞌyo peaꞌai. Jamatii ecuea esohui oe
epoꞌyojji pojjeama; eꞌe jojo nei eyaya jamaya ajeꞌyo tii tii —Jesosa poanaje—. 32 ¿Ache
shono shai jamaya poaje, ojjaña apoa poajeꞌyo? Dejja cuanaja ba jjima; esohuidojojji
cuanaja ba jjima peaꞌai; ecuea ehuohuijji pojjeama. Ecue Chiija eba ojaye nei. Ohuaye
nei huohui cajeꞌyo ojjaña apoa epoꞌyojji —Jesosa poanaje.

33 —Jamajjeya ¡jjashahuabaqui tiitii anicue! Ache pojjajo eya ojjañaja Emeshi Mese
nei poeje oꞌoya miquea eba pojjeama. 34 Jiquio jama poaje baꞌa: Eꞌequi mese poqui
jjimahuajo echacojji cuana iyaa canaje. Huoojea canaje jama baꞌa: “¡Ecuea equi cuiñacue,
miquianaaya! ¡Ecuea ehuohui mi yasijje jama chacocue peaꞌai! Quijje eya poeje oꞌoya”
eꞌequi mese poanaje —Jesosa poanaje—. 35 Jamajjeya ¡jjaꞌishoaꞌajjaqui ani tiitiicue! Eya
miquianajaya eꞌequi mese jayojja; ache nei eshequi nequijo poeje oꞌoya miquianajaya
ebajo ese. ¡Sinecua, mecashono, mecajjeahua cuana jjaꞌishoaꞌajjaqui anicue! 36 Apoa
pojjeama, ecahuijaa ba majje tecueañaje poe majje —Jesosa poanaje—. 37 Jamaya eyaya
ojjaña ecuea epeejji cuana huohuiaña peaꞌai: ¡Apoa epo anicue quiana! —jamaya Jesosaa
sohuihuohui canaje Jenosanenajo, Onimo yiyejo.

14
Jodio etii cuana jjashahuaba taiquinaje Jesosa quecuaꞌyojjijo
(Mateo 26.1-5; Noca 22.1-2; Huani 11.45-53)

1Eꞌe, ojjaña Jodio cuana ojee jjachichaqui oꞌoyanaje Jenosanenahuasijje ojee ijjiaꞌijjiaa,
quea bihui nee epojji, yahuajo nei esohuidojojjiya Ejito meshijo Jodioja bacua cuana

cuiaꞌyo jjima aca poa niñebaꞌyojji. Beca cahuime ojee ijjia jjimahuajo, noe, pahui eshej-
jeemeejjimaꞌ ijjia jjimahuajo, Eyacuiñajji nijje emimijji etii cuana, Moisesija etehueꞌyo
huohuijji cuana peaꞌai jjashahuabaquinaje Jesosa quecuaꞌyojji. 2 Ojee mimimiminaje
jama baꞌa: —¡Jesosa quehua neijje iñacue, ojjaña Jodio cuana jjachichaqui jjimahuajo!
¡Oya iñacue jjeyahua nei, de! Quijje pishana ojjaña ojee ijjiaꞌijjianijo, ecuanajaya Jesosa
eꞌiñajji pojjeama. Chojja, ojjaña Jodio cuana quea quene nee nee ecuana nijje po chanaꞌ
—poanaje Jodio edejja tii cuana.

Eponaa Jesosa sapa sha canaje shiyeshiyeya
(Mateo 26.6-13; Huani 12.1-8)

3 Jesosa Betaniajo ani poquinaje Simonija equi yasijje. Poquinaje ijjiaꞌijjiaa. Yahuajo
nei Simoni queamano nee nee batata epoꞌyo quea tai poa, ma dejja cuaa jjajeameequiꞌyo
jjima acani. Jesosaa oya yahuajo jjajeaqui mee caꞌyonaje batata epoꞌyo. Simonija
equijo ojee ijjiaꞌijjianijo, oe epona Jesosa que poeyanaje. Tahuoo quea nahue nee neejo
shiyeshiye ye canaje. Tahuoo naba capa majje Jesosa huojja sha canaje shiyeshiyeya,
nardo bajjaniya. 4 Ma ba majje beca cuana quea quene poanaje; epona tecuea canaje
jama baꞌa: —¿Apiojji acuae miyaya jiquio shiyeshiyeya Jesosa sapa quehua shaña soꞌo?
5 ¡Quea nahue nee nee eshojeajeajji, oe shequiaja echacome jama sosejjeme, de! ¿Sha
jjima yajjijo poso ca mi ca oe shiyeshiye dojo meenaje esodojjo quea huiso sosejje? Eꞌe,
aemaꞌ cuana huasijje esodojjo equiajji poso —epona acanaje cuaa.

6 Jesosaa ca ca oya shajjaꞌajja majje jama acanaje baꞌa: —¿Apiojji acuaeya epona
tecueaña soꞌo? ¡Aꞌa oya tecueajji! Eꞌe, eya ohuaya huojja sha canaje. Jamaya quea
pame nee. 7 Eꞌe, aemaꞌ cuana minijje po tiitiijeꞌyo. ¡Oya cuana jaahuanaꞌyocue quijje
peaꞌai! Eya ca ca enequi tiitiijji pojjeama minijje. 8 Epona e huojja sha jjimahuajo
jjashahuabaquinaje jama baꞌa: “Eꞌe e, Jesosa manojeꞌyo. Mano jjimahuajo, eyaya
oya huojja shaña shiyeshiyeya; onaja mojea jjimahua shaña poanaje epona” —Jesosaa
acanaje.

9—Jamajjeya quijje ojjaña meshijo ecuea esohui huohui majje jiquio eponajo huohui
capoquipoquije peaꞌai jama baꞌa: “Oe eponaa Jesosa huojja sha canaje shiyeshiyeya, quea
jea nee neejojo”. Jiquio eponajo huohui tiitii caje, eꞌe jojo nei —jamaya Jesosaa acanaje.

Jodasaa onaya iña meesahua canaje Jesosa
(Mateo 26.14-16; Noca 22.3-6)

10 Yaninaje quea huiso Jesosa shajjaꞌajjajji cuana, 12. Oe nei Jodasa Isicaniote bajjani
poquinaje Eyacuiñajji nijje emimijji etii cuana huasijje. Jama poanaje baꞌa: —Eyaya miya
Jesosa iña meesahuaje. ¿Ache sose huiso acuae mo ya oe sosequiaje soꞌo Jesosa iña
meesahua sosejje? —poanaje Jodasa.

11Oya cuanaa Jodasa sajaꞌa canaje quea bihui nee jama baꞌa: —Eꞌe, Jesosa iñameesahua
sosejje miya sosequiajeꞌyo quea huiso —poanaje Jodio etii.

Jamajjeya Jodasa jjashahuaba neineiqui aninaje: —¿Achajja iña meeme aje soꞌo?
Cabaꞌajjaquisahua —poanaje.

Jesosaa o shajjaꞌajjajji cuana bobi ijjia mee canaje
(Mateo 26.17-29; Noca 22.7-23; Huani 13.21-30; 1 Conitio 11.23-26)

12 Jodio cuana quea bihui ojee ijjiaꞌijjianinaje yohua shejo baꞌa esohuidojojjija yahuajo
nei etiiquianaja bacua cuana cuiaꞌyo jjima ñajjajja naꞌ esecuejo eꞌiñapepa ba majje.
Jamajjeya ebionei epojjajo eꞌijjiaꞌijjiajjijo, pahui quea caꞌa ijjia canijo, ñajjajja cuia cajjijo,
Jesosa que poe majje o shajjaꞌajjajji cuaa huohuiꞌajja canaje jama baꞌa: —Jesosa, ¿ache
equijo acuae seya pahui eshejjee meejjijo hua jjima ijjiaje soꞌo? ¡Ecuana huoojeacue
aquiana iyajeaa, mi ishoajji!

13 Jamajjeya Jesosaa beca shajjaꞌajjajji huoojea canaje: —¡Poquicue Jenosanena huasi-
jje! ¡Jomajo ecuea epeejji baquicue ena abo cani! ¡Onijje poquicue! 14 Oya equi
yasijje dobiquiyajo, ma equi mese nijje mimicue jama baꞌa: “Ecuana sohui huohuijji
jama poanaje baꞌa: “Miquea equijo eyaya e shajjaꞌajjajji cuana nijjeya pahui caꞌa ijjiaje

esohuidojojjiya etiiquianaja bacua ejja cuana cuiaꞌyo jjima poa shejo. ¿Ache equi
quecuayijjijo ijjiaje soꞌo?” jamaya acue —Jesosaa acanaje—. 15Majoya equi meseya miya
dojo caje eyahuasijje equi quecuayijji ai yasijje. Jomajo ojjaña aquiana apoa, ehuana
bamebameꞌyo. ¡Jomajo bobi iyacue esejaya ojee eꞌijjiajji! —Jesosa poanaje.

16 O shajjaꞌajjajji beca poquinaje Jenosanena huasijje. Jomajo Jesosaja esohui jayojja
jama ojjaña ba cañaquinaje. Bobi iyajea canaje pahui caꞌa ijjiajji.

17 Majoya sinecua neijo Jesosa o shajjaꞌajjajji cuana nijje, 12 huisome nijje ma equi
yasijje poquinaje. Dobiqui majje jaasohuaquinaje equi quecuayijji ai yasijje, equi
jamacoo huasijje. Majoya ojjaña cuana anioquenaje bobi ijjiajji pejjejo ijjiaꞌijjiaa. 18Ojee
ijjiaꞌijjia anijo Jesosa jamapoanaje baꞌa: —Eꞌe jojo nei jiquiojo aniya oe epeejji nisho enijje
ijjiaꞌijjia ani. Ohuaya onaya cuana eya iña meesahua cajeꞌyo equecuaꞌyojji.

19 Ma shajjaꞌajja majje ojjaña cuana quea yeno nee nee poanaje. Pea mimiajo, pea
poanaje jama baꞌa: —Ecuea Emeshi Mese, eya ca ca o jayojja pojjeama, eꞌe jojo nei —
jamaya ojjaña miminaje.

20 Majoya Jesosa onijje jama poanaje baꞌa: —Eꞌe, miquianaya e shajjaꞌajjajjiya 12
huisome enijje yani; oe aje epeejji nisho, de. Eꞌe, maaya pahui shapeshipeshiani enijje;
ohuaya eya onaya cuana iña meesahua cajeꞌyo onajaya equecuaꞌyojji. 21 Eꞌe, yahuajo nei
Eyacuiñajjija esohui tehuejji cuaa esohui tehue ca poa jama baꞌa:
“Quijje oe dejjaa Eyacuiñajjija huoojeaꞌyo ojjaña jaahuanajji onaya cuana iña meesahua

cajeꞌyo equecuaꞌyojji”.
Ma etehueꞌyo jama capoahua. Jamatii ma dejja, e iña meesahuajji epo quijje quea yeno
nee poajeꞌyo. Jjashahuabaquije jama baꞌa: “¿Apiojji shai eya ecue naeya mejo ca poa?
Eya ca ca nequi sa po ajja. Ecuea ejjashahuaba taiquijjijo manoꞌyo sa poani” oya poaje.
Quijje oya quea nee nee po tiitiijeꞌyo —Jesosa poanaje.

22 Majoya ojee ijjiaꞌijjia anijo tii Jesosaa pahui caꞌa jjeshe canaje. Eyacuiñajji bihuia
majje, pahui mijisisi majje quia canaje o shajjaꞌajjajji cuana. Jama poanaje baꞌa: —
¡Ijjiacue! Jiquio ecuea eyami —poanaje.

23 Pahui ijjia majje caneco jjeshe canaje Jesosaa. Eyacuiñajji bihuia majje quia canaje
ojjaña o shajjaꞌajjajji cuana. 24 —¡Ishicue! Jiquio ecuea enaꞌ. Ecuea enaꞌ cuayaquiajo,
eya manojeꞌyo. Jamajoya eyaya ojjañaja mimishi cuana cuijeajeꞌyo enijje jjapeequiajo,
Eyacuiñajjija esohui eyacua jayojja jama ajeꞌyo. 25 Jjeya eyaya jiquio jjonojjajja na, uva
na, eꞌishi oꞌoyajji pojjeama miquiana nijje; eya manojeꞌyo. Quijje nei poe oꞌoya majje
eyaya jiquio ishije oꞌoya miquiana nijje. Eꞌe, eya poe oꞌoyajo, ecue Chiiya eya ojjaña
huoojeaꞌyojji pomee cajeꞌyo, ojjañaa shajjaꞌajja caje —jamaya Jesosaa acanaje.

Penohua Jesosa ba jjima nisho acajeꞌyo pa
(Mateo 26.30-35; Noca 22.31-34; Huani 13.36-38)

26Majoya ojee sohuicuaya majje poquinaje eyiyo huasijje, Onimo jjajja meshi yasijje.
27 Ejiojjijje poquije Jesosaa o shajjaꞌajjajji cuana acanaje jama baꞌa: —Jiquio mecajje

ojjaña miquianaya enijje jjapeequipajeajeꞌyo. Eꞌe, yahuajo Eyacuiñajjija esohui tehuejji
cuaa ejo tehue ca poa jayojja jama poaje jama baꞌa:
“Quijje eyaya ñajjajja cuiñajji jaahuana neinei ajja. Jamajjeya onaaya oya cuia cajeꞌyo.

Ñajjajja cuiñajji chamajo, ñajjajja cuana jjajeaajajeaquinanajeꞌyo”.
Jamaya yahuajo nei nei tehue ca poa ejo —Jesosaa acanaje—. Eꞌe, eya ñajjajja cuiñajji
jayojja jama poaje. Eya manoꞌyo majje ecuea epeejji cuana ñajjajja cuana jayojja jama
poaje; jjajeaajaquinanajeꞌyo.

28—Jamatii Eyacuiñajjiya eya shequimee ca oꞌoyajje eya poquije Janineameshi yasijje.
Jomajo aje mi poeyajo ishoañaquije —Jesosa poanaje.

29 Penohua Jesosa jama acanaje baꞌa: —Eꞌe pojjaꞌa pea cuana minijje jjapee tiitiiquiꞌyo
ajja. Eya ca ca pea jayojja jama pojjeama. Eya jjapee tiitiiquijeꞌyominijje —poanaje Peno.

30 Jesosaa Peno jama acanaje baꞌa: —Eyaya miya eꞌe jojo nei huohuiaña, Peno, jiquio
mecajje tii cachina yahue beca taaame po jjimahuajo, pea beca peejjima huohuiꞌajjame

acajje, miya ejo po huichaꞌa huichaꞌaje jama baꞌa: “Chojja de, ecuea Jesosa ba jjima nei
nei” miyaya sajaꞌame aje quea meteya jjejojo —Jesosaa acanaje.

31 Jamatii Penohua Jesosa acanaje: —Chojja, Jesosa. Eꞌe pojjaꞌa eyaminijje jjapeequian-
ijo, pea cuaa eya cuiajea cajeꞌyo. ¡Jamatii ecuea ca mi ca epajeaꞌyojji pojjeama!

Oya jayojja pea cuaa acanaje peaꞌai: —Eꞌe, Jesosa, ecuanajaya ca mi ca epajeaꞌyojji
pojjeama tii, jamatii onaa cuiajea cajeꞌyo pojjaꞌa.

Quea yeno nee nee Jesosa oja Chii nijje miminaje Jetesemani quejo
(Mateo 26.36-46; Noca 22.39-46)

32 Majoya Jesosa o shajjaꞌajjajji cuana nijje Jetesemani que yasijje poquinaje. Jesosa
onijje miminaje jama baꞌa: —¡Anioquecue jiquiojo tii! Jocuama eya poquije ecue Chii
nijje mimiya.

33 Jamajjeya Jesosaa Peno, Huani, Satiaco peaꞌai dojo canaje jocuama. Oya Jesosa
jjashahuabaquinaje quea yeno nee nee. 34 Jamajjeya ojaya epeejji nijje jama poanaje baꞌa:
—Quea yeno nee nee iña; manojeꞌyo iña, de. ¡Anioquecue enijje; aꞌa cahuijji! —Jesosa
poanaje.

35 Majoya Jesosa cuama pishana poqui majje ecuiꞌoshajjajo nequinaje. Oja Chii nijje
miminaje quea yeno nee jama baꞌa: 36—Ecue Chii, miquea ejjashahuabaquiꞌyojji jayojja
jama eyaya ajeꞌyo. Miyaya eya huoojeanaje ojjañaja mimishijo manoꞌyohua. Quea
camaja nee nee ejo. ¿Aꞌa ya iña miyaya che onaaya quecua meeꞌyo jjima ajeꞌyo? ¿Aꞌa
ya iña che iña meeꞌyo jjima ajeꞌyo? ¡Jamatii miquea ejjashahuabaquiꞌyojji jayojjaya jama
acue! ¡Ecuea ejjashahuabaquiꞌyojji jayojja jama aꞌa ajji! —Jesosa jamaya miminaje oja
Chii nijje.

37 Majoya oya poqui oꞌoyanaje o shajjaꞌajjajji cuana huasijje. Ba cañaquiꞌyonaje
ecahuijaa. Tecueꞌama Peno nijje jama poanaje baꞌa: —¿Aꞌa mi cahuijaa? ¿Aꞌa mi enijje
cahui jjima che nequi jjima?

38 Majoya Jesosaa ojjaña cuana acanaje: —¡Aꞌa cahuijji! ¡Eyacuiñajji nijje mimi
majamajacue! Jamajoya pea cuaa miya quea mimishi epo meeꞌyojji pojjeama. Eꞌe,
miquianaya enijje jjapeequi sa poani eꞌe jojo nei. Jamatii miya caꞌaꞌama; quea mimishi
poaje oꞌoya pojjaꞌa —Jesosa poanaje.

39Majoya Jesosa poqui oꞌoyanaje jocuama pishana oja Chii nijje mimi oꞌoyaa. Yahuajo
jayojja mimi oꞌoyame poanaje.

40Oja Chii nijje mimi oꞌoya majje Jesosa poqui oꞌoyanaje o shajjaꞌajjajji cuana huasijje.
Ba caña oꞌoyanaje quea cojja jee mano poanajejojo cahui oꞌoyanaje. Jesosa ba majje oya
cuana quea bicho poanaje onijje emimijji. 41 Jamajjeya oya cuana jea canana oꞌoyanaje,
Jesosaa. Cuama pishana poqui oꞌoyanaje. Oja Chii nijje mimi oꞌoyanaje. Mimi oꞌoya
majje poe oꞌoyanaje o shajjaꞌajjajji cuana que. Isheꞌacanaje: —¿Aꞌa miquianaya cahuijaa
tii? ¿Aꞌa mi jomishocajaa? Apoa aje, de. Jjeyahua nei eya, ojjañaja Edoe Mese, mimishi
cua iña meesahua cajeꞌyo cuaa. 42 ¡Nequisohuacue! ¡Cuaꞌa, jjeya nei ecuea epeejji nisho
poeje! ¡Joya aje Jodasa poeje baꞌa! —Jesosa poanaje.

Jesosa iña canaje cuaa
(Mateo 26.47-56; Noca 22.47-53; Huani 18.2-11)

43 Jesosa mimianijo tii, Jodasa o que poeyanaje. Oya aje oe Jesosaja epeejji peaꞌai
poanaje; pea 11 nijje nequinaje tii. Quea huiso nee nee dejja nijje Jodasa poeyanaje;
yohuajji poeyanaje acuijji, baajji, mejejji peaꞌai poeyanaje. Jodio etii cuaa, Jodioja esohui
huohuijjiya, Eyacuiñajji nijje emimijji etiiya peaꞌai ojjaña huoojea canaje Jesosa iñaa.
44 Jodasaa, Jesosa eꞌiña meejjiya, yahuajo jama huohuime acanaje baꞌa: —¡Bacue oe!
Eyaya oe dejja ba majje cuiapashi nishoje. ¡Majoya oe miquianaaya iñacue; dojoꞌyocue!
—Jodasaa yahuajo acanaje dejja cuana.

45 Jamajjeya Jodasa Jesosa que jjanequichipiquinaje: —Jesosa, ¡aꞌa mi ecuea Emeshi
Mese nei jiquio! —amajje cuiapashi nisho canaje.

46 Ma ba majje pea dejja cuaa Jesosa que poe majje iña canaje edojojji. 47 Jesosa iña

cajo oja epeejjiya onijje nequiya, Penohua, baa iña canaje. Onaja sapa jajapojojeajji nisho
shajja jajasejjajea caꞌyonaje, Eyacuiñajji nijje emimijji etiija echacojji poanija eshajja.

48 Jesosaa ojjaña dejja ejjachichaquiꞌyo nequi huohui canaje: —¿Apiojjimiya poeyanaje
baajji, acuijji, mejejji e iñaa? ¿Aꞌa cuae jja iña siipojji soꞌo? 49 Ojjaña pojjajo eya ojjaña
cuana nijje nequinaje esohui huohuijji Eyacuiñajjija equijo. Jamatii eya miquianajaya
iña jjima poanaje. ¿Apiojji mecajje poeyanaje e iñaa? Jamatii jamaya nequiana poani.
Miquianaaya ca mi ca oe Eyacuiñajjija esohui huohuijjija etehueꞌyo yahuajo nei nei mijo
jayojja jama quea tai aña.

50Majoya o shajjaꞌajjajji cuana mete majje cuajicuajinananaje; Jesosa jea canananaje.
51 Eya ca ca iña Macoso bajjani. Jesosa ocuenaje o pajea sa poꞌyo ajjaa jjejojo. Eya

daquimaꞌ poanaje; oe daqui ao ejjacueabeboquijji poanaje. Majoya dejja mase cuaa eya
iñaꞌajja canaje. 52 Ohua iña cajje eyaya daqui ao jeajeanananaje, cuajicuajipoquinaje
daquimaꞌ quea mete jjejojo.

Jodio etiiya Jesosa niñeba canaje
(Mateo 26.57-68; Noca 22.54-55, 63-71; Huani 18.12-14, 19-24)

53 Jamajjeya joya Jesosa iñajji cuaa oya dojo canaje Eyacuiñajji nijje emimijji etiija
equi yasijje, Caipaja equi yasijje. Jocuama ojjaña Jodio cuana jjachichaquinaje, Jodio etii
cuana, Moisesija etehueꞌyo huohuijji poani peaꞌai. 54Penohua ca ca equijje aca poquinaje
Jesosa. Caipaja equi yasijje nequiñaquinaje. Dobiquinaje epeeyi dojjo huasijje. Jomajo
Peno equi cuiñajji nijje cuaqui pejjejo jjayoqui nequinaje yajja Jesosa acaje cuaa ebajji.

55 Eyacuiñajji nijje emimijji etii, ojjaña Jodio etii cuana, Jodio esohui huohuijji poani
peaꞌaiya ojee mimimiminaje Jesosajo, ojjaña ejjachichaqui nequiya, o quecuajeaꞌyo sa
acani. Jamajjeya saꞌajja canaje dejja cuana Jesosa huohuijji nisho epo; Shomano meshi
mese Pinato bajjani yasijje dojo majje Jesosa huohuijji nisho. Jamatii Jesosa huohuijji
epo chamaꞌ poanaje. 56 Quea huiso dejjaa siajje acanaje. Jamatii oe siajjepojjija esohui
pea siajjepojjija esohui jama pojjeama Jesosa mano meeꞌyojji. Chamaꞌ beca oya jayojja
mimime epojji. 57 Quijje yejje nei beca cuana poe majje Jesosa niñeba canaje jama
baꞌa: 58—Eyaya oya shajjaꞌajjanaje. Jama poanaje Jesosa baꞌa: “Jiquio Eyacuiñajjija equi
jeabichajea cajo, eyaya pea equi iyajeꞌyo pea beca peejjima cahuime. Jiquio equi dejjaja
iya poanaje; pea ca ca dejjaa pojjeama iya cajeꞌyo” Jesosa poanaje —acanaje beca cuaa.

59 Jamatii oya cuanaja esohui pea jayojja jama pojjeama poanaje.
60 Majoya Eyacuiñajji nijje emimijji etii ojjaña cojja nei nequisohua majje Jesosa

huohuiꞌajja canaje: —¿Aꞌa pa miya jama poanaje baꞌa? ¿Jesosa, aꞌa cuae miyaya
sajaꞌajeꞌyo soꞌo?

61 Jamatii Jesosa mimishiꞌama jjejojo mimipanajaji jjima poanaje. Jamajjeya Eyacuiña-
jji nijje emimijji etiiya oya huohui neinei canaje: —Jesosa, ¿aꞌa cuae mi Eyacuiñajjija
Bacua Ejja nei, oja huoojeaꞌyo ojjaña jaahuanajji? ¡Huohuicue mo!

62 Jamajjeya Jesosaa acanaje: —Eꞌe, joya ecua miyaya aña jayojjaya eya, Eyacuiñajjija
huoojeaꞌyo ojjaña jaahuanajji. Cuanaya eyayamiya eꞌe nei huohuiaña: Quijje miyaya eya
baje ecue Chii nijje ebianeijje ani. Oya quea caꞌa nee nee enequi tii. Eyamiquianaaya baje
bo biajje poeje oꞌoya —Jesosa poanaje.

63Ma shajjajja majje Jodioja Eyacuiñajji nijje emimijji etii quea quene nee nee poanaje.
Quea quene nee po majje ma dejja tiiya ojaya daqui, oja huosho baꞌe isajea canaje. Jodio
dejja jamaya oja daqui isajea cani quea quene po majje. Ojjaña cuana huohui canaje: —
¡De! ¡Aꞌa pea dejja iyaajji Jesosa huohuijji! Jamatii. 64 Oya Jesosa miminaje jama baꞌa:
“Eya Eyacuiñajjija Bacua Ejja”. Chojja. Siajjepojji. ¿Aꞌa cuae nequiaa shajjaꞌajjanaje oja
sohui? ¿Jamajje yajja acuae seya aje soꞌo, Jesosa, de? —acanaje Jodio etiiya.

—¡Oya oemanojeameeꞌyocue; quea tai ca esohui acani! —acanaje Jodio edejja tii cuaa,
Jesosa Eyacuiñajjija Bacua Ejja pojjeama posojo.

65 Majoya aje oe Jodio etiiya Jesosa cojja cuichojea ca poa. Cojja dodo majje

ejjachichaquinequiya cuia canaje peaꞌai emeya. Cuia majje huohuiꞌajja canaje: —¡Miya
Eyacuiñajjija huoojea nei jjabaqui majje jja ca oe huohui pocue! ¿Aya acue mi cuia cani
soꞌo? ¡Jjashahuabaꞌajjaqui! —acanaje equi cuiñajji cuaa.

Penohua siajje acanaje Jesosa oja ba jjima nisho
(Mateo 26.69-75; Noca 22.56-62; Huani 18.15-18, 25-27)

66 Ojjaña cuaa Jesosa napa caqui Penohua ba canaje esecuejo nequiya. Oe epona
echacojji ahuemaꞌ ani poeyanaje. 67 Peno cuaqui pejjejo jjayoqui nequi ba canaje. Ba
neinei majje huohui canaje jama baꞌa: —Eꞌe jojo nei miya Jesosa nijje aninaje, ma
Nasanenajo baꞌe nijje —poanaje epona.

68—¡Chojja, ecuea oya ba jjima! ¿Ajeo acuae mi mimiani? —Peno siajje poanaje.
Majoya Peno epeeyijo nequi cuayaquiꞌyonaje, quea mete jjejojo. Jjeyahua nei cachina

yahua taaanaje. 69 Peno esecuejo enequiꞌyojo, epona shoꞌiya echacojjiya oya ba ca
oꞌoyanaje. Ojjaña cuana huohui canaje: —Oya ca ca oma Jesosa nijje aninaje eꞌe jojo
nei —acanaje.

70—Chojja, ecuea oya ba jjima nei nei. Eya ojaya epeejji pojjeama—nisho po oꞌoyanaje
quea mete jjejojo.

Quijje pishana beca cuana Peno que ojee nequi jjanequichipiqui majje jama poanaje
baꞌa: —Eꞌe jojo neimiya Jesosaja epeejji peaꞌai; pea cuana nijje nequinaje. Jamayamiquea
emimi, Janinea meshijo baꞌe jayojja jama miya mimiani, de —poanaje.

71Ojaya esohui shajjaꞌajja majje Peno queamete nee poanaje; onijje mimipanajajinaje:
—¡Siajje miya poani! Jiquio dejja ecuea ba jjima. Eya eꞌe jojo nei pojjeama poani jojjemo,
Eyacuiñajjiya eya mano mee caꞌyome —Peno poanaje. Jamatii oya siajje poanaje.

72 Peno jamaya poajo chachina yahue taaa oꞌoyanaje. Cachina taaajo Peno
jjashahuabaquiꞌyonaje ma Jesosaa yahuajo huohui canaje jama baꞌa: —Peno, cachina
yahue beca taaame poajo miyaya eya ba jjima nisho aje; pea beca peejjima huohuime
ajeꞌyo —yahuajo jamaya Jesosaa Peno acanaje. Ma shahuabaꞌyo majje Peno quea yeno
nee nee poanaje. Pa neinei poquiꞌyonaje.

15
Emeshi mese Pinato huasijje Jesosa dojo canaje
(Mateo 27.1-2, 11-14; Noca 23.1-2; Huani 18.28-32)

1Majoya mecajjeahua nei Eyacuiñajji nijje emimijji etii cuana, Jodioja edejja tii cuana,
Moisesija etehueꞌyo huohuijji poani, pea Jodio etii ejjachichaqui nequi cuana peaꞌai,
71 huisome jjachichaquinaje. Ojee jjachichaqui majje miminaje Jesosa quecuaꞌyojji: —
¿Achajja amajje acuae seya Jesosa quecua meejeꞌyo soꞌo? —acanaje oya cuaa.

Jamajjeya Jesosame jeyomajje dojo canaje Shomanomeshimese Pinato bajjani yasijje.
2 Jesosa bamajje Pinatohua huohuiꞌajja canaje jama baꞌa: —¿Aꞌya cuaemi soꞌo? ¿Aꞌamiya
Jodioja Emeshi Mese nei poajeꞌyo?

—Eꞌe, joya ecua miyaya aña jamaya epoꞌyojji eya —Jesosaa sajaꞌa canaje.
3 Eyacuiñajji nijje emimijji etii cuaa quea huiso siajje acanaje Pinato Jesosajo. Jamatii

Jesosaa sajaꞌa jjima acanaje. 4 Jamajjeya Pinatohua oya huohuiꞌajja canaje: —¿Yajjajje
acuae mi mi jjasajaꞌaquiani soꞌo? ¿Aꞌa jje shajjaꞌajja jjima ojaya esohui mijo? Quea huiso
nee miya niñeba cani Jodio etii cuaa.

5 Jesosa mimishiꞌama. Jamajjeya siajjepojji cuana o niñebajji sajaꞌa jjima acanaje.
Jjasajaꞌaqui ajja nei nei ba majje Pinatohua niñeba caꞌyonaje: —¿Yajjajje acuae Jesosa
mi jjasajaꞌaquiani soꞌo, de? —poanaje Pinato.

6Majoya Pinatohua niñeba caꞌyonaje jama baꞌa: —Jjeya nei Jodio cuana ojee ijjiaꞌijjiani
esohuidojojjiya yahuajo nei ojaya etiiquianaja bacua cuana cuiaꞌyo jjima shejo. Ojjaña
shequiaja jiquio shejo eyaya oe Jodio dejja ejeanobiajaa huoojeacuayajeajeꞌyo, ma Jodio
cuaa sa cani, Jodio quea bihui epojji. Jamajjeya jiquio shejo eꞌe pojjaꞌa eyaya Jesosa
pichojea meejeꞌyo, jjeyahua nei. 7 Pea yani, Mashamaꞌ bajjani, Shomano meshi mese

quecua panajji epo. Oya dejja tai, ejeanobiajaa ona quecuaꞌyojji cuana nijje. Eꞌe pojjaꞌa
eyaya Mashamaꞌ huoojeacuayajea meejeꞌyo —jamaya Pinato jjashahuabaquinaje.

8 Jjeyahua nei Jodio dejja cuana Pinato que poeyanaje. Huohui canaje jama baꞌa: —
Emeshi mese Pinato, ¡jjeyahua nei huoojeacuayajeaꞌyocue oe Jodio dejja, ecuana quea
bihui nee epojji! —poanaje.

9 Pinato jama poanaje baꞌa: —Eꞌe, jjeyahua nei eyaya pichojeajeꞌyo oe Jodio dejja.
¿Ache acuae jja oe pichojeajeꞌyo soꞌo? Eꞌe pojjaꞌa eyaya Jodio cuanaja Emeshi Mese nei
Jesosa bajjani pichojeajeꞌyo. ¿Aꞌa eꞌe? —poanaje Pinato.

10 Pinatoja eba poanaje Jodio etii quea quene nee poani pea cuaa Jesosa nijje
jjapeequi majje Jodio etiiquianaja esohui pajea cani. Jamajjeya Jesosa iña mee canaje
equecuajeaꞌyojji, Jodio etiiquiaa. Jamajjeya Pinatohua Jesosa pichojea mee sa acanaje.
11 Jamatii Eyacuiñajji nijje emimijji etiiya ojjaña Jodio ejjachichaqui nequi taaa mee
canaje: —¡Mashamaꞌ oe huoojeacuayajeaꞌyocue! ¡Jesosa aꞌa pichojeaꞌyojji! —taaame
poanaje.

12—Jamajjeya ¿yajja acuae oe eyaya Jesosa Quito aje soꞌo, Jodio cuanaja Emeshi Mese
nei ca pa coma? —Pinatohua huohuiꞌajja canaje.

13 Jama taaame poanaje baꞌa: —¡Oyame cacajea meecue oe, acui ecueataꞌapeejo! ¡Acui
cueataꞌapeejo baꞌehuanasohuajea meecue oe emanoꞌyojji! —taaa neineinaje cuana.

14 —¿Yajjajo acuae oya quecuajeꞌyo soꞌo? Oya mimishiꞌama. ¿Apiojji acuaeya jjaya
quecuaꞌyo sa aña Jesosa? —Pinatohua huohuiꞌajja canaje.

Jamatii taaa majamaja canaje Jodio cuana: —¡Jesosa oe me cacajea meecue oe; acui
ecueataꞌapeejo baꞌehuanasohuajea meecue Jesosa, de! —jama taaameya poa Jodio etii
cuana.

15 Jamajjeya Pinatohua ohua sa cajoMashamaꞌ huoojeacuayajeamee caꞌyonaje. Jesosa
ca ca huoojea canaje cuiasejjajea majje me cacajeaa emanoꞌyojji.

Sohuinano cuana soa neineinaje Jesosajo
(Mateo 27.27-31; Huani 19.2-3)

16 Jamajoya emeshi meseja sohuinano cuaa Jesosa dojo canaje emeshi mese chacocha-
coañani equi dojjo huasijje. Ojjaña sohuinano Jesosa que jjachichaquinaje. 17 Jesosaja
daqui oshe huijjiajea mee majje daqui huoꞌo nei huosho mee canaje emeshi mese nisho
epojji. Acuisha sipi majje sapahuahuo iya canaje, emeshi mese jayojja nisho epojji.
18 Majoya ecuiꞌoshajjajo nequinaje ojjaña, Jesosa bihuiajji nisho. Jama bihuia nishome
acanaje baꞌa: —¡Miya Jodioja emeshi mese quea caꞌa nee! ¡Baꞌe tiitiiꞌyocue! —sajea nisho
canaje cuaa Jesosa. 19Majoya oya sapa cuiapeꞌejea canaje acuiya. Cuia huichaꞌa huichaꞌa
canaje. Jesosa cuichojea huichaꞌa huichaꞌa canaje oja yami yasijje. Ecuiꞌoshajjajo nequiya
bihuia nisho canaje cuaa. 20Ojo soa neineiꞌyo majje daqui huoꞌo nei huijjiajeajea canaje;
ojaya daqui quia ca oꞌoyanaje. Majoya Jesosa quea huesha dojo canaje me cacajeaa,
baꞌehuanasohuajeaa peaꞌai, sohuinano cuaa.

Jesosa acui ecueataꞌapeejo baꞌehuanasohuajea canaje
(Mateo 27.32-38; Noca 23.26-43; Huani 19.17-27)

21 Jenosanenajo aniya sohuinanohua Jesosa dojo caje, ba cajjequinaje pea dejja Simoni
bajjani, Simoni Sinene meshijo baꞌe poeꞌyo; oya Anejanoja ejeajji, oja chahua Shopoja
ejeajji. Jamajjeya sohuinano cuaa Simoni acui ecueataꞌapee quea biquie dojo mee
canaje Jesosa baꞌehuanasohuajeajji. 22 Jamaya oya poquinaje eyiyo bajjani Jonijota eyiyo
huasijje, Ese Ejjaja esohuijo Esapa Jjii anijji bajjani yasijje. 23Esapa Jjii anijji eyiyo huasijje
jaasohuaquinaje cuana. Bañaqui majje Jesosa ishi meeꞌajja canaje cuaa acuijjajja na quea
sese, pasejo ꞌia jayojja. Ishi meeꞌajja canaje quecua caꞌyajje neeꞌama epojji. Sio majje
ishi jjima acanaje Jesosaa. 24Majoya me cacajea caꞌyonaje; baꞌehuansohuajea caꞌyonaje
daquimaꞌ. Baꞌehuanasohuajeyo majje oja daqui cuana chicha caꞌyonaje sohuinano cuaa.
Iyachichaꞌyo majje, onaaya hueꞌe nisho majje daqui majjo caꞌyonaje ojaya pojji epoꞌyojji.

25 Eshequi poe pishanajo, onaaya Jesosa acui ecueataꞌapeejo baꞌehuanasohuajea

canaje. 26 Etehueꞌyo o baꞌe sapa biajje oja bajjani caca canaje, Jesosa bajjani, oya apiojji
me cacajea caꞌyonaje huohui epoꞌyojji. Etehueꞌyo jama poa baꞌa: OYA JESOSA JODIOJA
EMESHI MESE EPO၃YOJJI

27 Jesosa baꞌe pejjejo beca siipojji pea acui ecueataꞌapee cuanajo baꞌe huanasohuajea
peaꞌai caꞌyonaje, Jesosaja ebianei mijijje, pea shani mijijje. 28 Eꞌe, Eyacuiñajjija esohui
huohuijjija etehueꞌyo yahuajo nei nei jayojja jama, jamaya acanaje baꞌa: “Ojjaña cuana
jjashahuabaquije jamaya: —Oya dejja mimishi nijje nequinaje”. Yahuajo nei nei jamaya
poa.

29 Pea dejja cuana ejiojjijje poquianiya Jesosa ba majje esapa jeacajjacajja canaje,
soa huisahuisa nequinaje. Jama mimijajime poanaje baꞌa: —¿Aꞌa cuae oe miyaya
Eyacuiñajjija mei equi iñajeabichajeaꞌyo majje pea equi iyaje oꞌoya soꞌo, pea beca
peejjima cahuime? ¡Baꞌajja socue! 30 Ache baꞌajja; miya Eyacuiñajjija Bacua Ejja nei
jjabaqui majje ca oe ¡acui ecueataꞌapeejo baꞌe nequioqueꞌajjaꞌyo socue, emanoꞌyojji
pojjeama! —poanaje cuana.

31 Moisesija etehueꞌyo huohuijji, Eyacuiñajji nijje emimijji etii peaꞌai ojo soa
neineinaje. Ojee mimimiminaje jama baꞌa: —¿Aꞌa Jesosa ojjaña jaahuanajji epoꞌyojji?
Chojja, ona nahuejji pojjeama. Oya ca ca oma nequioqueꞌyo ajja, de —poanaje.

32 Jesosa niñeba canaje peaꞌai: —¿Aꞌa cuae jja oe miya Jodioja Emeshi Mese nei
poajeꞌyo? ¡Jjabaꞌajjaqui socue! Miya Eyacuiñajjija huoojeaꞌyo ojjaña jaahuanajji jjabaqui
majje ¡acui ecueataꞌapeejo baꞌe ca oe nequioqueꞌajjaꞌyo socue jjeyahua nei, ecuanaja
ebajji! Ba majje ecuaaya: “Miya eꞌe jojo nei Eyacuiñajjija Bacua Ejja poanaje” ajeꞌyo.

Siipojji cuaa ma o pejjejo ebaꞌehuanasohuajea baꞌeya peaꞌai Jesosa jamaya niñebame
acanaje quea huiso nee.

Jesosa manoꞌyonaje
(Mateo 27.45-56; Noca 23.44-49; Huani 19.28-30)

33 Majoya eshequi biacojjajja nequijo shequimaꞌ jayojja poanaje; quea misi nee
poanaje ojjaña meshi yasijje. Quijje sinecua eshequi jjajeapaaquiꞌyo majje jiji oꞌoyanaje.
34 Sinecua, quea misi poajo, Jesosa quea yeno neineijo taaa neineinaje: —¿Eli, eli, lama
sabactani? —taaame poanaje—; ecue Chii, ecue Chii, ¿yajjajo acuae mo ya jeanaꞌyonaje
soꞌo? —Jesosa poanaje Jodioja esohuijo.

35 Shajjaꞌajja majje joya quea chipi nee nee nequi jama poanaje baꞌa: —¡Bacue oe!
¡Ohuaya etiiquiana Enia iyaa cani pojjaꞌa, ma yahuajo nei baꞌya poa Enia iyaa cani chi,
de! —jama posoya acanaje cuaa.

36 Jamajjeya oe dejja poquicuajinaje acuijjajja na sese jjequiya. Jjequi majje shajashaja
iyanobia canaje ena ejjequi yasijje. Majoya bequiobo sajo quecuahuosho majje Jesosaja
enaba huasijje huoo canaje, ojaya eꞌishijji nisho: —¡Ishoa socue! ¡Enia pojjaꞌa poeje o
nahueya, o jjequioqueaꞌyohua! —poanaje.

37 Jamatii, taaa neinei oꞌoya majje Jesosa manoꞌyonaje. Chamaꞌyo tii poanaje. 38 Jesosa
manoꞌyajo tii, Eyacuiñajjija equijo daqui quea moo ebaꞌehuana baꞌe Eyacuiñajjiya eyajje
jjaisajea meequi caꞌyonaje; biacuajje ebionei jjaisajeaqui meecoo canaje.

39 Ojjaña ba majje, Jesosa taaa neinei majje, manoꞌyonaje ba majje peaꞌai sohuinano
huoojeajji poani, ma Jesosa nahuejji poani quea mete nee poanaje: —¡Eꞌe jojo nei de, oya
Jesosa Eyacuiñajjija Bacua Ejja poanaje! —sohuinano poanaje.

40-41Quea huesha nequiya epona cuaa peaꞌai Jesosa ebaꞌehuanasohuajea baꞌe ba cani.
Oya cuana yahuajo Jesosa nijje Janinea meshijo ania poa. Onijje Jenosanena huasijje
poeyanaje, oja bobi cuacua meesahuaa. Oya cuana ma bajjani baꞌa: Mania Madanena;
Satiaco, oja chahua Jose peaꞌaija enaese Mania bajjani; Semeneoja ehuanase Sanome
bajjani peaꞌai; pea epona cuana quea huiso peaꞌaiya ba canaje.

Jesosa mei jjani yasijje huananobia caꞌyonaje
(Mateo 27.57-61; Noca 23.50-56; Huani 19.38-42)

42Majoya sinenaje. Mecahuajje epojja ejomishocajji, quea bihui nee ojee eꞌijjiaꞌijjiajji

peaꞌai. Jamajjeya acui ecueataꞌapeejo ebaꞌehuanasohua baꞌe meemee ajja.
43 Jamajjeya sinecua nei dejja Jose bajjani poeyanaje, pea Jose, Amatea meshijo baꞌe.

Oya Jodio etii ejjachichaqui nequi cuana nijje nequi. Oya ojjañaja quea boti nee. Ohuaya
Eyacuiñajji ojjaña huoojeaꞌyojji poaje ishoaꞌajja cani. Oya Jesosaja epeejji peaꞌai yahuajo.
Jamajjeya oya meteꞌama po majje Pinato huasijje poquinaje Jesosajo huohuiya. Poeꞌyo
majje ohuaya Pinato huohui cañaꞌyonaje: —Emeshi mese Pinato, Jesosa manoꞌyonaje.
Eyaya oya jjequioqueajeꞌyo jjani yasijje ehuananobiaquiꞌyojji —poanaje Jose.

44 Joseja esohui shajjaꞌajja majje Pinato jama poanaje baꞌa: —¡De! ¿Aꞌa oya Jesosa
manocuajiꞌyonaje?

Jamajjeya Pinatohua sohuinano huoojeajji poani, ma Jesosa me cacajeajji epo iyaa
canaje. O poeyajo huohuiꞌajja canaje jama baꞌa: —¿Aꞌa eꞌe jojo nei Jesosa manocuajiꞌy-
onaje? —poanaje.

45—Eꞌe, oya manoꞌyonaje —poanaje.
Jamajoya Pinatohua Jose huoojea canaje jama baꞌa: —Eꞌe, ¡Jesosa dojocue! ¡Mei jjani

yasijje huananobiaquicue!
46 Jamajjeya daqui oshe quea ao nee jjeshe majje Jose poquinaje Jesosa acui

ecueataꞌapeejo emanoꞌyo baꞌe yasijje. Jesosa emanoꞌyo baꞌe jjequioquea caꞌyonaje. Daqui
oshe eyacua neijo bebo canaje. Dojo canaje mei jjani yasijje, ma oja jjeya nei tio huasijje.
Huananobia caꞌyonaje. Majoya mei quea quemo nee jeacajjajjajea canaje mei jjani naba
capaꞌyojji. Jesosa mei jjani dojjojo jaa capaꞌyo majje poquinaje Jose pea cuana nijje.
47ManiaMadanena, Joseja enaeseMania bajjani peaꞌai mei jjani yasijje poeyanaje peaꞌai.
Jomajo Jesosa jjani yasijje ehuananobiajaa ba canaje, epona cuaa.

16
Jesosa shequi oꞌoyanaje
(Mateo 28.1-10; Noca 24.1-12; Huani 20.1-10)

1 Jodioja epojja ejomishocajji jjayejjequiajo, sinecuaManiaMadanena, Jacoboja enaese
Mania bajjaniya, Sanomeya peaꞌai shiyeshiye iña jjeshe canaje Jesosa shicuijji nisho.
2 Jamajjeya mecajjeahua nei jjajaꞌaꞌajjaqui jjimahuajo ebionei epojjajo, nomico pojjajo,
oya cuana poquinaje jjani yasijje. 3Bañaqui jjimahuajo mimimiminaje jama baꞌa: —¿Aya
shai mei quea quemo jeacajjajjajea cajeꞌyo ese dobiquijji? Quea quemo nee nee mei.

4 Epona cuana jjani yasijje poe majje ba cañaquinaje jjani huejja ecapajeaꞌyo nequi.
5 Jamajjeya jjani ai yasijje dobiquinaje. Dobiqui majje epona cuaa eshoꞌi ai ba canaje.
Oja daqui quea oshe nee nee, quea ao nee. Jesosaja equipajaajji biajje ani ba canaje
esohuidojojji ebianei mijijje ani. Jjeya ca ca Jesosa chamaꞌ. Ba majje epona cuana quea
mete poanaje.

6 Jamaya oya epona cuana nijje poanaje baꞌa: —¡Aꞌa quea mete pojji! Miya ecuea eba.
Eꞌe, miyaya Jesosa ma Nasanenajo baꞌya poa saꞌajjaꞌyo poequi, ma acui ecueataꞌapeejo
manoꞌyonaje. Chamaꞌ oya jjeya jiquiojo. Shequi oꞌoyanaje ca jja coma. ¡Eꞌe, quiaꞌo
jiquio baꞌajjahuaꞌyo socue! Jiquiojo jaanaje. 7 Jamajjeya ¡jjeyahua nei poquicuajicue oja
epeejji huohuiya! ¡Jama huohuime acue baꞌa: “Jesosa pa shequiꞌyonaje” acue! “Oya
jjeya nei Janinea meshi yasijje poquije miquiana poqui jjimahuajo” o shajjaꞌajjajji cuana
huohuiquicue. ¡Peno oe huohuiñaquicue Jesosaja esohui ma ohuaya huohui canaje oe
aꞌa pajeaꞌyojji! ¡Oya oe jocuama baquicue! —esohuidojojjiya epona cuana acanaje.

8 Jamajjeya epona cuana jjani esecue yasijje cuayaquiꞌyo majje poquicuajicuajinaje.
Quea mete neejo oya cuana piopionaje. Pea nijje mimi jjima Jesosajo. Cuajicuajinaje
Jesosa shajjaꞌajjajji cuana esohuidojojjija esohui huohuiya.

9 Eꞌe, ebionei epojjajo, nomico pojjajo, Jesosa shequi oꞌoya majje, jjanequijaꞌaquiꞌyo
majje peaꞌai, Mania Madanenaa ebionei oya ba caꞌyonaje. Oya Maniaja yahuajo eshahua
quea huiso dobiquiyajo, Jesosaa eshahua cuana huoojeacuayajea caꞌyonaje me oejje
pea beca huisome. 10 Majoya Jesosa ba majje Maniaa o shajjaꞌajjajji cuana huasijje

poquicuajinaje huohuiya. Jesosa emanoꞌyo tii jaa posojo, oya cuana pa neinei aninaje
quea yeno. 11 Jamajjeya Maniyaa oya cuana huohui cañaquinaje Jesosa eshe oꞌoya: —
Eyaya oya banaje eꞌe jojo nei —acanaje Maniaa.

Jamatii Maniaja esohui shajjaꞌajja majje oya cuana jama poanaje baꞌa: —Eꞌe pojjaꞌa.
Chojja, siajje miya poani, Mania —acanaje cuaa, Jesosa shequi oꞌoya ajja poso acanaje.

12 Majoya Jesosaja epeejji becanejjijji peaꞌai ejiojjijje poquijejo, Jesosa pea jayojjaya
jjanequijaꞌaquinaje onijje. Jesosa ba jjima poanaje cuanaja. 13Quijje yejje nei oya eꞌe jojo
nei Jesosa bamajje oya cuanapoquinaje pea eshajjaꞌajjajji cuanahuohuiya. Jamatii ojjaña
jama poanaje baꞌa: —Eꞌe pojjaꞌa, de. Chojja de, oya manoꞌyo tii —ojjaña cuana poanaje,
Jesosa shequi oꞌoya ajja poso acanaje.

Jesosa ba canaje o shajjaꞌajjajji cuaa
(Mateo 28.16-20; Noca 24.36-49; Huani 20.19-23; Hecho 1.6-8)

14Quijje Jesosa shajjaꞌajjajji cuana 11huisomeoe equijo ojee ijjiaꞌijjia anijo Jesosa onijje
jjanequijaꞌaquiꞌyonaje. Oya cuana tecuea canaje jama baꞌa: —¿Apiojji acuae quiana quea
sapa caꞌa poani? ¿Apiojji shajjaꞌajja jjima onajaya ehuohuiꞌyo eya eshe oꞌoya ba majje?
¡Bacue eya eꞌe jojo nei eshequiꞌyo, jjabahuejjaquicue! —Jesosaa acanaje.

15 Majoya Jesosaa oya cuana jama acanaje baꞌa: —¡Poquicue ojjaña cuana huasijje,
ma ojjaña meshijo baꞌe yasijje! ¡Ecuea esohui quea pame nee ebaꞌe tiitiiꞌyojjijo ba mee-
quicue! ¡Enijje jjapeequi meequicue! ¡Enijje jjapeequiyajo enajo besa meecue! 16 Ojjaña
joya enijje jjapeequiani Eyacuiñajjiya baꞌe tiitii mee cajeꞌyo. Enijje jjapeequiyajo,
¡ojjañaja ebajji onaaya oya cuana besa meequicue! Ojjaña joya enijje jjapeequiꞌyo ajja
ca ca Eyacuiñajjiya quea nee nee po mee cajeꞌyo, quea mimishi poanajejojo. Jamajjeya
Eyacuiñajjiya oya cuanaja mimishi cuanajo quea yeno po mee cajeꞌyo.

17—Ecuea epeejji cuana eyaya ameejeꞌyoma dejjaa ajjima acani. Oya cuana eyaya quea
caꞌa nee pomeejeꞌyo, eshahua cuana dejjajo nequi huoojeacuayajeameejeꞌyo. Pea esohui
ojaya cuanaja ba jjima mimi meeje peaꞌai. 18 Peyo se najji ba jjima iña majje manoꞌyo
jjima po meejeꞌyo eyaya. Ena pase nei nei paseꞌama poso ishijea majje, manoꞌyo jjima po
meeje eyaya. Ecuea epeejji neiya emano biajje eme huana majje jiquio quea aja poaje;
eyaya jjaajaqui meejeꞌyo, huaquia meejeꞌyo peaꞌai —Jesosaa o shajjaꞌajjajji cuana huohui
canaje.

Jesosa jjequisohua caꞌyonaje eyahuasijje
(Noca 24.50-53)

19Majoya Emeshi Mese nei Jesosa pea cuana nijje mimiajo, oja Chiiya, Eyacuiñajjiya
jjequisohua caꞌyonaje eyahuasijje. Jomajo oya Jesosa anioquenaje oja Chii ebianei mijijje
onijje ojjaña huoojeaꞌyojji epojji. 20Majoya o shajjaꞌajjajji cuaa Jesosaja esohui huohuiqui
canaje ojjaña cuana huasijje. Ojaya esohui jayojja jama Emeshi Mese nei Jesosaa oya
cuana ameesahua canaje ma dejjaa ajjima acani ojjañaja ebajji ojaya esohui cuana eꞌe
nei nei. Jamaya ojjaña ba mee canaje Jesosaa oya cuana huoojea canaje ojaya esohui
huohuiya.

Jesosaa eya Macoso bajjani jiquio esohui tehue mee canaje. Mahuiso. Apoa.

NOCAA TEHUE CANAJE ESOHUI QUEA BAME NEE JESOSA QUITOJALUCAS
1 Eyaya mi que tehuenaje Teopino achajja Jesosa ebajji. Quea dejja huisohua Jesosaja

ehuohuiꞌyo cuanajo tehue sa aca cua, huohui mee sa aca cua peaꞌai. 2Ojaya epeejji cuaa,
ojaya esohui huohuijji cuaa, Jesosa ba neinei ca cua. Ohuaya ecuanaya huohui neinei ca
cua. 3 Jamajjeya eyaya catehueꞌyahua onaa huohui caꞌyoqui Jesosajo. Jjeya eyaya mi que
tehuenaje, Teopino. Jiquio esohui eꞌe jojo nei Jesosajo. Eyaya shajjaꞌajja neineinaje onaa
huohui caꞌyoqui Jesosajo. Majoya jjashahuaba neineiquinaje jiquio etehuejji, jamajjeya
eꞌe jojo nei jiquio esohui. 4Tehuenaje eyaya miquea Jesosa eba neineijji. Mi jjashahuaba
neineiquijji eyaya tehuenaje, de. Jamajjeya ¡ba neineicue jiquio esohui ecue tehueꞌyo!

Oe esohuidojojjiya Sacania huohui ca cua bacuajji cuajo, Huani ona besameejji epojji cuaje
5 Yahuajo pishana Jodioja emeshi mese nequia cua. Yohua bajjani cua baꞌa: Enode.

Ma eshequiajajo tiiya aje baꞌya cua Eyacuiñajji nijje mimiani yohua bajjani baꞌa: Sacania.
Oya chacochacoania cua Eyacuiñajji nijje emimijji cuana nijje, ma dejja yohua bajjani
nijje baꞌa: Abiase dejja cuana nijje. Oya cuana Eyacuiñajji nijje mimiania cua. Sacaniaja
ehuanase yohua bajjani cua baꞌa: Isameni. Isamenija etiiquiana cuana Eyacuiñajji nijje
mimiani peaꞌai cua. Anoni dejja bajjani cua. 6Sacania Eyacuiñajjija epeejji nei nei cua, oja
huanase o jayojja nei neiya cua. Oya cuaa shajjaꞌajja neinei ca cua Eyacuiñajjija esohui.
7 Jamatii bacuamaꞌ cua; ojaya ehuanase jjamejoqui ajja neinei cua. Ehuanase epona tii
cua; oya edejja tii peaꞌai cua.

8-9 Pea pojjajo Sacania jjachichaquia cua Eyacuiñajji nijje emimijji cuana nijje. Pea
cuaa oya jama aca cua baꞌa: —Sacania, ¡jjeya jiquio pojjajo Eyacuiñajji nijje mimicue!
¡Jjeyahua nei mee nei dobiquicue Eyacuiñajjija equi yasijje, equi quecuayijji sisi yasijje!
¡Dobiqui majje acui shaa dahua huichachajeacue huichacha shiye epojji! ¡Ma ojjañaa aca
cua jayojjaya oe acue!

Dobiqui majje Sacaniaa jamaya aca cua Eyacuiñajjija equijo nequiya. 10Beca cuana aje
oe esecuejo nequia cua Eyacuiñajji nijje emimijji peaꞌaiya. 11 Sacaniaa aje oe acui shaa
quea shiye dahua huichachajea canequia cua acui shaa edahuajeajji biajje iya ani. Majoya
aje oe Eyacuiñajjija esohuidojojji jjanequijaꞌaquia cua, edahuajeajji ebañei mijijje nequia
cua. 12 Sacania esohuidojojji ba majje piopio neineiꞌya cua esohuidojojji ba po jjima
jjejojoya. 13 Majoya aje oe esohuidojojjiya jama aca cua baꞌa: —Sacania, ¡aꞌa piopiojji!
Miya Eyacuiñajji nijje mimi majamajanaje ebacua yajjijo. Jamajjeya miya Eyacuiñajjiya
shajjaꞌajja canaje miquea esohui ebacua yajjijo. Miquea ehuanase aje oe jjamejoquije.
Majoya ¡ebacua cuayajo Huani bajjani acue! 14Miya o cuayajo quea bihui nee nee cuaje.
Pea dejja cuanaya quea bihui nee nee cuaje ebacua cuayajo. 15 Oya Eyacuiñajjija epeejji
nei nei cuaje, jamajjeya miquianaya quea bihui nee cuaje. Oya acuijjajja na sese ishi
ajja cuaje, ecahuishi ishi ajja peaꞌai cuaje. Edojjoshahua Bameya jaahuana cajeꞌyo oya
cuayajo. 16 Ohuaya Eyacuiñajjija esohui huohui bame bame caje. Jamajjeya quea huiso
Jodio cuaa shajjaꞌajja caje Eyacuiñajjija esohui. Ohuaya jjapeequi mee cajeꞌyo quea huiso
Jodio dejja cuana Eyacuiñajji nijje. 17 Huaniya ebionei esohui huohui caje, majoya aje
Quitohua, Eyacuiñajjija huoojeaꞌyohua esohui huohui caje. Huani Enia jayojja cuaje.
Enia ma etiiquiana cua; Eyacuiñajjija esohui huohuijji nei nei cua. Huani Eyacuiñajjija
esohui huohui po nequije. Shajjamaꞌ cuana ohuaya sohuihuohui caje. Majoya shajjamaꞌ
cuaa ojaya esohui shajjaꞌajja caje; jjapeequije Eyacuiñajji nijje. Ojaya esohui shajjaꞌajja
majje Quitoja esohui shajjaꞌajja sa acaje.

18 Sacaniaa huohuiꞌajja ca cua esohuidojojji jama baꞌa: —De, ¿achajja acuae po cajji
soꞌo? Oya ca iña edejja tii nojinoji aña, ecuea ehuanase epona tii peaꞌai.

19Esohuidojojjiya jama tecueame aca cua baꞌa: —Eya bajjani Jamieni, eya Eyacuiñajjija
esohuidojojji nei nei cueyanaje. Ohuaya eya huoojea canaje minijje mimiya. Ecuea

esohui quea bamemiyaya shajjaꞌajjanaje. 20Miya jjashajjaꞌajjaqui ajja cuanaje, jamajjeya
miya mimi ajja cuaje. Huani cuayajo ca mi ca oe mimijeꞌyo. Ma ecua miya eyaya
huohuinaje jayojjaya cuaje miya —jamaya cua esohuidojojji.

Majoya aje Sacania mimi ajja po mee caꞌya cua.
21 Pea cuaa esecuejo nequia ishoaꞌajja ca nequia cua Sacania. Jama huohuiꞌajjame aca

cua baꞌa: —¿Yajjajje shai Sacania eyiyedojjo tii nequi?
22Majoya Sacania esecue yasijje cuayaꞌyomajje mimiꞌyo ajja cua. Eme nei ca ca oe huo

canequia cua Sacaniaa. Sohuimajojo jama aca cuaa cua baꞌa: —Ohuaya pojjaꞌa ba canaje
esohuidojojji nei eyiyedojjo nequi, de.

23 Sacania Eyacuiñajjija equijo chacojeyo majje poquia cua oja equi yasijje. 24 Quijje
pishana Sacaniaa ehuanase bacua jea ca cua, oꞌejji po majje. Isameni me oejje baꞌime
cuayaquiꞌyo jjima; ania cua oja equijo tii. Oya jjashahuabaquia cua jama baꞌa: 25 —
Eyacuiñajjiya eya jjamejoqui meesahua canaje quea bihui epojji. Jjeya pea cuana
mimijajiꞌyo ajja e bacuajjijo —jamaya Isameni cua.

Esohuidojojjiya Mania huohui ca cua quijje ojaya ebacua ecuayajjijo
26-27 Janinea meshijo oe epona ahuemaꞌani ania cua, Mania bajjani. Oya Nasanena

cuiñajjijo ania cua. Isameni Maniaja enene mese cua. Isameni me oejje oe baꞌime oꞌejji
anijo Eyacuiñajjiya ma esohuidojojji huoojea ca oꞌoya cua Mania que. Mania jjahuiaqui
jjima cua; dejja ba po jjima ania cua. Oya ca jjahuiaqui sa cua dejja yohua bajjanijo baꞌa:
Josejo. Joseja baba etiiquiana yohua bajjani cua baꞌa: Dabi. Dabi Jodio dejjaja emeshi
mese yahuajo nei nei cua. 28 Esohuidojojji dobiquia cua Maniaja equi yasijje. Jama
mimime cua onijje baꞌa: —Mania, yani eya. Eya Eyacuiñajjiya huoojea canaje mi que
mimiya. Miya ca ca oe ohuaya bacaca canaje ejjamejoquijji. Eyacuiñajji miquea Emeshi
Mese nei, miya ohuaya jaahuana cani —jamaya cua esohuidojojji.

29 Mania quea mete cuanaje esohuidojojjija esohuijo. Majoya oya jama
jjashahuabaquime cua baꞌa: —¿Apiojji shai oya jama mimime cuani enijje?

30 Esohuidojojjiya jama aca cua baꞌa: —Mania, ¡aꞌa quea mete pojji! Eyacuiñajjiya
miya quea jea nee acani. 31 Jjeyahua nei miya oꞌejji anije, ebacuajje dejja cuaje. ¡Yohua
bajjani acue baꞌa: Jesosa! 32-33 Oya quea bame nee nee baꞌeje. Pea cuaa bajjani caje
Eyacuiñajjija Bacua Ejja nei oya. Eyacuiñajjiya oya po mee cajeꞌyo ojjañaja Emeshi Mese
nei epojji; Dabi emeshi mese jayojja oya cuaje. Jodio dejjaja Emeshi Mese po tiitiijeꞌyo
—jamaya cua esohuidojojji. 34 Maniaa esohuidojojji huohuiꞌajja ca cua jama baꞌa: —
¿Achajja jjamejoquime acuae po cajji soꞌo, ca dejja ba po jjima?

35Esohuidojojjiya jama aca cua baꞌa: —Edojjoshahua Bame neimi que cueje. Bo jayojja
mi que anioqueje. Eyacuiñajjiya miquea ebacua baꞌe mee caje. Jamajjeya miquea ebacua
quea bame nee nee cuayaje oya Eyacuiñajjija Bacua jjejojo. 36 Ecuea esohui eꞌe jojo nei,
mique nene Isameni eshoꞌyahua bacuamaꞌ tii cua. Jjeya ca ca oe jjamejoquinaje. Me oejje
oe baꞌime ejjamejoqui ani. Jamajjeya ecuea esohui eꞌe jojo cuanaje. 37 Eꞌe, Eyacuiñajjiya
camajaꞌama po mee cajeꞌyo ojjaña —jamaya esohuidojojji cua.

38 Jamajjeya Mania jama cua baꞌa: —Eya Eyacuiñajji nijje jjapee neineiqui sa cuani.
Miquea esohui jayojja jama caꞌa cahua Eyacuiñajjiya —jamaya cuanaje Mania.

Majoya esohuidojojji poquiꞌyonaje.
Mania poquia cua eꞌaꞌi meseja equi yasijje anicuaa

39 Quijje pishana Mania poquia cua eꞌaꞌi meseja equi yasijje, Isamenija equi yasijje.
Jodea meshi bajjani yasijje poquicuajinaje, eyiyojo baꞌeca huasijje. 40 Isamenija equi
yasijje dobiqui majje Mania jama cua baꞌa: —Eya mi que cueyanaje anicuaa.

41 O mimiajo Isamenija bacua teejo baꞌe moquiquia cua. Isameni quea bihui cua;
Edojjoshahua Bameya mimi mee ca cua. 42 Jamajjeya Isameni jjanobajjima nei mimia
cua Mania nijje jama baꞌa: —Mania, miya Eyacuiñajjija quea jea nee nee pea epona
jayojja jama pojjeama. Jamajjeya miquea ebacua teejo baꞌe ojaya quea jea nee nee
peaꞌaiya. 43 Eꞌe, miya cueyanaje e que anicuaa, jamajjeya eya quea bihui nee cuani

miya Eyacuiñajjija Bacua baꞌe meejojo. 44 Mi ecue equi yasijje dobiajo ecuea ebacua
moquiquinaje teejo baꞌe. 45 Eꞌe, miyaya Eyacuiñajjija esohui shajjaꞌajja neineinaje,
jamajjeya jamaya acajeꞌyo —jama mimimeya Isameni cua.

46Majoya aje Mania jamamimime cua baꞌa: —Jjeya eya quea bihui nee nee Eyacuiñajji
nijje. 47 Eyacuiñajji ecuea Emeshi Mese nei cuani. Ohuaya ecuea mimishi cuijea caꞌyon-
aje. 48 Jamatii eya epona, ahuemaꞌani. Eya baꞌe sa cuani Eyacuiñajjija yajjijo. ¿Yajjajo
shai Eyacuiñajjiya eya bacaca canaje? Jamatii ojjaña cuana aje oe mimi tiitiijeꞌyo ejo
jama baꞌa: “Mania quea bihui nee nee. Eyacuiñajjiya oya bacaca canaje”. 49 Eyacuiñajji
quea caꞌa nee nee. Jamajjeya eya ohuaya quea bame acanaje. Oya mimishiꞌama nei
nei, quea bame nee nee baꞌe. 50 Eyacuiñajjiya ojaya epeejji cuana jaahuana cani. Eꞌe,
ojjaña joya onijje jjapeequiani Eyacuiñajjiya jaahuana cani etiiquiana yahuajo nei baꞌya
cua, eshoꞌiquiana jjeya nei baꞌyani peaꞌai. 51-52 Beca cuana onijje jjapeequi jjima ohuaya
caꞌaꞌama po mee caꞌyani. Dejja mimishi cuana caꞌaꞌama po mee caꞌyani, emeshi mese
mimishi cuana ohuaya caꞌaꞌama po mee caꞌyani. Ojaya epeejji ca ca oe ohuaya quea
caꞌa po mee caꞌyani. 53 Ojjaña cuana oja esohuijo jjashajjaꞌajjaqui sa cuanijo ohuaya
jjashajjaꞌajjaqui mee cajeꞌyo. Beca cuana ca ca oja esohuijo jjashajjaꞌajjaqui sa po ajjajo
ohuaya jjashajjaꞌajjaqui mee jjima acajeꞌyo; jeajea cajeꞌyo cuaqui yasijje jjashajjaꞌajjaqui
sa po ajjajojo. 54 Eyacuiñajjiya Jodio dejja cuana jaahuana caje. Jamajjeya ohuaya oja
Bacua Ejja huoojea caje Jodio dejja jaahuanajji epojji. Ohuaya pajeaꞌyo jjima acajeꞌyo.
55 Jamaya ohuaya esejaya etiiquiana Amajama jaahuana ca cua. Oja bacua cuana peaꞌai
jaahuana ca cua. Oja osecua cuana jaahuana tiitii ca cua. Jjeya nei ohuaya eseya jaahuana
cani peaꞌai —jama bihuiameya Maniaa Eyacuiñajji aca cua.

56Majoya Mania pea beca peejjima baꞌime ania cua oja nene nijje. Majoya aje Mania
poquiꞌya cua oja equi yasijje.

Huani cuaya cua ona besameejji epojji
57Quijje Isamenija bacua cuaya cua; yahue cua. 58Ojaya huapa pojjeama cuana cueya

cua oja bacua baa. Ojjaña Eyacuiñajji nijje quea bihui cua Isamenija ebacua cuayajo.
59Meoejje pea beca peejjima cahuime pomajje ojjaña cue oꞌoya cua ebacua bajjaniya; oja
cuiishasha jehuisejjajeaa peaꞌai. Ojjañaa bajjani sa aca cua ejeajjija bajjani. 60 Isameniya
ca jama aca cua baꞌa: —Chojja, ¡yohua bajjani oe acue baꞌa: Huani!

61 Pea cuaa jama aca cua baꞌa: —¿Apiojji acuaeya ma bajjani aje? Chamaꞌ aje jja che
pea bajjani Huani.

62 Jamajjeya aje jja oe ojjañaa Sacania huohuiꞌajja ca cua: —¿Ae bajjani acuae jja cuaje
soꞌo?

63 Majoya Sacaniaa mimi ajja jjejojo jama tehueme aca cua baꞌa: —¡Huani bajjani oe
acue!

Ojjaña jama cua baꞌa: —Eꞌe, ¿apiojji shai?
64 Majoya aje Sacania mimi mee ca oꞌoya cua Eyacuiñajjiya. Jamajjeya ohuaya

Eyacuiñajji bihui ca oꞌoya cua. 65 Ojjaña cuana ca jja ca jama cua baꞌa: —De, Sacania
mimiꞌya, de.

Majoya ojjaña cuana poquia cua huohui pohua, ojjaña eyiyojo baꞌeca cuana huohuiya.
66 Ojjañaa shajjaꞌajja majje huohuiꞌajja ca cua jama baꞌa: —Eyacuiñajjiya jaahuana cani
Sacaniaja bacua, Huani. Oya quea caꞌa nee nee cuaje; Eyacuiñajjiya quea bame nee nee
baꞌe meesahua caje Huani.

Sacania sohuicuaya cua
67 Sacania Edojjoshahua Bameya sohuicuaya mee ca cua. Jama sohuicuayame po mee

ca cua baꞌa: 68—Eseyaya oe Eyacuiñajji ejjabihuiaqui, ojjañaa. Oya esejaya Emeshi Mese
nei, Jodio dejjaja Emeshi Mese nei, de. Ohuaya esejaya mimishi cuana cuijea caꞌyani.
69 Ohuaya Quito huoojea caje ese que. Ma ehuoojeaꞌyo Quito quea sohui poja nee nee
cuajeꞌyo. Quitohua eseya quea caꞌa po mee cajeꞌyo. Ojaya etiiquiana Dabi emeshi
mese cua yahuajo nei iye caꞌa caꞌa cua, Quito ca ca oe ojjañaja Emeshi Mese cuaje ese

jaahuanajji. 70 Jamaya yahuajo tehue ca cua Eyacuiñajjija esohui huohuijji cuaa. Tehue
majamaja ca cua Quitojo. 71 Jama tehueme aca cua baꞌa:
“Yani dejja cuana ecuana nijje mimijaji neineiani. Ecuana botiꞌama cuani, cuiajea sa

acani. Jamajjeya aje oe ecuanaya Eyacuiñajjiya jaahuana cani”.
Jamaya esohui etehueꞌyo cuana cua.

72-73 —Eyacuiñajji yahuajo mimia cua ecuanaja etiiquiana nijje, Amajama nijje jama
baꞌa: “Eyaya Quito huoojeajeꞌyo miquiana ojjaña jaahuanajji”. Jamaya aca cua ohuaya
ojaya epajeaꞌyojji pojjeamajojo. 74-75 Jamajjeya eseyaya Eyacuiñajji ejjabihuiaqui; Quito-
hua dejja mimishi cuanajo meteꞌama po mee cani. Eseya jaahuana cajeꞌyo. Quea bame
baꞌe mee cajeꞌyo mimishiꞌama epoꞌyojji —jama sohuicuayameya Sacania cua.

76 Majoya Sacaniaa oja bacua jama aca cua baꞌa: —Miya ecue bacua oe nei. Miya
Eyacuiñajjija esohui huohuijji cuajeꞌyo. Ohuaya miya huoojea caje ebionei. Huohuicue
jama baꞌa: “¡Oya shajjaꞌajjacue! Oya Quito, Eyacuiñajjija huoojeaꞌyo ojjaña jaahuanajji
cueje”. 77Huani, miyaya ojjaña cuana huohuicue jiquio esohui jama baꞌa: “Eyacuiñajjiya
ojjaña cuanaja mimishi cuijea cajeꞌyo onijje jjapeequianija”. 78 Jamaya eseya Eyacuiña-
jjiya quea jea nee nee acajeꞌyo. 79 Jamajjeya ecuana meteꞌama cuaje onijje jjapeequi
majje. Poquije eyahuasijje onijje ebaꞌe tiitiiꞌyojji. Ohuaya eseya quea bihui po mee
cajeꞌyo —jamaya Sacania cua.

80Majoya ebacua tii majje quea caꞌa nee nee cua; Eyacuiñajjija epeejji nei nei cua. Oya
oe nei baꞌya cua quimajo. Majo tiiya aje Huaniya esohui huohui ca cua Jodio dejja cuana
huasijje.

2
Jesosa cuayanaje
(Mateo 1.18-25)

1 Huani cuaya cua shejo emeshi mese yohua bajjani cua baꞌa: Agosto Sesa. Emeshi
meseya echacojji cuana huohui ca cua jama baꞌa: —¡Sicoquicue ecuemeshijo baꞌe cuana!
¿Ache huiso baꞌajjaꞌyo socue? ¡Huohuicue ojjaña dejja cuana jama baꞌa: “¡Poquicue mi
cuayacua meshi yasijje mique bajjani tehueya; jamaya emeshi mese cuanaje!” acue! —
jamaya Sesaa aca cua.

2 Emeshi meseya Sesaa jama sico coome aca cua. Ma shejo tiiya pea emeshi mese
Sineño bajjani cua; ojaya meshi Sania bajjani cua. 3 Jamajjeya aje oe ojjaña poquia cua o
cuaya cua meshi yasijje.

4-5 Jose, Maniaja ejajiba cua. Jose Nasanenajo baꞌeja jajiba cua, Janinea meshijo. Oja
etiiquiana Dabi cua, yahuajo Dabi baꞌya cua Benenajo, Jodea meshijo. Jamajjeya Jose
poquia cua Benena huasijje emeshi meseja esohuijo oja bajjani tehue meeya. Jose, oja
shiye nijje poquia cua. Quea huesha poquia cua. Mania ebacua cuayajeaꞌyo pana nei
poquia cua. 6Majoya aje Benena bañaqui majje Maniaja bacua cuayañaquinaje. 7 Quea
dejja huiso ania cua Benenajo jjabajjani tehue meequiya poqui. Jamajjeya chamaꞌ equi
ejaachichajji cua. Jamajjeya aje oja bacua cuaya cua anaꞌai jaajji equijo. Ojaya ebacua
cojjasobo cuaya cua jomajo. Cuayajo ohuaya bebo ca cua daqui oshejo.

Ñajjajja jaahuanajji cuaa esohuidojojji ba ca cua
8Ma mecajje aje Benenajo chipi nei pishana ñajjajja jaahuanajji cuana ñajjajja cuiña

po aña cua. 9 Majoya aje esohuidojojji jjajaꞌaquia cua. Majoya aje oe o chipi nei
jeajahuajahua ca cua esohuidojijjiya. Mete neineiꞌya cua ñajjajja jaahuanajji cuana.
10 Esohuidojojji jama cua baꞌa: —¡Aꞌa quea mete pojji! Eyaya esohui quea bame nee
huohuiaña ojjaña dejja cuana quea bihui nee po meejji. 11 Jjeya nei cuayanaje oe ebacua
Dabija meshijo. Ma ebacua Eyacuiñajjija huoojeaꞌyo. Ohuaya miquianajaya mimishi
cuijea cajeꞌyo; yohua bajjani cuaje baꞌa: Quito. 12 ¡Miquianaya poquicue ebacua baa
Benena huasijje! Jomajo aje anaꞌai jaajji equijo ebebo jaa oja nae nijjeya, oja chii Jose
nijjeya peaꞌai —jamaya cua esohuidojojji.

13 Majoya aje quea huiso esohuidojojji cuana jjajaꞌaquia cua. Sohuicuayanaje ojjaña

esohuidojojji cuana Eyacuiñajji bihuiajji. Jama sohuicuayame cua baꞌa:
14 “Eyacuiñajji quea caꞌa nee nee. Eyajo baꞌe, quea ao nee nee. Eyacuiñajjiya ojjaña ojaya

epeejji cuana ojjaña meshijo baꞌe quea bihui po mee caje”.
15Majoya esohuidojojji baꞌesohuaquiꞌya cua eyahuasijje. Ñajjajja jaahuanajji cuana jama
mimime cua baꞌa: —De, cueꞌajjaa Benena huasijje. Ma esohuidojojjiya huohui canaje
jayojjaya aje seya aje.

16 Majoya poqui cuajicuajia cua ebacua saꞌajjaa. Majoya anaꞌai jaajji equijo jaa ba
cañaquia cua ebacua, Mania, Jose peaꞌai. 17 Majoya ba majje huohuiꞌajja cañaquia cua
esohuidojojjija esohuijo ebacuajo. Pea cuana huasijje huohui ca cua peaꞌai. 18Beca cuana
shajjaꞌajja majje jjashahuabaquia cua ñajjajja jaahuanajji cuanaja esohuijo. Quea bame
cua. 19 Mania jjashahuabaquia cua peaꞌai. Pajeaꞌyo jjima aca cua ñajjajja jaahuanajji
cuaa huohui canaje esohui. 20 Majoya ñajjajja jaahuanajji cuana poquiꞌya cua ñajjajja
jaahuanaꞌyohua. Poquijeꞌyohua Eyacuiñajji bihuia nei nei ca poquiꞌya cua. Esohui quea
huiso sohuicuaya cua: —Esohuidojojjija esohui eꞌe jojo nei —cuanaje.

Ebacua Jesosa dojodobia cooqui ca cua Eyacuiñajjija equi yasijje
21 Me oejje pea beca peejjima cahuime cuajo Jesosaja naeya oja chiiya peaꞌai bajjani

canaje Jesosa. Ma esohuidojojjija esohui jayojja Mania jjamejoqui jjimahuajo bajjani ca
cua. Jesosaja cuiishasha jehuisejjajea ca cua peaꞌai, ojjaña Jodioja ebacua jayojjaya jama
aca cua.

22 Baꞌi oe cuajo Maniaa Joseya peaꞌai Jesosa dojo ca cua Eyacuiñajjija equi yasijje
Jenosanena huasijje. Maniaa Eyacuiñajjija equi yasijje dobiqui jjimahuaa Moisesija
etehueꞌyo jayojja aca cua. Majoya Jesosa dojodobiaqui canaje Eyacuiñajjija equi yasijje
huohuiya. 23 Jamaya aca cua Moisesija etehueꞌyojo baꞌa:
“¡Ebacua cojjasobo dejja huohuicue Eyacuiñajji yasijje! 24 ¡Becanejjijji peaꞌai huiaꞌ

quiacue Eyacuiñajji nijje mimiani yasijje equiyo jeyojeyoꞌyojji cuaqui pohui
pojji epoꞌyojji! Jamaya miya ajo Eyacuiñajjiya mimishi cuijea cajeꞌyo. ¡Jamaya
Eyacuiñajji sosequiajji acue!”

Jamaya Moisesija etehueꞌyo cua.
25 Oe Jodio etii Simeoni bajjani Jenosanenajo baꞌya cua. Oya Eyacuiñajjija epeejji nei

quea bame nee nee cua. Ohuaya Quito ishoaꞌajja ca ania cua Eyacuiñajjija huoojeaꞌyo
ojjaña jaahuanajji. Jamatii jjashahuabaquiani Eyacuiñajjijo, jamajjeya Edojjoshahua
Bame ojo nequia cua. 26 Jamaya Edojjoshahua Bame onijje cua baꞌa: —Miya emanoꞌyojji
pojjeama Eyacuiñajjija huoojeaꞌyo cue jjimahuajo.

27 Jamajjeya Edojjoshahua Bameya Simeoni poqui mee ca cua Eyacuiñajjija equi
yasijje. Simeoniya Jose, Mania Jesosa bishamijji nequi ba ca cua Eyacuiñajjija equijo.
28 Simeoniya ebacua Jesosa aña majje ba ca cua. Eyacuiñajji bihuia ca cua Jesosa ohua
ba mee cajje. Jama cua baꞌa: 29-30 —Eꞌe de, jjeya nei Eyacuiñajjiya huoojea canaje ma
ohua huoojeapana ca cua; jamajjeya ohuaya eya ba mee canaje. Jjeya eya poquijeꞌyo
Eyacuiñajji yasijje quea jaji nee ebaꞌe tiitiiꞌyojji. 31 Ojjaña meshijo baꞌe cuaa Jesosa ba
caje, Eyacuiñajjija huoojeaꞌyo ojjañaja mimishi cuijeaꞌyojji. 32 Jesosaa ojjaña dejja cuana
quea jjashahuabaqui jaꞌa nee po mee cajeꞌyo Eyacuiñajjija esohuijo. Jesosa Emeshi Mese
nei epojjijojo, Jodio dejja cuana quea bihui cuajeꞌyo —jamaya Simeoni cuanaje.

33 Majoya Jesosaja chii, enaese peaꞌai jjashahuabaquia cua Simeonija esohuijo jama
baꞌa: —Eꞌe de, Simeonija esohui quea bame nee nee Jesosajo.

34 Majoya aje Simeoniya Mania, Jose peaꞌai jama aca cua baꞌa: —Miquianaya aje
Eyacuiñajjiya quea bame acajeꞌyo. Mique bacua quea caꞌa pomee caje. Jaahuana cajeꞌyo.
Mania, miya Jesosaja enaese. Mique bacuaa Jodio cuana jjashahuabaqui mee cajeꞌyo
Eyacuiñajjijo quea huiso nee. Beca dejja cuana jjapeequijeꞌyo Eyacuiñajji nijje. Beca cuaa
cajaa acaje, jjapeequi sa po ajja Eyacuiñajji nijje. 35 Mimijajije Jesosa nijje cuana. Oya
quecua cajeꞌyo cuaa. Majoya aje oe miquianaya quea yeno cuaje ma cuanajoya —jamaya
Simeoni cuanaje.

36 Jomajo oe epona tii ania cua; Ana bajjani. Eyacuiñajjija epeejji nei nei cua; Panoaneja

bacua piona. Ojaya huapa pojjeama Asene bajjani cua. Yahuajo oya jjahuiaquia cua. Oja
yahue nijje baꞌya cua me oejje beca, 7 shequiajame. Majoya aje ojaya yahue manoꞌya
cua. 37 Jamajjeya quea huiso nee nee shequiajame, 84 shequiajame ania cua. Etii nojinoji
nei eꞌahuemanoꞌyo ania cua. Eyacuiñajjija equijo jjeya ani, cuayaqui ajja neinei ania cua.
Jamatii mimiania cua Eyacuiñajji nijje, bihuiabihuia tiitiiania cua ojjaña pojjajo.

38Anaa ba ca cua Jesosa. Quea bihui nee cua. Jamajje dejja cuana nijje mimia cua joya
Eyacuiñajjija huoojeaꞌyo ishoaꞌajja po ani nijje jama baꞌa: —¡Eꞌe ee bacue jiquio ebacua,
Jesosa Quito cuayanaje! Ohuaya quea bei baꞌe mee cajeꞌyo Jodio cuana. Ojjaña cuanaja
Emeshi Mese nei cuajeꞌyo —jamaya Anaa aca cua cuana.

Jose poqui oꞌoya cua oja meshi yasijje Nasanena huasijje
39Ojjaña Moisesija etehueꞌyo acua ajeyoꞌyo majje Jose oja huanase nijje, Jesosa peaꞌai

nijje poquia cua. Ma o ebionei baꞌya cuameshi yasijje poqui oꞌoya cua, Nasanenahuasijje.
40 Jomajo Jesosa tiia cua; quea caꞌa nee nee, quea jjashahuabaqui jaꞌa nee cuanaje.
Eyacuiñajjiya oya jaahuana ca cua; quea bei nee nee ojo cua.

Jesosa etii shacuimaꞌ nequi epo oja naeya oja chiiya peaꞌai dojo ca cua Eyacuiñajjija equi
yasijje

41 Jesosaja chii oja nae nijje poqui nequia cua Jenosanena huasijje pea Jodio cuana
nijje ojjaña shequiajajo. Pascua pohua poquia cua Eyacuiñajji bihuiaa. Yahuajo nei Jodio
etiiquianaja bacua cuana esohuidojojjiya cuiaꞌyo jjima aca cua shejo poquia cua ojjaña
nijje ijjiaꞌijjiaa. 42 Jesosa etii shacuimaꞌ nequi po majje, 12 shequiajame po majje poqui
peaꞌaiya cua. 43 Oe semana Jenosanenajo aniya ojjaña cuaa Eyacuiñajji bihuia ca ania
cua. Majoya Pascua jjayejjequiajo ojjaña cuana poqui caꞌya cua. Jesosa ca ca poquiꞌyo
jjima cua. Jamatii ojaya enaeseja baꞌyo jjima cua, oja chiija peaꞌai. Jesosa pea cuana nijje
pojebeꞌyani poso aca cua. 44Majoya aje oe cahuime cuajo Jesosaja enaeseya niñeba caꞌya
cua: —¿Aecue jiquio Jesosa soꞌo?

45—Chamaꞌ ca ca Jesosa. ¿Achacua shai poquinaje? —jamaya pea cuana cua.
Majoya aje huacuaya poqui oꞌoya cua Jenosanena huasijje Jesosa saꞌajjaꞌyohua.

46Majoya pea beca peejjima cahuime epo ba caꞌya cua Jesosa Eyacuiñajjija equijo nequi.
Jesosaa Eyacuiñajjija esohui huohuijji cuequi tii cuana huohuiꞌajja ca ania cua; Jesosa
jjashajjaꞌajjaqui ania cua peaꞌai. 47 Ojjaña jjashahuaba neineiquinaje Jesosaja esohuijo:
—Eꞌe de, Jesosa quea jaꞌa nee nee jjashahuabaquiani, de —pea cuana cua.

48 Joseya Maniaa peaꞌai Jesosa ba majje mimia ca cua jama baꞌa: —¿Aꞌa mi quioya
Jesosa? ¿Aꞌya acuae mi po nequinaje soꞌo? Ecuanajaya miya baꞌyo jjima nei nei
cuanaje. Jamajjeya eya mijo quea yeno nee nee cuanaje, Jesosa. Jamajjeya ecuanaya
saꞌajjasaꞌajjaꞌyoquinaje.

49 Jesosaa jama aca cua baꞌa: —¿Apiojji acuae iña saꞌajjaꞌyaña soꞌo? ¿Aꞌa miquea ba
jjima eya ecue Chiija equijo enequijji, Eyacuiñajjija equijo?

50 Jose Mania peaꞌai oja esohuijo jjabahuejjaqui jjima cua yajja cuani poso aca cua.
51Majoya aje Jesosa oja chii nijje oja nae nijje Nasanena huasijje poqui oꞌoya cua, ma

o baꞌe yasijje. Jamatii Jesosaa shajjaꞌajja ca cua Jose, Mania peaꞌai. Quea bihui baꞌya cua.
Mania jjashahuabaquia cua Jesosaja esohuijo; pajeaꞌyo jjima aca cua. 52 Jesosa tiiya cua
quea caꞌa nee nee; quea jaꞌa nee nee cua. Eyacuiñajji quea bihui nee cua Jesosajo; dejja
cuana quea bihui cua peaꞌai.

3
Huaniya Eyacuiñajjija esohui huohui ca cua
(Mateo 3.1-12; Macoso 1.1-8; Huani 1.19-28)

1Quijje neimahuiso emeshimese cuana cua baꞌa: Shomano dejja cuanaja emeshimese
Timeneo bajjani. Quea huiso shequiajame, 15 shequiajamenequijo Jodeameshija emeshi
mese Ponisio Pinato bajjani nequinaje. Janinea meshija emeshi mese Enode bajjani cua.

Oja doe etii Penipe bajjani cua. Oya Itoneaja emeshi mese cua, Taconiteja emeshi mese
peaꞌai cua. Amininiaja emeshi mese Nisania bajjani cua. 2 Eyacuiñajji nijje mimiani etii
Anasi bajjani cua. Pea ca Caipa bajjani cua.

Jiquio emeshi mese cuana nequijo tiiya aje Huani Sacaniaja bacua ejja nequia cua
meshi quimajo. Onijje mimi majje Eyacuiñajjiya Huani huoojea ca cua esohui huohuijji
epojji. 3 Jamajjeya Huani poꞌayequie nequia cua Eyacuiñajjija esohui huohuiya Jodana
cueijje. Ohuaya pea cuana jama huohuime aca cua baꞌa: —¡Jjashahuabaquicue Eyacuiña-
jjijo; miquea mimishi pajeaꞌyocue! ¡Miquea mimishijo quea yeno pocue! ¡Aꞌa mimishi
maja sa poꞌyojji! Miya mimishi pajeaꞌyajo, aje Eyacuiñajjiya miquea mimishi cuijea
cajeꞌyo. Eyaya miya besa meeje enajje pea cuanaja ebajji miya Eyacuiñajjija epeejji nei
nei cuanijo.

4 Jamaya Isaiaa yahuajo nei Huanijo tehue ca cua. Isaia Eyacuiñajjija epeejji, esohui
huohuijji cua. Oya etiiquiana nei nei cua. Jama tehuemeya aje yahuajo aca cua baꞌa:
“Oedejja quimajonequi taaani jamabaꞌa: ¡Acuapocue! ¡Jjashajjaꞌajjaquicue Eyacuiñajjija

huoojeaꞌyo ojjaña jaahuanajjijo!
5 Eyacuiñajjiya dejja quea mimishi cuana jeajea caje cuaqui yasijje jjashajjaꞌajjaqui

ajjajojo. Ojjañaa joya Eyacuiñajjija esohui ojaya ehuoojeaꞌyo ojjaña jaahuanajjijo
shajjaꞌajja cani ca ca quea bame nee cuajeꞌyo. Joya ecua ejiojji quea bame aca
yani jama jayojja dejja cuana quea bame acajeꞌyo. 6Ojjañameshijo nequica dejjaa
shajjaꞌajja caje Eyacuiñajjija esohui. Joya onijje jjapeequije Eyacuiñajjiyamimishi
cuijea cajeꞌyo”.

Jamaya cua Isaiaja etehueꞌyo Huanijo.
7Majoya dejja quea huiso cueya cua Huani que mimishi pajeaꞌyohua nisho, oja besa

mee yohua nisho peaꞌaiya. Jamajjeya aje Huaniya jama tecueame aca cua baꞌa: —
Miquianaya quea tai cuani. Peyo jayojja cuani. Miquianaaya ca jja ca mimishi pajea
nishoꞌyaña. Miquianaya jjashahuaba taiquiani jama baꞌa: “Eyacuiñajjiya eya jeajea
jjima acaje cuaqui yasijje Huanija enajje ebesa meejojo”. Jamatii miquianajaya ca jja
ca oe mimishi pajeaꞌyo jjima nei nei. ¡Ebionei oe shajjaꞌajjacue Eyacuiñajjija esohui;
majoyamiquianajayamimishi pajea neineiꞌyocue! Majoya oe enajje eyaya besameejeꞌyo
Eyacuiñajjija epeejji nei epojji. 8Miquianaya Eyacuiñajjija epeejji nei baꞌyanijo, mimishi
epo becaꞌyojji pojjeama. ¡Jama jjashahuabaquimeya oe pocue enajje ebesaqui cuahuajje!
Aꞌa mimijji jama baꞌa: “Ecuea etiiquiana Amajama cua. Oya Eyacuiñajjija epeejji nei cua,
jamajjeya aje oe ecuanaya Eyacuiñajjija epeejji peaꞌai cuani”. Cho, miquianaya ca ca
jjapeequi jjima Eyacuiñajji nijje. Miquianaya quea mimishi, de. Eyacuiñajji ojaya epeejji
quea huiso sa cuani jojjemoAmajama jayojja epojji, ohuayamei pana came. 9Miquianaya
joya acui jjajjamaꞌ jayojja cuani. Jiquio ecua acui jjajjaꞌyo ajja jajajea caꞌyojji jayojja jama
Eyacuiñajjiya dejjamimishi acajeꞌyo, jeajea cajeꞌyo cuaqui yasijje. Jamaya ajemiquianaya
acajeꞌyo mimishi pajeaꞌyo ajjajojo, onijje jjapeequi sa po ajjajojo. Beca cuana ca ca
joya acui quea jjajja huiso jayojja cuani. Quea bame nee nee baꞌyani, Eyacuiñajji nijje
jjapeequiani jjejojo. Quea bei baꞌyani pea cuana nijje, oya Eyacuiñajjiya quea jea nee nee
acani jjejojo.

10 Majoya aje dejja cuaa jama huohuiꞌajjame aca cua baꞌa: —¿Yajja acuae oe po cajji
soꞌo?

11 Huani jama cua baꞌa: —¡Joya miquea beca yanijo daqui quiacue daquimaꞌ cuana
huasijje! ¡Miquea bobi yanijo ca bobimaꞌ cuana huasijje quiacue!

12 Emeshi meseja bejjo chichajji cuani cuaa jama huohuiꞌajjame aca cua baꞌa: —Esohui
huohuijji, ¿yajja acuae pajjaja po cajji soꞌo?

13 Huani jama cua baꞌa: —¡Aꞌa quea mimishi pojji! ¡Aꞌa quea sose huiso ajji! ¡Joya
emeshi meseja sosehuiso tiiya jjeshecue! —jamaya cua Huani.
14Majoya aje sohuinanohua jama huohuiꞌajjame aca cua baꞌa: —¿Yajja acuae ecuanaya

cuajeꞌyo soꞌo?

Huani jama cua baꞌa: —¡Aꞌa miquiaaya dejja cuana iñajji bejjo esiijji! ¡Aꞌa pea cuana nijje
siajje pojji bejjo esiijji! ¡Miquianajaya bejjojo nei jjaja oe quea bihui pocue! —jamaya
Huaniya sohuinano aca cua.

15Dejja cuaa Huani Eyacuiñajjija huoojeaꞌyo ojjaña jaahuanajji poso aca cua oja esohui
quea bame nee nee cua jojoya. 16Huani ca ca Eyacuiñajjija huoojeaꞌyo ojjaña jaahuanajji
pojjeama cua. Oya jama cua baꞌa: —Eyayamiquianaya enajje besa meejeꞌyo Eyacuiñajjija
epeejji jojoya. Eya ca ca Eyacuiñajjija huoojeaꞌyo ojjaña jaahuanajji pojjeama. Oya ca
ca Quito bajjani quijje pishana cueje. Ohuaya miquiana que Eyacuiñajjija Edojjoshahua
Bame dobiqui mee cajeꞌyo. Jamajjeya miya quea bame cuajeꞌyo. Mimishi cuana pajea sa
poꞌyo ajjajo ca ca, jeajea cajeꞌyo cuaqui yasijje. Jamaya Quito oe nei quea caꞌa nequi. Eya
ca ca iña quea caꞌa pishana nequi. Jamajjeya eya ca iña onijje nequi sa po ajja miquiana
ani cojja nei. Quea bicho eya, de. 17 Quito cueje ojaya epeejji nei chichaꞌyohua. Pea
cuana ca ca cajaa ajea cajeꞌyo. Eꞌe, jiquio ecua seya anoso shaa jea majje equi yasijje
iyaꞌyaña jama ojaya epeejji cuana acajeꞌyo Quitohua. Jiquio ecua seya anoso cuiahuojo
majje shaa jeajeaña jayojja jama Quitohua ojaya epeejji pojjeama cuana jeajea cajeꞌyo
cuaqui quijjoꞌyo ajja huasijje —jamaya Huaniya aca cua.

18Huanija pea esohui jama cua baꞌa ojjaña cuanajo: —Eyacuiñajji ojjaña nijje jjapeequi
sa cuani, jjeya nei.

19Ojaya pea esohui jama cua baꞌa: —Esejaya emeshi mese, Enode bajjani queamimishi
nee nee cuanaje. Oja chahuaja, Penipeja huanase sii canaje oja huanase epoꞌyojji. Ma
epona Enodiasi bajjani cuanaje —jamaya cua Huani.

20 Jamajjeya Enode ma esohui shajjaꞌajja majje quea quene nee nee cua. Iña mee ca
cua Huani ejeanobiajeajji, Enodeya quea mimishi nee neeya jjejojo.

Huaniya Jesosa enajje besa mee ca cua
(Mateo 3.13-17; Macoso 1.9-11)

21 Huani jeanobiajea jjimahua poquia cua dejja ojjaña cuana nijje Jodana cuei yasijje
enajje besa meeya. Jesosa peaꞌai poquia cua o que. Huaniya Jesosa besa mee caꞌya cua.
Majoya Jesosa Eyacuiñajji nijje mimianijo, eyatahuatahua capajea ca cua. Edojjoshahua
Bame huiaꞌ jama o sapa biajje cuabesa baꞌya cua. Japashineijje baꞌeoquea cua. 22Majoya
esohui shajjaꞌajja ca cua ojjañaa eyahuasijje. Eyacuiñajji Jesosa nijje jama mimime cua
baꞌa: —Miya ecue Bacua Ejja nei, Jesosa. Eyaya miya quea jea nee aña. Eya mijo quea
bihui nee nee —jamaya cua Eyacuiñajji.

Jesosaja etiiquiana
(Mateo 1.1-17)

23 Jesosa Jodio dejja nei cua. Jesosaa 30 shequiajame tiimajje esohui huohui coo ca cua.
24Ojaya etiiquiana cuana yohua bajjani cua baꞌa: Ebionei Jose nequia cua. Oya Jesosa tii
meejji cua; Jesosaja chii jayojja cua. Jose ca Enija bacua ejja cua. Eni caMataꞌaja bacua ejja
cua. Mataꞌa ca Nemija bacua ejja cua. Nemi ca Mequija bacua ejja cua. Mequi ca Janaja
bacua ejja cua. Jana ca Joseja bacua ejja cua. Jose ca Matatija bacua ejja cua. 25Matati
ca Amosoja bacua ejja cua. Amoso ca Nahuomaja bacua ejja cua. Nahuoma ca Esinija
bacua ejja cua. Esini ca Naquiaja bacua ejja cua. 26 Naquia ca Maataja bacua ejja cua.
Maata ca Matatija bacua ejja cua. Matati ca Semeja bacua ejja cua. Seme ca Josequija
bacua ejja cua. Josequi ca Jonaja bacua ejja cua. Jona ca Joanaja bacua ejja cua. 27 Joana
ca Shesaja bacua ejja cua. Shesa ca Sonobabeja bacua ejja cua. Sonobabe ca Sanatija
bacua ejja cua. Sanati ca Nenija bacua ejja cua. 28Neni ca Mequija bacua ejja cua. Mequi
ca Adija bacua ejja cua. Adi ca Cosamaja bacua ejja cua. Cosama ca Emanamaja bacua
ejja cua. Emanama ca Esheja bacua ejja cua. Eshe ca Jesosaja bacua ejja cua. 29 Jesosa
ca Enieseja bacua ejja cua. Eniese ca Jonimija bacua ejja cua. Jonimi ca Mataꞌaja bacua
ejja cua. Mataꞌa ca Nemija bacua ejja cua. 30Nemi ca Simeonija bacua ejja cua. Simeoni
ca Jodaja bacua ejja cua. Joda ca Joseja bacua ejja cua. Jose ca Jonamija bacua ejja cua.
Jonami ca Eniaquimija bacua ejja cua. Eniaquimi ca Meneaja bacua ejja cua. 31Menea ca

Menaja bacua ejja cua. Mena caMatataja bacua ejja cua. Matata ca Nataja bacua ejja cua.
Nata ca Dabija bacua ejja cua. 32Dabi ca Isaija bacua ejja cua. Isaiꞌ ca Obedaja bacua ejja
cua. Obeda ca Boosija bacua ejja cua. Boosi ca Sanaja bacua ejja cua. Sana ca Naasonija
bacua ejja cua. Naasoni ca Aminidabija bacua ejja cua. 33 Aminidabi ca Adimija bacua
ejja cua. Adimi ca Ashinija bacua ejja cua. Ashini ca Eshaomija bacua ejja cua. Eshaomi
ca Panesija bacua ejja cua. Panesi ca Jonaja bacua ejja cua. 34 Jona ca Jacoboja bacua ejja
cua. Jacobo ca Isaacaja bacua ejja cua. Isaaca ca Amajamaja bacua ejja cua. Amajama
ca Taneja bacua ejja cua. Tane ca Naconija bacua ejja cua. 35Naconi ca Senocaja bacua
ejja cua. Senoca Shacaoja bacua ejja cua. Shacao ca Penecaja bacua ejja cua. Peneca
ca Emeneja bacua ejja cua. Emene ca Sanaja bacua ejja cua. 36 Sana ca Cainanija bacua
ejja cua. Cainani ca Anajjadaja bacua ejja cua. Anajjada ca Semija bacua ejja cua. Semi ca
Noeja bacua ejja cua. Noe ca Nemequeja bacua ejja cua. 37Nemeque caMatosaneja bacua
ejja cua. Matosane ca Enoqueja bacua ejja cua. Enoque ca Janedija bacua ejja cua. Janedi
ca Majananeenija bacua ejja cua. Majananeeni ca Cainanija bacua ejja cua. 38 Cainani
ca Enosija bacua ejja cua. Enosi ca Setija bacua ejja cua. Seti ca Adanaja bacua ejja cua.
Adana ca Eyacuiñajjija pana cua. Oya ebionei dejja cua.

4
Edosiquiana etiiya Jesosa quea mimishi po mee sa aca cua
(Mateo 4.1-11; Macoso 1.12-13)

1 Jesosa cueyanaje Jodana cuei yasijje Huanija besa meeya. Jomajo Edojjoshahua
Bameya Jesosa dojo canaje quima huasijje. Majoya Edosiquiana etii Jesosa nijjemiminaje
oja emeshi mese nei epoꞌyojji nisho. 2 Jomajo nequia cua quea huiso nee cahuime, 40
cahuime ijjiaꞌijjia jjima cua. Majoya quea shoe nee nee jjabaquia cua. 3 Edosiquiana
etiiya Jesosa jama huohuime aca cua baꞌa: —Miya Eyacuiñajjija Bacua jjabaqui majje ca
oe ¡jiquio mei pahui pojji acue! ¡Pahui pojji amajje ijjiacue!

4 Jesosa jama cua baꞌa: —Chojja de, eya miquea esohui shajjaꞌajja sa po ajja. Bacue,
Eyacuiñajjija etehueꞌyo jama cuani baꞌa: “Dejja cuana bobijo caꞌa po majje pojjeama baꞌe
tiitiijeꞌyo. Ojjaña Eyacuiñajjija esohui jayojja jama añajo ca se ca oe quea bame nee baꞌe
tiitiijeꞌyo” —jamaya Jesosa cua.

5Majoya aje Edosiquiana ettiya Jesosa dojo ca cua eyiyo aoꞌao huasijje. Majoya aje ba
mee ca cua ojjañameshi cuana; Jesosa cahuijo jayojja bamee ca cua. 6Edosiquiaa huohui
ca oꞌoya cua jama baꞌa: —Eyaya miya quiaje jiquio meshi cuana, miya emeshi mese po
meejeꞌyo. Eyaya ojjaña aquiana quiajeꞌyo. Ojjaña meshi cuana ecuea, jamajjeya eyaya
quia sa cuanijo eyaya aje miquea yajji quiajeꞌyo. 7 ¡Miyaya eya bihuiacue, shajjaꞌajjacue
ecuea esohui! Majoya miya emeshi mese po meejeꞌyo eyaya —jama siajje ameya aca cua
Edosiquiaa Jesosa.

8 Jesosa jama cua baꞌa: —Chojja, ¡poquicue quea huesha, Edosiquiana! Eyacuiñajjija
etehueꞌyo jama cuani baꞌa:
“¡Eyacuiñajji oe nei bihuiacue; oya oe nei ojjañaja Emeshi Mese nei nequi! ¡Ojaya

ehuohuiꞌyo jama oe acue!” —Jesosaa aca cua.
9 Majoya aje Edosiquiaa Jesosa dojo ca cua Jenosanena huasijje. Nequia cañaquia

cua Eyacuiñajjija equi biajje. Majoya Edosiquiaa Jesosa jama aca cua baꞌa: —Miya
Eyacuiñajjija Bacua Ejja nei jjabaqui majje ¡jiquiojo nequi tohuaaꞌajjaꞌyo socue meshi
yasijje! 10 Eyacuiñajjija etehueꞌyo jama cuani baꞌa:
“Eyacuiñajjiya huoojea caje esohuidojojji cuana mi jaahuanaa. 11 Oquequiajo ohuaya

emeya miya iñajjequi cajeꞌyo. Jamajjeya miya ejjajiojji quecuasajaquijji pojjeama
meijo”.

Jamaya cuani, de —Edosiquiana cuanaje.
12 Jesosaa jama aca cua baꞌa: —Chojja, miya jjashahuaba taiquiani, de. Eyacuiñajjija

pea etehueꞌyo jama cuani baꞌa:

“Aꞌa jamaya mimijji baꞌa: ¿Aꞌa Eyacuiñajjiya oja esohui eꞌe jojo nei acajeꞌyo? ¿Aꞌa eya

jaahuana nei cajeꞌyo? Cabaꞌajjasahua. ¡Aꞌa pojji!”
Jamaya yahuajo nei Moisesiya tehue ca cua —jamaya Jesosa cua.

13 Edosiquiana jjashahuabaqui jjima cua; pea esohui chamaꞌ cua Jesosa quea mimishi
po meejji nisho. Jamajjeya Edosiquiana poquia cua. Majoya aje quijje cue oꞌoya cua o
quea mimishi po meeꞌyohua nisho.

Jesosaa huohui coo ca cua Janinea meshi yasijje
(Mateo 4.12-17; Macoso 1.14-15)

14 Majoya Jesosa posohuaqui oꞌoya cua oja meshi yasijje, Janinea meshi yasijje.
Edojjoshahua Bameya Jesosa quea caꞌa po mee ca cua. Jomajo dejja cuana mimia cua
Jesosajo, ojjaña meshi yasijje mimia cua. 15 Jamatii Jesosa poꞌayequie nequia cua pea
cuiñajji cuana huasijje Eyacuiñajjija esohui huohuiya Jodioja equi ejjachichaquijji cuana
huasijje. Ojjaña dejja quea bihui cua onijje. Jama cuana cua baꞌa: —Eꞌe, ojaya esohui quea
jaꞌa nee, quea bame nee nee.

Jesosa poquia cua Nasanena huasijje
(Mateo 13.53-58; Macoso 6.1-6)

16 Jesosa poquia cua Nasanena huasijje, oya tiiꞌya cua jomajo tii. Ojjaña epojja
ejomishocajjijo Jesosa dobiqui majamajanaje Jodioja equi ejjachichaquijji yasijje esohui
huohuiya. Jamajjeya dobiquimajje oya nequisohua cua Eyacuiñajjija etehueꞌyo ajji. 17Oe
dejjaa, etehueꞌyo jaahuanajjiya Jesosa quia ca cua etehueꞌyo. Yahuajo Isaiaja etehueꞌyo
cua. Isaia Eyacuiñajjija epeejji nei, etiiquiana cua; Eyacuiñajjija esohui huohuijji cua.
Jamajjeya ojaya etehueꞌyo eꞌe jojo nei cua. Eꞌe de, Jesosaa sheꞌa ca cua ma etehueꞌyo,
jama ame aca cua jiquio esohui baꞌa:
18 “Edojjoshahua Bameya eya jjashahuabaqui mee cani. Ohuaya eya huoojea canaje jama

baꞌa: —¡Huohuicue ecuea esohui bame dejja aemaꞌ cuana huasijje! ¡Huohuicue
dejja ejeanobiajaa cuana huasijje ecuayaqui meeꞌyojji! ¡Huohuicue cojjamaꞌ
cuana huasijje ejjacojja jaꞌa meequiꞌyojji! ¡Huohuicue pea dejja quea yeno baꞌe
yasijje quea bihui ebaꞌe meejji!

19 Huohuicue jiquio esohui: Emeshi Mese neiya ojjaña cuana quea bihui baꞌe mee sa
acani”.

Jamaya Isaiaa tehue ca cua yahuajo nei.
20Majoya Jesosaa etehueꞌyo cami caꞌyonaje; quia ca oꞌoya cuama dejja huasijje. Jesosa

anioquea cua huohui epojji. Ojjañaa oya ba caꞌya cua; ishoaꞌajja ca cua ojaya esohui
ehuohuijji. 21 Ohuaya esohui huohui ca cua jama baꞌa: —Eꞌe, ma etehueꞌyo huohui
cani ejo. Eya cueꞌyonaje ma dejja cuana huasijje esohui huohuiya. Eyaya miquianaya
huohuiꞌajjaña jama baꞌa: Eyacuiñajjiya quea bihui baꞌemee cajeꞌyomiquianaya—Jesosaa
aca cua.

22 Ojjaña Jesosajo quea bame mimia cua. Jjashahuabaquia cua ojjaña ojaya esohuijo.
Pea cuana ca ca Jesosajo jama cua baꞌa: —Jesosaja esohui quea jaꞌa de, oya ca ca Joseja
bacua nei, Eyacuiñajjija Bacua pojjeama —jamaya pea cuana cua Jesosa Eyacuiñajjija
Bacua pojjeamajo poso.

23 Jesosaa oya cuana tecuea ca cua jama baꞌa: —Miquianaya jamaya cuajemiquianajaya
ejjashahuabaquijjijo baꞌa: “Ejjashicuiquijji, ¿yajjajje acuae jja miyaya mi jjashicuiꞌa-
jjaquiani soꞌo?” ¿Aꞌa nequiana jamaya peaꞌai jjashahuabaquiani? Jama cuani baꞌa:
“Ecuanaaya miya shajjaꞌajjanaje, Jesosa. Miyaya jjaajaqui meeꞌyonaje Capenaomajo baꞌe
cuana. ¿Yajjajo acuaeya oe miquea meshijo baꞌe cuana jjaajaqui meeꞌyo jjima aña soꞌo?”
¿Aꞌa nequiana jamaya jjashahuabaquime cuani? —Jesosa cua—. 24 Eꞌe jojo nei ecuea
esohui, jamatii miquianaya Eyacuiñajjija esohui huohuijji mimianijo oja meshijo ojaya
huapa pojjeama cuana ca ca jjashajjaꞌajjaqui sa po ajja.

25 —Miquianajaya eba ma etiiquiana Enia bajjani. Yahuajo nei ohuaya huohui ca
cua Eyacuiñajjija esohui. Beshahua nei pea beca peejjima shequiajame ena poꞌyo jjima
cua. Bobi tii jjima cua ena chamajojo. Ojjaña quea shoe nee nee cua. 26 Yahuajo quea

huiso Jodio eꞌahuemano ania cua. Jamatii oya cuana ca ca jjashajjaꞌajjaqui sa po ajja
Eniaja esohuijo, Eyacuiñajjija ehuohuiꞌyojo. Jamajjeya Eyacuiñajjiya Enia huoojea ca cua
pea meshi yasijje Sinono meshi yasijje, Saneta cuiñajji yasijje, Sinono eꞌahuemano que.
Jomajo eꞌahuemanohua shajjaꞌajja ca cua Eyacuiñajjija esohui. Jamajjeya Enia bobia ca
cua.

27 —Miquianajaya eba pea etiiquiana Eyacuiñajjija esohui huohuijji Eniseo bajjani
baꞌya cua Enia nijje. Quea huiso Jodio dejja batata epoꞌyo jomajo baꞌya cua. Jamatii
Eniseoja esohui shajjaꞌajja sa po ajja. Jamajjeya jjaajaqui meeꞌyo jjima aca cua Eyacuiña-
jjiya. Pea meshijo baꞌe Sinia meshijo oe dejja Naamani bajjani batata epoꞌyo nequia cua;
oya shajjaꞌajja sa cua Eyacuiñajjija esohui. Jamajjeya oya poquia cua Eniseo que, Eniseoja
jjaajaqui meeꞌyohua. Ohuaya shajjaꞌajja ca cua ojaya esohui. Jamajjeya jjaajaqui mee
caꞌya cua Eyacuiñajjiya. Jamaya miquianaya shajjamaꞌ cuani miquianajaya etiiquiana
jayojja. Jjeya nei shajjaꞌajja sa po ajja Eyacuiñajjija esohui, jamajjeya jjaajaqui meeꞌyo
jjima acaje Eyacuiñajjiya —Jesosa cuanaje.

28 Ojjaña cuana Jodioja equi ejjachichaquijjijo anica Jesosaja esohui shajjaꞌajja majje
quenequene neineiꞌya cua Jesosa nijje. 29 Jesosa iña majje jeacuayajea ca cua esecue
yasijje. Majoya poqui mee caꞌya cua eyiyo hui yasijje eꞌiñajeatohuaajeaꞌyojji nisho.
30 Jamatii Jesosa poquia cua, jjayejjequinana cua ona nequi yiyesamajjeya.

Oe dejjaja eshahua nequia cua
(Macoso 1.21-28)

31 Pea pojjajo Jesosa poquia cua Capenaoma huasijje, Janinea meshi yasijje.
Ejomishocajji pojjajo oya dobiquia cua Jodioja equi ejjachichaquijji yasijje esohui huo-
huiya. 32 Ojjaña cuaa jama aca cua baꞌa: —De, Jesosaja esohui quea jaꞌa nee. Eꞌe jojo nei
pojjaꞌa Eyacuiñajjiya oya huoojea canaje, de.

Jamajjeya ojaya esohui shajjaꞌajja sa aca cua. 33 Oe dejja eshahua nijje tii ania cua
Eyacuiñajjija equijo. Eshahuaa oya taaa sajasaja mee ca cua Jesosa que jama baꞌa:
34 —Eꞌe de, ¿apiojji shai miya ecuana que cueyanaje, Jesosa? Miya cueyanaje pojjaꞌa
ecuana cuayaqui meeꞌyohua. Ecuanajaya miya eba, Jesosa. Miya Nasanenajo baꞌe, miya
Eyacuiñajjija Bacua, miya mimishiꞌama, de —jamaya eshahua cua.

35 Jesosaa eshahua tecueajea ca cua jama baꞌa: —¡Aꞌa mimijji; cuayaquiꞌyocue jiquio
dejjajo nequi! —Jesosa cua.

Majoya eshahuaama dejja jeabichajeamee ca cua pea cuana pejjejo. Eshahua neeꞌama
nei nei cuayaquiꞌyome cuamadejjaja eyamijo nequi. 36Ojjaña jjajjasohuaquia cua; mimia
cua pea cuana nijje jama baꞌa: —Eꞌe de, Jesosa quea sohui poja nee nee; ojaya esohuijo
eshahua cuayaquiꞌyonaje, de. ¿Yajjajje shai quea sohui poja nee nee? —jamaya cua ojjaña
Jesosajo. 37 Jamaya pea cuaa huohui ca cua ojjaña cuiñajjijo baꞌe yasijje.

Jesosaa boeca mee caꞌya cua Simohuija ano
(Mateo 8.14-15; Macoso 1.29-31)

38 Majoya Jesosa cuayaquia cua Jodioja equi ejjachichaquijjijo ani. Cuayaqui majje
poquia cua Simohuija equi yasijje. Dobiquimajje ba ca cua Simohuija ano. Simohuija ano
quea mano jaa, quea quiyo nee nee jaa ba ca cua. Simohuiya Jesosa jama huohuiꞌajjame
aca cua baꞌa: —Jesosa, ¿aꞌa miyaya boeca meejeꞌyo ecue ano, ecue huanaseja enaese?

39 Jesosaa Simohuija ano jama aca cua baꞌa: —Eꞌe, jjeyahua nei mi quiyoquiyo
pajeajeꞌyo —Jesosaa aca cua.

Majoya aje epona tii quiyoquiyo pajeaꞌya cua. Boecananaꞌya cua. Majoya boecaꞌyo
majje anisohuaꞌya cua. Anisohuaꞌyo majje bobi cuacua meesahua ca cua epona tiiya.

Jesosaa quea huiso emanojaa cuana jjaajaqui mee caꞌya cua
(Mateo 8.16-17; Macoso 1.32-34)

40Quijje pishana eshequi oquequiajo ojjaña emanojaa dojo ca cua Jesosa que jjaajaqui
meeꞌyohua. Jesosaa emanojaa cuana emeya napa cajje jjaajaquiꞌya cua. 41Eshahua cuana

peaꞌai cuayaqui mee caꞌya cua. Cuayaquiꞌyo majje eshahua cuana taaa cua jama baꞌa: —
Jesosa, miya eꞌe jojo nei Eyacuiñajjija Bacua Ejja.

Jesosa jama cua baꞌa: —¡Aꞌa enijje jama mimijji! Miquea eba eya, Eyacuiñajjija
huoojeaꞌyo ojjaña jaahuanajji. Pea cuanaja eya ba jjima, de —jamaya Jesosa cua.

Jesosa poꞌayequie nequia cua Eyacuiñajjija esohui huohuiya
(Macoso 1.35-39)

42 Jjapojjaqui jeahuajo Jesosa oe nei poquia cua dejjama huasijje. Pea cuanaa saꞌajja ca
nequia cua: —¿Aecue Jesosa?

Quijje pishana ca ca ba caꞌya cuaa cua Jesosa. Mimia cua onijje jama baꞌa: —Jesosa,
¡nequicue ecuanaja cuiñajjijo! ¡Aꞌa poquijji pea cuiñajji yasijje!

43 Jesosaa jama huohuime aca cua baꞌa: —Chojja, jiquio cuiñajjijo eya nequi ajja. Eyaya
Eyacuiñajjija esohui cahuohuiquiahua pea cuiñajjijo baꞌe cuana huasijje. Jamajoya aje
oe eya ecue Chiiya huoojea canaje ojaya esohui bame bame huohuijji pea cuana huasijje.
Eyaya iyaaje dejja cuana jama baꞌa: “¡Jjashajjaꞌajja quicue oe! Eyacuiñajjiya miya quea
jea nee nee acani, oya miquea Emeshi Mese nei po sa cuani; mi jaahuanajji nei nei po
sa cuani. Ohuaya miya baꞌe bame mee sa acani. ¡Jamajjeya onijje jjapeequicue!” —
jamaya Jesosa cua. 44 Jamaya ohuaya esohui huohui ca ayequi nequia cua Jodioja equi
ejjachichaquijji cuana huasijje, ojjaña meshi cuana huasijje.

5
Jesosaja epeejjiya nahuoo cuiashaja ca cua quea huiso nee nee
(Mateo 4.18-22; Macoso 1.16-20)

1 Oe pojjajo Jesosa Jenesane bae sahua meshijajijo ania cua. Pea cuana huasijje
Eyacuiñajjija esohui huohui po ania cua. Quea huiso dejjaa ojaya esohui shajjaꞌajja sa
aca cua. 2Quea dejja huisojojo shajjaꞌajja jjima aca cua pea dejja cuaa. Jamajjeya Jesosaa
pea eꞌanijji saꞌajja ca cua ojjañaja eshajjaꞌajjajji. Majoya becanejjijji bishe ai ba ca cua bae
sahuajo baꞌe. Ma bishe mese cuana nahuoo cuiashajajji shacuaꞌyo po nequia cua. 3 Oe
bishe mese Simohui bajjani cua. Jesosa nequisohuaquia cua oja bishe yasijje. Jesosaa
Simohui huohuiꞌajja ca cua jama baꞌa: —¡Quecuayiyejeacue ena bae pishana huasijje
ojjañaja ecuea esohui eshajjaꞌajjajji!

—Eꞌe —Simohui cua.
Majoya bishe quecuayiyejea majje Jesosaa bishejo eꞌanioque aniya tii esohui huohui

ca aña cua. 4 Jesosaa esohui huohuijeyo majje Simohui jama aca cua baꞌa: —Simohui,
¡bishe yocue ena bae yiyesama huasijje! ¡Majoya jeacue nahuoo cuiashajajji!

5 Simohuiya jama aca cua baꞌa: —Esohui huohuijji, ecuana mecajje poquinaje nahuoo
cuiashajaa nisho. Chamaꞌ de, chamaꞌ nahuoo cuanaje. Eyaya ca ca shajjaꞌajja sa aña
miquea esohui, jamajjeya eyaya jeaje ena huasijje nahuoo cuiashajajji —jamaya Simohui
cua.

6Majoya yo ca cua ena bae yiyesama huasijje nahuoo cuiashajajji. Jea ca cua nahuoo
cuiashajajji; quea huiso nee nee nahuoo dobiquia cua. Quecuaisajeaꞌajja ca cua. 7Majoya
Simohuiya ojaya epeejji cuana iyaa ca cua: —¡De, yacua oe yecue bishe pea, che nahuoo
jjequijeasohuahuacue!

Majoya pea bishe ye ca cua; cuio ca cua beca bishe nahuoohua. Beshahua nei bishe
jaadobiquia cua. 8 Ma ba majjeya aje Simohui ecuiꞌoshajjajo nequia cua Jesosa pejjejo;
jama cua baꞌa: —De, ecuea Emeshi Mese, eꞌe jojo nei miquea esohui, eyamiquea esohuijo
jjashahuaba taiquinaje, de. ¡Quea huesha nequicue Jesosa, eya quea mimishi cuanaje!
—jamaya Simohui cuanaje.

9 Simohuija epeejji cuana jjajjasohuaquia cua nahuoo quea huiso ohua cuiashaja cajo.
O jayojja jjajjasoaquime peaꞌaiya cua, de. 10 Semeneoja bacua cuana Satiaco, Huani,
Simohuija echacosahuajji cuani peaꞌaiya jjajjasohuaquia cua.

Majoya Jesosaa Simohui jama aca cua baꞌa: —¡Aꞌa jjajjasoaquijji! Miquianaaya banaje

ecuea esohui eꞌe jojo nei nahuoo cuiashajajjijo. Jjeyahua nei miquianaaya dejja quea
huiso jjequije ecuea esohuijo ejjashajjaꞌajjaquijji, ecuea epeejji epojji—jamaya Jesosa cua.

11Majoya cuaa bishe yo caꞌya cua etaja huasijje. Aquiana cuana jeanaꞌyo majje poquia
cua Jesosa nijje.

Jesosaa dejja jjajea meequi caꞌya cua batata epoꞌyo ma dejjaa shicui jjima acani
(Mateo 8.1-4; Macoso 1.40-45)

12Oe pojjajo Jesosa ania cua pea cuiñajjijo. Cueꞌya cua oe dejja batata epoꞌyo. Ojjañaja
oya botiꞌama cua, o jayojja epo cuani jjejojo. Oya Jesosa ba majje ecuiꞌoshajjajo nequia
cua o bihuiajji. Jama huohuiꞌajjame aca cua baꞌa: —Emeshi Mese nei, miya sa cuanijo,
¿aꞌa mo che miyaya jjajeaqui meeꞌyome soꞌo? —aca cua ohuaya.

13Majoya Jesosaa napaꞌajja ca cua emeya, quea jeajojo huohui ca cua: —Eꞌe, eyayamiya
jjajeaqui meejeꞌyo batata epoꞌyo. Quea boejea po meejeꞌyo.

Jjajeaqui meeꞌyo majje chamaꞌyo cua ojaya batata epoꞌyo. Quea boejea ojaya ejee
poꞌyonaje.

14 Majoya Jesosaa jama huohuime aca cua baꞌa: —¡Aꞌa oe pea cuana huohuijji! ¡Ey-
acuiñajjija equi yasijje oe poquicue! ¡Jomajo huohuicue Eyacuiñajjija esohui huohuijji:
“Jjajeaquiꞌyonaje mo” acue! ¡Moisesija etehueꞌyo jama oe acue! ¡Quiaquicue beca
huiaꞌ, beca ijjiacajji peaꞌai, equiajji Eyacuiñajji bihuiajji, miya ojaya ejjajeaqui meeꞌyohua
jjejojo! Majoya esohui huohuijji cuana jjabahuejjaquije miquea batata epoꞌyo chamaꞌyo
cuanajejo. Majoya ojjaña jjabahuejjaquijemiya quea bojea poꞌyonajejo—Jesosaa aca cua.

15 Jamatii quea huiso dejjaa shajjaꞌajja ca cua Jesosaa jjajeaqui mee caꞌyani batata
epoꞌyo. Ohuaya jjaajaqui mee caꞌyani emanojaa cuana. Jamajjeya quea dejja huiso nee
cueyanaje shajjaꞌajjaa, jjaajaquiꞌyohua peaꞌai. 16 Jamatii Jesosa poqui nequia cua dejjama
huasijje Eyacuiñajji nijje mimiya.

Jesosaa jjaajaqui mee caꞌyonaje oe dejja jeoꞌajjajaa
(Mateo 9.1-8; Macoso 2.1-12)

17Oe pojjajo Jesosa poquinaje onaja equi yasijje esohui huohuiya. Paniseo dejja cuana,
Moisesija etehueꞌyo huohuijji cuana peaꞌai cueyanaje Eyacuiñajjija esohui shajjaꞌajjaa.
Quea dejja huiso pea meshijo baꞌe cuana cueyanaje, Janinea meshijo baꞌe cuana. Jodea
meshijo baꞌe cuana, Jenosanenajo baꞌe cuana peaꞌai cueyanaje. Jesosaa Eyacuiñajji
nijjeya quea huiso emanojaa jjaajaqui mee caꞌyonaje. 18 Jamajjeya pea dejjaa oe dejja
jeoꞌajjajaa ye ca cua equi yasijje. Dojodobiaqui sa aca cua Jesosa que. 19Dobiqui meemee
ajja cuana cua quea dejja huisojojo. Jamajjeya aje dojosohua caꞌya cua equi jamacoo
huasijje. Huejja ca cua eyiyesama neijje. Jesosa nequi cojja nei jeaꞌoquea ca cua.
20 Jesosaa ba ca cua dejja jeoꞌajjajaa ojaya epeejji peaꞌai. Jjashahuabaquia cua jama baꞌa:
—Eꞌe de, jiquio dejja cuanaja eba eyaya jjaajaqui meejeꞌyo emanojaa cuana.

Jamajjeya jeoꞌajjajaa huohui canaje jama baꞌa: —Eꞌe ecuea epeejji, jjeya miquea
mimishi eyaya cuijeajeꞌyo.

21 Majoya Paniseo cuana, Moisesija etehueꞌyo huohuijji cuana peaꞌai jjashahuaba
taiquia cua; Jesosa Eyacuiñajjija Bacua pojjeama poso aca cua. Jama cua baꞌa: —Jesosa
quea tai cuani, de. Oya Eyacuiñajji jama cuani. Oe nei Eyacuiñajjiya mimishi cuijea
cajeꞌyo. Jesosaja ca ecuijeaꞌyojji pojjeama —poso aca cua.

22 Jesosaja eba ojaya jjashahuabaquijji cuana. Jamajjeya huohui ca cua jama baꞌa:
—Miquianaya jjashahuaba taiquiani, de. 23 ¿Ache esohui camajaꞌama soꞌo? Jiquio
pojjaꞌa baꞌa: “¡Eyaya miquea mimishi cuijeajeꞌyo!” Pea esohui pojjaꞌa: “¡Nequisohuacue,
poquiꞌajja socue!” 24 Eꞌe de, eyaya huohuije jiquio dejja jeoꞌajjajaa huasijje jama baꞌa:
“¡Nequisohuacue; miquea equipajaajji bebo majje poquiꞌyocue miquea equi yasijje!”

Pea cuana huasijje Jesosa jama cua baꞌa: —¡Pea cuana shajjaꞌajjacue, ejjabahuejjaquijji!
Eyaya ojjañaja Emeshi Mese nei cuani. Eyaya miquianajaya mimishi cuijea mee yaña
ojjaña meshijo baꞌeja —jamaya Jesosa cua.

25Majoya aje dejja ejjachichaqui nequijo jeoꞌajjajaa nequisohuaꞌya cua, poquiꞌya cua

oja equi yasijje. Oya quea bihui cua Eyacuiñajji nijje, Jesosa nijje peaꞌai. 26 Pea cuaa
Eyacuiñajji bihuia ca cua jama baꞌa: —Eꞌe, eseyaya banaje jiquio dejja jeoꞌajjajaa jjeya
jeojeoꞌyoqui, mimishi cuijea caꞌyonaje peaꞌai, de.

Ojjaña cuana Jesosa nijje quea bihui nee nee cuanaje jeoꞌajjajaa jjaajaqui mee caꞌyajo.
Jesosaa Nemi iyaa ca cua ojaya epeejji epojji
(Mateo 9.9-13; Macoso 2.13-17)

27 Majoya Jesosa equijo ani cuayaquia cua. Poquijeya ohuaya ba canaje Nemi ona
emeshi meseja esohuijo sosejjeshejji cuani ebaꞌejji sosejje. Oya equi sisi eꞌiyajo ani ejiojji
cojja sahuajo. Oya siipojji, de, jamajjeya oya ojjañaja botiꞌama. Jesosaa oya bamajje jama
aca cua baꞌa: —Nemi, ¡cueꞌajja; ecuea epeejji poꞌyocue!

28 Jamajjeya Nemi nequisohua cua; ojaya aquiana jeajeanana majje poquia cua Jesosa
nijje. 29 Quijje pishana Nemiya iyaa ca cua ojaya epeejji cuana eꞌijjiaꞌijjiajji Jesosa
nijje. Iyaa ca cua ona sosejjeshejji cuana, pea dejja cuana peaꞌai. 30 Paniseo dejja
cuanaMoisesija etehueꞌyo huohuijji cuana peaꞌaija botiꞌama cua ona sosejjeshejji cuana.
Jjashahuaba taiquia cua jama baꞌa: —Quea mimishi Jesosa, o shajjaꞌajjajji cuana peaꞌai.
¿Yajjajje acuae dejja mimishi cuana nijje ijjiaꞌijjiani? Quea mimishi epojji pojjaꞌa.

31 Jesosaja eba ojaya ejjashahuabaquijji. Jamajjeya huohui ca cua jama baꞌa: —¿Aꞌa
miquianajaya shajjaꞌajja jjima jiquio esohui pojjaꞌa? Jama baꞌa: “Dejja quea aja eshicuijji
bajji yasijje poqui sa po ajja. Emanojaa ca eshicuijji bajji yasijje poquiani”. Jamaya
miquianaya joya mimishiꞌama poso jjabaquiani. Jamajjeya miquianaya shajjaꞌajja sa po
ajja ecuea esohui. Pea cuana ca quea mimishi nee neeya shajjaꞌajja cani ecuea esohui.
Jamajjeya eya ijjiaꞌijjiani mimishi cuana nijje. 32 Eya cueꞌyonaje dejja mimishi iyaaa.
Dejja mimishiꞌama cuani poso iyaa sa po ajja iña. Dejja joya quea mimishi nee nee iyaaje
mimishi pajea meeꞌyojji.

Bobi ijjia jjima yajjijo huohuiꞌajja canaje cuaa
(Mateo 9.14-17; Macoso 2.18-22)

33 Paniseo cuaa Moisesija etehueꞌyo huohuijji cuaa Jesosa huohuiꞌajja ca cua jama
baꞌa: —Esejaya etiiquiana jamaya huohui cani baꞌa: “¡Aꞌa ijjiaꞌijjiajji jiquio pojjajo! ¡Aꞌa
jjashahuabaquijji bobijo; jjashahuabaquicue Eyacuiñajjijo nei! ¡Mimicue onijje, quea
yeno pocue!” jamaya esejaya etiiquiaa huohui cani. Huani shajjaꞌajjajji cuaa jamaya
acani peaꞌai. Jesosa, mi shajjaꞌajjajji cuana ca ca ijjiaꞌijjiani tii. ¿Yajjajje shai? Quea
mimishi cuani pojjaꞌa.

34 Jesosaa jama aca cua baꞌa: —E shajjaꞌajjajji cuana enijje ijjiaꞌijjiani. Ecuea eba nei nei
Eyacuiñajjija esohui eꞌe jojo nei. Ma esohui huohuijji cuanaja esohui ecuanajaya jjeyahua
eꞌajji pojjeama. Ejjahuanaquijji pojjajo ojjaña quea bihui cuani, ijjiaꞌijjiani, quea yeno
pojjeama cuani. 35O huanajji epo manoꞌyajo ojjaña quea yeno cuaje. Ma pojjajo ijjiaꞌijjia
sa po ajja cuaje. Jjashahuabaquijeꞌyo emanoꞌyojo. Eya jiquio ecua yahue manoꞌyani
jayojja cuaje. Jjeya ecuanaya quea bihui cuani ijjiaꞌijjiani. Eya quijje pishana manojeꞌyo.
Majoya ecuea epeejji cuana quea yeno cuaje; ma pojjajoya bobi ijjia jjima acaje —jamaya
Jesosa cua.

36 Majoya ohuaya ojaya esohui huohui ca cua ejjashahuabaquijji jama baꞌa: —Daqui
eyacua isajea ca ajja daqui chii jacaꞌyojji. Chojja. Miquea daqui eyacua isajeaꞌyo majje
daqui chii jacaꞌyojjiꞌyajo, daqui eyacua ehuoshoꞌyojji pojjeama. Daqui chii ejacaꞌyojji
poqui ajja cuiñajji yasijje daqui chiijji jjejojo.

37 —Ecuea pea esohui jama cuani: Ijjiacajji jee eyacua monsa pojji acajji ena sese
nequiajji. Ma ena seseya ejee eyacua shejjee mee cani. Majoya oe huana cani cuaa pea
ena sese ejee chiijo cuiapojojea cajeꞌyo shejjee majje. 38 Jamajjeya huana cani cuaa ena
sese monsa eyacuajo cuiapojojea jjima yajji.

39 —Jamaya ecue sohui eyacua cuani. ¡Miquianaya ecuea epeejji nei po sa cuanijo
shajjaꞌajjacue ojjaña ecue sohui! Beca cuana shajjaꞌajja sa po ajja ecue sohui eyacuajojo.



NOCA 6:1 125 NOCA 6:16
Jjashahuaba taiquiani, de. Etiiquianaja esohui ejee echii jayojja. ¡Jamajjeya ecue sohui
oe shajjaꞌajjacue! —jamaya Jesosa cua.

6
Jesosa shajjaꞌajjajji cuaa anoso sejja ca cua ejomishocajji pojjajo
(Mateo 12.1-8; Macoso 2.23-28)

1 Oe ejomishocajji pojjajo Jesosa o shajjaꞌajjajji cuana nijje poquia cua anoso ai nequi
yiyesamajje. O shajjaꞌajjajji cuaa emeya sejja ca cua anoso eshe tii eꞌijjiajji quea shoeya
jjejojo. 2 Majoya Paniseo cuaa Jesosa o shajjaꞌajjajji cuana ba ca cua. Jesosa nijje
mimijajinaje jama baꞌa: —¿Yajjajo acuaeya epojja ejomishocajjijo anoso sejja mee yaña
soꞌo? Moisesija etehueꞌyo jamaya cuani baꞌa: “¡Aꞌa chacojji ejomishocajji pojjajo!”

3 Jesosaa jama aca cua baꞌa: —Miya quea sohui tai cuanaje; Eyacuiñajjija esohui nei
pojjeama aña miquianaaya. Miquianaya jjashahuaba taiquiani, de. ¿Aꞌa miquea ba jjima
pojjaꞌa ma etiiquiana, emeshi mese Dabi bajjani? Jama etehueꞌyo yani Dabijo baꞌa: Oya
Eyacuiñajjija epeejji nei. Oe pojjajo oya oja epeejji cuana nijje poquije, 4 dobiquinana
cua Eyacuiñajjija equi yasijje bobi saꞌajjaa quea shoe nee neejojo. Ma equijo ani pahui
ijjia caꞌyonaje; quia caꞌyonaje ojaya epeejji cuana huasijje peaꞌai. Eyacuiñajjija etehueꞌyo
jama cuani baꞌa: “Jiquio pahui Eyacuiñajji nijje mimianija eꞌijjiajjime”. Jamatii Dabi
ca mimishiꞌama cuanaje. Oya poquianinaje Eyacuiñajjijo chacochaco neineiya. Jamaya
aca cua Dabiya. 5 Ecuana Dabi jayojja cuani. Eya Eyacuiñajjijo chacochaco neineiani.
Jamajjeya ecuaaya jiquio anoso ai sejjaña ejomishocajji pojjajo —Jesosa cua.

Oe dejja meshahuamaꞌyo epo Jesosaa jjameshahuanequi mee caꞌya cua
(Mateo 12.9-14; Macoso 3.1-6)

6 Pea ejomishocajji pojjajo Jesosa poquia cua Jodioja equi ejjachichaquijji yasijje
esohui huohuiya. Oe dejja meshahuamaꞌyo epo ania cua jomajo. 7 Paniseo dejja
cuana, Moisesija etehueꞌyo huohuijji cuana jjashahuaba taiquia cua Jesosajo jama baꞌa:
—Jesosa shajjamaꞌ jayojja ecuanaja esohuijo cuani. Ohuaya chaco caje ejomishicajji
pojjajo pojjaꞌa; jjameshahuanequi mee cajeꞌyo dejja meshahuamaꞌyo epo. Jesosa jamaya
shajjamaꞌ cuajo ecuaaya oya iñajeꞌyo edojojji ejeadobiajeajji.

8 Jesosaja onajaya ejjashahuaba taiquijji eba cua. Jamajjeya ohuaya ma dejja me-
shahuamaꞌyo epo ani huohui ca cua jama baꞌa: —Meshahuamaꞌyo epo, ¡nequisohuacue
ojjañaja ebajji! —Jesosaa aca cua.

Jamajjeya oya nequisohua cua. 9 Jesosaa huohui ca cua pea cuana jama baꞌa: —Eyaya
miquianaya huohuiꞌajjaje: ¿Ache quea bame epojji ejomishocajji pojjajo? Quea bame mi
baꞌe mee cajji chi. Quea tai mi baꞌe mee cajji chi. Baꞌe mee cajji mi chi. Quecua caꞌyojji
mi chi.

10 Jamajjeya ohuaya pea cuana huasijje ba majje ma dejja huohui ca cua jama baꞌa:
—¡Eme jeapisaꞌajjaꞌyosocue!

Majoya eme jeapisa caꞌya cua. 11Beca cuana quea quene nee nee cua. Jamamimimimia
cua baꞌa: —Jesosa shajjamaꞌ nei nei cuani ecue esohuijo. Ohuaya jjameshahuanequi mee
caꞌyonaje ejomishocajji pojjajo. ¿Yajja acuae seya Jesosa aje jjeyahua nei eꞌiñajji? —
jamaya cua Jodio dejja cuana Jesosa iñajji nisho.

Jesosaa chicha ca cua o shajjaꞌajjajji cuana 12 huisome
(Mateo 10.1-4; Macoso 3.13-19)

12 Oe pojjajo Jesosa poquia cua eyiyo quibo huasijje mimiya Eyacuiñajji nijje. Ojjaña
mecajjemimia cua onijje. 13Eshequi jaasohuanijo, jjachichaquia cua o shajjaꞌajjajji cuana
nijje. 14 Oya cuana yohua bajjani cua baꞌa: Simohui, quijje Jesosaa oya pea bajjani
Peno acaꞌya cua; Simohuija chahua yohua bajjani baꞌa: Anesi; pea o shajjaꞌajjajji ca
yohua bajjani cua baꞌa: Jacobo, Huani, Penipe, Manotonome, 15Mateo, Tomasi, Apeoja
bacua bajjani Satiaco; Simoni, ojaya meshi quea boti nee nee cua, 16 Jacoboja bacua Jode

bajjani. Pea dejja yohua bajjani cua baꞌa: Jodasa Isicaniote, oya Jesosaja epeejji nisho cua.
Mahuiso o shajjaꞌajjajji cuana eꞌe jojo nei cua.

Jesosaa quea dejja huiso huasijje Eyacuiñajjija esohui huohui ca cua
(Mateo 4.23-25)

17 Majoya Jesosa o shajjaꞌajjajji cuana nijje eyiyojo ani jaaoque oꞌoya cua. Jaaoque
majje nequiꞌya cua meshi bame bamejo esohui huohuiya. Quea huiso Jesosaja pea e
shajjaꞌajjajji cuana jomajo ania cua. Quea dejja huiso cueya cua, Jodea meshijo baꞌe
cuana, Jenosanenajo baꞌe cuana, Tinojo baꞌe cuana, Sinonojo baꞌe cuana peaꞌai. Quea
huesha baꞌe cuana cueya cua Jesosa shajjaꞌajjaa. 18 Ojjañaa shajjaꞌajjaꞌyo sa aca cua,
jjaajaquiꞌyo sa cua peaꞌai. Pea cuanajo nequi eshahua cuayaqui mee caꞌya cua Jesosaa.
19 Ojjañaa Jesosa napa sa aca cua pea jjaajaqui meeꞌyojjijojo. Jesosaa emeya napa cajje
jjaajaqui caꞌyonaje cuana.

Jesosaja esohuiya dejja cuana quea bihui po mee caje beca cuana ca quea yeno po mee caje
(Mateo 5.1-12)

20 Majoya Jesosaa ba majje o shajjaꞌajjajji cuana huohui ca cua jama baꞌa: —Beca
cuana jjashahuabaquiani jama baꞌa: “Eꞌe de, eya quea mimishi nee. Eyacuiñajjiya ecuea
mimishi cacuijea caꞌyahua”. Jamaya jjashahuabaquianijo Eyacuiñajjiya oya baꞌe tiitii
mee cajeꞌyo onijje eyajo. ¡Oya cuana quea bihui nee capoꞌyahua!

21—Ojaya epeejji cuana Eyacuiñajjija esohui jayojja jama a sa neinei cuanijo Eyacuiña-
jjiya oya cuana quea jaji nee nee baꞌe meesahua cajeꞌyo. ¡Quea bihui nee capoꞌyahua oya
cuana!

—Oja epeejji cuanaja mimishijo pa neineianijo Eyacuiñajjiya quea bihui nee po mee
cajeꞌyo mimishi cuijea caꞌyajje.

22 —Eꞌe, ¡miquianaya ecuea epeejji cuana, quea bihui nee nee pocue! Dejja cuana
miquiana nijje mimijajije, miquianaya dejja cuaa cuia caje peaꞌai, siajje minijje cuaje
peaꞌai. Jamatii, miquianaya ecuea epeejji cuanijo, dejja cuaamimishi pomeeꞌyo sa acani.
Eyacuiñajjiya ca ca miquianaya quea bihui nee pomee cajeꞌyo. 23 Jamajjeya ¡jjeyahua nei
quea bihui nee nee pocue! Eyacuiñajjiya miquianaya eyajo quia cajeꞌyo miquianajaya
aquiana quea bame nee nee, quea huiso nee nee. Eꞌe, Eyacuiñajjija esohui huohuijji
yahuajo nei nei baꞌya cua jamaya aca cua mimishi cuaa; napa ca cua peaꞌai. Jamajjeya
¡ona jayojja jama pocue, quea bei!

24—Joyaya nequiana oe quea aquiana huiso jjejojo, Eyacuiñajjijo jjashahuabaqui jjima.
¡Bacue! ¡Jjeya miquianaya quea bihui nee nee jjabaquicue! Majoya aje mi oe quijje quea
yeno nee nee cuajeꞌyo cuaqui yasijje poqui majje manoꞌyo majje.

25 —Eꞌe de, ¡joyaya nequiana oe bobijo jjashahuabaquiani jjejojo Eyacuiñajjijo
jjashahuabaqui ajja bacue! ¡Jjeya miquianaya quea jejje jjejojo quea bei jjabaquicue!
Majoya aje mi oe quijje quea shoe nee nee, quea yeno nee nee cuajeꞌyo. Bobimaꞌ nei
cuaje cuaqui yasijje poquiꞌyo majje.

—¡Joyaya mi oe quea bihui jjejojo soa ani jjabaquicue! Eyacuiñajjijo jjashahuabaqui
ajja, quijje pa neineijeꞌyo; quea yeno nee nee cuajeꞌyo cuaqui yasijje poquiꞌyo majje.

26 —¡Aꞌa oe esohui huohuijji nisho pojji, dejja quea bihui epo meejji nisho pojji! Ma
ecua esohui huohuijji nisho etiiquiaa quea bihui po mee ca cua jama. Jama po majjeya
aje mi oe quijje cuaqui yasijje poquiꞌyo majje quea yeno nee nee cuajeꞌyo.

Quea boti nee aꞌyocue dejja cuana minijje quea quene cuani
(Mateo 5.38-48; 7.12)

27 Jesosaa jama aca cua baꞌa: —¡Jjashajjaꞌajjaquicue oe! ¡Aꞌa oe ona botiꞌama pojji!
28 ¡Quea boti aꞌyocue dejja minijje quea quene cuani! ¡Joya miquiana nijje mimijajianijo
mimicue Eyacuiñajji nijje ojo! 29 ¡Onaa shemo cuia cajje shemo mijipeajje cuia mee
oꞌoyacue! ¡Onaa miquianajaya daqui jjequisejjajea cajo dojo meeꞌyocue miquianajaya
pea daqui peaꞌai! 30 Onaa: “¡Aquiana che mo quiacue!” acajje, ¡quiacueya oe! Onaa
miquianajaya aquiana sii cajo ¡aꞌa huohuiꞌajjaꞌyojji! 31 Miquianaya mimiani pea cuana

nijje jama baꞌa: “¡Enijje quea bamenee po tiitiiꞌyocue!” ¡Jamajjeyamiquianaya pea cuana
nijje quea bame nee po tiitiiꞌyocue!

32—Joyamiquiana quea jea ajji cuanimiquiaaya quea jea nee aña peaꞌai; miquiana nijje
quea quene cuani ca ca miquianajaya botiꞌama. Dejja mimishi cuana aje oe jamaya cuani
peaꞌai. ¡Aꞌa dejja mimishi jayojjaya pojji! ¡Ojjaña quea jea nee nee acue! 33Miquianaaya
miquianajaya epeejji quea bame aña, pea cuana caya ca oe botiꞌama aña. Dejja mimishi
cuaa aje oe jamaya acani peaꞌai, de. ¡Aꞌa dejja mimishi jayojja pojji; ojjaña quea bame
acue! 34Miquianaaya joya jjaquiaquiꞌyojji yasijje quiaña. Joya jjaquiaquiꞌyo ajja huasijje
quia jjima aña. Dejjamimishi cuana aje oe jamaya cuani peaꞌai. ¡Aꞌa dejjamimishi jayojja
pojji! ¡Aꞌa quea dejja tai pojji! ¡Aꞌa quea nishehui pojji! 35 ¡Miquianaaya miquianajaya
epeejji pojjeama cuana quea jea nee aꞌyocue! Jamajjeya quea bame baꞌejeꞌyo. ¡Pea
cuanamiquianajaya aquiana dojo sa cuanijo oe pojji cahuime dojomeecue! ¡Miquianaya
aꞌa jjashahuabaquijji miquianajaya aquianajo, miquianajaya bejjojo! ¡Eyacuiñajjijo oe
jjashahuabaquicue! Majoya miquianaya ojaya epeejji nei cuajeꞌyo. Eyacuiñajjiya ojjaña
cuanaya quea jea nee nee acani. Ojjaña dejja cuana, ojaya epeejji cuana, ojaya epeejji
pojjeama cuanaya quea jea nee acani, de. ¡Jamaya oe pocue! 36 Eꞌe de, esejaya Chii
eyajo quea bame nee ani, ojjaña cuana Eyacuiñajjiya quea jea nee nee acani. ¡Eyacuiñajji
jayojjaya jama po tiitiicue!

¡Aꞌa pea cuana niñebajji!
(Mateo 7.1-5)

37 Jesosaa jama aca cua baꞌa: —¡Aꞌa pea niñebajji! Jamaya Eyacuiñajjija botiꞌama.
Miquianaya pea cuana niñebajji cuanijo, Eyacuiñajjiyamiquianaya tecuea cajeꞌyo peaꞌai.
Miquianaya pea nijje jjabeiquiꞌyajo Eyacuiñajjiya miquianajaya mimishi cuijea cajeꞌyo.
38 Miquianaaya pea cuana huasijje quea huiso nee quiajo, jamaya quea huiso nee nee
miquianaya Eyacuiñajjiya oya huisoajjaya quia cajeꞌyo peaꞌai. Quea huiso nee nee cuaje,
de. Oe pojji quiajo ca ca miquianaya Eyacuiñajjiya oya huisoajjaya quia cajeꞌyo —jamaya
Jesosa cua.

39 Jesosaa pea esohui ejjashahuabaqui meejji jama aca cua baꞌa: —Eꞌe de, ¿aꞌa acuae oe
cojjamaa pea cojjamaꞌ me pejjejea majje dojo caje soꞌo? Cho, eme pejjejeajji pojjeama,
o peaꞌai oquejeaquije mei jjani yasijje, de. Cojjamaꞌ jayojja dejja mimishi pea dejja
mimishiya dojo cajje cuaqui yasijje poquijeꞌyo onijje tii. ¡Aꞌa cojjamaꞌ jayojja pojji! 40Oe
esohui huohuijji quea jaꞌa nee nee cuani. Ohua esohui huohui coo canijo, o shajjaꞌajjajji
cuana quea jaꞌa pishana cuani. Jamatii ma eshajjaꞌajjajji quea jaꞌa cuaje ojaya esohui
huohuijji shajjaꞌajja neinei majje. Jamajjeya ¡ecuea esohui shajjaꞌajja neineicue quea jaꞌa
epojji! Jamajjeya miquianaaya quea jaꞌa nee huohuije pea cuana huasijje.

41—Jamajjeya ¡jjashahuaba bamebamequicue; aꞌa pea niñebajji! Jamatii miquianajaya
epeejji cuana quea mimishi cuajo, niñebaña. ¡Aꞌa jamaya pojji! ¡Miyaya ebionei miquea
mimishi cuana pajeaꞌyocue! ¡Majoya miyaya pea cuana mimishi pajea meesahuaꞌyocue!
42 Oya jayojja yani miquea epeejjija ecojjajo shabo mimishi jayojja. Jamajjeya miya
jjashahuabaquiani miquea epeejjija ecojjajo nequi shabojo cuaya meeꞌyo sa aña jama
baꞌa: “Epeejji, shabo biso neiyami cojja dobi canaje. Ache baꞌajja; cahuijjiaꞌajjaꞌyosahua”.
¿Aꞌa acuae jja oe miya jjabaquiani acui cojjajji soꞌo? ¡Ebionei miquea cojjajo nequi acui
huijjiaꞌyo socue! ¡Majoya miquea epeejjija shabo huijjiaꞌyocue! —jamaya Jesosa cua.

¡Acui quea bame nee jayojja jama pocue!
(Mateo 7.17-20; 12.34-35)

43 Jesosaa jama aca cua baꞌa: —Oe acui quea bame, ojaya ejjajja quea bame peaꞌai.
Pea acui quea tai, jamajjeya ojaya ejjajja quea tai cuani peaꞌai. 44 Oe acui ejjajja nei
cuani, pea jjajjame pojjeama cuani. 45 ¡Miquianaya oe jjashahuabaquicue, acui quea
bame nee jayojja jama pocue! ¡Quea bame nee jjashahuabaquicue Eyacuiñajjijo! Majoya
miquianaya quea bame baꞌejeꞌyo. ¡Aꞌa jjashahuaba taiquijji oe acui quea tai jayojja!
Miquianaya jjashahuaba taiquiajo miquianajaya esohui quea tai cuajeꞌyo ma acuijjajja

quea tai jayojjaya. ¡Jamatii jjashahuabaquicue Eyacuiñajjijo, ojaya esohuijo! ¡Quea bame
baꞌe tiitiicue pea dejja cuana nijje! —jamaya Jesosa cua.

Oe dejja jjashajjaꞌajja neinei quia cua pea jjashajjaꞌajjaqui ajja cua
(Mateo 7.24-27)

46 Jesosaa pea esohui huohui ca cua jama baꞌa: —Miquianaaya eya huohui nishoaña
jama baꞌa: “Emeshi Mese, eya shajjaꞌajja sa cuani miquea esohui”. Cho, ecuea esohuijo
jjashajjaꞌajjaqui sa po ajja miquianaya —Jesosa cua—. 47 Eyaya miquianaya huohuije
beca dejjajo jama baꞌa: Oe dejjaa equi iya bamebame canaje jayojja jama miquianaya
jjashajjaꞌajja neineiquiani ecue esohuijo. Dejjaa equi iya canaje quea bame nee nee.
48Ohuaya tio canaje jjani emaco huasijje. Quea doe nee tio canaje. Majoya quea caꞌa nee
nee nequinaje equi yamajjana. Jama acanaje ojaya equi. Equi iya majje ena quea quemo
cueyanaje, beni quea quemo cueyanaje peaꞌai. Cuei jjayehuequiꞌyajo jaabichaquiꞌyo
jjima equi cuanaje. Quea caꞌa iyame jojoya mi jaabichaquiꞌyonaje —Jesosa cua—. Jamaya
ecuea esohui shajjaꞌajja majje miquianaya quea caꞌa cuaje ma equi jayojjaya.

49 —Beca cuana jjashajjaꞌajjaqui ajja ecuea esohuijo jiquio ecua oe dejjaa iya tai
canaje ojaya equi. Cuei sahuajo baꞌeꞌyonaje. Ohuaya tio canaje jjani sisi; doeꞌama.
Ena quea quemo cuajo, beni quea quemo cuajo, cuei jjayehuequiꞌyajo ojaya equi
jaabichaquiꞌyonaje; caꞌaꞌama equi cuanaje, de. Jamayamiquianaya caꞌaꞌama cuaje, ecuea
esohuijo jjashajjaꞌajjaqui ajjajo —jamaya Jesosa cua.

7
Jesosaa jjaajaqui mee ca yaꞌcua esohuinano meseja echacojji
(Mateo 8.5-13)

1 Jesosa dejja cuana nijje mimijeyo majje poquia cua Capenaoma cuiñajji yasijje.
Oe Shomano esohuinano mese jomajo baꞌya cua. 2 Ojo chacochacoani emanojaa cua.
Beshahua nei poquijeyoa cua, de. Ma ojo chacochacoani quea bame chacochaco ania
cua. Jamajjeya esohuinano meseya huaquia meeꞌyo sa aca cua. 3 Ohuaya shajjaꞌajja ca
cua Jesosa yani, Jesosaa pea cuana jjaajaqui mee caꞌyani. Jamajjeya esohuinano mese
jama jjashahuabaquime cua baꞌa: —¿Aꞌa Jesosaa ejo chacochacoani jjaajaquimee cajeꞌyo?
Cabaꞌajja.

Jamajjeya ohuaya huoojea ca cua Jodio etii cuana Jesosa huohuiꞌajjaa. Oya jama cua
baꞌa: —¡Poquicue; Jesosa huohuiꞌajjaquicue jiquiacua ecuejji! “¡Jjaajaqui meehuaꞌyocue
ejo chacochacoani!” acue —jamaya cua esohuinano mese.

4 Majoya aje Jodio etii cuana poquia cua Jesosa huohuiꞌajjaa. Huohuiꞌajja cañaquia
cua esohuinano meseja esohui jama baꞌa: —Jesosa, esohuinano meseya ecuana mi que
huoojea canaje, ¡ojo chacochacoani jjaajaqui meequiꞌyocue pa! Esohuinano meseya aje
oe quea bame nee nee nequi. 5 Jodio dejja cuana ohuaya quea bame nee baꞌe meesahua
cani. Ojaya ecuanaya quea boti nee nee, de. Ohuaya iya mee canaje equi ejjachichaquijji
ecuanaja meshijo, de —jamaya cua Jodio etii cuana.

6Majoya aje Jesosa jama cua baꞌa: —Eꞌe, cuaꞌa.
Majoya aje poquia cua esohuinanomeseja equi yasijje. Equi chipi nei cuajo esohuinano

meseya huoojea ca cua ojaya epeejji cuana Jesosa huohuiya. Jama aca cua baꞌa: —
Jesosa, ¡aꞌa miya cuejji! Miquea esohui quea poja nee nee. Jamajjeya ¡ejo chacochacoani
miya miquea esohuijo jjaajaqui meeꞌyocue! Eya esohuinano mese, jamajjeya miya
pojjaꞌa dobiqui sa po ajja ecuea equi yasijje. Eya jjashahuabaquiani miya pojjaꞌa enijje
mimi sa po ajja. 7 Jamajjeya eyaya ecuea epeejji huoojeanaje minijje mimiya. Jomajo
mimicue miquea esohui nei jama baꞌa: “¡Ojo chacochacoani jjaajaquiꞌyocue!” Majoya
jiquiojo ejo chacochacoani jjaajaquijeꞌyo. 8 Jamaya ecuea emeshimeseyahuohui cajje eya
poquijeꞌyo. Ecuea sohuinano cuana eya huoojeajje poquije. Pea sohuinano eyaya iyaajje
cueje. Ecuea echacojji eyaya chacomeeajje chaco caje, de. Jamayamiya huohuiajje ecuea
echacojji jjaajaquijeꞌyo —jamaya esohuinano mese huoojeameya aca cua Jesosa que.

Jamajjeyama ohua huoojea ca cua poquia cua, huohui cañaquia cua Jesosa esohuinano

meseja esohuijo.
9 Jesosaa shajjaꞌajja ca cua. Quea bihui cua esohuinano meseja esohuijo. Jesosaa

huohui ca cua pea cuana onijje nequi, jama baꞌa: —De, ma esohuinano meseja eba eyaya
jiquiojo tii ojo chacochacoani jjaajaqui meejeꞌyo ecuea esohuijo tiiya. Jodio dejja cuana
jjashahuabaqui neinei jjima oya jayojja. Oya ca ca oe jjapee neineiquinaje Eyacuiñajji
nijje —jamaya Jesosa cua.

10 Majoya esohuinano meseja epeejji cuana poquia cua oja equi yasijje. Majoya aje
dobiqui majje ejjaajaquiꞌyo ani ba cañaquiꞌya cua, Jesosaja esohuijo jjaajaquiꞌyo ani: —
¡Eꞌe de, eꞌe jojo nei ojaya esohui quea poja nee nee, de! —jamaya cuana cua.

Jesosaa shequi mee caꞌya cua eꞌahuemanoꞌyoja ebacua ejja emanoꞌyojaa
11Quijje pishana Jesosa poquia cuaNaini yasijje. O shajjaꞌajjajji cuana, pea cuana peaꞌai

poquia cua onijje. Quea huiso poquia cua, de. 12 Jesosaa Naini yasijje poquijeya ba ca cua
pea dejja cuaa ebacua ejja emanoꞌyo dojo caje ohuajeaa. Enaese pa neinei poquia cua.
Oya quea yeno nee nee cua oe nei nei oja bacuajojo, eꞌahuemanoꞌyo jjejojoya. Quea dejja
huiso nee onijje cueya cua ebacua ohuajea sahuaa. 13 Eꞌahuemanoꞌyohua Jesosa quea
yeno po mee ca cua, de.

Jesosaa majoya oya jama aca cua baꞌa: —¡Aꞌa pajji!
Ohuaya shequimeeꞌyo sa aca cua oja bacua ejja. 14Majoya aje Jesosa poquia cua ebacua

ejja emanoꞌyojaa huasijje. Majoya aje ma dejja cuana nequiñaquia cua Jesosa cueje ba
majje. Jesosaa emano dojojji napa ca cua. Majoya Jesosaa emanoꞌyojaa jama mimiame
aca cua baꞌa: —Eshoꞌi, ¡shequiꞌyocue jjeyahua nei!

15 Majoya aje ma emanoꞌyojaa anisohuaꞌya cua. Mimiꞌya cua, de. Jesosaa oya jama
huohuime aca cua baꞌa: —¡Poquiꞌyocue mique nae nijje!

16 Ojjaña aje majoya jama cua baꞌa: —¡De, eshoꞌi emano neineiꞌyojaa shequiꞌyonaje
yaña, de! Eyacuiñajjiya oya shequi mee caꞌyonaje, de. Ohuaya Jesosa huoojea canaje
ecuana huasijje. Eꞌe, oya quea sohui poja nee nee, quea bihui nee nee po mee caꞌyonaje
ecuanaya. Eꞌe de, eꞌe jojo nei Jesosa, oya cueꞌyonaje ecuana baꞌe meesahuaa —jamaya
ojjaña cuana cua.

17 Jodea meshijo baꞌe cuana, quea huesha baꞌe cuana, pea meshijo baꞌe cuana peaꞌai
Jesosajo huohui cañaquia cuaa cua.

Huaniya o shajjaꞌajjajji cuana Jesosa que huoojea ca cua
(Mateo 11.2-19)

18Huani Eyacuiñajjija esohui huohuijjijojo ejeanobiajaa cua. Jamatii Huani ejeanobi-
ajaajo o shajjaꞌajjajji cuaa Jesosaja esohui huohuiqui ca cua Huani que. 19 Huaniya ma
esohui shajjaꞌajja majje beca o shajjaꞌajjajji cuana huoojea ca cua Jesosa huohuiꞌajjaa.
Jama huohuime aca cua baꞌa: —Huohuiꞌajjacue Jesosa jama baꞌa: “Jesosa, Eyacuiñajjiya
ojjaña jaahuanajji huoojea cajeꞌyo ecuana huasijje. ¿Aꞌa miya ma ecuana jaahuanajji
cuaniya? Eꞌe pojjaꞌa, pea pojjaꞌa ecuaaya ishoaꞌajjaje” jamaya acue —Huaniya aca cua.

20-21 Jamajjeya Huani shajjaꞌajjajji cuana poquia cua Jesosa huohuiꞌajjaa. Jesosa ba
cañaquia cua emanojaa cuana jjaajaqui meeꞌyo cuequi. Eshahua cuana cuaya meequiꞌyo
cuequi. Cojjamaꞌ cuana jjacojjajaꞌaqui meeꞌyo cuequi. Majoya oya cuaa huohuiꞌajja ca
cua Huanija esohuijo.

22 Jesosaa jama sajaꞌa ca cua baꞌa: —Eꞌe, ¡Huani oe huohuiquicue joya miquiaaya
shajjaꞌajjanaje, joya miquiaaya banaje peaꞌai! Eꞌe, cojjamaꞌ cuana jjacojjajaꞌaqui meeꞌy-
onaje; jioꞌajja cuana jeo meeꞌyonaje; dejja batata epoꞌyo cuana jjajeaqui meeꞌyonaje;
shajjaqueba jjashajjajaꞌaqui meeꞌyonaje; emanoꞌyo cuana shequi meeꞌyonaje. Esohui
quea bame nee huohuinaje ojjaña dejja quea yeno huasijje Eyacuiñajjija epeejji epoꞌyojji.
23 Jamajjeya ¡huohuiquicue Huani que! Jama huohuiquime acue baꞌa: ¡Jjapee tiitiiquicue
Eyacuiñajji nijje, enijje peaꞌai; quea jaꞌa nee baꞌecue! Jama miya ajje quea bihui po
tiitiijeꞌyo —jamaya Jesosa cua.

24 Majoya aje Huani shajjaꞌajjajji cuana poqui oꞌoyanaje Huani que. Majoya o

poquiꞌyajo, Jesosa pea cuana nijje Huanijo mimia cua: —Eꞌe de, yahuajo Huani quimajo
aninaje. Miquianaya aje majoya o que poquinaje. ¿Aꞌya acuae jomajo banaje? ¿Aꞌya
acuae miquianaya jjashahuabaquinaje Huanijo? ¿Aꞌa jjashahuabaquinaje Huani esohui
huohuijji quea jaꞌa pojjeama? Chojja. 25Miquianaaya ¿ae banaje Huani que poqui majje?
¿Aꞌa dejjaja daqui quea nahue nee ehuosho baꞌe banaje? Chojja, dejjaa daqui quea nahue
nee huosho cani equi quea quemojo baꞌeya. 26 ¿Achajja acuae Huani baꞌenaje? ¿Aꞌa
miya jjashahuabaquinaje Huani Eyacuiñajjija esohui huohuijji nei nei? Eꞌe, de. Jamatii
Eyacuiñajjija pea esohui huohuijjiya quea jaꞌa pishana huohui ca cua. Huaniya ca ca quea
jaꞌa nee nee huohui canaje. 27 Yahuajo nei Eyacuiñajjija esohui etehueꞌyo Huanijo jama
cua baꞌa:
“Jiquio dejja ecuea esohui huohuijji nei cuani. Jamaya eya sa cuani. Eyaya oya huoojeaje

ebioneimi hui dojojji. Ohuaya dejja cuana huasijje huohui cajemiquea ecuejjijo”.
Jamaya yahuajo nei nei Eyacuiñajjiya ojjaña ba mee canaje Huaniya e cue jjimahuajo,
ejo jjabahuejjaqui mee caꞌyonaje cuana. 28 Ecuea pea ehuohui aꞌa pajeaꞌyojji jama baꞌa:
Huani ma ona besameejji cua oe dejjaya quea bame nee nee pea cuana jayojja jama
pojjeama. Jamatii quijje eya Emeshi Mese nei cuaje, ojjaña ecuea epeejji Huani jayojja
jama cuajeꞌyo quea bame nee nee —jamaya Jesosa cua.

29Ojjaña dejjaHuanija besamee Jesosaja esohui shajjaꞌajjamajje quea bihui neenee cua
Eyacuiñajji nijje. Ojjaña dejja quea mimishi nee nee cuani cuaaya Eyacuiñajjija esohui
shajjaꞌajja majje mimishi pajea caꞌya cua. Jamajjeya oya cuana Huanija ebesamee cua.
30 Paniseo dejja cuaa Moisesija etehueꞌyo huohuijji cuaa peaꞌai ca ca Huanija esohui
shajjaꞌajja jjima aca cua. Eyacuiñajjijo quea bihui pojjeama cua, Eyacuiñajjija epeejji nei
po sa po ajja jjejojo. Jamajjeya Huani que enajje pohua poqui jjima cua, mimishi pajeaꞌyo
sa po ajja jjejojo.

31 Majoya aje Jesosa jama cua baꞌa: —Dejja cuana mimishi pajeaꞌyo sa po ajja ¿aꞌya
jayojja cuani? 32 Joya ecua eshoꞌiquiana quebanei jayojja jama cuani. Eshoꞌi cuana
quebanei po majje joya pea que taaani jama cuaje pea nijje jjapeequi sa po ajja jjejojo.
Jama jjamimihueꞌequime cuani baꞌa: “Eyaya dehue miaña mi quea bihui epojji nisho.
Jamatii miya quea bihui po sa po ajja. Majoya eya pa nishoani, emanoꞌyojo pa ani
jayojjaya mi quea bihui epojji nisho. Jamatii miya pa nisho ajja. Jamajjeya ecuea ba jjima
eyaya miya achajja quea bihui po meeme aje. Miya niñepoqui jayojja cuani, jamajjeya
quebanei po ajja” jamaya eshoꞌiquiana quebanei cuani —Jesosa cua—. Eꞌe de, jamaya
dejja mimishi cuana jjeya cuani ma eshoꞌiquiana jayojjaya. 33 Yahuajo pishana Huani
cueꞌyonaje. Eyacuiñajji nijje mimi tiitiianijo bobi ijjia ajja cuanaje. Acuijjajja na sese
ishi jjima aca cua. Ojjaña cuaa ca ca huohui canaje Huanijo jama baꞌa: “Huani ca jja ca
niñepoqui nei”. 34 Eya ca jja ca ijjiaꞌijjiani dejja mimishi cuana nijje. Oya cuana nijje
mimimimiani. Jamatii beca cuana ejo siajje cuani jama baꞌa: “¡Bacue jiquio dejja Jesosa!
Dejja mimishi cuana nijje jjapeequiani; bejjo chichajji cuana nijje peaꞌai jjapeequiani,
de”. Jamajjeya beca cuana ca ca jjapeequi sa po ajja enijje, Huani nijje peaꞌai. Ecuea
ba jjima achajja oya cuana eyaya quea bihui po meeme aje. Oya cuana eshoꞌiquiana
quebanei po ani jayojja cuani, de. Niñepoqui jayojja cuani. Oya cuana mimijajiani Huani
nijje, enijje peaꞌai. 35 Eyacuiñajjija esohui eꞌe jojo nei. Jamaya ojjaña cuana oja esohuijo
jjashajjaꞌajjaqui majje quea jaꞌa po mee caje —jamaya Jesosa cua.

Oe Paniseo dejjaja equi yasijje Jesosa anicuaa poquia cua
36Oe Paniseo dejja yohua bajjani cua baꞌa: Simoni. Ohuaya Jesosa eꞌijjiaꞌijjiajji iyaa ca

cua. Jamajjeya oja equi yasijje poquia cua ijjiaꞌijjiaa. 37 Jesosa ijjiaꞌijjia anijo oe epona
dobiquia cua equi yasijjeya Jesosa baa. Ma epona quea mimishi baꞌya cua. Tahuoojo
shiyeshiye ye ca cua, Jesosa ba majje. 38 Ojaya mimishijo quea yeno nee nee cua. Pa
neinei ania cua. Ecojja naa shacua ca aña cua Jesosaja ejiojji. Ojaya esao aoꞌaohua cui
ca aña cua. Jesosa quea jeajojo jiojji tojjo ca cua. Jesosaja ejiojji tojjo majje shiyeshiyeya
jiojji sha ca cua.

39 Ma Simoniya epona ba ca cua; jjashahuaba taiquia cua jama baꞌa: —Jesosa

Eyacuiñajjija esohui huohuijji nei pojjeama pojjaꞌa. Jamajjeya jiquio epona queamimishi
nee nee ohuaya mi huoojea cani. Eyacuiñajjija esohui huohuijji nei nijje mimishi cuana
jjanequichipiqui ajja —jamaya eꞌacajeꞌyo poso Simoniya aca cua.

40 Jesosaja eba Simonija ejjashahuaba taiquijji. Majoya jama huohuime Jesosaa aca cua
baꞌa: —Simoni, ecuea esohui mi que ehuohuijji yani.

—¡Ocue mo huohuiꞌajja socue! —Simoni cua.
41 Jamajjeya Jesosaa jama huohuime aca cua baꞌa: —Oe dejja quea bejjo huiso nee

baꞌenaje. Majoya aje becanejjijji peaꞌai dejja poquinaje o que bejjo sosemaꞌ jjesheya,
quijje esosequiaꞌyojji nisho. Oe dejjaa iye huiso jjeshe canaje 500. Pea dejjaa ca jjeshe
canaje baꞌa oe pojji nei 50. 42 Ma dejja cuanaja oya sosequiaꞌyo jjima tii cuanaje.
Jamajjeya ma dejja quea bejjo huiso jjapeequi sa cuanaje bejjo jjeshejji cuanaje cuana
nijje. Jamajjeya ejjeshejji epo cuanaja ebajjani cuijea caꞌyonaje jamatii bejjo sosequiaꞌyo
jjimajo tiiya. Majoya oya cuana quea bihui poꞌyonaje bajjani cuijea caꞌyajje. Eꞌe, ¿ache
dejja quea bihui nee nee cuanaje oja bejjo sosemaꞌyo tiijojo? Ma dejja quea huiso, 500
sosequia jjima pojjaꞌa. Pea dejja iye huiso, 50 sosequia jjima pojjaꞌa —jamaya huohuiꞌajja
ca cua Jesosaa.

43 Simoni jama cua baꞌa: —Ma dejja quea huiso bejjo quia canaje, 500.
Jesosaa jama aca cua baꞌa: —Eꞌe de, eꞌe jojo nei. 44 Jamaya jiquio epona eya mimishi

cuijeaꞌyajje quea bihui nee cuani. Eya dobiquinaje miquea equi yasijje. Miya ca mi ca
oe ecuea epeejji pojjeama cuanaje, Simoni. Jamatii beca cuana cueanijo equi meseya
ojaya epeejji cuana jiojji topo cani. Jamaya miquea ajjima. Ma eponaa ca ca ecuea ejiojji
topo canaje oja ecojja naa. Oja sao aoꞌaohua cui caꞌyonaje. 45 Eꞌe, miyaya ecuea epeejji
pojjeama jjejojo mi shemo tojjonaje. Jiquio eponaa ca mo ca ejiojji tojjo tiitii canaje
ojaya quea jea nee neejojo. 46 Miyaya eya sha jjima anaje shiyeshiyejo ejjapeequijji.
Jiquio eponaa ca ca ecue ejiojji sha canaje shiyeshiyeya ecuea epeejji nei sa cuaniya
jjejojo. 47Eꞌe, jamajjeya eyaya miya huohuiaña jama baꞌa: Ma epona jjapeequi sa cuanaje
Eyacuiñajji nijje. Jamajjeya aje oe ohuaya ecuea ejiojji topo canaje, quea shiye po mee
canaje peaꞌai. Ma epona quea mimishi nee nee cuanaje. Jamajjeya eyaya, Eyacuiñajjiya
peaꞌai oya mimishi cuijeaꞌyonaje quea jea nee neejojo —jamaya Jesosa cua.

48Majoya Jesosaa epona jama huohuime aca cua baꞌa: —Miquea mimishi cuana eyaya
cuijeaꞌyonaje jjeya nei.

49 Pea dejja cuaa equijo ijjiaꞌijjia aniya Jesosajo jama huohuime aca cua baꞌa: De, ¿aꞌya
acuae jja che mimishi cuijeaꞌyojji pome soꞌo?

50 Jesosaja eba cuanaje ma dejja cuana mimi caꞌani. Jamajjeya ohuaya epona huohui
ca cua jama baꞌa: —¡Miquea mimishi cuijeaꞌyonaje, jamajjeya quea bame baꞌeꞌyocue
mimishiꞌama! —jamaya Jesosa cua.

8
Epona cuaa Jesosa yohua sahua ca cua

1 Majoya aje Jesosa pea cuiñajji yasijje poquia cua Eyacuiñajjija esohui huohuiya. O
shajjaꞌajjajji nei cuana, 12 poquia cua onijje. 2-3 Quea huiso epona cuana poquia cua
Jesosa nijje, ma ohuaya yahuajo jjaajaqui mee caꞌyonaje, edosiquiana cuaya meequi
caꞌyonaje peaꞌai. Oe epona Sosana bajjani; pea epona Mania Madanena bajjani cua.
Maniaja 7 edosiquiana cuana Jesosaa cuaya meequi caꞌya cua. Pea epona Huana bajjani
cua. Oya Cosaja ehuanase cua. Cosa emeshi meseja, Enode Antipaja echacojji cuana
jaahuanajji cua. Quea huiso epona cuaa bobi jjeshe ca cua oja bejjojo Jesosa bobiajji,
o shajjaꞌajjajji cuani cuana bobiajji peaꞌai.

Esoꞌ jeaajajji
(Mateo 13.1-23; Macoso 4.1-20)

4 Quea dejja huiso nee nee poquia cua Jesosa shajjaꞌajjaa. Jjachichaquia cua Jesosa
pejjejo. Jesosaa huohui ca cua jiquio esohui. Jama huohuime aca cua baꞌa: 5—Oe dejja

poquinaje que yasijje esoꞌ jeaajaa. Oe pojji esoꞌ jeaaja canaje ejiojji yasijje. Cuichojji
cuaa ma esoꞌ ijjia caꞌyonaje. 6 Pea esoꞌ jeaaja canaje meshi mei biajje ani yasijje. Majoya
aje jeaaja cajje pohuaꞌajjaꞌyonaje. Majoya aje pohuaꞌajjaꞌyo majje shocanaꞌyonaje. 7 Pea
eso jeaaja cajje oquequinaje acuisha yiye yasijje. Majoya aje jeaaja cajje pohuaꞌyonaje.
Majoya aje pohuaꞌyo majje acuishaa mano mee caꞌyonaje. 8 Pea esoꞌ ca ca meshi bame
bame yasijje jeaaja canaje. Majoya aje jeaaja cajje tiiꞌyonaje. Majoya aje tiiꞌyo majje quea
jjajja huiso nee nee cuanaje, de. Eꞌe, mahuiso. ¡Shajjaꞌajjacue jiquio esohui; aꞌa shajjamaꞌ
jayojja pojji! —jamaya Jesosa cua.

9Quijje o shajjaꞌajjajji cuana poquia cua Jesosa huohuaꞌajjaa. Jama huohuaꞌajjame aca
cua baꞌa: —¿Yajjajje ma esohui quea quehua cuanaje ecuanaja? —jamaya cua.

10 Jesosaa jama huohuime aca cua baꞌa: —Miquianaya Eyacuiñajjiya ba meesahua caje
ojaya esohui eyacua. Beca cuana shajjamaꞌ cuani ca ca ohuaya ebameesahuajji pojjeama.
Esohui eba meesahuajjijo huohuiaña beca cuana shajjamaꞌ cuanijojo. 11 Jamajjeya eyaya
miquianaya huohuije quea jaꞌa epojji. Ma esoꞌ Eyacuiñajjija esohui jama cuani; meshi
dejja jayojja cuani. 12 Meshi ejiojji quea caꞌa huasijje esoꞌ oquequinaje, dejja shajjamaꞌ
Eyacuiñajjija esohui shajjaꞌajja sa po ajja jayojja. Eyacuiñajjija esohui jjajaꞌaqui ajja quea
sapa caꞌa jjejojo. Cuichojjiya esoꞌ ijjia cani jayojja jama Edosiquiana etiiya Eyacuiñajjija
esohui pajea mee caꞌyani, jjajaꞌaqui mee jjima acani. Jamajjeya ohuaya dejja jjapeequi
mee jjima acani Eyacuiñajji nijje. 13 Meshi mei biajje anijo esoꞌ pohuaꞌajjaꞌyani jama
jayojjaya dejja cuaa Eyacuiñajjija esohui shajjaꞌajja cani. Ebioneiya aje ca Eyacuiñajji
nijje jjapee nishoquianiya. Majoya aje pea cuana onijje mimijajiajo Eyacuiñajjija esohui
pajea caꞌyani. Jjapeequi pajeaꞌyani Eyacuiñajji nijje. 14 Pea dejja meshi acuisha yiyejji
jayojja jama. Eyacuiñajjija esohui shajjaꞌajja cani. Ebioneiya aje ca oe shajjaꞌajja caniya
Eyacuiñajji nijje jjapee nishoquiani. Majoya aje jjashahuabaquiꞌyani pea aquianajo
quea mimishi epoꞌyojji. Jama jjashahuabaquiꞌyomeya cuani Eyacuiñajji epajeaꞌyojji.
Eyacuiñajjija esohui ebajji nisho cuani. Ma esoꞌ acuishaa mano mee caꞌyani jayojjaya
ejjashahuaba taiquijjiya acaꞌyani Eyacuiñajji nijje epo pajeaꞌyojji. 15Pea dejja meshi quea
bame nee nee jayojja cuani. Eyacuiñajjija esohui shajjaꞌajja neinei cani. Shajjaꞌajja neinei
majje Eyacuiñajjija epeejji tii tii cuani. Ohuaya ojaya esohui ba neinei cani. Jjashahuaba
bamebamequiani. Ma dejja cuana ecuea esohui ba neineijji epojji —jamaya Jesosa cua.

Esohui ehuohuiꞌyojji cuaquijijijo
(Macoso 4.21-25)

16 Jesosaa jiquio esohui jama huohuime aca cua baꞌa: —¿Aꞌa eseya eseja cuaquijijiya
jeajaꞌa came eshajajo capa nequiya? Chojja. ¿Aꞌa eseya ejaajji quimejjejje nequiya jeajaꞌa
came? Chojja, de. ¡Eseya quea jaꞌa po mee sa añajo ca eyajo nequiasohuacue ojjaña quea
jaꞌa epojji! 17 Jama jayojjaya Eyacuiñajjiya ojjaña ecuea esohui onaaya ba mee cajeꞌyo
quijje. Quea jaꞌa nee cuajeꞌyo. 18Miya ecuea esohui shajjaꞌajja sa cuanijo Eyacuiñajjiya
miya quea jaꞌa nee nee po mee caje. Beca cuana ecuea esohui shajjaꞌajja sa po ajjajo
ohuaya quea jaꞌa po mee jjima acaje —jamaya Jesosa cua.

Jesosaja nae, oja chahua peaꞌai
(Mateo 12.46-50; Macoso 3.31-35)

19 Majoya Jesosaja enaese cueꞌya cua equi yasijje Jesosa baꞌyohua. Baꞌyo jjima cua
ojaya, quea dejja huisojojo. 20 Oe dejjaa Jesosa jama huohuime aca cua baꞌa: —Mique
naeya mi saꞌajja caꞌyoqui mique chahuaa peaꞌai.

21 Jamaya Jesosa cua baꞌa: —Eꞌe de, ojjaña nei neiya Eyacuiñajjija esohui shajjaꞌajja
neineijji cuani ecue nae nei nei cuani, ecue chahua nei nei cuani, Eyacuiñajjija epeejji
nei nei cuanijojo —jamaya Jesosa cua.

Jesosaa beni nequioque meequi ca cua
(Mateo 8.23-27; Macoso 4.35-41)

22 Oe pojjajo Jesosaa o shajjaꞌajjajji cuana jama aca cua baꞌa: —¡Cuaꞌa; bae ojje miji
yasijje besa poquicue!

23 Jamajjeya bishe ai yasijje ojjaña ania cua. Jesosa onaa dojobesa cajje cahuia cua.

Majoya aje quea ichi po majje beni quea quemo nee nee cueya cua. Enashajohua bishe
nanejea ca cua. 24Oe dejjaamajoya Jesosa jama isheꞌame aca cua baꞌa: —Esohui huohuijji,
¡shequicue oe! Coya aje se huiꞌiꞌya.

Majoya aje Jesosa shequijeanana cua onaa isheꞌa cajje. Majoya aje shequi majje mimia
cua beni nijje, ena nijje peaꞌai. Majoya aje o mimiajo beni nequioquequia cua enashajo
peaꞌai. Majoya aje enashajo po jjima jayojja poꞌya cua. 25O shajjaꞌajjajji jama mimimeya
cua baꞌa: —De, Jesosa quea sohui poja nee nee, de. Miminaje beni nijje; beni po jjima
jayojja po mee caꞌyonaje, de.

Majoya aje Jesosaa jama aca cua baꞌa: —¿Yajjajje acuae jja nequianametenaje soꞌo, de?
Jjashahuabaqui jjima pojjaꞌa jja nequiana Eyacuiñajjijo, de —Jesosa cua.

Dejjaja eyamijo nequi eshahua cuana Jesosaa cuaya meequi caꞌya cua
(Mateo 8.28-34; Macoso 5.1-20)

26 Majoya oya cuana baꞌeñaquia cua Jjanana meshi yasijje. Baꞌeñaquia cua pea ojje
miji yasijje, Janinea baꞌe cojja nei besa poquia cua. 27 Jesosa bishejo ani etaja huasijje
nequisohuaquiajo, oe dejja cueya cua. Ma dejja quea shahua huiso jjejojo niñepoqui cua.
Daquimaꞌ nei nei cua; quimaꞌ peaꞌai. Oya emojeajaaca huasijje baꞌya cua. 28-29 Jamatii oya
quea tai po mee canaje eshahuaa. Jamajjeya oya dejja cuaa jeyo ca cua cadenaa, poqui
ajja epojji. Jamatii ca ca cadena jjasejjajeaqui mee ca cua eshahuaa. Poqui mee caꞌya cua
ma quima huasijje, de. Ma dejjaa Jesosa ba neinei ca cua. Majoya aje Jesosa nequi cojja
nei ecuiꞌoshajjajo nequioqueña cua. Majoya aje Jesosaa jama aca cua baꞌa: —¡Eshahua
cuana, cuayaquiꞌyocue!

Majoya ma dejja jama cua baꞌa: —De, miya Jesosa, Eyacuiñajjija Bacua Ejja eꞌe jojo nei.
¡Aꞌa mo miyaya jinapajji soꞌo! —jamaya cua.

30Majoya Jesosa jama cua baꞌa: —¿Ae bajjani acuae miya?
—Eya Quea Shahua Huiso bajjani —jamaya cua ma dejja quea shahua huiso jjejojo.
31 Eshahua cuaa Jesosa jama huohuime aca cua baꞌa: —¡Aꞌa ecuana huoojeajji cuaqui

yasijje! 32 ¡Ecuana oe cuichi cuanaja yami yasijje dobiqui meeꞌyocue!
—¡Eꞌe ocuae dobiꞌajjaqui socue! —jamaya aca cua Jesosaa.
33 Majoya aje cuayaquiꞌya cua dejjaja eshahua cuana, dobiquiꞌya cua cuichi cuana

huasijje. Majoya aje cuichi cuana emacojo nequi cuajicuaji jaaoquequinana cua bae
yasijje; huiꞌiꞌya cua ojjaña. 34 Cuichi huiꞌijeꞌyo ba majje cuichi jaahuanajji cuana poquia
cua cuiñajji yasijje ojjaña huohuiya. Jama aca cua baꞌa: —De, Jesosaa eshahua cuana
cuaya mee canaje dejja niñepoqui meejji po nequinaje. Dobiqui mee canaje ecuanaja
cuichi yasijje, huiꞌiꞌyonaje ojjaña cuichi, de. Cuajicuajinananaje bae yasijje, huiꞌiꞌyonaje.
¡Chamaꞌyo tii, de!

35Majoya ojjaña dejja cueya cua ae Jesosa po ani baa. Onaaya cue majje ba ca cua ma
dejja niñepoqui cuanaje Jesosa pejjejo ani. Ma daquimaꞌ cuanaje daquijji aniꞌyo ba caꞌya
cua dejja cuaa; quea bei aniꞌyo ba caꞌya cua. Jesosa quea sohui poja nee neejo ojjaña
quea mete poꞌya cua. 36Ma niñepoqui bajji cuanajeya Jesosajo huohui ca nequiꞌya cua
pea meshijo baꞌe yasijje jama baꞌa: —Jesosaa eshahua cuana cuaya meequi caꞌyonaje.

37-39Ojjaña cuana ma meshijo baꞌe quea mete nee nee cua. Quea meteya jjejojo Jesosa
huoojeajea caꞌya cua. Ma niñepoqui cuanajeya ca ca Jesosa jama huohuaꞌajjame aca cua
baꞌa: —Jesosa, eya minijje poqui sa cuani.

Jesosa jama cua baꞌa: —Chojja, ¡miya poquicuemiquea huapa pojjeama cuana huasijje!
¡Huohuiquicue ojjaña ma mi Eyacuiñajjiya jama acanaje! —jamaya Jesosa cua.

Majoya aje ma dejja poquia cua o baꞌe yasijje huohuiya. Huohui caꞌya cua Jesosaa
eshahua cuayaqui mee caꞌya cua.

Jainoja bacua piona emanoꞌyojaa pea epona najji poani tii tii
(Mateo 9.18-26; Macoso 5.21-43)



NOCA 8:40 134 NOCA 9:4
40Majoya aje Jesosa besajebeꞌya cua. Baꞌeñaꞌya cua ojayameshi yasijje. Ojjaña cuanaja

Jesosa quea boti nee cua. Ishoaꞌajja ca nequia cuaa cua. 41 Oe dejja Jaino bajjani Jodioja
ejjachichaquijji equi jaahuanajji cua Cesanenajo. Oya cueya cua Jesosa que. O cojja nei
ecuiꞌoshajjajo nequioqueña cua. Ohuaya Jesosa huohuaꞌajja ca cua ojaya equi yasijje
epoquijji oja bacua piona jjaajaqui meeꞌyojji. Ojaya ebacua piona ahuemaꞌani queamano
nee nee cua. 42 Oja bacua piona oe nei cua, de. Majoya aje Jesosa onijje poquia cua.
Beshahua nei poqui jjima cua quea dejja huisojojo. 43 Oe pea epona quea mano dejja
quea huiso yiyesamajo nequi. Oya queamano nee nee, ojaya enaꞌ cuayaqui nequia cua 12
shequiajame, de. Oya eshicuijji jjeshejji jjejojo bejjomaꞌyo cua. Eshicuijji quiajjija epona
naꞌ cuaya pajea meequiꞌyo jjima cua. 44 Jesosa poquianijo ohuaya Jesosaja daqui cuesha
iña ca cua. Ma daqui cuesha iña cajje aje najji popajea mee caꞌya cua. 45 Majoya aje
Jesosaa jama aca cua baꞌa: —¿Aya acuae mo iña canaje soꞌo?

O shajjaꞌajjajjiya, Penohua jama aca cua baꞌa: —Cuaꞌa, de. Quea dejja huisohua jjejojo
mi, ¿aya shai mi iña canaje Jesosa? Napa jjima ca mi ca ecuanaja —jamaya Jesosa aca cua
Penohua.

46 Jesosa jama cua baꞌa: —Cho, ecuea eba Eyacuiñajjiya aꞌya shai huaquiamee caꞌyonaje
e daqui iña cajo.

47Ma epona Jesosaja esohui shajjaꞌajja majje piopio cua. Ojjaña nequijo piopiojea cua.
Ecuiꞌoshajjajo nequioqueña cua Jesosa nequi yasijje. Ohuaya Jesosa jama huohuime aca
cua baꞌa: —Eꞌe ee, Jesosa, eyaya nei miquea daqui cuesha iñanaje. Jjashahuabaqui majje
che mi daqui iña majje enaꞌ huosa meeꞌyojji. Jamajjeya che eyaya jamaya miya anaje
—jamaya ma epona cua.

48 Majoya Jesosa jama cua baꞌa: —¡Aꞌa quea mete pojji, she! Eyaya miya naꞌ huosa
meeꞌyonaje, miya jjashahuaba neineiquinajejojo. ¡Poquicue, quea bihui poꞌyocue!

49 Jesosa epona nijjemimianijo tii Jainoja epeejji cueya cua Jaino que. Jama cua baꞌa: —
Jaino, miquea ebacua piona manoꞌyonaje. Chamaꞌyo tii, de. ¡Aꞌa poqui meejji ma esohui
huohuijji nei!

50 Jesosaa ma esohui shajjaꞌajja majje jama huohuime aca cua baꞌa: —¡Aꞌa miya quea
mete pojji! ¡Jjashahuaba neineiquicue oe Eyacuiñajjijo! Miquea bacua jjeya shequijeꞌyo.

51Majoya Jainoja equi yasijje poquiña cua. Jesosaa beca cuana dobiqui mee jjima aca
cua equi yasijje. Peno, Satiaco, Huani ca ca oe dobiqui mee ca cua. Ma ebacuaja chii
enaese peaꞌai dobiqui mee ca cua. Mahuiso dobiquia cua emanoꞌyojaa baa.

52 Dobiqui majje oya cuaa ba ca cua ojjaña paꞌani quea yeno nee nee jjejojo, ebacua
emanoꞌyojaajo. Jesosaa jama huohuime aca cua baꞌa: —¡Aꞌa pajji! Ma epona shoꞌi
manoꞌyo jjima, ecahuijaa.

53Majoya ojjaña soaꞌya cua. Ojjañaa jama aca cua baꞌa: —Chojja, mano neineiꞌyonaje
jja coma, de —cuana cua.

54Majoya aje Jesosaa epona shoꞌija eme iñamajje janobajjima neimimia cua jama baꞌa:
—¡Eshoꞌi, nequisohuacue!

55Majoya aje shequiꞌya cua, nequisohuaꞌya cua: —¡Quiacue oya bobi! —Jesosa cua.
56 Ma eshoꞌija chii quea bihui poꞌya cua oja nae peaꞌai. Jesosa jama cua baꞌa: —¡Aꞌa

huohuijji cuana jiquio eya mique bacua shequi meeꞌyonajejo! —jamaya Jesosaa aca cua.
9

Jesosaa o shajjaꞌajjajji cuana 12 huoojea ca cua esohui huohuiya
(Mateo 10.5-15; Macoso 6.7-13)

1-2 Jesosa jjachichaquia cua o shajjaꞌajjajji cuana nijje, 12 huisome nijje. Ohuaya jama
huohuime aca cua baꞌa: —Eyaya miquianaya huoojeaña pea cuana huasijje esohui huo-
huiya, pea cuana jjaajaqui meeꞌyohua, eshahua cuayaqui meeꞌyohua peaꞌai. ¡Huohuicue
jama pea cuana huasijje baꞌa: “Eyacuiñajji ojjaña huoojeajji cuajeꞌyo” acue! 3 ¡Aemaꞌ oe
poquicue! ¡Aꞌa acui ejjaquecuacaꞌaquijji dojojji; bashosoco peaꞌai aꞌa dojojji! ¡Aꞌa bobi,
bejjo peaꞌai dojojji! ¡Ma miquea eyamijo baꞌe nei oe dojocue! 4 ¡Poꞌayequi nequicue oe

pea cuiñajji yasijje! ¡Miquianaya oe pea cuiñajji yasijje poqui majje miquianajaya epeejji
epojji saꞌajjacue; ojaya equijo anicue! 5 Dejja cuaa pea cuiñajjijo baꞌeya miquianajaya
esohui cajaa acajeꞌyo pojjaꞌa. ¡Huohuicue jja oema dejja cuana jama baꞌa: “Queamimishi
mi coma” acue! “Eyacuiñajjiya jja miya ba cani. Ohuaya jja miya quea nee nee po mee
cajeꞌyo” acue. ¡Ma esohui jamahuohuimajjeya oe cuayaquiꞌyocue cuiñajjijo ani! ¡Majoya
cuayaquiꞌyomajjemiquianajaya ejiojjijo animeshi pohui cuiaiyajajeanaꞌyocue oya cuana
jjashajjaꞌajjaqui ajja cuanajejojo! ¡Jamajjeya oe pea cuiñajji yasijje poquicue! —jamaya
Jesosaa aca cua.

6 Jamajje o shajjaꞌajjajji cuana poꞌayequi nequia cua Jesosaja esohui huohuiya. Onaaya
huohui ca cua Eyacuiñajjija esohui; jjaajaqui mee caꞌya cua emanojaa cuana.

Jesosa emeshi meseya Enode Antipaa Huani poso aca cua
(Mateo 14.1-12; Macoso 6.14-29)

7 Emeshi meseya Enode Antipaa shajjaꞌajja ca cua peaja esohui Jesosajo. Pea cuaa
Enode siajje aca cua jama baꞌa: —Huani ca jja ca Jesosaya cuanaje. Huani ca jja ca
shequiꞌyonaje —pea cuana cua. Enode quea ajjajja nee nee cua Jesosa Huani poso jojoya.
8 Pea cuaa Enode siajje aca cua jama baꞌa: —Chojja, Jesosa ca jja ca Eniaya, ma etiiquiana
shequi oꞌoyanajeya —posoya aca cua.

Pea cuana jama siajje pomeya cua: —Jesosa pojjaꞌa pea etiiquiana shequi oꞌoyanaje.
9 Enode majoya jama cua baꞌa: —Eyaya nei ca jjaja ca Huani sapasejjajea meenaje,

Huani mano neineiꞌyonaje, ecuea jjaja eba, de. ¿Ajeo shai jjaja ojjaña mimiani? Ache
jja eyaya cabaꞌajja sahua Jesosa —jamaya Enode cua.

Jesosaa 5.000 dejja cuana bobia ca cua
(Mateo 14.13-21; Macoso 6.30-44; Huani 6.1-14)

10Quijje o shajjaꞌajjajji cuana esohui huohuiya poqui cue oꞌoya cua; Jesosa que huohui
poñaꞌya cua. Majoya Jesosa shajjaꞌajja majje oya cuana poquia cua Betesaina huasijje.
11 Jomajo o ba majje ojjaña jjachichaquia cua Jesosa que. Ojjaña quea bihui cua Jesosaa
Eyacuiñajjija esohui huohui caquijo. Jesosaa jama aca cua baꞌa: “Ojjaña joya mimishi
pajeaꞌyojji cuani, onijje eꞌe nei jjapeequiani Eyacuiñajjiya jaahuana cajeꞌyo”. Ohuaya
emanojaa cuana jjaajaqui mee caꞌya cua peaꞌai. 12 Jjasinecuaquiajo ojjaña quea shoe nee
cua; ye jjima ojaya bobi cua. O shajjaꞌajjajji cuaa Jesosa jama huohuime aca cua baꞌa:
—¡Huoojeacue ojjaña, bobi saꞌajjaa, ecahuijji saꞌajjaa peaꞌai! Beshahua nei esejaya bobi
jiquiojo chamaꞌ baꞌa, de.

13 Jesosa jamaya cua: —Chojja, ¡miquianaaya oe bobi quiacue eꞌijjiajji!
Jamaya oya cuana cua: —De, oe pojji bobi yani. Beca nahuoo sisi yani, me oejje pahui

yani. ¿Aꞌa ecuanaya capoquiahua cuiñajji yasijje bobi jjequiya pojjaꞌa, ojjaña dejjaja bobi
jjequiya; quea bobi huiso epojji? 14Yani quea dejja huiso nee nee, 5.000 yani, de.

Jesosaa jamaya aca cua baꞌa: —Chojja, ¡aꞌa poquijji, ojjaña cuana anioque meecue,
jjaanichichaqui meecue pea jjocojo, 50 anioque meecue!

15 Majoya aje o shajjaꞌajjajji cuaa dejja cuana jama aca cua baꞌa: —¡Anioquecue oe
nequiana!

16Majoya acua pomajje Jesosaamapahui nahuoopeaꞌai jjeshe ca cua oja emeya. Jjeshe
majje eyahuasijje jjabajeasohuaquia cua Eyacuiñajji nijje emimijji. Ohuaya Eyacuiñajji
bihuia ca cua bobi eꞌijjiajji. Majoya Jesosaa miji sisisisi ca cua pahui, nahuoo peaꞌai.
Majoya ohuaya bobi quia ca cua o shajjaꞌajjajji cuana huasijje. Pea cuana huasijje quia
ca cua o shajjaꞌajjajjiya. 17 Ijjiaꞌijjia majje ojjaña dejja cuana quea jejje cua, de. Ojjaña
dejja cuana jejjeajo iya caꞌya cua pea eshajajo tiiya iya ca poquiꞌya cua; 12 shajame bobi
eꞌijjiasejjaja ecuatajea cua.

Penohua Jesosa shahuaba caꞌya cua oya Quito
(Mateo 16.13-28; Macoso 8.27–9.1)

18 Oe pojjajo Jesosa oe nei mimia cua Eyacuiñajji nijje. O shajjaꞌajjajji cuana onijje

nequia cua quea huesha pishana. Jesosaa oya cuana huohuiꞌajja ca cua: —¿Yajja mimime
dejja cuana ejo cuani?

19 Jamajjeya o shajjaꞌajjajji cuana jama cua baꞌa: —De, pea cuana ca jja ca mijo jama
mimime cuani baꞌa: Miya ca pajja mi ca pea dejja cuaa Huani poso acani. Pea dejjaa ca
pajja mi ca Enia poso acani, ma etiiquiana, de. Pea dejjaa ca pajja mi ca pea etiiquiana
shequi oꞌoyanaje poso acani, de.

20—De, ¿miquianaya yajja cuani soꞌo? —cua Jesosa.
Peno ca ca jama cua baꞌa: —Miya ca ca Eyacuiñajjija Bacua Ejja oe nei, oja huoojeaꞌyo

ojjaña jaahuanajji epojji. Ecuea EmeshiMesenei nei, de. MiyaQuito bajjani ecuea Emeshi
Mese nei nei jjejojo.

21 Majoya Jesosaa Peno jama huohuime aca cua baꞌa: —Eꞌe de, eꞌe jojo nei. ¡Aꞌa
huohuijji pea cuana, ecuea bajjani Quito, miquea Emeshi Mese nei! 22 Eya Eyacuiñajjija
huoojeaꞌyo. Eya quea nee nee acajeꞌyo cuaa. Beca cuaa eya cajaa acajeꞌyo, Jodio etii
cuaa, Eyacuiñajji nijje mimiani etii cuaa, Moisesija etehueꞌyo huohuijjiya peaꞌai. Mano
mee cajeꞌyo eya, de. Eya manoꞌyo majje pea beca peejjima cahuime po majje shequije
oꞌoya —jamaya Jesosa cua.

23Majoya aje o shajjaꞌajjajji cuana Jesosaa huohui ca cua jama baꞌa: —Ojjaña ca jja ca
enijje eꞌe jojo nei jjapeequiꞌyo sa cuani, oya Eyacuiñajjija esohui jayojja cabaꞌyahua. Eꞌe,
¡e jayojjaya pocue; enijje poquiꞌyocue! Jamatii onaa napa cajje aje jja mi oe quea nee
nee cuajeꞌyo. 24 Eꞌe, ojjaña cuana ecuea esohui shajjaꞌajja sa po ajjajo baꞌe tiitii ajja enijje
eyajo. Joya ecuea esohui shajjaꞌajjajji cuani ca ca baꞌe tiitiijeꞌyo enijje eyajo. 25Eꞌe pojjaꞌa
dejjaa quea huiso nee nee aquiana ojaya yajji chicha cani. Jamatii oya cuana cuaqui
yasijje jea cajo ojjaña ojaya aquiana cuana edojojji pojjeama. ¿Aꞌa ojjaña ojaya aquiana
cuana quea bame cuaje oya cuaqui yasijje poqui majje? Chojja, de. ¿Aꞌa aquiana sosejje
cuayaqui mee cajeꞌyo cuaquijo ani? Chojja, de. 26 Oe dejja pojjaꞌa: “Cajaa” cuani ejo,
ecuea esohuijo peaꞌai. Jamajjeya eyaya cue oꞌoyamajje oya cajaa ajeꞌyo peaꞌai. Eꞌe jojo nei
eya ojjañaja Edoe Mese cueje oꞌoya. Quea jeajahua nee nee, quea caꞌa nee nee cuejeꞌyo.
Eya esohuidojojji quea huiso nee nijje cueje oꞌoya, de. 27Eꞌe jojo neimiquianaaya jiquiojo
nequiya manoꞌyo jjimahuaa Eyacuiñajjija epeejji nei quea huiso nee nee baje —jamaya
aca cua Jesosaa.

Jesosa quea cojja jiji cua
(Mateo 17.1-8; Macoso 9.2-8)

28Quijje, jiquio esohui huohuimajje oe nomico aniꞌyo Jesosa poquia cua eyiyo huasijje.
Peno, Satiaco, Huani peaꞌai poquia cua onijje. Poquia cua Eyacuiñajji nijje mimiya.
29 Eyacuiñajji nijje mimi majje Jesosaja ecojja quea jiji nee nee cua eshequi jayojja. Ojaya
daqui peaꞌai quea oshe nee nee, quea siyo nee nee cua. 30 Beca dejja emanoꞌyo eyajje
jjanequijaꞌaquiꞌya cua Jesosa nijje. Oya cuana mimia cua Jesosa nijje. Oe dejja Moisesi
etiiquianaya cua. Pea ca Enia etiiquiana cua, ma yahuajo nei nei baꞌya cua. 31 Quea
bame nee nee quea jiji nee nee miminequia cua Jesosa, Enia, Moisesi peaꞌai. Jesosa
miminequia cua onaja mimishijo emanoꞌyojji jjejojo Jenosanenajo. Jama mimimea cua
Jesosa. 32Peno, Satiaco, Huani peaꞌai quea cojja mano cua. Majoya aje shequi neiꞌya cua,
ba ca cua Jesosa, Enia,Moisesi peaꞌai; quea jiji nee nee nequi, de. 33Moisesi Eniamimijeyo
majje poqui oꞌoya cua eyahuasijje. Poquijeꞌyo bamajje Penohua Jesosa jama aca cua baꞌa:
—De, Esohui huohuijji, quea bame nee nee ecuanaya jiquiojo ani. Pea beca peejjima equi
ejjaꞌiyaqui, oe miquea, oe Moisesija, oe Eniaja —jamaya cua Peno jjashahuaba bamequi
jjima jjejojo.

34 Peno mimianijo tii bo oshe nee neeya oya cuana quehua ca cua. Bo ba majje quea
mete nee nee poꞌya cua. 35Majoya Eyacuiñajjiya bo tejjeeya esohui huohui ca cua jama
baꞌa: —Jiquio Jesosa ecue Bacua Ejja, ecuea quea jea nee nee, eya ojo quea bihui nee nee.
¡Oya oe oe neiya shajjaꞌajjacue! —jamaya aca cua bo tejjee Eyacuiñajjiya.

36Ohuaya cuanama esohui shajjaꞌajjamajje ba caꞌya cua Jesosa oe nei nequi; pea cuana

chamaꞌ. Peno, Huani, Satiaco peaꞌai mimiꞌyo jjima nequia cua. Pea o shajjaꞌajjajji cuana
huohui jjima aca cua. Quijje nei nei ca huohui ca cua, de.

Eshoꞌi niñepoqui Jesosaa eshahua huoojea caꞌyajo niñepoqui pajea mee caꞌya cua
(Mateo 17.14-21; Macoso 9.14-29)

37 Mecahuajje jjapojjaquiajo Jesosa eyiyojo nequi jaaoqueꞌya cua. Quea dejja huiso
nee neeya Jesosa ishoaꞌajja ca nequia cua. 38 Oe dejjaa janobajjima nei jama huohuime
aca cua baꞌa: —¡Esohui huohuijji, bahuacue ecue bacua! Ecuea ebacua oe nei, de.
39Eshahuaa napa cajje, taaani jeabichajea canajemeshi yasijje; huapani peaꞌai. Eshahuaa
manojea meeꞌyo sa acani. Jamatii oya cuani, de. 40 Eyaya huohuiꞌajjanaje miquea
eshajjaꞌajjajji cuana eshahua cuayaquimeeꞌyojji. Eshahua cuayameequiꞌyo jjima acanaje
mi shajjaꞌajjajji cuaa —jamaya aca cua niñepoquija ejeajjiya.

41 Jesosaa ojjaña cuana jama aca cua baꞌa: —De; ¿ache shono acuae jja nequiana ejo
jjashahuabaquije eꞌe jojo nei? ¡Quea sapa caꞌa mi coma! ¿Ache cahui huiso minijje nequi
majje miyaya eya bajeꞌyo Eyacuiñajjija huoojeaꞌyo ojjaña jaahuanajji quea caꞌa nee nee?
—jama tecueameya Jesosaa aca cua.

Majoya ma dejja Jesosaa huohui ca cua jama baꞌa: —¡Miquea ebacua jjequicue!
42 Majoya eshoꞌi jjequi ca cua Jesosa que. Ye cajo eshahuaa eshoꞌi jeabichajea ca

cua; niñepoquia cua. Jesosaa eshahua eshoꞌijo nequi cuaya meequi caꞌya cua. Eshoꞌi
niñepoqui pajeaꞌya cua. Majoya aje Jesosaa ejeajji nijje eshoꞌi poqui mee caꞌya cua.
43 Ojjañaa ba majje jama aca cua baꞌa: —De, quea sohui poja nee Jesosa cuanaje.
Eyacuiñajjiya Jesosa quea sohui poja nee po mee canaje.

Jesosaa huohui ca oꞌoya cua o manojeꞌyojo
(Mateo 17.22-23; Macoso 9.30-32)

Ma eshoꞌi niñepoqui pajea meeꞌyo majje ojjañaa bihuia ca cua Jesosa, Eyacuiñajji
peaꞌai. Ohua bihuia cajje Jesosaa o shajjaꞌajjajji cuana jama aca cua baꞌa: 44 —
¡Shajjaꞌajjacue jiquio esohui! ¡Aꞌa pajeaꞌyojji! Quijje dejja cuaa eya iña caje emano
meeꞌyojji —jamaya cua Jesosa.

45 O shajjaꞌajjajji cuanaja ca quea quehua cua Jesosaja esohui. Eyacuiñajjiya quea
quehua po mee caꞌya cua. Jamatii oya cuana quea mete cua ehuohuiꞌajjajji.

¿Ache dejja quea bame eyajo cuajeꞌyo?
(Mateo 18.1-5; Macoso 9.33-37)

46 Jesosa shajjaꞌajjajji cuana jjaniñebaqui ania cua. Jama cua baꞌa: —¿Ache oja
eshajjaꞌajjajji acuae eyajo quea bame nee nee nequije soꞌo? Eya nei emeshi mese cuaje
eyajo, pojjaꞌa, miya pojjeama.

Pea aje oe jama cua baꞌa: —Chojja, eya, de.
47 Jesosaa jama tecueame aca cua baꞌa: —Miquianaya jjashahuaba taiquiani. ¡Shajjaꞌaj-

jacue oe! 48 ¡Bacue jiquio eshoꞌi cuana, emeshimese po sa po ajja! ¡Aꞌa emeshimese po sa
pojji! ¡Jamayamiquianaya pocue eshoꞌi jayojjaya! ¡Jjapeequicue jiquio ecua eshoꞌi cuana
jayojja oe pocue, dejja quea bamenee nee epojji! Miquianaya ecuea epeejji nijje jjapeequi
majje miya ecuea epeejji cuani, Eyacuiñajjija epeejji peaꞌai. Jamajjeya miquianaya eshoꞌi
quea bame jayojja cuani, majoya miquianaya quea bame nee nee nequijeꞌyo eyajo —
Jesosa cua.

Oe dejja Edosiquianaja epeejji pojjeama cuani jamajjeya oya Jesosaja epeejji nei cuani
(Macoso 9.38-40)

49Majoya Huaniya Jesosa jama aca cua baꞌa: —Esohui huohuijji, ecuaa banaje oe dejja;
ohuaya pea cuanaja eshahua cuana cuaya meequi caꞌyonaje miyaya jayojjaya. Miquea
epeejji cuani pojjaꞌa, oya ca ca cue ajja tii ecuana nijje. Jamajjeya ecuaa oya jama
huohuinaje baꞌa: “¡Aꞌa cuayaqui meeꞌyojji eshahua; miya ecuana nijje poqui ajja!”

50 Jesosa jama cua baꞌa: —Cho, ¡aꞌa jama pojji! Oya ecuea epeejji nei cuani. Oya
Edosiquianaja epeejji pojjeama cuani, jamajjeya oya ecuea epeejji cuani. Eꞌe, ma dejja

quea bame cuani, oya quea tai pojjeama. Jamajjeya oya ecuanajaya epeejji cuani peaꞌai
—jamaya cua Jesosa.

Jesosaa Satiaco Huani peaꞌai tecuea ca cua
51Beshahua nei acua cua Jesosa emanoꞌyojji, eyahuasijje epoquiꞌyojji peaꞌai Eyacuiña-

jjija esohui jayojja yajji. Jamajjeya jjashahuabaqui majje oya poquia cua Jenosanena
huasijje o shajjaꞌajjajji cuana nijje. 52Poquijeya Jesosaa beca o shajjaꞌajjajji cuana huoojea
ca cua Samania meshi yasijje ecahuijji saꞌajjaa. 53 Jomajo Samania dejja jama cua baꞌa: —
Chojja, ¡aꞌamiquianaya jiquiacua cuejji! Cajaa,miquianaya Jodio dejja jojoya, ecuanaja ca
mi ca botiꞌama Jodio dejja cuana Jenosanena huasijje poqui majamajajjijojo Eyacuiñajji
bihuiaa.

54 Majoya ma esohui shajjaꞌajja majje Satiaco, Huani peaꞌai poquia cua Jesosa que
huohui pohua. Oya cuana jama cua baꞌa: —Jesosa, Emeshi Mese nei, ecuaaya cuaqui
oque mee sa aña ma esohui quea tai miminaje yasijje. ¿Aꞌa acuae quea bame jama epojji
soꞌo, Jesosa?

55 Jesosaa jama tecueame aca cua baꞌa: —Chojja, ¡aꞌa miquianaya jama
jjashahuabaquime pojji!

56Majoya aje poquia cua pea cuiñajji yasijje cahuiya.
Jesosa nijje jjapeequi majje quea camaja cuaje
(Mateo 8.19-22)

57Ejiojjijje poquijeya, dejjaa Jesosa jamahuohuime aca cua baꞌa: —Jesosa, EmeshiMese
nei, eya minijje jjapeequi sa cuani. Jamajjeya eya minijje eꞌe jojo nei poꞌayequi sa cuani.

58Majoya aje Jesosa jama cua baꞌa: —Eꞌe pojjaꞌa de, quea camaja cuaje. Eya ojjañaja
Edoe Mese cuani. Jamatii ecuea equi chamaꞌ ejomishocajji. Samao ca ca jjanijo cahuijaa,
cuichojji cuana ejajo cahuiani. Eya ca ca iña quimaꞌ ecahuijji. Jamatii beca cuanaja equi
quea nahue cuani e botiꞌamajojo —jamaya Jesosa cua.

59 Pea pojjajo pea dejja Jesosaa jama huohuime aca cua baꞌa: —¡Jjeyahua nei enijje
cuecue ecuea epeejji epojji!

Ma dejja jama cua baꞌa: —Emeshi Mese, quijje pishana poquije minijje. Jjeya ecue chii
etii nojinoji, manojeꞌyo pojjaꞌa. Eyaya camojea sahua manoꞌyajo.

60 Jesosa jama cua baꞌa: —Chojja, pea cuaa Eyacuiñajjija epeejji pojjeama cuaa oe
cacuiña cahua. Ohuaya cuaa camojea cahua manoꞌyajo. ¡Cuecue jjeyahua nei; enijje
ejjahuohuiquiqui Eyacuiñajjija esohui pea cuana huasijje!

61 Pea dejjaa Jesosa jama huohuime aca cua baꞌa: —Emeshi Mese, eya poꞌayequi sa
cuani minijje. Ebionei oe ecuea huapa pojjeama cuana cahuohuiquiꞌyo sahua jama baꞌa:
“Poquia iña Jesosa nijje”.

62 Jesosa jama cua baꞌa: —Chojja, ¡jjeya nei cuecue enijje! ¡Miya enijje jjapeequi
sa cuanijo cuecue jjeyahua nei enijje! Miya cue sa po ajjajje miya bameꞌama cuaje
Eyacuiñajjija epeejji epojji.

10
Jesosaa dejja quea huiso huoojea ca cua 72 huisome

1Majoya Jesosaa dejja quea huiso jjequi tepe ca cua, 72 huisome. Ohuaya becanejjijji
peaꞌai huoojea ca cua ojjaña meshi cuana huasijje joya o poqui sa cuani yasijjeya.
2Ohuaya jamahuohuime aca cua baꞌa: —Dejja cuana anoso quejo jahua jayojja jama, quea
huiso nee nee. Ojjaña cuana ecuea esohui shajjaꞌajja sa cuani, oe pojji ca ca Eyacuiñajjija
esohui huohuijji yani. Jamajjeya ¡mimicue Eyacuiñajji nijje quea huiso esohui huohuijji
epojji, quea huiso anoso sejjaꞌyojji cuana jayojja epojji! 3 ¡Poquicue miquianaya ma
dejja cuana quea mimishi nee nee nequi yasijje esohui huohuiya! Ma dejja cuanaya
pojjaꞌa mimijajije minijje; baꞌajja. 4 ¡Aꞌa bashosoco dojojji; bejjo, ejiojji shejee peaꞌai
aꞌa dojojji! ¡Aꞌa pea nijje mimipoquijji; quea cueiji pashi nee oe poquicue! Quea huiso
Eyaciñajjija esohui shajjaꞌajja sa cuani. 5 Equi yasijje dobiqui majje jja ca oe equi mese

huohuicue jama baꞌa: “Eyacuiñajjiya miya quea bei po mee caje”. 6Ma equi mese quea
bei po sa cuanijo, Eyacuiñajjiya oya quea bei po mee caje. Pea equi meseya miya cajaa
acanijo, Eyacuiñajjiya oya quea bei pojjeama acaje. 7 ¡Miquianaja epeejji epojji saꞌajjacue;
ojaya equijo tiiya anicue! ¡Ojaya bobi ijjia anicue ma cuiñajjijo ani majje! Equi meseya
miya cabobia cahua Eyacuiñajjija esohui huohuiaña sosejje, ojaya echacojji jayojja cuani
jojoya. 8Pea cuiñajji yasijje poquiajo dejja cuaamiquianajaya esohui shajjaꞌajja sa cuanijo
ohuaya miya bobia caje. ¡Jamajjeya ijjiaꞌijjiacue onijje! 9 ¡Jjaajaqui meeꞌyocue emanojaa
cuana! ¡Huohuicue oe oya Eyacuiñajjija esohui jama baꞌa: “Jjeya nei Eyacuiñajjiya miya
oja epeejji po mee sa acani” acue! 10 Pea cuiñajji yasijje poquiajo dejja cuana ca ca
miquea esohui shajjaꞌajja sa po ajja pojjaꞌa cuaje. ¡Ma dejjaya jja oe jama huohuime acue
baꞌa: 11 “Miquianaaya cajaa aña Eyacuiñajjija esohui, jamajjeya ecuanaya pea dejja cuana
huasijje poquije esohui huohuiya miquianaya shajjamaꞌ jojoya. Ecuana quea yeno cuani
miquianaaya Eyacuiñajjija esohui cajaa anaje jojoya. Eꞌe de, ohuayamiquianaya huoojea
cajeꞌyo cuaqui yasijje. 12 Yahuajo Eyacuiñajjiya Sonoma cuiñajjijo baꞌe cuana aca cua
jayojjaya miquianaya acajeꞌyo, quea nee nee po mee cajeꞌyo” jama huohuimeya acue!
—jamaya Jesosa cua.

Beca cuiñajjijo baꞌe cuana shajjamaꞌ cua
(Mateo 11.20-24)

13 Majoya aje Jesosa tecuetecuea cua dejja shajjamaꞌ cuana nijje. Jama huohuime
aca cua baꞌa: —Coya nequianaya quiyoꞌyo chanaꞌ, Conasijo baꞌe cuana, Betesainajo baꞌe
cuana peaꞌai. Miquianaaya eya banaje, ecuea esohui shajjaꞌajjanaje peaꞌai. Jamatii
miquianaya ca mi ca oe shajjamaꞌ nei nei cuani, de. Yahuajo Eyacuiñajjiya Tinojo baꞌe
cuana Sinonojo baꞌe cuana peaꞌai quiyojea mee caꞌya cua quea mimishi nee neejojo.
Ojaya cuanaja ca ca eya shahuaba jjima nei nei cua, de. Ohuaya eya eshahuaba
jojjemo ecuea esohui eshajjaꞌajja jojjemo quea yeno nee nee poquiꞌaye ojaya mimishijo.
Conasijo baꞌeja ca jjaja ca iña oe eshahuaba cuanaje, jamatii jjejojoya ca nequiana ca
oe shajjamaꞌ nei nei cuanaje ecuea esohuijo, de. Betesainajo baꞌe jayojja ca mi ca oe
cuanaje. 14 Jamajjeya Eyacuiñajjiya miquianaya huoojea cajeꞌyo cuaqui yasijje, quea nee
nee nee cuajeꞌyo miquianaya. 15 Capenaomajo baꞌe cuana, miquianaya shajjamaꞌ neiya
cuani peaꞌai. Jamajjeya aje jja miquianaya quiyojea peaꞌaijeꞌyoya. Miquianaya jama
jjashahuabaquiani baꞌa: “Ecuana ca ca eyahuasijje poquijeꞌyo”. Cho, miquianaya poquije
cuaqui yasijje ecue sohuijo shajjamaꞌ cuanijojo —jamaya Jesosa cua.

16 Majoya aje Jesosaa o shajjaꞌajjajji cuana jama huohuime aca cua baꞌa: —Eꞌe de,
miquianaya ecuea esohui huohuijji cuani. Miquianaaya ecuea esohui nei huohuiaña.
Jamajjeya dejja cuaa miquianajaya esohui shajjaꞌajja canijo ecuea epeejji cuaje. Pea dejja
cuana ca ca oe shajjaꞌajja sa po ajjajo ecuea epeejji pojjeama cuaje, Eyacuiñajjija epeejji
pojjeama peaꞌai cuaje. Eꞌe de, mahuiso ecuea esohui —jamaya aca cua Jesosaa.

Majoya aje ma dejja cuana iye huiso huoojea ca cua esohui huohuiya.
Ma dejja cuana, 72 huisome cue oꞌoya cua Jesosa que

17Majoya ma dejja cuana 72 huisome esohui huohui majje Jesosa que cue oꞌoya cua;
quea bihui nee cua. Oya cuana jama cua baꞌa: —Jesosa, ecuea Emeshi Mese nei, ecuanaya
quea sohui poja nee cuanaje; mi jayojja cuanaje. Ecuaaya miquea bajjanijo eshahua
huoojeacuayaꞌyonaje.

18 Jesosa jama cua baꞌa: —Eꞌe de, ecuea eba. Eyaya Edosiquiana banaje oquequinaje
eyajo nequi pojjejje jayojja, de. 19Eyayamiquianaya quea caꞌa pomeenaje epoquijji. Pey-
ohua, ajiya peaꞌai ijjia cajje miquianaya manoꞌyo jjima po meejeꞌyo eyaya. Edosiquiana
miya quecua jjima ameejeꞌyo eyaya. 20 Miquiaaya eshahua cuayaqui meeꞌyaña. ¡Aꞌa
quea bihui nee pojji miquianaya quea sohui poja nee cuani! ¡Miquianaya ca oe quea
bihui pocue miquianajaya bajjani tehue canaje Eyacuiñajjiya eyajo edobiqui meejji!
Miquianaya poquije eyahuasijje Eyacuiñajji nijje baꞌeꞌyohua. ¡Jamajjeya ma esohuijoya
quea bihui pocue! —jamaya Jesosa cua.

Jesosa quea bihui cua
(Mateo 11.25-27; 13.16-17)

21 Majoya aje Edojjoshahua Bameya Jesosa quea bihui po mee ca cua. Jesosaa
Eyacuiñajji jama huohuime aca cua baꞌa: —De, eya quea bihui nee cuani minijje.
Eyacuiñajji, miya ecue Chii nei, miya Emeshi Mese nei cuani, ojjaña meshi cuanajo eyajo
peaꞌai, de. Eꞌe, beca cuana jjashahuaba taiquiani jama baꞌa: “Ecuea quea jaꞌa nee esohui,
jamajjeya eya Eyacuiñajjija esohui shajjaꞌajja sa po ajja”. Miyaya, Eyacuiñajjiya, oya
cuana ba meesahua ajja oya cuana jjashahuaba taiquianijojo. Pea cuana ca ca miquea
esohuijo eshoꞌiquiana jayojja jjabahuejjaqui sa cuani. Jamajjeya miyaya oya cuana quea
jaꞌa po meejeꞌyo. Eꞌe ecue Chii, miyaya jamaya aña miquea ejjashahuabaquijji jama —
Jesosa cua.

22 Majoya Jesosaa pea cuana jama huohuime aca cua baꞌa: —Eyacuiñajji ecue Chii
e huoojeaꞌyojji epo. Eya ojaya esohui huohuijji cuani. Ecue Chiija eyajo anija ecuea
ejjashahuabaquijji ojaya eba nei nei, ojaye nei. Ecue Chiija ejjashahuabaquijji ecuea eba
nei nei peaꞌai, ecuea nei. Eyaya ecuea epeejji ba meesahuaña quea jaꞌa nee ecue Chiija
ejjashahuabaquijji —jamaya Jesosa cua.

23Majoya aje o shajjaꞌajjajji cuana Jesosaa jama huohuime aca cua baꞌa: —¡Quea bihui
pocue, miquianaaya Eyacuiñajjija ejjashahuabaquiꞌyojji bañajo! 24 Eꞌe jojo nei eyaya
miquianaya huohuiaña jama baꞌa: Yahuajo quea huiso Eyacuiñajjija esohui huohuijji
cuana, emeshi mese cuana peaꞌai Eyacuiñajjija ejjashahuabaquiꞌyojji ba nei nei sa cua.
Ecuea esohui shajjaꞌajja nei nei sa cua peaꞌai. Jamatii onajaya eya ba jjima cua, shajjaꞌajja
jjima cua ecuea esohui. Eꞌe, oya cuana shajjaꞌajja sa cua jiquio miquianaaya jjeya
shajjaꞌajjaña —jamaya Jesosa cua.

Esohui oe Samania dejja quea bame cuajo
25 Oe Jodio dejja Moisesija etehueꞌyo huohuijji poquia cua Jesosa dasiaa nisho.

Huohuiꞌajja ca cua jama baꞌa: —Jesosa, miya esohui huohuijji cuani, ¿yajja acuae po cajji
Eyacuiñajji nijje ebaꞌe tiitiiꞌyojji soꞌo?

26 Jesosa jama cua baꞌa: —¿Aꞌya acuae Moisesiya tehue ca cua? ¿Aꞌa pojjaꞌa miquea ma
esohui ba jjima?

27—De, ecuea eba, eya Moisesija etehueꞌyo huohuijji nei nei cuani. Ojaya esohui jama
cuani baꞌa: “¡Miyaya Eyacuiañajji quea jea nee nee acue! ¡Ojo nei oe jjashahuabaquicue;
oya oe bihuiacue ojjaña pojjajo!” Pea etehueꞌyo jamaya cua baꞌa: “Eseya jjajaahua-
naquiani. ¡Jama jaahuanameya oe acuemique doe cuana!” jama cuaMoisesija etehueꞌyo
yahuajo —jamaya cua ma esohui huohuijji.

28 Jesosa jama cua baꞌa: —Eꞌe de, quea bame nee miquea esohui. ¡Ma esohui jayojjaya
oe miyaya acue! Majoya aje miya Eyacuiñajji nijje eyajo baꞌe tiitiijeꞌyo.

29 Ma esohui huohuijji Eyacuiñajji nijje, pea cuana nijje peaꞌai quea bihui nisho
cua. Ojaya pea cuana botiꞌama cua. Jamajjeya ohuaya Jesosa edasiaꞌyojji nisho jama
huohuiꞌajjame aca cua baꞌa: —¿Aꞌya acuae ecue doe cuana? —ojaya ba jjima nisho cua.

30 Jamajjeya Jesosaa esohui jama huohuime aca cua baꞌa: —Oe Jodio dejja baꞌenaje
Jenosanenajo, poquinaje ejiojjijje Jenico huasijje. Ejiojjijje poquianijo siipojji cuana
nequinaje ejiojjijo sii epojji. Siipojji cuaa dejja eshemaꞌ nei cuiahuejjajeame acanaje
eꞌaquiana jjesheꞌyojji. Ojaya daqui sii caꞌyonaje, de. Siipojji cuaa ma dejja jea
canaꞌyonaje, beshahua nei emanoꞌyo. 31Majoya oe Jodio dejjaa, Eyacuiñajji nijjemimiani
dejjaa ma dejja ecuiajeajaajje yejje canananaje. Bajea canananajeya aje jja ca oe. Jjequi
sohuasohuaꞌyo ajja jjaja cua. Poquia jjaja oe cua. 32 Quijje pea Jodio dejjaa yejje
canananaje bajea canajeya aje jja ca oe peaꞌai. Oya Eyacuiñajjija equi jaahuanajji cua.
Jjequi sohuasohuaꞌyo ajja jjaja cuanaje. Poquia jjaja oe cua. 33Quijje aje jjaja oe Samania
dejja cueyanaje. Samania cuanaja Jodio cuana botiꞌama. Jamatii jiquio Samania dejjaa
Jodio dejja ecuiajeajaa ba canaje. 34Ohuaya ba majje shicui canaje. Majoya aje iyasohua
caꞌyonaje mona biajje, dojo canaje ejaachichajji equi yasijje. Majoya aje jaahuana canaje

sosemaꞌ tii. 35Pea cahuijo Samania dejjaa bejjo quia canaje equi mese yasijje, o cahuinaje
sosejje. Jama huohuime aca cua baꞌa: “Eya poquije chacohua. Ma ecuiajeajaa dejja ca
anije, ¡miyaya oya jaahuanacue! Maꞌaje bejjo o jaahuana sosejje. Quijje eya cueje oꞌoya
mi sosequia oꞌoyaa” jamaya cuanaje Samania dejja —Jesosa cua.

36 Majoya Jesosaa Moisesija etehueꞌyo huohuijji jama huohuime aca cua baꞌa: —Pea
beca peejjima dejjaa ecuiajeajaa dejja ba canananaje. ¿Ache dejja acuae oja doe jayojja
cuanaje?

37—Ma o jjequisohuaꞌyojji cuanaje, Samania dejja ojaya doe jayojja cuanaje —jamaya
oya cua.

—Eꞌe de, eꞌe jojo nei. ¡Miyaya jamaya acue, pea cuana jama jaahuana meeya acue,
mique doe jayojja acue! —jamaya Jesosa cua.

Jesosa, Manta, Mania nijje peaꞌai anicuanana cua
38 Jesosa o shajjaꞌajjajji cuana nijje Jenosanena huasijje poquije Mantaja equi yasijje

dobiquinana cua ijjiaꞌijjiaa. 39 Mantaja shehue, Mania Jesosaja esohui shajjaꞌajja sa
cua. Jamajjeya Jesosa chipi nei ania cua oja esohui shajjaꞌajja neineijji. 40 Mantaja
cuacuacuacuaquija jjejojo Jesosaja esohui shajjaꞌajja jjima cua. Oya quea quene cua oja
shehue nijje. Mantaa Jesosa jama huohuime aca cua baꞌa: —Jesosa, eya ecue shehueja
cuacuasahua jjima. ¡Huoojeacue oya e cuacuasahuaa!

41 Jesosa ca oe jama cua baꞌa: —Chojja, Manta, miquea ecuacuajjijo ca ca miña
jjashahuabaquiani. Jamajjeya miya ecue esohuijo jjashahuabaqui jjima cuani. 42Mania
ca ca oe quea bame cuani, ohuaya ecuea esohui shajjaꞌajja neinei cani. ¡Mique shehue
jayojja jama pocue! —jamaya Jesosa cua.

11
¡Eyacuiñajji nijje jama mimime pocue!
(Mateo 6.9-15; 7.7-11)

1 Jesosa pea pojjajo mimia cua Eyacuiñajji nijje. Majoya aje cojjacahuijeyo majje o
shajjaꞌajjajjiya Jesosa jama huohuiꞌajjame aca cua baꞌa: —Emeshi Mese nei, ¡huohuicue
iña miyaya achajja mimime acuae po cajji soꞌo! Yahuajo Huaniya ona besameejji
cuanajeya o shajjaꞌajjajji cuana huohui ca cua achajja mimime epojji Eyacuiñajji nijje.
¡Jamaya huohuicue ecuanaya!
2Majoya aje Jesosaa jama aca cua baꞌa: —Jamamimimeya oe pocue Eyacuiñajji nijje baꞌa:

Eyacuiñajji, miya ecue Chii nei nei. Miya oe nei nei ani, pea mi jayojja chamaꞌ.
Ecuea eba nei nei miya mimishiꞌama nei nei. Miya ojjaña cuanaja Emeshi Mese
nei cuani; ojjaña jaahuanajji cuani. Jamajjeya ojjaña cajjapeequiahua minijje.

3 ¡Quiacue mo ecuea bobi ebaꞌejji!
4 ¡Ecuanajaya mimishi cuana cuijeaꞌyocue!
Eya queneꞌama pea cuana nijje; joya enijje quea mimishi cuani nijje.
Jamajjeya ecuea mimishi cuanajo ¡aꞌa quene pojji peaꞌai!
¡Aꞌa ecuana quea mimishi po meejji! Acua. ¡Jamaya mimicue Eyacuiñajji nijje! —jamaya

Jesosa cua.
5 Majoya Jesosaa o shajjaꞌajjajji cuana pea esohui ejjashahuabaqui meejji jama huo-

huime aca cua baꞌa: —Miquianaya pojjaꞌa mee nei poquije miquea epeejjija equi yasijje
mecashono nei. Miyaya huohuiñaquije jama baꞌa: “Jjeya nei ecuea epeejji cueꞌyonaje.
6 Chamaꞌ bobi ecuea equijo, oya ca ca quea shoe, de. ¡Che mo bobi quiacue ecuea epeejji
nijje ebobiajji!” jamaya cuaje miya pojjaꞌa. 7Majoya oya jamaya cuaje baꞌa: “Chojja, de.
Equiajji pojjeama mi, cahuijaa soꞌo ca ca iña, de. Caꞌaꞌyonaje oya aña ecuea esecuejjani
ca mi quiajji”. 8Miyaya huohuiꞌajja majamajajje ca mi ca oe quia caje. Ojaya epeejjijojo
pojjeama ca mi ca oe quia cani miya mi cahuime yajje —jamaya Jesosa cua—. 9 Eꞌe de,
eyaya huohuinaje maya esohui miquea ebajji achajja mimime Eyacuiñajji nijje epojji.
¡Miquianaaya huohui majamajacue esecuejo nequia jayojjaa! Majoya Eyacuiñajjiya



NOCA 11:10 142 NOCA 11:26
miquianaya quia caje. ¡Aꞌa Eyacuiñajji nijje mimi pajeaꞌyojji ohuaya miya sajaꞌa cajeꞌyo!
10 Eꞌe, ojjaña cuaa Eyacuiñajji huohuiꞌajja canijo, Eyacuiñajjiya oya cuana quia cajeꞌyo.
Jamaya ma esohui epeejjijo, de. Oya poquinaje bobi saꞌajjaa, huohuiꞌajja majamaja
canequinaje. Majoya aje bobi quia canaje. Jamaya aje Eyacuiñajjiya acaje miquianaa
huohuiꞌajja majamajajje. 11 Miquianaja bacuaa nahuoojo huohuiꞌajja cajje, ¿ae quiaje?
Peyo pojjaꞌa. Chojja, miquianajaya equiajji pojjeama peyo, de. 12 Miquianaja bacuaa
cachinajjajo huohuiꞌajja cajje, ¿ae quiaje? Aji pojjaꞌa. Chojja, miquianajaya equiajji
pojjeama, de. 13Miquianaya quea mimishi baꞌyani. Jamatii miquianaja bacua nijje quea
bame cuani, Eyacuiñajji ca camimishiꞌamanei nei cuani. Ohuaya quea bameneeneequia
cani miquiaa huohuiꞌajjajje. Ohuaya miquiana huasijje Edojjoshahua Bame nei huoojea
caje miquiaa huohuiꞌajjajje —jamaya Jesosa cua.

Jesosa Edosiquiana etiiya quea sohui poja po mee cani poso —aca cuaa cua
(Mateo 12.22-30; Macoso 3.20-27)

14 Oe dejja mimiꞌajja nequia cua eshahua oja yamijo nequi jojo. Oya poquia cua
Jesosa que. Jesosaa eshahua cuayaqui mee caꞌya cua. Ma dejja eshahua cuayaquiꞌyajo
mimicooꞌya cua, de. Majoya aje ojjaña cuana jama cua baꞌa: —De, Jesosa quea sohui poja
nee nee yaña.

15 Pea dejja cuanaya jama siajje pomeya cua baꞌa: —Edosiquiana etii nijjeya jjejojo,
Jesosaa eshahua cuaya meequi caꞌyonaje, Edosiquiana etii Meesemo nijjeya.

16 Pea cuana jjashahuaba taiquia cua Jesosaja epeejji nisho epojji. Jesosa jama
aca cuaa cua baꞌa: —Ecuanaa ajjima aña Eyacuiñajjiya miya ca ca ameesahua caje
pojjaꞌa. ¡Jamajjeya ameeꞌajja socue oe! Majoya jama miya ajo, ecuanaa baje eꞌe jojo nei
Eyacuiñajjiya miya huoojea canaje ecuana huasijje. Majoya aje oe ecuanaya jjapeequije
minijje —jamaya cuana cua Jesosa Eyacuiñajjija huoojeaꞌyo pojjeama posojo.

17 Jesosaja eba onajaya ejjashahuaba taiquijji. Jamajoya aje Jesosaa jama tecueame oya
cuana aca cua baꞌa: —¡Jjashajjaꞌajjaquicue oe! Joya emeshi mese ojo chacochacoani cuaa
shajjaꞌajja sa po ajjajo, ojee jjaquecuaqui majje jjaquecua iyaiyaquijeꞌyo dejja cuana ma
meshijo baꞌe; chamaꞌyo tii cuajeꞌyo. Huapa pojjeama cuana nijje jjacuiaquiajo chamaꞌ
epeejji cuana cuajeꞌyo. 18 Jamaya peaꞌai Edosiquiana etiiya Satanasaa pea eshahua
ehuoojeacuayaꞌyo jojjemo, dejja huoojeaꞌyojji pojjeama poꞌyoquiaye. Chojja, jama
pojjeama ca coma. 19 ¿Aꞌaya eyaya Edosiquiana nijjeya niñe cuana, pea eshahua cuana
peaꞌai huoojeacuayajeaña poso aña? Jamajjeya miquea epeejji cuanaa ¿ae nijje eshahua
huoojeacuayajea cani? Eyacuiñajjiya asahua canijo, jamajjeya ojaya eba miquianaya ejo
siajje cuani. 20 Eꞌe, Eyacuiñajji nijjeya eyaya eshahua huoojeacuayajea yaña. ¡Jamajjeya
bacue eya eꞌe jojo nei Eyacuiñajji, Emeshi Mese oe nei jjeya cuani tii! 21 ¡Bacue! ¿Aꞌa
dejja quea caꞌa neeja equi yasijje dobiquijji oja aquiana siiya o jeyo jjima nequijo? Chojja,
o jeyomajje ojaya aquiana cuana sii caje cuaa. 22 Jiquio ecua eꞌaquianamese ebionei jeyo
cani jama amajje eyaya eshahua cuana jeacuayajeaña. 23 Miquianaya shajjaꞌajja sa po
ajja ecuea esohui, jamajjeya ecuea epeejji nei pojjeama miquianaya cuani. Miquianaaya
ecuea esohui pea cuana huasijje huohui sa po ajjajo, jamajjeya miquianaaya pea cuana
quea mimishi po mee sa aña, de —jamaya Jesosa cua.

Eshahua dejjaja yami yasijje cue oꞌoyani
(Mateo 12.43-45)

24 Jesosaa esohui ejjashahuabaqui meejji huohui ca cua jama baꞌa: —Eshahua de-
jjaja yamijo nequi cuayajeaquiꞌyo majje quea huesha poquinaje. Saꞌajja caꞌyonaje
pea enequiꞌyojji. Jamatii baꞌyo jjima cuanaje. Eshahua poꞌayequiequinaje o nequijji
saꞌajjaꞌyohua. Jamajjeya oya jjashahuabaquinaje jama baꞌa: “Eya poquije oꞌoya huacuaya
ma e cuayaquinaje yasijjeya, ma ecuea equi jayojja huasijjeya”. 25 Jamajjeya oya
dejja huasijjeya cue oꞌoyanaje. Ojaya yami yasijje dobiquiꞌyonaje Eyacuiñajjija epeejji
pojjeama jojoya, ojaya eyami equi ecuiashaba jayojja jama, ehuana bamebame jayojja
equi se ejjamaꞌ. 26 Jamajjeya ma eshahua poquinaje pea eshahua cuana jjequiya onijje

enequiꞌyojji ma dejjaja yamijo. Oya cuana quea mase nee nee cuanaje. Oe nei yahua ca
ca quea mase pishana cuanaje. Majoya aje ojjaña dobiquiajo ma dejja quea yeno nee nee
cuanaje. Yahuajo oe eshahua nequiahuajo ca ca quea yeno pishana cuanaje.

¿Yajja acuae po cajji quea bihui epojji?
27 Jesosamimianijo oe epona ojjaña yiyesama neijo nequi sohuicuaya cua jama baꞌa: —

Jesosa, Eyacuiñajjiyamiquea enaese quea bihui capomee caꞌyahua, ohuayamiya cuayajo
tii mee canajejo.

28 Majoya aje Jesosa jama cua baꞌa: —Eꞌe, quea bame pishana. Eyacuiñajjija esohui
shajjaꞌajja nei nei majje ca ca oe quea bihui nee nee capoꞌyahua. Joya Eyacuiñajji nijje
jjapeequi neineimajje quea bihui nee nee capoꞌyahua. ¡Jamaya pocue quea bihui nee nee
epojji! —jamaya Jesosa cua.

Dejja mimishi cuaa Jesosa huohuiꞌajja ca cua
(Mateo 12.38-42; Macoso 8.12)

29 Quea dejja huiso nee nee ejjachichaqui nequia cua Jesosa nijje. Majoya Jesosaa
esohui jama huohuime aca cua baꞌa: —Miquiaaya Eyacuiñajjija esohui cajaa anaje.
Jamatii miquianaya ba oꞌoya sa cuani eyaya yahuajo anaje jayojja. Ecuea jamaya
eꞌabecaꞌyojji pojjeama miquea ebajji eya Eyacuiñajjija huoojeaꞌyo. ¡Jjashahuabaquicue
yahuajo nei Eyacuiñajjiya Jjona jaahuana ca cua jai aiꞌaija sei aijo baꞌe! 30 Jjona emanoꞌyo
jayojja cua. Majoya shequi oꞌoyanaje jayojja cua pea beca peejjima cahuime po majje
jaiya ojjajea caꞌya cua. Majoya dejja cuana Ninebe cuiñajjijo baꞌe yasijje poquia cua. Oya
jjashahuabaquiꞌyo aña cua Jjona eshequi oꞌoya jayojjajo. Jjashahuaba bame nequia cua
eꞌe jojo nei Eyacuiñajjiya Jjona huoojea ca cua oja esohui huohuiya. Eya Jjona jayojjaya
cuaje, eya manoꞌyo majje mei jjanijo jaa shequije oꞌoya pea beca peejjima cahuime po
majje, miquiana jjashahuabaquijji Eyacuiñajjiya eya huoojea canaje miquiana huasijje.
31-32 Eꞌe, yahuajo Ninebejo baꞌe cuaa Jjonaja esohui shajjaꞌajja majje mimishi pajea caꞌya
cua. Jjapeequia cua Eyacuiñajji nijje. Jjonaa esohui quea bame huohui ca cua. Jjeya eyaya
miquianaya huohui bamebame yaña, de. Jamatii miquianaya ecuea esohui shajjaꞌajja sa
po ajja. Jamajjeya Eyacuiñajjiyamiquianaya jeajea cajeꞌyo cuaqui yasijje shajjamaꞌ jojoya.

—Eꞌe, jamaya yahuajo cua baꞌa: Eeno cuejjijje emeshi mese pona cua. Oya quea
huesha nee nee cueya cua Sanomoja esohui shajjaꞌajjaa. Sanomo quea jjashahuabaqui
jaꞌa pishana cua. Eya ca iña quea jjashahuabaqui jaꞌa nee nee cuani. Jamatii miquianaya
ecuea esohui shajjaꞌajja sa poꞌyo ajja. ¿Yajjajo acuae miquianaya ma epona jayojja
mi poꞌajjani soꞌo? Jamajjeya Eyacuiñajjiya miquianaya jeajea cajeꞌyo cuaqui yasijje
shajjamaꞌ jojoya, de —jamaya Jesosa cua.

Esohui ecojja cuaquijiji jayojjajo
(Mateo 5.15; 6.22-23)

33 Jesosa jama cua baꞌa: —¿Aꞌa miquianaya cuaquijiji dedo majje capanequiaña
eshajaa? Chojja. ¿Aꞌa miquianaya enequia quehua nequiya jeajaꞌa came? Chojja. Eꞌe,
eyajo nequiya jeajaꞌa cani. 34 Miquianajaya ecojja cuaquijiji jama, de. Miquianajaya
ecojja quea jaꞌa cuanijo miquianaya poqui bameje. Miquianajaya ecojja jaꞌaꞌama cuanijo
epoqui bamejji pojjeama. Jamaya miquianajaya ejjashahuabaquijjiya quea jaꞌa cuanijo,
baꞌe bameje. Miquianaya jjashahuaba taiquianijo, miquianaya cuaquijiji enequia quehua
jayojja cuaje. 35-36 ¡Jamajjeya ma cuaquijiji eyajo nequiasohua nequi jayojja jama
jjashahuaba bamebamequimeya oe pocue! —jamaya Jesosa cua.

Jesosaa Paniseo dejja cuana Moisesija etehueꞌyo huohuijji tecuea ca cua
(Mateo 23.1-36; Macoso 12.38-40; Noca 20.45-47)

37 Jesosa mimipajeaꞌyajo oe Paniseo dejjaa Jesosa iyaa ca cua ijjiaꞌijjiaa ojaya equi
yasijje. Jesosa dobiqui majje eꞌanijjijo anioquea cua. Oya jjametopo neineiqui jjima cua,
Jodio etiiquiaa acani jayojja ajjima aca cua. 38 Jamajjeya Paniseo dejjaa Jesosa ba majje

jjashahuaba taiquia cua jama baꞌa: —Eꞌe de, Jesosa quea tai cuani, eme topo neinei ajja,
etiiquiaa jayojja jama ajjima acani, de.

39 Jesosaja eba onajaya ejjashahuabaquijji; jamajjeya jama tecueame aca cua baꞌa:
—De, miquianaya, Paniseo dejja cuana jamatii esohui huohuijji nisho cuani, quea tai,
de. Miquianaya joya caneco yiye topo jjimajo jayojja cuani. Jamaya miquianaaya dejja
cuana jjashahuabaqui meeaña, miquianaya Eyacuiñajjija epeejji cuani poso acani dejja
cuaa. Miquianaya ca mi ca ojaya epeejji pojjeama, ojaya miquianaya eba, de. Ojjañaa
miquianaya quea bame cuani poso acani. Miquianaya ca ca quea tai nee nee cuani;
jjashahuaba quehuaquiani, de. 40-41Miquianaya Eyacuiñajjijo jjashahuaba nishoquiani,
ojaya epeejji nisho cuani. Jamajjeya beca cuaa miquianaya quea bame baꞌe poso acani.
Eyacuiñajjiya miquianaya quea bame nee jjashahuabaqui mee sa acani. Jamajjeya jja oe
¡onijje jjapeequicue eꞌe jojo nei epojji! Majoya aje miquianaya quea bame cuajeꞌyo.

42 —Eꞌe de, miquianaya Paniseo dejja cuana jjashahuaba taiquiani, de. ¡Aꞌa quea
dejja tai pojji! Shajjaꞌajjaña ajeya ca oe Eyacuiñajjija esohui, ojjaña ojaya esohui aje jje
oe shajjaꞌajja jjima cuani, eꞌe nei. ¡Miquianaaya ojjaña Eyacuiñajjija esohui shajjaꞌajja
jeyojeyocue! ¡Huapa pojjeama cuana quea jea acue, Eyacuiñajjiya ojjaña cuana quea jea
acani jayojja oe acue! Eꞌe de, ¡aꞌa pajeaꞌyojji quea jea ajji! Jamajjeya miquianaya quea
bame cuaje.

43 —Eꞌe de, miquianaya ca jja ca oe quea tai cuani, Paniseo dejja cuana. Jamatii
miquianajaya equi ejjachichaquijjijo eꞌanijji quea bame saꞌajjaña. Pea nijjeya aje jja mi
ca oe quea bame jayojjaya cuani, majoya aje jja mi oe pea cuaa quea bame poso acani.
Miquianaya ca jja mi ca siajjepojji, de. Eꞌe, ejiojjijje peaꞌai miquianaya poꞌayequiequijo
dejja cuanaja esohui shajjaꞌajja sa cuani jama baꞌa: “Paniseo dejja cuana ca jja ca quea
bame nee nee, de”. Ma esohui ca jja ca eꞌe jojo nei pojjeama acani.

44—Eꞌe miquianaya quea tai po majamajani. Miquianaya dejja equehua mojeaꞌyojaa
jayojja, ma onajaya ba jjimajojo quishi cani jayojjaya cuani. Pea cuana jjashahuabaquiani
mameshi joya quea bameposo acani. Jamayamiquianama emojeaꞌyojaa jama cuani. Pea
cuana jjashahuabaquianimiquiana quea bame, onajayamiquianaya ba jjima quea tai nee
nee cuani. Miquianaya jjashahuabatai tiitiiquiani; quea bame pojjeama cuani —jamaya
Jesosa cua.

45Oe Moisesija etehueꞌyo huohuijji cuani jama cua baꞌa: —Jesosa, miya pojjaꞌa ecuana
nijjeya peaꞌai tecuetecueani.

46 Jesosaa oya jama huohuime aca cua baꞌa: —Eꞌe jojo nei eyaya miquianaya tecueaña.
Miquianaya Moisesija etehueꞌyo huohuijji nisho cuani peaꞌai, de. Miquiaaya pea cuana
huasijje esohui quea camaja huohui nishoaña. Jamatiimiquianayama esohui jayojja baꞌe
ajja; ona asahua ajja.

47-48 —Eꞌe, miquianaya quea tai nee nee cuani, miquianaja etiiquiana jayojja, de.
Miquianaja etiiquiaa Eyacuiñajjija esohui huohuijji quecua caꞌya cua jjashajjaꞌajjaqui
ajjaa jjejojo. Jamatii miquianaaya cuiaꞌasha poquia tiitiiaña etiiquiaa quecua caꞌya cua
shahuaba poquia tiitiijji, equecuaꞌyo sajaa quea pame epojji epajeaꞌyo cuani jjejojo.
Jamajjeya miquianajaya etiiquiana jayojja jama jjashahuabaquime cuani. 49 Eꞌe, Ey-
acuiñajjija eba, jamajjeya ohuaya jama huohuime aca cua yahuajo baꞌa: “Eyaya ecuea
esohui huohuijji cuana, e shajjaꞌajjajji cuana huoojeaje pea cuana huasijje. Ecuea
ehuoojeaꞌyo cuana beca cuaa quecua cajeꞌyo nei nei. Beca ca mimi panajajije onijje”
jamaya Eyacuiñajji cua. 50-51 Eꞌe, miquianajaya etiiquiana huasijje huoojea ca cua
Eyacuiñajjija huoojeaꞌyo cuana. Eꞌe, yahuajo miquianajaya etiiquiaa quecua caꞌya cua
Eyacuiñajjija huoojeaꞌyo cuana, de. Yahuajo Eyacuiñajjija esohuijo tehue ca cua Abenijo.
Miquianajaya etiiquiaa Cainiya Abeni cuiahuejjajea caꞌya cua. Majoya oya jayojjaya
quea huiso cuiahuejjajea caꞌya cua Eyacuiñajjija esohui huohuijji cuana. Quijje yejje
nei Eyacuiñajjija etehueꞌyojo tehue ca cua ojaya pea esohui huohuijjijo, Sacaniajo. Oya
Eyacuiñajji nijje mimiani cuiahuejjajea caꞌya cua cuaa Eyacuiñajjija equijo, aquiana
dahuajeajji pejjejo, de. Jamajjeya eyaya miya eꞌe jojo nei huohuiaña jama baꞌa: Jjeya

nei Eyacuiñajjiya miquianaya quea nee nee po mee cajeꞌyo ojjaña etiiquianaja mimishi
cuanajo, miquianaya etiiquiana jayojja cuani jojoya. 52Eꞌe jojo nei miquianaya, Moisesija
etehueꞌyo huohuijji cuana quea tai nee cuani. Jamatii miquianaya ca mi ca oe esohui
huohuijji nisho, siajjepojji. Eꞌe, miquianaya Eyacuiñajji nijje jjapeequi ajja nei. Pea cuana
Eyacuiñajji nijje jjapeequi sa cuani, miquianaaya jjapeequi pajea meeyaña, de. Jamajoya
miquianaya quea nee nee po mee cajeꞌyo quijje, de, quea nee tii tii cuajeꞌyo —jamaya
Jesosa cua.

53-54 Jesosa mimipajeaꞌyajo Paniseo dejja cuana, Moisesija etehueꞌyo huohuijji cuana
quea quene nee nee cua Jesosaja esohuijo. Oya cuana jjashahuaba taiquia cua. Ohuaya
cuana Jesosa huohuiꞌajja neinei ca cua esohui quea tai ojaya yajji nisho, ejjajeanobiaquijji
yasijje edojojji nisho.

12
Jesosaa esohui huohui ca cua ona jjashahuaba taiquianijo
(Mateo 10.26-27)

1 Quea dejja huiso nee nee ejjachichaqui nequia cua Jesosa shajjaꞌajjajji. Jjiojji quishi
canequia cuaa cua quea dejja huisohua jjejojo. Jesosaa o shajjaꞌajjajji cuana jama
huohuime aca cua baꞌa: —Paniseo dejja cuana jjashahuabataimajamajaquiani. Jamajjeya
aje esohui huohuijji nisho cuani, Eyacuiñajjija epeejji nisho cuani, de. Coya mi o jayojja
po chanaꞌ. 2-3 Eyacuiñajjiya oya cuana ba cani ojaya epeejji nisho cuani. Ojaya ojjaña
eba o jjashahuabaquiꞌyojji cuani cuana. Eyacuiñajjija eba ojjaña, de. Jamajjeya joya
Eyacuiñajjiya quea jaꞌa po mee caje huiso tiiya, quehuaꞌama cuajeꞌyo tii ojjañaja ebajji.

¡Aꞌa quea mete pojji dejja cuanajo!
(Mateo 10.28-31)

4Eꞌe ecuea epeejji nei, ¡aꞌa queamete pojji ojjaña cuanajo, eshahua cuanajo peaꞌai! Oya
cuaa miquianaya quecua cajeꞌyo pojjaꞌa. Jamatii miquianajaya edojjoshahua mano jjima
cuaje. 5 ¡Miquianaya jja oe jjashahuabaquicue Eyacuiñajjijo, de! Shajjamaꞌ cuajo ohuaya
miquianaya mano meeꞌyo majje cuaqui yasijje jeajea cajeꞌyo miquea edojjoshahua.

6 —Eꞌe de, quea anohuii huiso nee nee yani. Anohuii beshahua nei sosemaꞌ quea
huisojojo. Eyacuiñajjiya oya cuana pajeaꞌyo jjima acani. Ojaya eba ojjaña. 7 Ohuaya
anohuii jaahuana cani, jamajjeya ohuaya miquianaya jaahuana neinei cani peaꞌaiya, de.
Ojaya esicomiquianajaya ehuojjaña. Jamajjeya ¡aꞌa pajeaꞌyojjimiquianaya ohuaya nahue
cani! Anohuii ohuaya nahue cani pishana —jamaya Jesosa cua.

¡Aꞌa quea bicho pojji Jesosa nijje jjapeequi majje!
(Mateo 10.32-33; 12.32; 10.19-20)

8 Jesosa jama cua baꞌa: —Ecuea epeejji cuaa ejo huohui cani jama baꞌa: “Eꞌe, eya ca iña
bichoꞌama Jesosajo. Eya ojaya epeejji nei nei, eꞌe jojo nei”. Jamajjeya eyaya Eyacuiñajjija
esohuidojojji cuana o que huohuije jama baꞌa: “Eꞌe, oya cuana ecuea epeejji nei, eꞌe jojo
nei”. 9 Pea cuana ca jja ca quea bicho cuani ejo. Jamajjeya oya cuaa huohui caje jama
baꞌa: “Cho, eya Jesosaja epeejji pojjeama”. Jamajjeya eyaya Eyacuiñajjija esohuidojojji
cuana huohuije jama baꞌa: “Cho, oya cuana ecuea epeejji pojjeama, cajaa” eyaya aje —
Jesosa jamaya cua—. 10Beca cuaa eya niñeba cani; Eyacuiñajjiya maya mimishi cuijea sa
acani. Peaa pojjaꞌa Edojjoshahua Bame niñeba cani, Eyacuiñajjija ca ca maya emimishi
cuijeaꞌyojji pojjeama. Ma mimishi ani tiitiijeꞌyo.

11 —Pea cuaa miquianaya dojo caje esohuinano mese ani yasijje, Jodio dejja etii ani
yasijje ecuea epeejjijojo. Miquianaya pojjaꞌa quea mete nee nee cuaje. Miquianaya jama
jjashahuabaquije pojjaꞌa baꞌa: “¿Achajja shai huohuime acajji? ¿Achajja shai sajaꞌame
aje?” ¡Aꞌa jamaya jjashahuabaquijji! ¡Meteꞌama nei onijje mimicue! 12 Edojjoshahua
Bameyamiquianayamimi bamemeesahua caje esohuinanomese nijje. Quea bame cuaje
miquianaya —jamaya Jesosa cua.

¡Aꞌa bejjojo jjashahuaba majamajaquijji!

13 Oe dejjaa Jesosa jama huohuime aca cua baꞌa: —Esohui huohuijji, ecuanaja chii

manoꞌyonaje. Ecue oꞌija che eya bejjo esejja quiaꞌyo jjima ecue chiija quijjojea. Jamajjeya
jama huohuiꞌajjame acue ecue oꞌi baꞌa: “Che pa ¡chahua bejjo esejja quiaꞌyocue!” acue
—jamaya cuanaje oja chahua bejjo sa cuanijo.

14 Jesosaa jama huohuime aca cua baꞌa: —Chojja de, ¿yajjajo acuae moya jama
huohuiꞌajjame aña? Eya ca iña mique chiija quijjojea bejjo quiaꞌyohua cue pojjeama.
Maya ecuea echacojji pojjeama, de. 15 Ojjaña dejja manojeꞌyo quea bejjo huiso cuana,
aemaꞌ cuana peaꞌai. Miquea aquianaa miquea bejjohua miya baꞌe meesahua jjima
acajeꞌyo, de. Jamajjeya ¡aꞌa aquiana bejjo peaꞌai sa majamajajji! —jamaya Jesosa cua.

16Majoya Jesosaa jiquio esohui ebajji huohui ca cua jama baꞌa: —Oe dejja quea bejjo
huiso nee baꞌenaje. Anoso que quea huiso nee nee cuanaje. Sejjajeyoꞌyomajje quea huiso
neenee cuanaje. 17Oya jama jjashahuabaquinaje baꞌa: “De, eya quea bihui nee, quea bejjo
huiso nee nee cuaje. ¿Achejo shai eyaya anoso quea huiso nequiaje? 18 Eyaya pojjaꞌa
cajjajeajeajeꞌyo anoso nequijji, equi quea quemo nee nee iyajeꞌyo anoso quea huiso nee
nee nequiajji, de. 19Majoya anoso iyajeyoꞌyomajje eya quea bihui cuaje, ecuea bejjo quea
huiso nee nee cuaje. Quea shequija huiso nee nee eya chacochacoꞌyo jjima cuaje quea
huiso jjejojo. Eyaya bobi quea huiso nee nee ijjiaje quea bihui epojji” jamaya cuanaje
ma dejja. 20Majoya aje Eyacuiñajjiya ma mecajje huohui canaje jama baꞌa: “De, miya ca
ca niñepoqui cuanaje. Miya jjeya nei manojeꞌyo. ¿Ajea acuae cuajeꞌyo miquea aquiana
jiquio miya jaahuaña? Poquijeyojeꞌyo miya jiquio mecajje. Chamaꞌyo tii cuaje. Miquea
aquiana, anoso, bejjo peaꞌai dojoꞌyo jjima cuaje. Miya aemaꞌ poquijeꞌyo cuaqui yasijje
enijje jjapeequi jjima jjejojo” cuanaje Eyacuiñajji. Majoya aje manoꞌyonaje ma dejja;
chamaꞌyo tii cuanaje —jamaya Jesosa cua—. 21 Eꞌe de, ma dejja jayojjaya miquianaya
cuaje miya bejjojo jjashahuaba majamajaquianijo. Oe dejja jjashahuaba majamajaquiani
ojaya bejjojo Eyacuiñajjijo oya jjashahuabaqui jjima cuani —jamaya Jesosa cua.

Eyacuiñajjiya ojaya epeejji cuana jaahuana cani
(Mateo 6.25-34)

22Majoya Jesosaa o shajjaꞌajjajji cuana jamahuohuime aca cua baꞌa: —Eꞌe jojo nei eyaya
miquianaya huohuiaña: ¡Aꞌa quea yeno jjashahuaba tiitiiquijji miquianajaya ebaꞌejjijo!
Jama baꞌa: “Eꞌe pojjaꞌa eya bobimajo manojeꞌyo; bobi yasijje cuajeꞌyo. Ecuea daqui
pojjaꞌa huiñajeꞌyo, daquimaꞌ nei nei eya cuajeꞌyo”. ¡Aꞌa jamaya jjashahuaba tiitiiquijji!
23-24 Eꞌe de, cuichojji cuana ca ca quea jaji nee baꞌe. Oya cuana ca ca chacochaco ajja,
bobi chicha ajja equi yasijje quijje eꞌijjiaꞌyojji. Eseja Chiiya jja oya cuana jaahuana cani,
de. Miquianaya ca ca oe ohuaya jaahuana neinei cani. ¡Jama jjashahuabaquimeya
jja oe pocue ca quea bame ebaꞌejji, daquijo, bobijo! 25 ¿Aꞌa miya quea ao cuajeꞌyo
jjashahuabaquime cuani? Chojja, jamatiiya cuajeꞌyo. 26 Jamajjeya oe ¡aꞌa aquianajo
jjashahuaba tiitiiquijji! —Jesosa cua—. ¿Apiojji miquianaya jjashahuaba tiitiiquiani
miquianajaya daquijo? 27 ¡Bacue shasha tiiani! Shasha cuana chacochaco ajja; oja daqui
cuana soco ajja. Jamatii quea bame nee nee nequiani. Jamaya Eyacuiñajjiya shasha
pohua mee cani. Jodioja emeshi mese yahuajo nei nequia cua Sanomo bajjani. Ohuaya
daqui quea nahue nee nee huosho ca cua. Jamatii oja daqui quea bame pishana cua,
shasha ca ca oe quea bame nee nee cuani. 28 Eꞌe, Eyacuiñajjiya shasha cuana pohua
mee cani quea bame nee. Jjeya shasha cuana enequi; mecahuajje yaaꞌyani, jocaꞌyani;
dahuajea cani cuaa pojjaꞌa, chamaꞌyo tii cuani. Jiquio ecua Eyacuiñajjiya shasha quea
bame nee pohua mee cani jamaya ohuaya eꞌe jojo nei miquianaya baꞌe meesahua cajeꞌyo
quea bame nee nee. Miquianaya ojaya quea boti nee nee cuani. Miquianaya jjashahuaba
taiquiani jama baꞌa: “Eꞌe pojjaꞌa eseya jaahuana jjima Eyacuiñajjija”. Cho, ¡aꞌa jamaya
jjashahuabaquijji! —jamaya Jesosa cua.

29 —Eꞌe, aꞌa jama peaꞌai jjashahuabaquime pojji baꞌa: “¿Aꞌya shai che ijjiaje? ¿Aꞌya
shai che ishije; chama ena? ¿Aꞌya shai che ecuaa huoshoje?” 30 Ojjaña cuana
Eyacuiñajjija epeejji pojjeama cuana aquianajo jjashahuabaquiani tii tii. Eyacuiñajjijo

jjashahuabaqui ajja. Eꞌe jojo nei esejaya Chii eyajo ani miquianajaya aquianajo, ebaꞌejjijo
jjashahuabaquiani. Ojaya eba ojjaña, de. Jamajjeya ohuaya miya jaahuana cani.
31 ¡Aꞌa pea cuana jayojja pojji! ¡Jjashahuabaquicue oe Eyacuiñajjijo! ¡Onijje oe jjapee
tiitiiquicue! ¡Ojaya esohuijo jjashajjaꞌajja tiitiiquicue! Jamaya jjashahuabaquianijo
ohuaya miquiana huasijje aquiana ebaꞌe meejji quia cajeꞌyo —jamaya Jesosa cua.

Jesosaa eseya ojo chacochaco ani quijje eyajo quea huiso sosequia cajeꞌyo
(Mateo 6.19-21)

32 —Eꞌe ecuea epeejji cuana, ¡aꞌa quea mete pojji Eyacuiñajji nijje jjapeequi majje!
Ohuaya miquianaya quea bihui po mee caje. Ohuaya miquianaya baꞌe tiitii mee cajeꞌyo
eyajo. 33 ¡Quiacue miquianaaya aquiana aemaꞌ cuana huasijje! Miquianaaya quia jjima
ajje miquianajaya aquiana sii ca chanaꞌ; nojjo caꞌyo majje huiñajeꞌyo. ¡Jjeya Eyacuiñajjijo
chacochaco neineicue! Eꞌe jojo nei ohuaya quijjemiquianaya sosequia cajeꞌyo quea huiso
nee nee eyajo. Miquianajaya esiijji pojjeama, miquianajaya epoꞌyo tii tii. 34 Eꞌe jojo
nei miquianajaya aquiana equijo jaahuanaña, jamatii jjashahuabaquiani miquianajaya
equijo. Miquianajaya aquiana ca ca eyajo jaahuanaña, jamatii jjashahuabaquiani eyajo
ebaꞌeꞌyojjijo —jamaya Jesosa cua.

¡Acua epo oe anicue!
35-36 Jesosaa jama huohuime aca cua baꞌa: —Shajjaꞌajjacue jiquio esohui ehuohuiꞌyojo:

Oe emeshi mese poquinaje cuiñajji yasijje. Ojo chacochacoani cuaa emeshi mese
ishoaꞌajja canaje. Echacojjija ba jjima ache shono shai ojaya emeshi mese cueje oꞌoya.
Jamajjeya daqui bame huosho canaje, cuaquijiji jijinequinaje peaꞌai. Cahui jjima cuanaje
ishoaꞌishoanequi jjejojo. Emeshi mese cueꞌyajo, ojo chacochacoani cuaa dobiqui mee
caꞌyonaje ojaya equi yasijje. Emeshi mese quea bihui cuanaje ohua ishoaꞌajja caꞌaninaje
jjejojo. 37 Jamajjeya ojjaña ojee anioquenaje eꞌijjiaꞌijjiajji. Majoya aje ojee ijjiaꞌijjia majje
ojaya echacojji cuana quea bihui nee nee cuanaje. 38 Jamaya oya cuana quea bame
cuanaje ishoaꞌajja neinei canequinajejo. Mecajje, mecashono, epojjajo peaꞌai ishoaꞌajja
canequinaje, de. ¡Jamaya miquianaya pocue! ¡Ejo jjaꞌishoaꞌajjaqui anicue! 39 Eꞌe, jiquio
jama cuaje baꞌa: Equi meseya siipojji ache shono cueje poso acani. Ojaya eba jojjemo,
ohuaya ishoaꞌajja ca anime equi jaahuanajjiya. 40 Eya miquianajaya Edoe Mese, ¿ache
nei eshequi nequijo eya miquiana que cueje oꞌoya ebajo ese? ¡Jamajjeya jjaꞌishoaꞌajjaqui
anicue! —jamaya Jesosa cua.

Ojo chacochacoani quea bame nee nee cua
(Mateo 24.45-51)

41 Penohua Jesosa jama huohuiꞌajjame aca cua baꞌa: —Esohui huohuijji, ¿aꞌa jiquio
esohui ecuanajaye nei ebajji? Ojjañaja ebajji pojjaꞌa ca coma.

42 Jesosa jama cua baꞌa: —Eyaya huohuinaje jiquio esohui onaa shajjaꞌajja caje
huiso tiija ejjashahuabaquijji. Shajjaꞌajjacue jama baꞌa: Oe emeshi mese poquinaje
pea cuiñajji yasijje. Poqui jjimahuaa ojo chacochacoani huohui canaje pea ojaya
echacojji bobiajji. Ojo chacochacoaniya emeshi meseja sohui shajjaꞌajja nei canaje.
43-44 Emeshi mese cueꞌyo majje quea bihui cuanaje ojo chacochacoani quea bame
nee nee chacochaconajejojo. Jamajjeya emeshi meseya oya jama huohuime acanaje
baꞌa: “¡Miyaya jjeya ojjaña ecuea aquiana cuana jaahuacue, miyaya ecuea esohui
shajjaꞌajja neineinajejojo!” Jamajjeya ojo chacochacoani quea bihui cuanaje. 45 Pea
ojo chacochacoani jjashahuabaqui jjima cuanaje. Jama jjashahuaba taiquime cuanaje
baꞌa: “Ecuea emeshi mese quijje nei cuejeꞌyo, jamajjeya eya pea echacojji cuana huasijje
bobi quia sa po ajja. Poquije ca iña ishiꞌishiya”. Majoya oya ojaya pea echacojji cuana
nijje jjacuia majamajaqui nequinaje, huoo majamajanequi jjejojo. Oya chacochaco jjima
cuanaje. 46Majoya aje oe ojaya emeshi mese cueꞌyonaje. Emeshi meseya ba cañaꞌyonaje
ojo chacochacoani ehuoojaa. Majoya aje quea quene nee nee poñaꞌyo majje quecua
cañaꞌyonaje shajjamaꞌjojo. Ohuaya jeajea canaje quea huesha. Jamaya Eyacuiñajjiya
ojjaña mimishi cuana acajeꞌyo, huoojeajea cajeꞌyo cuaqui yasijje —jamaya Jesosa cua.

47 —Eꞌe de, echacomeejjija eba emeshi meseja esohui, oya ca ca shajjamaꞌ nei nei

cuanaje. Jamajjeya aje oe emeshi meseya echacomeejji cuia cañaꞌyonaje. 48 Pea
echacomeejjija ca ca ba jjima nei emeshi meseja esohui cuanaje. Jamajjeya emeshi
meseya echacomeejji oe pojji cuia meeme acanaje oja ba jjimajojo. Jamaya Eyacuiñajjija
esohui eba nei nei epo cajjashajjaꞌajjaquiahua ojaya epeejji nei nei epojji. Shajjamaꞌ
jojoya ca Eyacuiñajjiya cuaqui yasijje jeajea cajeꞌyo —jamaya aca cua Jesosaa.

Beca cuana Jesosaja epeejji nei cuaje beca cuaa ca ca cajaa acaje
(Mateo 10.34-36)

49 Jamaya Jesosa cua baꞌa: —Eya cueyanaje ojjaña nijje jjapeequiya, beca cuana
jjapeequije enijje, beca cuana ca ca enijje ejjapeequijji pojjeama. Jama huoojeameya
eya acanaje Eyacuiñajjiya. 50 Eya quea nee nee cuajeꞌyo, mano mee cajeꞌyo cuaa. Eya
manocuajiꞌyo sa cuani ojjañaja mimishi cuana cuijeaꞌyojji sosejje. Quea camaja eya
cuajeꞌyo, de. Manoꞌyo majje ca eya camajaꞌama cuajeꞌyo. 51 ¡Aꞌa jjashahuabaquijji eya
cueyanaje ojjaña cuana ojjaña meshijo ojee quea bei baꞌe meeꞌyohua! Chojja, de. Pea
cuana quea mase cuaje ecuea epeejji cuana nijje. 52 Eꞌe, jamaya cuaje. Oe equijo baꞌe
beca cuana ecuea epeejji nei, beca cuana ca ca ecuea epeejji pojjeama, Eyacuiñajjija
epeejji nijje baꞌe sa po ajja oya. 53 Ebacua ejja esohui ba epo ejeajji nijje baꞌe sa po ajja
ohua quea mimishi eꞌaca cuani jjejojo. Enaeseya oja bacua piona tecuea cani, ecuea
epeejjijojo. Jamajjeya oja bacua piona onijje baꞌe sa po ajja. Yano mese osecuajana nijje
mimijajiani o esohui ba epo jojoya. Jamajjeya osecuajana onijje baꞌe sa po ajja. Eꞌe,
jamaya miquianajaya equijo cuaje —jamaya Jesosaa aca cua.

Ojjañaja eba ena cuaje jamatii Jesosa ba jjima cua
(Mateo 16.1-4)

54Majoya Jesosa jama cua baꞌa: —Mecajjeahua quea ichi nee nequijo, miquianaya jama
cuani baꞌa: “Eꞌe de, quea ichi nequi, ena cuaje, de”. Eꞌe jojo nei ena cuani. 55Eꞌe de, jamaya
peaꞌai miquianaya cuani baꞌa: “Eꞌe de, eeno jjayejjequiajo quiyo dobiꞌyani”. Eꞌe jojo
nei quiyo dobiꞌyani. 56Miquianajaya eba ena cuanijo, quiyo dobi yanijo peaꞌai. Jamatii
beshahuaneimiquianaya ca jja ca oe jjashahuabaqui jjima e cueyanajejo. ¡Miquianaya jja
oe jjashahuabaquicue Eyacuiñajjija esohuijo! Jamajjeya eya miquianaaya baje —jamaya
Jesosa cua.

Pea esohui ejjashahuabaqui jaꞌajjijo
(Mateo 5.25-26)

57 —¿Aꞌa miquianajaya eba quea bame ebaꞌejji? Eꞌe pojjaꞌa, jamajjeya
jjashahuabaquicue jiquio esohuijo jama baꞌa: 58 Miquiana nijje oe dejja quea quene
nee nee cuajo miquianajaya aquiana sosequia jjimajojo, ohuaya miquianaya dojo caje
sohuinano huasijje. Jamajjeya ¡dojo jjimahuaa aquiana miquianaaya sosequiaꞌyocue!
Miquiaa mi sosequiaꞌyajje ohuaya miquianaya dojo caje sohuinano huasijje ejeadobia
meejji. Majoya miquianaya sohuinanohua jeadobia caje. 59 Eꞌe jojo nei ejeadobia tii
jaaje. Ejeacuayaꞌyojji pojjeama miquiaa mi sosequiajje. Miquianaya sosequiajeyoꞌyajje
ca mi ca oe jeacuaya cajeꞌyo. ¡Jiquio jayojjaya oe pocue! Jamajjeya ¡jjeya Eyacuiñajji
nijje jjapeequicue miquianaya manoꞌyo jjimahua, cuaqui yasijje jea jjimahua peaꞌai!
Jamajjeya miya cuaqui yasijje ejeadobiajji pojjeama —jamaya Jesosa cua.

13
¡Jjapeequicue Eyacuiñajji nijje!

1 Majoya pea cuana poquia cua Jesosa baa. Beca cuaa jama huohuiꞌajjame aca cua
baꞌa: —De, jjeya nei Pinatohua, emeshi meseya Jodio dejja cuana quecua mee caꞌyonaje.
Ma dejja cuana Janinea meshijo baꞌe poquinaje Jenosanena huasijje Eyacuiñajji bihuiaa.
Eyacuiñajjija equi yasijje dobiqui majje ijjiacajji ehuoneꞌ cuana quecua canaje edahuajji.
Eyacuiñajjija equijo nequi sohuinano cuaa dobiqui majje quecuajea caꞌyonaje. Hua
canaje equecuaꞌyo cuanaja enaꞌ ijjiacajjija enajo, de. Quea mimishi nee nee cuanaje

emeshi mese Pinato, de. ¿Aꞌa ma Jodio dejja cuana quecua caꞌyonaje quea mimishijojo?
—jamaya poso aca cua.

2 Jesosa jama cua baꞌa: —Chojja, de. Miquianaya jjashahuaba taiquiani. Jodio dejja
cuana quea mimishi cuani quecuaꞌyo jjima. ¿Yajja ajjaja oe pea cuana Jenosanenajo
baꞌe mi manoꞌyonaje oya jayojjaya peaꞌai ca jja coma? 3 Jamajjeya miquianaya manoꞌyo
majje peaꞌai Eyacuiñajji nijje jjapeequi jjima jjejojo cuaqui yasijje poquijeꞌyo. 4 Eꞌe, Sinoe
cuiñajjijo pea dejja cuana manoꞌyonaje. Equi quea ao nee nee iya canaje meshi edahua
caꞌa. Meshi caꞌa jjaajajeaquiꞌyo majje dejja cuiamoꞌijea caꞌyonaje meshiya. Quea huiso
nee nee, 18 dejja cuana manoꞌyonaje, de. ¿Aꞌa oya cuana quea mimishi nee neejo
manoꞌyonaje poso aña? Chojja, de. ¿Yajja ajjaja oe pea cuana Jenosanenajo baꞌe mi
manoꞌyonaje oya jayojjaya peaꞌai ca jja coma? Quea mimishi nee nee cuani; oya cuana
eshe, de, manoꞌyo jjima. 5 Eyaya huohuije oꞌoya, miquianaya Eyacuiñajji nijje jjapeequi
jjima po majje cuaqui yasijje poquijeꞌyo, de —jamaya Jesosa cua.

Esohui acui jjajjamaꞌ cuajo
6 Jesosaa jiquio ehuohuiꞌyo jama huohuime aca cua baꞌa: —Oe dejja acuijjajja banajji

epo poquinaje que yasijje. Acui tii majje jjajjamaꞌ cuanaje, de. 7Ma dejjaa ojaya echacojji
jama huohuime acanaje baꞌa: “De, pea beca peejjima shequiajame ca cuanaje ma acui.
Jjajja ajja cuanaje. ¡Jajajeaꞌyocue; pea acui banaꞌyocue!” 8 Ojaya echacojjiya jama
huohuime acanaje baꞌa: “Emeshi mese, ¡ishoaꞌajjacue oe eshequiajame! Eyaya jaahuana
neineije soꞌo. Meshi tio majje anaꞌaija see meshi tejjee huanaje soꞌo. 9Acui eya jaahuana
neineiajje quea jjajja huiso nee nee cuaje pojjaꞌa. Jjajjamaꞌ po oꞌoyajo oe cajajajeaꞌyahua”
jamaya ojaya echacojji cuanaje —jamaya Jesosa cua—. Eꞌe, ma acui jjajjamaꞌ jayojja oe
dejja jjapeequi jjima Eyacuiñajji nijje. Ma echacojjiya jjajja meesahua cani jama jayojja
eyaya aña, dejja cuana jjapeequi meesahuaña Eyacuiñajji nijje —jamaya Jesosa cua.

Jesosaa oe epona moꞌaa jjapiqui meequi caꞌya cua
10 Ejomishocajji pojjajo Jesosa poquia cua Jodioja ejjachichaquijji equi yasijje esohui

huohuiya. 11 Oe epona moꞌaa ania cua jomajo. Edosiquianaja jjamoꞌaaqui meeꞌyo
cua yahuajo. Quea huiso nee nee, 18 eshequiajame epona ejjamoꞌaaquiꞌyo ania cua.
12 Jesosaa oya ba majje jama huohuiꞌajjame aca cua baꞌa: —¡Epona, cuecue! Eyaya miya
jjadaasapiqui meejeꞌyo.

13Majoya Jesosa que cueajo Jesosaa emeya napa cajje epi nei nequiꞌya cua. Ma eponaa
Eyacuiñajji bihuia ca cua. 14 Jesosaa ma epona jjadaasapi meequi caꞌya cua ejomishocajji
pojjajo. Majoya aje Jodioja ejjachichaquijji equi jaahuanajji Jesosa nijje quenequenea cua.
Dejja cuana jama huohuime aca cua baꞌa: —Me oejje oe cahuime echacojji yani. ¡Ma pojja
cuanajo cuecue ejjaajaquiꞌyojji! ¡Aꞌa ejomishocajji pojjajo Jesosaja jjaajaqui meeꞌyohua
cuejji!

15 Jesosaa ma esohui shajjaꞌajja majje jama tecueame aca cua baꞌa: —Chojja, ¡aꞌa
jamaya mimijji! Miquianaya jama cuanaje baꞌa: “¡Aꞌa chacojji ejomishocajji pojjajo!”
Miquianaya ca ca jiquio pojjajo chacochacoqui. Miquea anaꞌai ejomishocajji pojjajo
ijjiaꞌijjia mee aña. Miyaya miquea anaꞌai ejeyo nequi pichojeaña ena ishi meequijji.
16 Eꞌe, jiquio epona mi jayojja, oe Jodio epona. Quea huiso nee nee, 18 eshequiajame
Edosiquianaa jjamoꞌaaqui mee caꞌya cua, de. ¿Yajjajo acuaeya mi cuayajea meeꞌaj-
jaquiꞌyaña soꞌo ejomishocajji pojjajo? ¿Aꞌa mi o jjapiqui meeꞌyo ajja jjejojo jama cuani?
¿Aꞌa miya jjashahuaba taiquiani jjejojo jama cuani? —jamaya cua Jesosa.

17 Jesosaja esohui shajjaꞌajja majje o ñiñebajji cuana quea bicho poꞌya cua. Beca cuana
ca quea bihui cua Jesosa nijje, ma epona jjapiqui mee caꞌyajo. Eꞌe de, Eyacuiñajjiya Jesosa
quea sohui poja po mee caꞌya cua.

Esohui acui soꞌ che biso neijo motasa sojo
(Mateo 13.31-32; Macoso 4.30-32)

18Majoya Jesosaa jama huohuime aca cua baꞌa: —Ebionei Eyacuiñajji oe pojji dejjaja

Emeshi Mese nei cuaje, quijje ca ca Eyacuiñajji ojjañaja Emeshi Mese nei cuaje, oya quea
epeejji huiso cuaje. 19 Eꞌe, oe motasa soꞌ biso nei tii majje acui quea quemo jayojja
cuani, huapeje cui quemajja. Cuichojji motasa acuijo jaani. Ma esoꞌ biso nei jayojjaya
Eyacuiñajjija epeejji cuani oe pojji jayojjaya cuani ebionei. Majoya quea huiso nee nee
ojaya epeejji cuaje motasa acui jayojjaya —jamaya Jesosa cua.

Esohui ehuohuiꞌyojji pahui shejjee meejjijo
(Mateo 13.33)

20-21Pea esohui ehuohuiꞌyo Jesosaa jama huohuime aca cua baꞌa: —Eyacuiñajji ojjañaja
Emeshi Mese nei cuaje pahui shejjee yani jayojjaya. Jamaya oe epona pahui dahuajje
cuanaje. Oe pojji nei eshejjee meejji iya canaje. Majoya aje ohuaya jeahuahuo canaje
quea huiso pohuipohui pahui yajji. Majoya aje ojjaña shejjeeꞌyonaje pohuipohui. Majoya
aje quea huiso pahui cuanaje. Jamaya Eyacuiñajjija epeejji pahui shejjee meejji jayojjaya
cuani. Ebionei oe pojji epeejji cuana cuani, majoya aje pea cuana jjashahuabaqui mee
cani Eyacuiñajjija epeejji epojji. Quea huiso nee nee po mee cani —jamaya Jesosa cua.

Esohui ehuohuiꞌyojji esecuejjani biso neijo
(Mateo 7.13-14, 21-23)

22Majoya aje Jenosanena huasijje poquije, Jesosa pea cuiñajji cuana huasijje dobiqui
poquia cua sohui huohuiya. 23 Jesosa aniñaqui jjimahuajo pea cuiñajjijo baꞌeya oya
jama huohuiꞌajjame aca cua baꞌa: —¿Aꞌa oe pojji Eyacuiñajjija epeejji cuana poquijeꞌyo
eyahuasijje onijje baꞌeꞌyohua?

Jesosa aje majoya jama cua baꞌa: 24 —Eꞌe de, yani oe esecuejjani biso nei edobiquijji
eyahuasijje. Joya jjapeequi sa cuani enijje ma esecuejjani biso neijje dobiqui majje
poquije eyahuasijje. Beca cuana ca ca poqui ajja eyahuasijje, enijje jjapeequi ajja jjejojo.
25 Eꞌe, eya oe equi mese jayojja. Equi meseya esecuejjani caꞌa caꞌyonaje, beca cuana
edobiqui cuajejje. Majoya esecuejo tii nequijeaje. Oya cuana jama poꞌajja nequinaje baꞌa:
“Equi mese, ¡caꞌapejocue ecuana edobiquijji!” Equi mese jama cuanaje baꞌa: “Chojja,
ecuea miquianaya ba jjima, de”. 26 Majoya oya cuana jama poꞌajja nequinaje baꞌa:
“De, ecuanajaya miya eba, minijje ijjiaꞌijjianaje. Miyaya esohui huohuinaje ecuanaja
meshijo”. 27 Majoya aje oya jama cuanaje baꞌa: “Chojja, ecuea miquianaya ba jjima.
¡Poquicue quea huesha, quea mimishi nee nee mi ca cuanaje! Miquianaya ecuea epeejji
cuana pojjeamajojo, dobiqui mee jjima aña”.

28 Eꞌe de, miquianaya ma dejja cuana esecuejo nequi tii tii jayojja cuani. Miquianaya
dobiqui sajo pa neineijeꞌyo; miquianaya quea yeno nee nee cuajeꞌyo. Jamaya aje
nequiana esecuejo nequi cuaje baꞌa: “Ecuea etiiquiana ca dobiquia cua, eꞌe jojo nei
oya cuana Eyacuiñajjija epeejji cua. Oya bajjani cua baꞌa: Amajama, Isaaca, Jacobo,
Eyacuiñajjija esohui huohuijji nei cuana peaꞌai. Jjeya Eyacuiñajji nijje nequi. Ecuana
capoquiꞌyahua eyahuasijje”. Cho, miquianaya poqui ajja; quea yeno nee nee cuajeꞌyo.
Shajjaꞌajja sa po ajja cuanaje ecuea esohui, Eyacuiñajjija esohui peaꞌai. 29Ojjaña dejja joya
enijje jjapeequi jjima dobiqui ajja tii eyahuasijje. Ojjaña meshijo baꞌe Eyacuiñajji nijje
jjapeequiani eyahuasijje poquijeꞌyo. Jomajo onijje ijjiaꞌijjiaje quea bihui epojji. 30 Eꞌe,
jjashahuabaquicue jiquio esohuijo jama baꞌa: Beca cuana jjeya ona huoojeaꞌyojji cuani
eyajo ona huoojeaꞌyojji pojjeama cuajeꞌyo. Joya jjeya ona huoojeaꞌyojji pojjeama ca ca
eyajo ona huoojeaꞌyojji nei nei cuajeꞌyo e jayojja —jamaya Jesosa cua.

Jesosa quea yeno cua Jenosanenajo baꞌeca cuanajo
(Mateo 23.37-39)

31 Majoya aje Paniseo dejja cuana Jesosa que cueya cua onijje mimiya. Majoya aje
oya cuana jama cua baꞌa: —¡Poquicuajicue oe, miya emeshi meseya, Enodeya, quecua
sa acani!

32 Majoya aje Jesosaa jama aca cua baꞌa: —Cho, ¡miquianaya jja ca oe poquicuajicue
emeshi mese yasijje, Enode yasijje; oya dejja quea mase nee nee! Jjeya jiquio pojjajo,

mecahuajje peaꞌai eyaya eshahua quea mase cuayaqui meeꞌyaña, emano cuana jaa
jjaajaqui meeꞌyaña. Ma mecahuajje acua cuajeꞌyo ecuea echacojji; ¡jamaya Enode
aquicue! 33 Eꞌe jjeya ca iña poquijeꞌyo Jenosanena huasijje. Jomajo eya manojeꞌyo ma
ecua Eyacuiñajjija esohui huohuijji cuana mano caꞌya cua huasijjeya.

34 Majoya Jesosa quea yeno nee nee cua Jenosanenajo baꞌe cuanajo. Oya jama cua
baꞌa: —Jodio cuana Jenosanenajo baꞌe, miquianaya ecuea quea jea nee nee. Jamajjeya
eya miquianajo quea yeno cuani. Eꞌe, miquianaaya aje oe Eyacuiñajjija esohui huohuijji
quecuaꞌya cua; ojaya ehuoojeaꞌyo cuana jajahuejjajeaꞌya cua meiya peaꞌai. ¡Bacue! Oe
cachina enaeseya ebacua ejaahuanajji huojje cani. Jama jayojjaya eyaya miquianaya
iyaa sa neineiaña e que ejaahuanajji. Jamatii miquianaya enijje jjapeequi sa po ajja.
35 Jamajjeya eya quea yenonee neemiquianajo cuani. Miquianaaya Eyacuiñajji eya peaꞌai
cajaa anaje. Jamajjeya ohuaya jaahuana ajja miquianajaya cuiñajji Jenosanena. Jamatii
miquianaaya nei jaahuanaje; baꞌajja, quea camaja cuaje. Miquianaaya eya cajaa anaje,
jamajjeya eba becaꞌyojji pojjeama mo nequianajaya. Miquiaaya eya cue oꞌoyajo jama aje
baꞌa: “Miya Eyacuiñajjija huoojeaꞌyo ojjaña jaahuanajji. Eyacuiñajjiya miya cajaahuana
cahua quea bame” jamaya miquianaya cuaje quijje —jamaya Jesosa cua Jenosanenajo
baꞌe cuana nijje.

14
Jesosaa oe dejja eshejjee tii tii nequi shacuashacua mee caꞌya cua

1 Oe ejomishocajji pojjajo Paniseo dejja etiiya Jesosa iyaa ca cua ijjiaꞌijjiaa. Jamajjeya
Jesosa poquia cua oja equi yasijje. Pea Paniseo dejja cuana Moisesija etehueꞌyo huohuijji
cuana peaꞌai poquia cua oja equi yasijje ijjiaꞌijjiaa. Oya cuana Jesosajo jama jjashahuaba
taiquime cua baꞌa: —Jesosaa pojjaꞌa oe jjaajaquimee cajeꞌyo ejomishocajji pojjajo; baꞌajja.

2 Jesosa pejjejo oe dejja quea mano nee, eshejjee tii tii nequia cua. 3 Jesosaa oya cuana
jama huohuiꞌajjame aca cua baꞌa: —¿Aꞌa ya che jjaajaqui meeꞌyome jiquio ejomishocajji
pojjajo? Eꞌe pojjaꞌa, chojja pojjaꞌa. ¿Aꞌya acuae miquianaya jjashahuabaquiani soꞌo?

4Oya cuanamimi jjimanequia cua Jesosa bahuejjajji nisho. Majoya aje Jesosaamadejja
eshejjee tii nequi napa ca cua emeya. Ma dejja shacuashacua mee caꞌya cua. Jesosaa oya
jama huohuime aca cua baꞌa: —¡Poquicue miquea equi yasijje!

5 Majoya Jesosaa Paniseo dejja cuana jama huohuime aca cua baꞌa: —Miquianaya
chacochacoani ejomishocajji pojjajo. Bacue miquea ebacua, anaꞌai pojjaꞌa ejomishocajji
pojjajo jjani quea doe yasijje oquequiajo, miquianaaya jjequisohuajeꞌyo. Jamaya miya
chacochacoani ¿aꞌa eꞌe? Eꞌe jojo nei. Jama jayojjaya shacuashacua meeꞌyomeya eyaya
anaje —jamaya Jesosa cua.

6 Paniseo dejja cuana jjashahuabaquiequi jjejojo, mimi jjima nequia cua.
Eꞌijjiaꞌijjiajji equi yasijje iyaa ca cua

7Majoya Jesosaa Paniseo dejja cuana nijje ijjiaꞌijjiaa cueaniya ba ca cua Paniseo dejja
cuana eꞌanijji bame bame saꞌajja cuequi. Ba majje jama huohuime aca cua baꞌa: 8—Oe
equi meseya miquianaya pojjaꞌa iyaa caje ijjiaꞌijjiaa. ¡Aꞌa eꞌanijji quea bame saꞌajjajji!
9 Equi meseja epeejji nei cueje, caꞌaniꞌyahua ma eꞌanijji bame bamejo o pejjejo. Jamaya
miquianayanijjemimije baꞌa: “¡Nequisohuacuemiya; poquicuepea eꞌanijji yasijje! Ecuea
epeejji ca jiquiojo caꞌaniꞌyahua”. Quijjeyejjenei nequi eꞌanijjijo anioqueꞌyo majje quea
bicho miya cuaje ojjañaa ba cajeꞌyo jjejojo. 10 Eꞌe de, jamajjeya miquianaya iyaa cajje
ijjiaꞌijjiaa, ¡anioquecue pea cuana nijje quijjeyejjenei nequi eꞌanijjijo! Majoya ma equi
mese cuejemi que pojjaꞌa, jama huohuime acaje baꞌa: “¡Miya cuecue eꞌanijji bame yasijje
e pejjejo!” Majoya pea cuaa ba caje miya anijji bamejo ani. Jamajjeya miquianaya
quea bihui nee cuaje. 11 Jamaya cuaje miquianaya. Eyacuiñajjija eba ojjaña jama
cuani. Miquianaya jama jjashahuaba taiquime cuani baꞌa: “Eya che oe ese ejja quea
bame nee nee cuani”. Cho, Eyacuiñajjija eba miya. Miquianaya jja oe jjashahuaba
bamebamequicue jama baꞌa: “Eya ca iña pea cuana baꞌe meesahua sa cuani oya cuana

quea bame epojji”. Majoya aje Eyacuiñajjiya miquianaya quea bame baꞌe meesahua caje.
Majoya miquianaya dejja quea bame nee nee cuaje —jamaya Jesosa cua.

12 Majoya Jesosaa Paniseo dejja etii jama huohuime aca cua baꞌa: —Jamatii miquea
bobi quea huiso anijo, miquea huapa pojjeama, miquea epeejji nei peaꞌai miyaya iyaaña
ijjiaꞌijjiaa. 13 Jamajjeya miya ohuaya iyaa caje esosejjeya. ¡Aꞌa jama amajamajajji!
¡Iyaacue aemaꞌ cuana, jeoꞌajja cuana, poquideja cuana, cojjamaꞌ cuana iyaacue bobi ijjiaa
peaꞌai! 14Ohuaya nequiana ca ca sosequia jjimamiya acaje. Majoyamiyayama jayojja ajo
Eyacuiñajjiya miya quea bihui nee po mee caje. Quijje miya eyajo baꞌejeꞌyo Eyacuiñajji
nijje. Majoya aje Eyacuiñajjiya miya eyajo sosequia cajeꞌyo quea huiso nee —jamaya aca
cua Jesosaa.

Esohui ehuohuiꞌyo ojee eꞌijjiaꞌijjiajjijo
(Mateo 22.1-10)

15 Oe dejjaa Jesosaja esohui shajjaꞌajja majje Jesosa jama huohuime aca cua baꞌa: —
Ojjaña quea bihui cuaje eyajo ojee ijjiaꞌijjiani Eyacuiñajji nijje oja epeejji cuana nijje
peaꞌai.

16 Jesosaa jama huohuime aca cua baꞌa: —Eꞌe jojo nei, ca joya eyahuasijje poquijeꞌyo
quea bihui nee cuaje. Jiquio esohui ehuohuiꞌyojo ca jama jjashahuabaquime pocue baꞌa:
Oe emeshi meseja bobi quea huiso aninaje. Iyaa canaje dejja cuana quea huiso nee nee.
17 Bobi acua cuajo, huoojea canaje ojaya echacojji ona iyaaa. Iyaa canaje ojaya epeejji
cuana. 18Oe epeejji jama cuanaje baꞌa: “De, eya poqui sa po ajja, jjeya jjeshenaje meshi,
eya poquije ca iña meshi baa”. 19 Pea epeejji jama cuanaje baꞌa: “De, eya poqui sa po
ajja peaꞌai, eyaya jjeshenaje me oejje huisome anaꞌai acuijo sheꞌanayijaca. Poquije ca
iña anaꞌai jaahuanaa”. 20 Pea epeejji jama cuanaje baꞌa: “De, poqui sa po ajja ca iña;
oya ca iña jjeya nei jjahuanaquiaña”. 21 Echacojjiya oja meshi mese yasijje cueꞌyo majje
huohui canaje ojjañaja esohui ma cue ajja cuanaje cuanaja. Majoya emeshi mese huohui
cajje quea quene nee cuanaje. Huoojea ca oꞌoyanaje ojaya echacojji pea iyaaa. Jama
cuanaje baꞌa: “¡Jjequicue jjeyahua nei pea cuana! ¡Iyaaquicue aemaꞌ cuana, jeoꞌajja
cuana, poquideja cuana, cojjamaꞌ cuana peaꞌai ecuea equi yasijje bobi ijjiaa”. 22Majoya
echacojji poquinaje pea jjequiya. Jjequi majje echacojjiya emeshi mese jama huohuime
acanaje baꞌa: “Emeshi mese, eyaya pea cuana jjequinaje, eꞌanijji cuiñajeyo jjima cuanaje.
Quea dejja huiso cue jjima, de”. 23 Jamajjeya emeshi mese jama cuanaje oꞌoya baꞌa:
“¡Poqui oꞌoyacue quea huesha nee nee; pea cuana baꞌe yasijje iyaaquicue! ¡Cue meecue
pea cuana: “Ecuea eꞌanijji cuiñajeyo jjima” acue! Ecuea equi cuio mee sa aña dejjaa.
24Ecue epeejji cuana ca ca eyaya ebionei iyaaꞌajjanaje, jamatii enijje ijjiaꞌijjia jjima cuani”
jamaya cuanaje emeshimese—jamaya aca cua Jesosaa. Jamaya Eyacuiñajjiya dejja cuana
quea huiso nee nee iyaaꞌajja cani, jamatii oe pojji poquiani onijje ijjiaꞌijjiaa.

Quea camaja Jesosaja epeejji epojji
(Mateo 10.37-38)

25 Ojjañaa Jesosa equijje aca poquia cua. Majoya Jesosa jjabajeaquiꞌya cua. Ohuaya
jama huohuime aca cua baꞌa: 26 —¡Miquianaya enijje jjapee neineiqui sa cuani, eya oe
quea jea nee nee acue! ¡Miquea huapa pojjeama oe pojji quea jea acue! Miquea enaese,
mique chii cuana, mique huanase cuana, mique bacua cuana, mique doe, mique jjoꞌi
jama, ¡quea jea nee ameya mo oe acue! 27 Miquianaya enijje jjapeequiajo pea cuana
miquiana nijje mimijajije. Eꞌe, jiquio ecua acui ecueataꞌapee quea camaja eꞌabojji jama
jayojja enijje jjapeequiajo quea camaja cuaje. Eꞌe de, pea cuaa miquianaya cuia sa
acaje, quecua sa acaje pojjaꞌa enijje jjapeepajeaquiꞌyo ajjajojo. Miquianaya ecuea epeejji
nei po tiitiianijo jamajjeya eꞌe jojo nei miquianaya ecuea epeejji nei nei cuani. 28 ¡Ejo
jjashahuaba neineiquicue enijje jjapeequi jjimahua, quea camaja epo cuahuajje! Miya
quea nee, quea yeno pojjaꞌa cuaje enijje jjapeequi majje. Eꞌe jojo nei oe dejja equi iya
jjimahuajo jjashahuabaquiani ma equi eꞌiyajji nishojo. 29Majoya ohuaya cajaa acanaje
mi iya majje. Beca cuaa niñeba canaje jama baꞌa: 30 “Eꞌe de, ma dejjaa iyaꞌajja canaje,

jjashahuaba neineiqui jjima jjejojo mi iyajeyo canaje”. Eꞌe, jamaya enijje jjapeequi
jjimahuajo ¡jjashahuaba neineiquicue ejjapee tiitiiquijji enijje!

31 —Eꞌe de, oe emeshi meseya pea emeshi mese nijje jjaquecuaqui mee sa acanaje.
Ebionei ohuaya sico canaje ojaya sohuinano cuana. Ojaya yani 10 mil sohuinano cuana,
quea huiso pishana. Pea emeshi meseja ca ca sohuinano 20 mil cuanaje, quea huiso
nee nee, de. Jamajjeya ma emeshi mese oe pojji pishana sohuinanojo jjaquecuaqui
mee jjimahua jjashahuaba neineiquinaje. 32 Oya jama cuanaje baꞌa: “De, quea camaja,
ecuea oe pojji sohuinano yani”. Jamajjeya emeshi meseya pea emeshi mese yasijje oe
sohuinano huohui pohua huoojea canaje jjaquecuaqui mee sa po ajjaa jjejojo. Onijje
jjapeequi sa cuanaje.

33 Eꞌe, jamaya miquianaya jjapeequi sa cuani enijje pojjaꞌa. ¡Jjashahuaba neineiquicue
ejo jjapeequi jjimahua! Quea camaja cuaje enijje jjapeequi majje —jamaya Jesosa cua.

Ehuohuiꞌyo sanejo
(Mateo 5.13; Macoso 9.50)

34 Jesosaa pea esohui jama huohuime aca cua baꞌa: —Sane quea bame nee nee. Jamatii
sane seseꞌama cua jjemo jeajea cajji. 35 ¿Achacua jeajea cajji? Quea huesha nee nee.
Eꞌe, quea huesha jea jjima ca ca meshi quea tai sane tejjee cuaje, saneya acui tii mee
jjima acaje. Jamaya miquianaya enijje jjapeequiani, majoya jjapeepajeaquijeꞌyo pojjaꞌa.
Miquianaaya eya pajeaꞌyo majje eyaya miquianaya jeajeajeꞌyo quea huesha nee nee
sane jayojjaya. Jamajjeya ¡jjashahuaba neineiquicue enijje jjapeequi jjimahua! —jamaya
Jesosaa aca cua.

15
Ehuohuiꞌyo ñajjajja epoquiquehua baꞌyojjijo
(Mateo 18.10-14)

1 Dejja cuana emeshi meseja bejjo jjeshejji cuani poquia cua Jesosa que oja esohui
shajjaꞌajjaa. Oya cuana jamatii quea mimishi nee nee cua. Pea dejja cuana quea mimishi
nee nee poqui peaꞌaiya cua Jesosaja esohui shajjaꞌajjaa. 2 Paniseo dejja cuana, Moisesija
etehueꞌyo huohuijji cuana jjaniñebaqui aña cua pea cuana nijje jama Jesosajo po aña cua
baꞌa: —De, Jesosa jjapeequiani dejja quea mimishi nee nee cuana nijje, ijjiaꞌijjia ani ona
nijje, de.

3 Ma esohui shajjaꞌajja majje Jesosaa esohui ejjashabaqui meejji jama aca cua baꞌa:
4 —Oe dejja yaninaje, ojaya ñajjajja cuana quea huiso nee, 100 huisome. Oe ñajjajja
poquiquehuanaje. Dejja poquinaje ñajjajja saꞌajjaꞌyohua. Pea ñajjajja 99 huisome ojee
ijjiaꞌijjiaqui jea canananaje. Saꞌajja neinei caꞌyoquinaje, de. 5 Majoya aje baꞌyo majje
abo caꞌyonaje. Abo majje dojo caꞌyonaje o nequijji yasijje, quea jaji nee nee poꞌyonaje.
6Ñajjajja meseya ojaya epeejji jama huohuime acanaje baꞌa: “Baꞌyonaje eyaya ecuea oe
ñajjajja, de. Jjeya nei enequiꞌyo, eꞌe de, jjeya eseya quea bihui epoꞌyo”.

7 —Eꞌe, ñajjajja epoquiquehua oe dejja quea mimishi nee nee jama jayojja cuani.
Eyacuiñajji ma ñajjajja mese jayojja cuani. Jamatii Eyacuiñajjiya dejja mimishi cuana
sa cani ojaya epeejji epojji. Ohuaya dojo sa cuani ma dejja eyahuasijje. Eyacuiñajji
quea bihui cuaje oe dejja mimishiya ojaya mimishi pajea caꞌyajo, Eyacuiñajji nijje
jjapeequiajo. Ojjaña eyajo baꞌeca cuana quea bihui cuajeꞌyoma dejja mimishi Eyacuiñajji
nijje jjapeequiajo —jamaya Jesosa cua.

Esohui ehuohuiꞌyo eponaa bejjo ba caꞌya cuajo
8 Jesosaa pea esohui jama huohuime aca cua baꞌa: —Oe eponaja bejjo ome miji peaꞌai

aninaje. Oe bejjo oquequehuajeaquinaje meshi yasijje equi yiyedojjojo tiiya. Jamatii
saꞌajja neinei caꞌyoquinaje eponaa. Cuaquijijiya bejjo jeajaꞌaꞌajja caꞌyonequinaje. Majoya
aje cuiashabaꞌajja caꞌyonaje. Majoya aje cuiashabaꞌyo majje ba caꞌyonaje bejjo. 9Majoya
aje quea bihui poꞌyonaje bejjo ba majje ojaya epeejji cuana huohui caꞌyonaje jama baꞌa:
“Eꞌe ee, eseya jjeya quea bihui epoꞌyo. Eyaya baꞌyonaje bejjo ma oquequehuajeaqui

cuanaje” epona cuanaje. 10 Eꞌe, ma bejjo oe dejja jayojja cuani. Oya quea mimishi nee
nee jjapeequi sa cuani Eyacuiñajji nijje; ojaya mimishi pajeaꞌyo sa cuani. Jiquio ecua
epona bejjo ba majje quea bihui nee nee cuani jayojja Eyacuiñajji quea bihui cuani dejja
mimishi onijje jjapeequiajo. Eyacuiñajjija esohuidojojji cuana eyajo baꞌe quea bihui nee
nee cuaje oe dejja Eyacuiñajji nijje jjapeequiajo —jamaya Jesosa cua.

Esohui ehuohuiꞌyo oja chiiya oja bacua nijje jjabeiquiꞌya cuajo
11 Pea esohui Jesosaa jama huohuime aca cua baꞌa: —Oe emeshi meseja becanejjijji

peaꞌai ebacua ejja nequinaje. 12 Ebacua ejja shacuimaꞌ nequi epohua oja chii jama
huohuiꞌajjame acanaje baꞌa: “Ecue chii, ¡bejjo mo quiaꞌyocue ecuea yajji; miya manoꞌyo
jjimahua oe mo quiaꞌyocue!” Jamajjeya oja chii jama cuanaje baꞌa: “Eꞌe maꞌaje”. Ma
echahua mesejame oja iya poquia quia caꞌyonaje echahua mese que. 13Majoya aje quijje
pishana echahua meseya ojaya aquiana, meshi peaꞌai quia canaje bejjo sosejje. Ma
bejjo sosejjeya poquinaje pea meshi yasijje quea huesha nee nee. Jomajo quea mimishi
nee nee baꞌenaje, de. Ohuaya bejjo quia jeyojeyo caꞌyonaje huoo majamajajjiya jjejojo.
14 Chamaꞌyo tii ojaya bejjo poꞌyonaje, quea shoe nee nee poꞌyonaje peaꞌai. Ma meshijo
bobi chamaꞌyo tii cuanaje ejjeshejji, de. 15Ohuaya oe dejjaja echacojji saꞌajja canaje. Oe
dejjaa oya huoojea canaje cuichi nequi yasijje cuichi cuiñajji epojji. Majoya ohuaya cuichi
cuiñaqui canaje. Chamaꞌyo tii ojaya bobi poꞌyonaje, de. 16 Jamajjeya aje cuichija bobi ijjia
sa cuanaje quea shoe nee nee jjejojo, bobi peaja quia jjima nei nei cuanaje jjejojo.

17 —Majoya aje jama jjashahuaba neineiquiꞌyome cuanaje baꞌa: “Eꞌe de, ecue chiija
echacojji jomajo yani, bobi quea huiso yani jomajo, de. ¿Yajjajje shai eya jiquiojo quea
shoe nee nee poꞌyo ani, de? 18Eya capoquiꞌyahua ecue chiija equi yasijje. Eyaya oya jama
huohuiñaquiꞌyome aje baꞌa: —Ecue chii, eya quea mimishi cuanaje minijje, Eyacuiñajji
nijje peaꞌai —eyaya añaquijeꞌyo ecue chii. 19 Ecue chii enijje quea quene cuaje eya quea
mimishi cuanajejojo. Ohuaya eya oja bacua pojjeama jayojja acaje. Jamajjeya mo eya
ojaya echacojji capoꞌyahua. Eya quea shoe nee nee, aemaꞌ peaꞌai. Quea yeno nee nee eya
cuani ecue mimishijo. Eꞌe de, jjeya nei eya poquijeꞌyo ecue chiija equi yasijje” jamaya
jjashahuabaquinaje ma ebacua ejja.

20—Majoya aje poqui oꞌoyanaje oja chiija equi yasijje. Majoya oja chiiya oja bacua ejja
ejiojjijje quea huesha cuejeꞌyo ba canaje. Jama cuanaje baꞌa: “Ecue bacua ejja pojjaꞌa
joma cuejeꞌyo”. Oya majoya quea jaji nee nee poꞌyonaje oja bacua ejiojjijje cuejeꞌyo ba
majje. Majoya aje oja bacua que poquinaje; emeya cuiapashi cajjequiꞌyonaje; shemo tojjo
cajjequiꞌyonaje quea jeajojo.

21 —Majoya aje ebacua ejjaa oja chii jama huohuime acanaje baꞌa: “Miya ecue chii
nei nei, eya quea mimishi nee nee cuanaje minijje, Eyacuiñajji nijje peaꞌai, de. Miyaya
pojjaꞌa eya niñebaña, jamajjeya pojjaꞌa eya miquea echacojji capoꞌyahua miquea ebacua
pojjeama jayojja”.

22 —Oja chii jama cuanaje baꞌa: “Chojja, miya ecuea ebacua ejja nei, echacojji
pojjeama”. Oja chiiya echacojji cuana jama huohuime acanaje baꞌa: “¡Yecue ecue
bacua ejjaja daqui eyacua nei nei, oe emehuao peaꞌai, ejiojji shejee peaꞌaiya oe yecue!
23 ¡Quecuacue oe anaꞌai esei esejaya ojee eꞌijjiajji! Jjeya eseya ojee ijjiaꞌijjiaje ecue bacua
ejja cueꞌyonajejo. 24Eya jjeya quea bihui ecue bacua ejjajo; oya emanoꞌyo jayojja cuanaje,
chamaꞌyo tii, jjeya ca cueꞌyonaje ecue bacua ejja, eshe de. Oya ca ca ecuaquishoꞌyo
cuanaje, jiquio pojjajo ca eyaya baꞌyonaje ecue bacua ejja”. Majoya aje bobi acua amajje
ojjaña ijjiaꞌijjianaje.

25—Edoemese chacochaco aninaje quejo; oja ba jjima echahuamese cueꞌyonaje. Quijje
oya cueꞌyonaje oja equi yasijje. Shajjaꞌajja cañaꞌyonaje quea shajjaquijjo cuani ojjaña
ijjiaꞌijjiani ojee. 26 Ohuaya oe eshoꞌi huohuiꞌajja canaje: “¿Aꞌya acuae po ca ani soꞌo?”
27 Jama eshoꞌiya acanaje baꞌa: “Mique chahua cueꞌyonaje quea aja nee nee, de. Mique
chii quea bihui poꞌyonaje, de. Jamajjeya ojjaña ijjiaꞌijjia mee cani ojee quea bihuiꞌyohua
jjejojo”.

28 —Majoya aje oja doe quea quene nee nee cuanaje, pea cuana nijje ijjiaꞌijjia sa po

ajja cuanaje. Majoya oja chii cuayaquinaje edoe mese jjequidobiaa nisho. Dobiqui ajja
cuanaje oja bacua ejja equenequene neineiꞌyo jjejojo. 29 Majoya edoe mese oja chii
nijje miminaje: “Eya chacochaco neiꞌyonaje ee nei, de. Quea shequiaja huiso nee nee.
Eya mimishiꞌama nei cuanaje minijje; jamatii eyaya miquea esohui shajjaꞌajjanaje, de.
Miyaya che ecue chivo shoꞌi cuia jjima anaje ecuea epeejji nijje ojee eꞌijjiajji. Miquea
quea nahue cuanaje ejo, de. 30Mique bacua ejja shoꞌi shajjamaꞌ cueꞌyajo ca jjaya ca oe
che anaꞌai quecuaꞌyonaje. Oya quea mimishi nee nee cuanaje; pea epona cuana nijje
jjacojjojeaqui nequiꞌyonaje miquea bejjo sosejje, de” jama cuanaje edoe mese.

31 —Majoya oja chii jama cuanaje baꞌa: “Miya ecue bacua ejja quea bame nee, miya
eyaya jaahuana neineiaña. Ojjaña aquiana ecuea, miquea epoꞌyojji. 32 Mique chahua
cueꞌyajo ecuanaya quea bihui poꞌyonaje. Oya ca ca emanoꞌyo jayojja cuanaje. Oya
cueꞌyonaje jjeya, eshe de. Oya ecuaquishoꞌyo jayojja cuanaje; jjeya nei ca ca eyaya oya
baꞌyonaje” jamaya oja chiiya oja bacua ejja etii acanaje. Eꞌe de, mahuiso —jamaya Jesosa
cua. Jamaya Eyacuiñajjiya quea jea ameya acaje dejja mimishi cuaa oja mimishi pajea
caꞌyajo, onijje jjapeequiajo peaꞌai.

16
Esohui ehuohuiꞌyo echacomeejji jjadasiaquia cuajo

1 Jesosaa o shajjaꞌajjajji cuana jama huohuime aca cua baꞌa: —Oe emeshi mese quea
bejjo huiso nee aninaje. Ohuaya shajjaꞌajja canaje ojaya echacomeejjiya sii cani ojaya
aquiana. 2 Jamajjeya huohuiꞌajja canaje ojaya echacomeejji jama baꞌa: “Pea cuaa eya
huohui canaje miya siipojji cuani. ¿Aꞌa cuae jja miya siipojji nei soꞌo? ¡Huohui poꞌajja
socue! Jamajjeya miya ecuea echacomeejji nei pojjeama. ¡Yecue ma papenijo etehueꞌyo
jaa ebajjani cuana!

3—Majoya aje echacomeejji jjashahuabaquinaje jama baꞌa: “De, chamaꞌyo tii ca ecua
echacojji cuajeꞌyo, ecuea emeshi meseya eya cajaa acaꞌyonaje, de. Eya jjeya quea aa
mano echacochacojji, de. Eya ca iña eme huo sa po ajja quea bicho jjejojo. 4 Eꞌe de,
jjeya nei ca iña jjashahuabaquinaje pea dejja cuanaja sosequiaꞌyo jjimajo. Eyaya oe pojji
sosejjeshejeꞌyo. Majoya eya ecuea emeshi meseya huoojea cajo pea cuaa baꞌe meesahua
caje, enijje quea bihui cuaje. Eꞌe de, eyaya tehueje oꞌoya ojjaña echacojji cuanaja
emeshi mese sosequia jjima; oe pojji ajeꞌyo” jamaya echacomeejji jjashahuabaquinaje.
5 Jamajjeya ohuaya pea dejja cuana iyaa canaje emimijji, ache huiso onajaya sosequiaꞌyo
jjima ebajji. Ohuaya jama huohuiꞌajjame acanaje baꞌa: ¿Ache sose huiso acuae miquea
sosequiaꞌyo jjima soꞌo? 6Oe dejjaa jama sajaꞌame acanaje baꞌa: “Ecuea sosequiaꞌyo jjima
mahuiso baꞌa: ecuea esei 100 natame, quea huiso nee nee eyaya jjeshenaje, de”. Majoya
echacomeejji jama cuanaje baꞌa: “Eꞌe de, eꞌe jojo nei miquea papeni yani ecue tehue.
Jjeya ca ca miquea sosequiaꞌyo jjima nequi 50 natame, jamaya eyaya tehueje oꞌoya pea
papenijo oe pojji esosequiaꞌyojji”. 7Majoya ohuaya pea dejja acanaje jama baꞌa: “¿Ache
huiso acuaemiquea sosequiaꞌyo jjima soꞌo?” Oya jama cuanaje baꞌa: “Queahuisoneenee,
100 natame anoso ai, de”. Echacomeejji jama cuanaje baꞌa: “Eꞌe de, jjeya ca ca papenijo
tehueje oꞌoya 80 natame esosequiaꞌyojji” jamaya cuanaje echacomeejji dejja cuana nijje,
onijje quea bei epojji.

8—Eꞌe de, quijje pishana emeshi meseya ojaya echacomeejji ae po ani shai ba canaje.
Ba majje jama cuanaje baꞌa: “Eꞌe de, ohuaya eya dasia canaje. Jamatii oya jjashahuaba
neineiquiꞌyonaje. Oya quea epeejji huiso nee nee po sa cuanaje o baꞌe meesahuajji
epojji”. Mahuisoya jiquio esohui —Jesosa cua—. 9 ¡Miquianaya ca ca jjashahuaba
neineiquicue quea bame epojji pea cuana nijje! Jamajjeya miya Eyacuiñajjiya baꞌe
meesahua caje. Majoya miquianaya manoꞌyajo, ohuaya dobiqui mee cajeꞌyo eyahuasijje
ebaꞌe tiitiiꞌyojji.

10 —Miquianaaya jjeya oe pojji aquiana jaahuana neineiaña, miquianaya quea bame
po majje quijje eyajo miquianaya quea huiso jaahuana neineijeꞌyo. Miquianaya oe

pojji jjadasiaquiani quijje miquianaya jjadasiaquijji nei nei cuaje. 11 Miquianaya oe
pojji aquiana jiquiojo jaahuana jjima aña, Eyacuiñajjiya miquianaya aquiana quia jjima
acajeꞌyo eyajo. 12 Eꞌe de, miquianaya pea cuanaja aquiana jaahuana jjima añajo
Eyacuiñajjiya miquianajaya aquiana quia jjima acajeꞌyo eyajo —jamaya Jesosa cua.

13—Eꞌe de, ¡miquianaya jja ca oe Eyacuiñajjijo jjashahuaba majamajaquicue! ¡Oe nei
neijo oe jjashahuabaquicue, aquianajo pojjeama! Jamaya oe Eyacuiñajji nijje jjapeequi
sa cuanijo, ¡aꞌa aquianajo jjashahuabaqui majamajajji! —jamaya cua Jesosa.

14Paniseo dejja cuana ma esohui shajjaꞌajja majje mimijajia cua Jesosa nijje bejjo quea
huiso sa cuanijo. 15 Jamajjeya aje Jesosaa jama tecueame aca cua baꞌa: —Miquianaya
jjashahuaba taiquianimiquianaya oe dejjaya quea bamebaꞌyani poso cuani. Dejja cuaa ca
ca oemiquianaya quea bame poso acani. Miquianaaya dejja cuana dasiaña. Miquianaaya
ca ca oe Eyacuiñajji dasia jjima aña, ojaya miquianaya eba nei nei, de. Miquianaya jama
cuani botiꞌama. Eꞌe, joya miquianaaya quea bame poso aña Eyacuiñajjija botiꞌama —
jamaya Jesosa cua.

Eyacuiñajjija esohui ma ani tiitiiꞌyome cuaje
16 —Yahuajo nei nei Eyacuiñajjija esohui huohuijji cuaa huohui ca cua Moisesija

etehueꞌyojo. Jama cua baꞌa: “Quijje Eyacuiñajjija huoojeaꞌyo ojjaña jaahuanajji Emeshi
Mese oe nei cueje”. Jjeya nei ca ca Huaniya enajo ona besameejji cuanaje huohui
canaje Eyacuiñajjija pea esohui jama baꞌa: “Quito ojjañaja Emeshi Mese cueje jjeya nei”.
Jamajjeya quea huiso nee nee dejja cuana jjapeequi sa cuani Eyacuiñajji nijje. 17 Jamatii
Eyacuiñajjija esohui eꞌe jojo nei cuani, quea bame cuani. Quijje ojjaña meshi cuana
majameta cuana chamaꞌyo tii cuaje, de. Eyacuiñajjija esohui ca ca ma ani tiitiiꞌyome
cuaje —jamaya Jesosa cua.

Esohui ejjahueiquijjijo
(Mateo 19.1-12; Macoso 10.1-12)

18 Jesosaa esohui jama huohuime aca cua baꞌa: —Oe dejjaja ehuanase huei cuani pea
ehuanaꞌyojji jamaya pea cojjojji cuani. Oe dejja oe epona ehuei huanaꞌyo majje pea
cojjojji cuani peaꞌai. Epona yahue hueijji cuani pea cojjojji peaꞌai cuani. Jamajjeya dejja
cuaa ¡aꞌa ehuanase hueijji, eponaa peaꞌai aꞌa miquea yahue hueijji! —jamaya Jesosa cua.

Ehuohuiꞌyo oe dejja quea aquiana huiso nee neejo Nasanojo peaꞌai
19 Jesosaa pea esohui jama huohuime aca cua baꞌa: —Oe dejja quea bejjo huiso nee nee

cuanaje. Ojaya daqui quea bame nee; quea nahue nee nee oja jjeshe huosho caninaje.
Bobi quea huiso aninaje ojaya equijo; ijjiaꞌijjia majamajanaje. 20 Pea dejja ca aemaꞌ
cuanaje Nasano bajjani. Oya chiji nei nei poꞌyonaje; oya quea mano cuanaje. Jamatii
Nasano dejja quea bejjo huisoja esecuejjani pejjejo aniñaquinequinaje. 21 Jamatii ojaya
chiji iñahuehuaa sio canaje. Oya jama poꞌajja aninaje baꞌa: “¡Chemo bobi quiacue
joya miquea ijjia shaa ani!” jamaya Nasano poꞌajja aninaje. 22 Nasano Eyacuiñajjija
epeejji cuanaje, jamajjeya manoꞌyo majje Eyacuiñajji ani yasijje poquiꞌyonaje. Nasano
aniꞌyonaje Amajama pejjejo, Jodioja etiiquiana pejjejo. Majoya ajema dejja quea aquiana
huiso manoꞌyonaje peaꞌai. Ohuajea canaje cuaa. 23 Oya Eyacuiñajjija epeejji pojjeama,
jamajjeya emanoꞌyo ojjaña eshahuaja epeejji cuana poqui caquijje poquinaje cuaqui
yasijje. Jomajo oya quea nee nee poꞌyoqui. Jomajo ohuaya Nasano, Amajama peaꞌai ba
canaje eyajo quea huesha nee nee. 24 Oya jama taaame cuanaje baꞌa: “Amajama ecuea
etiiquiana, ¡che oe ejo jjashahuabaquicue! Eya quea quiyo nee nee poꞌyoqui jiquiojo,
de. ¡Che jjo yana chopeshihuacue! ¡Huoojeacue Nasano ecue yana chopeshiya eya quea
naba taja nee nee acue!” jamaya ma dejja quea aquiana huiso cuaquijo nequi cuanaje
Amajama nijje. Nasano ca oe poqui jjima cuanaje.

25—Amajamaa eyajo jama huohuime acanaje baꞌa: “De, miyaya pajeaꞌyonaje pojjaꞌa.
Miya esheahua quea aquiana huiso baꞌenaje meshijo. Jamatii Eyacuiñajji nijje jjapeequi
jjima cuanaje. Nasano ca ca aemaꞌ quea mano poꞌyonaje peaꞌai. Oya ca ca Eyacuiñajjija
epeejji cuanaje. Jamajjeya Eyacuiñajjiya oya quea jaji nee nequi mee caꞌyani. Miya ca

mi ca oe quea yeno nequiꞌyo, quea quiyo nequiꞌyo. 26 Eyacuiñajjiya miya cue mee jjima
acani ecuana nequi yasijje ojaya epeejji pojjeama cuanajejojo. Ecuana mi que poqui mee
jjima acani peaꞌai” jamaya cuanaje Amajama.

27—Ma dejjaya cuaqui dojjojo nequi jama taaame po nequinaje baꞌa: “¡Che jjo oe ecue
huapa pojjeamameshijo baꞌe jjashahuabaquimeecue Eyacuiñajjijo! ¡HuoojeacueNasano
ecue chiija equi yasijje huohuiya! 28 ¡Ecue chahua me oejje huiso tiiya jjashahuabaqui
meecue Eyacuiñajjijo acue! Eyacuiñajji nijje cajjapeequiahua cuaqui yasijje mi cuejeꞌyo
acue”.

29 —Majoya aje Amajama jama huohuime aca oꞌoyanaje baꞌa: “Yani aje jja ca
Eyacuiñajjija esohui etehueꞌyo, Moisesiya tehue ca cua yahuajo nei nei. Pea cuaa tehue
ca cua peaꞌai yahuajo nei nei, de. Ma esohui oya cuaa cashajjaꞌajja cahua. Esohui
shajjaꞌajja majje poquiꞌyo ajja cuaqui yasijje, mi jayojja epoꞌyojji pojjeama” jamaya
cuanaje Amajama.

30 —Majoya aje ma dejja cuaquijo nequi jama cua baꞌa: “Chojja de, oya cuana
jjashajjaꞌajjaqui ajja. Ma esohui etehueꞌyojo jjashahuabaqui ajja. ¡Huoojeacue oe
emanoꞌyojaa shequi oꞌoya esohui huohuiya! Majoya quea bame cuaje, de. Onaaya
emanoꞌyojaa shequi oꞌoyajo ba majje jjashahuaba neineiquije Eyacuiñajjija esohuijo.
Jjapeequijeꞌyo Eyacuiñajji nijje, de” cuanaje ma dejja cuaquijo nequi.

31—Majoya aje Amajama jama cuanaje baꞌa: “Chojja de, jjashajjaꞌajjaqui ajja Moisesija
etehueꞌyojo, Eyacuiñajjija esohuijo, jamaya ohuaya shajjaꞌajja jjima acaje emanoꞌyojaa
shequi oꞌoya ca Eyacuiñajjija epeejji epojji. Chojja, eyaya oya emanoꞌyojaa huoojeaꞌyojji
pojjeama esohui huohuiya” jamaya cuanaje Amajama eyajo nequi. Eꞌe de, mahuiso —
jamaya Jesosa cua.

17
Quea mimishi mi po oꞌoya chanaꞌ
(Mateo 18.6-7, 21-22; Macoso 9.42)

1 Jesosaa o shajjaꞌajjajji cuana jama huohuime aca cua baꞌa: —Jamatii pea cuaa ecuea
epeejji eyacua quea mimishi po mee oꞌoya sa acani. Jamaya o cuajo Eyacuiñajji quea
quene nee nee cuaje onijje. Ohuaya oya jeajea cajeꞌyo cuaqui yasijje, de. 2 Jamajjeya
¡ecuea epeejji quea mimishi epo mee cuahuajje oe manoꞌyocue! Eꞌe, ¡onaaya mei enaajo
yiipeca mee majje bae quea doe yasijje jjajeaoquejea meequiꞌyocue! Jamajjeya ¡aꞌa quea
mimishi po meeꞌyojji cuana!

3 —Eꞌe de, coya mi quea mimishi po oꞌoya chanaꞌ. Miquea epeejji quea mimishi
po oꞌoyajo, ca oe jama huohuiquime acue baꞌa: “Miya quea mimishi cuanaje. ¡Aꞌa
quea mimishi po oꞌoyajji!” Majoya oya pojjaꞌa jama cuaje baꞌa: “Eꞌe de, eya quea
mimishi cuanaje, jjeya ca ca eya quea mimishi epoꞌyojji pojjeama minijje”. Jamajjeya
¡miquianaaya ma mimishijo aꞌa jjashahuaba majamajaquijji! ¡Jjapeequi oꞌoyacue onijje!
4 Eꞌe pojjaꞌa ca ca oya mimijaji majamajaje minijje, majoya oya quea yeno nee nee
cuaje ojaya mimishijo. Jamajjeya ¡jamatii miquianaya oja mimishijo aꞌa jjashahuaba
majamajaquijji! ¡Jjabeiqui oꞌoyacue onijje! —jamaya Jesosa cua.

Jesosaa o shajjaꞌajjajji cuana jjabahuejjaqui mee ca cua
5 O shajjaꞌajjajji cuaa Jesosa jama huohuime aca cua baꞌa: —¡Ecuanaya jjabahuejjaqui

mee neineicue mijo eꞌe jojo nei ejjashahuabaquijji, mi jayojja ebaꞌejji!
6 Jesosa jama cua baꞌa: —De, miquianajaya eya eba, eya miquea epeejji nei cuani.

Eyaya miquianaya jjabahuejjaqui meenaje yahuajo. Miquianaya pojjaꞌa ca mi ca oe
jjashajjaꞌajjaqui pishananaje. Miquianaya ejo eꞌe jojo nei jjashahuabaqui pishana
majje Eyacuiñajjiya miquianaya amee cajeꞌyo ojjaña eyaya aña jayojja jama, ma dejjaa
ajjima acani amee cajeꞌyo peaꞌai. Eꞌe, miquianaaya acui jama yajjemo baꞌa: ¡Acui,
nequisohuacue; ena huasijje poquicue! Majoya acui nequisohua majje ena huasijje
poquiꞌyome. Jamajjeya ¡miquianaya ejo eꞌe jojo nei jjashahuabaquicue! —jamaya Jesosa
cua.

Oe echacojji emeshi meshija esohuijo cajjashajjaꞌajjaquiahua

7-8 Jesosaa pea esohui jama huohuime aca cua baꞌa: —Oe echacojji chacojeyo majje
cueꞌyonaje oja emeshi meseja equi yasijje. Jamatii hueahueanaje, oya ijjiaꞌijjia sa
cuanaje, jomishocaꞌyo sa cuanaje. Oya jomishocaꞌyo jjima cuanaje; ijjiaꞌijjia jjima peaꞌai
cuanaje. Ma emeshi meseya oya jama huohuime acanaje baꞌa: “¡Besaquicue, pea daqui
huoshocue, ecuea bobi cuacuacue! ¡Majoya ecuea bobi yecue! ¡Eya ijjiajeyoajo majoya
miquea yaꞌyojjiya cuacuaꞌyocue!” 9 ¿Aꞌa ma emeshi meseya oja echacojji huohui caje oya
quea bame cuanaje? Chojja,ma echacojjiya jamatii shajjaꞌajja cani emeshimeseja esohui.
10 Jamaya miquianaya Eyacuiñajjija esohui shajjaꞌajja majje ¡aꞌa miquianaya quea bame
cuani poso jjabaquijji! ¡Aꞌa jamaya jjashahuabaquijji nequiana! ¡Jamatii miquianaya
jjashajjaꞌajjaquicue oja esohuijo, ma echacojjiya jamatii shajjaꞌajja canequinaje, emeshi
meseja esohui jayojja jama acanaje! —jamaya Jesosa cua.

Jesosaa jjajeaqui mee caꞌya cua ome miji peaꞌai dejja batata epoꞌyo
11 Majoya Jesosaa Jenosanena huasijje poquijeya Janinea meshi yejje ca cua. Sama-

nia meshi sahuajje jjayejjequia cua. 12 Majoya aje oe cuiñajji yasijje Jesosa dobiqui
jjimahuajo, dejja batata epoꞌyo ome miji peaꞌai mimi sa cua Jesosa nijje. Jamatii
nequinaje quea cuiñajji huesha pishana onaja jeajea batata epoꞌyojojo. Jamajjeya oya
cuana nequia cua quea huesha. 13 Onaaya Jesosa jama taaame aca cua baꞌa: —Jesosa,
miya ecuanaja Emeshi Mese, ¡ecuanaya che batata epoꞌyo jjajeaqui meeꞌyocue!

14 Jesosaa oya cuana bajea majje jama huohuime aca cua baꞌa: —Eyaya miquiana
jjajeaqui meejeꞌyo, ¡poquicue Eyacuiñajjija equi yasijje! Jama huohuime acue esohui
huohuijji baꞌa: “De, bacue, yahuajo pishana ecuana batata epoꞌyo cua, jjeya ca ecuana
quea yami bame nee neeꞌyo”.

Majoya aje Jesosaa oya cuana jjajeaqui mee caꞌya cua. Majoya aje oya cuana poquije
jjayamibamequiꞌya cua, quea bihui nee nee cua. 15 Oe dejja ca ca jjashahuabaquia cua
Jesosa bihuiajji ojaya eyami ejjajeaqui meeꞌyojojo. Majoya aje quea bihui poꞌyo majje
jjanojjaquia cua; Jesosa que cue oꞌoya cua. Jjanobajjima nei Eyacuiñajji bihuia ca cua.
16 Ecuiꞌoshajjajo nequia cua Jesosa cojja nei; oya jama cua baꞌa: —Eꞌde, Jesosa, miyaya
eya jjajeaqui meeꞌyonaje, eya quea yami bame po meeꞌyonaje. Miya quea sohui poja nee
nee —jamaya ma batata epoꞌyo cua. Oya Samania dejja cua, Samania meshijo baꞌe, Jodio
dejja pojjeama.

17 Majoya aje Jesosaa ona nijje nequi jama huohuime aca cua baꞌa: —¿Aꞌa cuae ome
miji peaꞌai jjajeaqui meeꞌyonaje? ¿Aecue beca cuana soꞌo? Oe nei ca ca oe cueꞌyonaje e
bihuiaa, Eyacuiñajji bihuiaa peaꞌai. 18 Ma dejja Jodio dejja pojjeama, Samania meshijo
baꞌe; beshahua nei Eyacuiñajji ojaya ba jjima. Jodio dejja cuana Eyacuiñajjija epeejji
nisho. Oya cuana quea yami bame nee poꞌyo sa cuanaje Eyacuiñajji bihuiajji pojjeama.

19 Majoya Jesosaa ma dejja jama aca cua baꞌa: —¡Nequisohuacue; poquicue! Miyaya
eya quea yami bame epoꞌyojji huohuiꞌajjanaje. Miya ejo eꞌe jojo nei jjashahuabaquinaje
ecuea ejjajeaqui meeꞌyojji. Jamajjeya eyaya miya jjajeaqui meeꞌyonaje. Eꞌe jojo nei miya
jjapeequinaje Eyacuiñajji nijje.

Achajja Jesosa Emeshi Mese nei epojji cueje
(Mateo 24.23-28, 36-41)

20Paniseo dejja cuaa Jesosa jama huohuiꞌajjame aca cua baꞌa: —¿Ache shono Eyacuiña-
jjija huoojeaꞌyo ecuea Emeshi Mese nei epojji cueje? ¿Aꞌa ohuaya ojjaña emeshi mese
cuana jeajea cajeꞌyo?

Jesosa jama cua baꞌa: —Chojja, ma jayojja pojjeama, de. Ojaya emeshi mese cuana
ejeabichajeajji pojjeama. 21 Pea cuana pojjaꞌa jama mimime cuaje baꞌa: “Eyacuiñajjija
huoojeaꞌyo cueyanaje pea meshi yasijje”. Siajje ca cuani, Eyacuiñajjija huoojeaꞌyo yani
jjeyahua nei, jaahuana cani ojaya epeejji cuana ojjaña Eyacuiñajji nijje jjapeequiajo. Oya
Emeshi Mese cuani, de.

22-25Majoya Jesosa o shajjaꞌajjajji cuana nijje jama mimime cua baꞌa: —Ecuea epeejji

nei, jjeya Jodio dejja cuaa eya quecua sa acani. Majoya aje eyahuasijje eya poquijeꞌyo.
Jiquio tii eya miquiana nijje nequi ajja. Miquianaaya ca ca eya nequi mee sa ajeꞌyo
minijje. Cho, nequi ajja. Beca cuaa miquianaya jama acaje baꞌa: “Cueꞌyonaje aje Jesosa
jiquiacua”. Pea ca jama cuaje baꞌa: “Jesosa yani jomajo”. ¡Aꞌa eya saꞌajjajji onaa siajje
acajje! Eya jocuama poqui jjima. E cue oꞌoyajo pojjejje jayojja cuaje, jeajaꞌajeaje ojjaña
meshi cuana. Majoya aje ojjaña meshijo baꞌe cuaa eya ba neinei cajeꞌyo. Eya meshi
yasijje cueje oꞌoya ojjañaja Doe Mese epojji. 26-27 Yahuajo Noe baꞌya cua. Oya dobiqui
jjimahuajo bishe ai yasijje, pea dejja quea mimishi nee nee cua, jjashajjaꞌajjaqui sa po
ajja Eyacuiñajjija esohuijo. Jamatii oya cuana ijjiaꞌijjia ania cua; ishiꞌishi nequia cua;
jjahuanaqui nequia cua. Majoya aje Noe dobiquia cua bishe ai yasijje. Ma dejja cuana
ca ca jamatii jjashahuabaqui sa po ajja Eyacuiñajjijo. Oya cuana jama jjashahuabaquime
pojeaꞌajja aña cua baꞌa: “Eyacuiñajjiya eseya huiꞌi meeꞌyo jjima acaje”. Cho, majoya aje
Eyacuiñajjiya ena quea quemo huoojea caꞌya cua; huiꞌi mee caꞌya cua ojjaña dejja cuana,
de. Ma jayojjaya e cueyajo, dejja cuana jama cuaje. Quea mimishi tii tii po nequije.

28 —Eꞌe de, jamaya yahuajo Noti baꞌya cua tii. Dejja cuana quea mimishi nee nee
cua. Jamatii ijjiaꞌijjia ania cua, ishiꞌishi nequia cua, jjeshejjeshe nequia cuanaya cua,
quiaquia nequia cuanaya cua, banabana nequia cuanaya cua, equi iya cuanaya po nequia
cua. Eꞌe de, Eyacuiñajjijo jjashahuabaqui sa po ajja nei nei cua. 29 Ma pojjajo Noti
Sonoma cuiñajjijo baꞌe cuayaquiajo Eyacuiñajjiya ena cuani jayojja cuaqui oque mee ca
cua Sonomajo. Ojjaña quiyo jeyojeyoꞌya cua; chamaꞌyo tii cuanaje.

30 —Jamaya ojjaña cuana Eyacuiñajjijo jjashahuabaqui jjima anijo, eya cueje oꞌoya.
31 Jamajjeya miquianaya pojjaꞌa quejo chacochacoqui e cue oꞌoyanijo, ¡aꞌa miquianajaya
equi yasijje poquijji aquiana jjequiꞌyohua! ¡Aꞌa jjashahuabaquijji miquianajaya aquiana
cuanajo! 32 ¡Aꞌa pajeaꞌyojji Notija ehuanase oja aquianajo jjashahuabaquia cua! Jamajjeya
oya sane pojji po mee caꞌya cua Eyacuiñajjiya ojaya aquianajo jjashahuabaquiqui
jojoya. Chamaꞌyo tii oya poꞌya cua. 33 Jamaya miquianajaya aquianajo jjashahuabaqui
majamaja anijo miquianaya Eyacuiñajjijo jjashahuabaqui jjima cuaje, de. Jamajjeya
miquianaya chamaꞌyo tii cuajeꞌyo. Eꞌe de, miquianaya ca ca jjashahuabaqui majamaja
ani Eyacuiñajjijo ojaya epeejji cuaje; baꞌe tiitiijeꞌyo onijje.

34 —E cue oꞌoyajo becanejjijji peaꞌai cahuijaa, oe dojosohuaqui cajeꞌyo, pea ca jeajea
canajeꞌyo. 35 Beca epona quecuapasha cuequi oe dojosohuaqui cajeꞌyo, pea jeajea
canajeꞌyo. 36 Beca dejja quejo chacochaco nequi oe dojosohuaqui cajeꞌyo, pea ca jeajea
canajeꞌyo Eyacuiñajjija esohuidojojjiya —jamaya Jesosa cua.

37 Jesosa o shajjaꞌajjajjiya jama huohuiꞌajjame aca cua baꞌa: —¿Achacua acuae maya
cuaje soꞌo, Jesosa?

Jesosa jama cua baꞌa: —Miquianaya eya baje joya ecua beꞌo eꞌihui yasijje oqueani jama
—jamaya Jesosa cua.

18
Jesosaja esohui ehuohuiꞌyo oe epona eꞌahuemanojo

1 Jesosaa o shajjaꞌajjajji cuana huohui ca cua emimi majamajajji Eyacuiñajji nijje.
Ohuaya jama huohuime aca cua baꞌa: 2 —Oe cuiñajjijo oe sohuinano aninaje. Oya
jjapeequi sa po ajja pea dejja nijje, Eyacuiñajji nijje peaꞌai. 3 Oya cuiñajjijo tiiya
oe eꞌahuemano aninaje. Ma eꞌahuemanoja aquiana peaa sii caꞌyonaje. Jamajjeya
oya poqui majamajanaje sohuinano huasijje. Jamajjeya ohuaya jama huohuiꞌajjame
acanaje baꞌa: “¡Che iña yohua sahuacue ma aquiana onaa sii caꞌyonajejo!” Poqui
majamajanaje sohuinano huasijje huohuiꞌajjaa. 4 Jamatii sohuinanohua sajaꞌa jjima
acanaje, de. Eꞌahuemano pajeapajeaꞌyo ajja nei nei cuanaje huohui epo tiitiinequijji
jjejojo. Sohuinano jama jjashahuabaquime cuanaje baꞌa: “Eꞌe de, ma eꞌahuemano
pajeapajeaꞌyo ajja nei nei, cue majamajani ca coma. Ojaya esohui shajjaꞌajja sa po ajja

nei nei ca iña. 5 Eyaya aje ca oya yohua sahuajeya ma ca oe oya cueꞌyo jjima tii epojji”.
6 Jamajojoya aje oe yohua sahua canaje —jamaya Jesosa cua.

—Sohuinano yohua sahua sa po ajja cuanaje. Jamatii ohua huohuiꞌajja majamaja cajje,
ohuaya epona yohua sahua canaje. 7 Eꞌe de, Eyacuiñajjiya sohuinano jayojja pojjeama.
Jamatii oya shajjaꞌajja sa cuani miquianajaya emimi. Majoya ohuaya miquianaya
yohua sahua bamebame caje. Miquianaya ojjaña pojjajo mimi tiitiianijo, ohuaya miya
shajjaꞌajja cajeꞌyo. 8Ohuaya miya yohua sahua cajeꞌyo. Eꞌe jojo nei ecuea esohui. Jamatii
e cue oꞌoyajo, ¿ae cuaje dejja cuana? ¿Aꞌa oya cuana mimi majamaja nequije Eyacuiñajji
nijje? Eꞌe pojjaꞌa. ¿Aꞌa jjapeequi tiitiinequije Eyacuiñajji nijje? Eꞌe pojjaꞌa, baꞌajja —
jamaya Jesosa cua.

Ehuohuiꞌyo beca dejjajo oe quea bame pea bameꞌama cuani
9 Jesosaa pea dejja cuana huohui ca cua ejjabahuejjaqui meejjijo. Ma dejja cuana

jjashahuaba taiquia cua jama baꞌa: —Ecuanaya ca quea bame nee cuani, beca cuana ca ca
bameꞌama baꞌyani.

Jamajjeyamadejja cuana Jesosaa jamahuohuime aca cua baꞌa: 10—Yaninaje beca dejja.
Oe dejja Moisesija etehueꞌyo huohuijji nisho cua, oya Paniseo dejja cuanaje. Pea dejja
emeshi meseja bejjo chichajji cuanaje. Oya cuana poquinaje Eyacuiñajjija equi yasijje
bihuiaa, mimiya Eyacuiñajji nijje. 11Paniseo dejja dobiqui majje nequiñaquinaje ojjañaja
ebajji. Oya jjabajeasohuaquimajje Eyacuiñajji nijjemimi nishonaje ojjañaja eshajjaꞌajjajji
jama baꞌa: “Eꞌe de, yani eya jiquiojo, eya quea bame nee nee cuani. Eya mimishiꞌama nei,
siipojji pojjeama, eya pea cojjojji pojjeama, beca cuana ca quea mimishi nee cuani. 12 Eꞌe
de, eya miquea esohui shajjaꞌajja majje quea bame cuani; miquea esohui jayojja baꞌyani.
Ecuea 10 bejjo yanijo, eyayami yasijje oe quiaña. Jamatii eyaya aña; quea bejjo huiso nee
nee eyaya quiañami yasijje, Eyacuiñajji. Eyama dejja bejjo chichajji jomajo nequi jayojja
pojjeama, eya ca mimishiꞌama nei, oya ca ca quea mimishi nee nee, de. Eꞌe de, mahuiso
Eyacuiñajji ecuea esohui” jama mimi nisho nequinaje onaja ebajji Paniseo dejja.

13—Majoya cama dejja bejjo chichajji cuani jjashahuabaqui majje miminaje Eyacuiña-
jji nijje. Oya quea yeno cuanaje ojaya mimishijo. Ohuaya Eyacuiñajji mimishi cuana
cuijea meeꞌyo sa acanaje. Jamajjeya jama mimime cuanaje baꞌa: “Eꞌe de Eyacuiñajji, eya
yani, eya quea mimishi nee nee cuanaje. Jjeya eya quea mimishi po maja sa poꞌyo ajja.
¡Jjapeequi sa cuaniminijje, jamajjeya cuijeaꞌyocue ecueamimishi cuana! Eꞌe de, mahuiso
ecuea esohui, Eyacuiñajji, acua” jamaya cuanaje ma dejja.

—Eyacuiñajji nijjemimijeyomajje Paniseo dejja, bejjo chichajji cuani peaꞌai poquinaje.
14 Paniseo dejjaja mimishi cuana cuijeaꞌyo jjima cuanaje quea bame nisho baꞌejajojo.
Eyacuiñajjiya bejjo chichajji cuanija mimishi cuijea caꞌyonaje, o quea mimishi po maja
sa po ajjajojo. Eꞌe de, miquianaya Paniseo dejja jayojja po chanaꞌ. ¡Miquianaya ca oe pea
dejja jayojjaya pocue! Majoya aje mi jjapee tiitiiquijeꞌyo Eyacuiñajji nijje —jamaya Jesosa
cua.

Esohui Jesosaa eshoꞌiquiana ohua quea jea nee nee aca cuajo
(Mateo 19.13-15; Macoso 10.13-16)

15 Dejja cuaa eshoꞌi cuana dojo ca cua Jesosa que. Jama huohuime aca cua baꞌa: —
Jesosa, ¡miyaya ecuanajaya ebacua cuana napacue emeya! ¡Miyaya Eyacuiñajji huo-
huicue ecuanaja bacua jaahuanajji! —jamaya cua ejeajji cuana, enaese cuana peaꞌai.

Jesosa shajjaꞌajjajji cuana quea quene cuanaje ma dejja cuana nijje. Jama cua baꞌa:
—¡Aꞌa ye majamajajji miquianaja bacua Jesosa que! —jamaya cua o shajjaꞌajjajji cuana.

16 Jesosaa ca ejeajji cuana enaese cuana peaꞌai jama huohuime aca cua baꞌa: —¡Yacua
oe miquianajaya bacua cuana yecue! Eyacuiñajjija quea jea nee nee ebacua cuana, ecuea
peaꞌai. Oya cuana quea bame cuani, ojaya epeejji nei cuani. Jamajjeya ¡ebacua cuana
aꞌa poqui meejji! ¡Ebacua cuana e que cacueꞌyahua, de! 17 ¡Miquianaya Eyacuiñajjijo
jjashahuaba cuajiquicue jiquio ecua eshoꞌiquiana cuani jama! Jamajje e que poquijeꞌyo
eya eyajo ojjaña huoojeaꞌyojji cuaje —jamaya Jesosa cua.

Oe dejja quea aquiana huiso Jesosa nijje mimia cua
(Mateo 19.16-30; Macoso 10.17-31)

18 Pea pojjajo oe dejja quea aquiana huiso poquia cua Jesosa huohuiꞌajjaa. Oya jama
cua baꞌa: —Jesosa, miya quea bame cuani, ¿achajja acuae po cajji Eyacuiñajji nijje ebaꞌe
tiitiiꞌyojji soꞌo?

19 Jesosa jama cua baꞌa: —¿Yajjajo acuae moya quea bame aña soꞌo? Oe neiya ca jja ca
oe Eyacuiñajji quea bame nee cuani. 20Miquea eba ojaya esohui. Jamajjeya miya baꞌe tii
tii sa cuani onijje, jama shajjaꞌajjame ojaya esohui acue baꞌa:
¡Aꞌa pea cojjojji pojji!
¡Aꞌa dejja quecuajji!
¡Aꞌa sii pojji; aꞌa siajje pojji!
¡Miquea chii, miquea enaese peaꞌai shajjaꞌajjacue!
—jamaya Jesosa cua.

21 Ma dejja quea aquiana huiso jama cua baꞌa: —Eꞌe de, jamaya eyaya anaje es-
hoꞌyahuaa, jama tii tii sohuaqui ca ca iña. Eya oe dejja quea bame nee, de.

22 Jesosaa ojaya esohui shajjaꞌajja majje jama huohuime aca cua baꞌa: —Aꞌyo sahua oe
pea yohuaꞌajja jjima soꞌo. ¡Ojjaña miquea aquiana cuana quia jeyojeyoꞌyocue! ¡Aquiana
quiajeyoꞌyo majje miquea aquiana sosejje jjeshenaje bejjo quiacue joya aemaꞌ cuana
huasijje! Majoya miya Eyacuiñajji nijje jjashahuaba neineiquije, ohuaya miya baꞌe tiitii
mee cajeꞌyo eyajo. Miyaya bejjo aemaꞌ cuana huasijje quiajeyoꞌyo majje majoya miquea
aquiana cuanajo jjashahuabaquiꞌyo ajja cuaje, Eyacuiñajjijo ca ca jjashahuabaquije.
Majoya eyahuasijje poquiꞌyo majje aquiana quea bame nee nee cuaje miquea epojji. Eꞌe,
¡jamaya acue majoya cue oꞌoyacue enijje jjapeequiya! —jamaya Jesosa cua.

23Ma esohui shajjaꞌajja majje dejja quea aquiana huiso quea yeno poꞌya cua. Oya quia
sa poꞌyo ajja cua quea bejjo huiso jjejojo, quea aquiana huiso nee nee jjejojo. Poquiꞌya
cua; aquiana quiaꞌyo jjima aca cua. Jjapeequi jjima Eyacuiñajji nijje, de. 24 Jesosa quea
yeno cua ma dejja quea aquiana huiso poquije ba majje; jama cua baꞌa: —Oe dejja quea
bejjo huiso anijo, quea camaja ejjapeequijji Eyacuiñajji nijje. Jamatii jjashahuabaquiani
ojaya aquianajo; Eyacuiñajjijo ca ca jjashahuabaqui ajja. 25Oya cameno, mona aiꞌai jama,
jjayejjequi jjima cuaje ahuoja quii huejjajje jayojja. Jamaya dejja quea aquiana huiso
beshahua nei poqui jjima eyahuasijje cuaje —jamaya Jesosa cua.

26 Pea cuaa ojaya esohui shajjaꞌajja majje Jesosa jama huohuiꞌajjame aca cua baꞌa:
—Ojjaña cuana quea bejjo huiso sa cuani, de. ¿Ae shai che poquijeꞌyo eyahuasijje
Eyacuiñajji nijje baꞌeꞌyohua?

27—Eꞌe de, oe dejjaa oya eyahuasijje epoqui meejji pojjeama. Eyacuiñajjiya ca mi ca oe
poqui mee cajeꞌyo eyahuasijje onijje ebaꞌe tiitiiꞌyojji —jamaya Jesosa cua.

28Majoya aje Peno jama cua baꞌa: —De, ecuana poqui sa cuani eyahuasijje, jeajeanaꞌy-
onaje ecuea aquiana jiquio meshijo minijje epoquiꞌyojji.

29-30 Jesosa jama cua baꞌa: —Eꞌe, ecuea eba. Miquianaaya ojjaña aquiana cuana
jeajeanaꞌyonaje epoquijji enijje. Jamajjeya miquianaya manoꞌyajo, Eyacuiñajjiya
miquianaya poqui mee cajeꞌyo eyahuasijje onijje ebaꞌe tiitiiꞌyojji. Eꞌe de, miquianaaya
equi jeajeanaꞌyonaje, jamajjeya Eyacuiñajjiya miquianaya sosequia caje quea huiso
nee nee. Quijje miquianaya manoꞌyajo Eyacuiñajjiya quea huiso nee nee eyajo quia
cajeꞌyo. Miquianaaya jeanananaje miquianajaya huanase, ebacua, miquianajaya oꞌi,
miquianajaya chii peaꞌai. Eyacuiñajjiya miquianaya huapa pojjeama jayojja quiame
acaje mi jaahuanajji. Eyajo peaꞌai miquianaya jama quiameya acaje quea huiso nee nee.
Jamaya acaje ohuaya joya ojaya aquiana jeanaꞌyojji cuani enijje chacochacohua—jamaya
Jesosa cua.

Jesosaa huohui ca oꞌoya cua o manoꞌyojjijo
(Mateo 20.17-19; Macoso 10.32-34)

31 Jesosaa oja 12 shajjaꞌajjajji nei cuana jjachichaqui mee caꞌya cua. Ohuaya jama
huohuime aca cua baꞌa: —Eꞌe de, jjeya eseya poquije Jenosanena huasijje. Miquianajaya

eba Eyacuiñajjija esohui yahuajo nei nei pea cuaa ejo tehue ca cua. Joya ecua onaja
tehue jaa jamaya eya acajeꞌyo cuaa. Eya mano mee cajeꞌyo ojjañaja Edoe Mese cuanijojo.
Jamajjeya eya Jenosanena huasijje poqui majje manojeꞌyo. 32Eya pea cuaa iñamajje dojo
caje Jodio pojjeama huasijje. Oya cuanaja ba jjima Eyacuiñajji, de. Oya cuana mimijajije
enijje; ejo soaje; cojja cuichojea caje cuaa mo. 33 Cuia caje mo emeya cuaa, de. Majoya
aje mo mano mee cajeꞌyo peaꞌai cuaa. Eya mano neineijeꞌyo. Majoya pea beca peejjima
cahuime po majje, eya ca iña shequije oꞌoya, de —jamaya Jesosa cua.

34O shajjaꞌajjajji cuana ca ca jjashahuabaqui jjima cua Jesosaja esohuijo. Oya cuana ba
jjima, yajjajo ohua o manoꞌyojji huohui cani poso jjabaquia cua.

Jesosaa cojjamaꞌ quea cojja jaꞌa po mee caꞌya cua
(Mateo 20.29-34; Macoso 10.46-52)

35 Jesosa Jenico cuiñajji chipi nei poquia cua. Oe dejja cojjamaꞌ chemo po aña cua ejiojji
cojja sahuajo. 36Cojjamaa shajjaꞌajja ca cua dejja quea huiso cueje, jamajjeya huohuiꞌajja
ca cua: —¿Aꞌya mi soꞌo?

37 Pea cuana jama cua baꞌa: —Jesosa iquio cueje, de.
38 Majoya aje jama taaame cua baꞌa: —Jesosa, miya Eyacuiñajjija huoojeaꞌyo cuani.

Miya ma etiiquiana emeshi mese, Dabi jayojja cuani. Eya ca iña oe che cojjamaꞌ, de. ¡Che
iña jjacojjajaꞌaqui meeꞌyocue!

39 Ehui dojojji pea cuana poquije jama cua baꞌa: —De, ¡quea shajjaquijjo pajjaja coma
aꞌa taaajji!

Oya ca ca taaa oꞌoya cua; jama cua baꞌa: —Jesosa, ¡che iña yohua sahuacue, miya
Eyacuiñajjija huoojeaꞌyo!

40 Jesosa poquije tii nequiñaquia cua. Majoya aje oya jama cua baꞌa: —¡Cojjamaꞌ e que
jjequicue!

Yechipi cajo Jesosaa cojjamaꞌ jamahuohuiꞌajjame aca cua baꞌa: 41—¿Apiojji eyamiyaya
taaaña, cojjamaꞌ?

—Jesosa, miya ecuea Emeshi Mese nei, mi que e jjacojjajaꞌaqui meeꞌyojji mi taaanaje
—jamaya cua cojjamaꞌ.

42—Eꞌe de, ¡jjeya miya quea cojja jaꞌa poꞌyocue! Eyaya miya jjabapojjaqui meeꞌyonaje
ejo eꞌe jojo nei jjashahuaba bamebamequinajejojo —jamaya Jesosa cua.

43Majoya aje quea cojja jaꞌa nee nee poꞌya cua. Oya Jesosa nijje poquia cua. Oya jama
cua baꞌa: —Eꞌe de, Eyacuiñajji quea bame nee nee, de. Jesosaa ecuea ecojja quea jaꞌa po
mee caꞌyonaje, de.

Pea cuaa ma ba majjeya Eyacuiñajji bihuia ca cua.
19

Jesosaa Saqueo ba ca cua
1 Jesosaa Jenico yejje canana cua; quea dejja huiso jjachichaquia cua Jesosa bajji. 2Oe

dejja Saqueo bajjani cua. Ojjañaja eba Saqueo quea bejjo huiso nee nee cua. Oya bejjo
chichajji cua emeshi meseja yajji. Oya ca jjadasiaquijji cua. 3 Ohuaya ca ca Jesosa ba sa
aca cua. Jamajjeya Saqueo poquia cua Jesosa baa pea cuana ejjachichaqui nequi yasijje.
Quea chiꞌaa jjejojoya ca ca oe ojaya beshahua nei Jesosa ba jjima cua. 4 Jamajjeya Saqueo
cuajicuaji poquia cua, ejiojji cojja sahuajo nequi acui yasijje sohuaquiñaquia cua. 5 Jesosa
jjayejjeꞌajjaquia cua acui aa biajje Saqueo anijje. Majoya aje ohuaya bajeasohua majje
jama aca cua baꞌa: —Saqueo, ¡oqueꞌyocue! Jjeyahua nei iña poquije miquea equi yasijje
aniya!

6Majoya aje oya nequioqueꞌya cua. Majoya aje nequioqueꞌyo majje poquia cua ojaya
equi yasijje Jesosa nijje. Oya quea bihui cua. 7Pea cuaa ca ca niñeba ca cua Jesosa poquije
ba majje; jamamimijajime cua baꞌa: —De, Jesosa Saqueo nijje poquinaje anicuaa, Saqueo
quea mimishi nee nee, de.

8 Majoya aje dobiquia cua Jesosa Saqueoja equi yasijje. Quijje pishana ijjiaꞌijjiajeyo

majje Saqueo nequisohuaꞌya cua. Ohuaya Jesosa jama huohuime aca cua baꞌa: —Eꞌe de,
jjeyahua eyaya aemaꞌ cuana huasijje bejjo quiaje esejja. Eya siipojji nei cuanaje, de. Jjeya
ca iña siipo sa poꞌyo ajja. Jamaya eyaya aje baꞌa: Eyaya oe bejjo siinaje, eyaya quiajeꞌyo
ebeca pee peaꞌai bejjo. Eyamimishi po sa poꞌyo ajja. Eꞌe jojo nei ecuea esohui jjeya. Siajje
pojjeama cuani —jamaya Saqueo cua.

9 Jesosaa oya jama huohuime aca cua baꞌa: —Eꞌe de, miya Jodio dejja nei, jamatii miya
Eyacuiñajji nijje jjapeequi jjima cuanaje. Jjeya ca ca miya eꞌe jojo nei jjapeequi sa cuani
Eyacuiñajji nijje. 10 Eꞌe, eya cueyanaje ojjaña jjapeequi meeya Eyacuiñajji nijje. Eyaya mi
jayojja pea cuana ba sa aña —jamaya Jesosa cua.

Esohui ehuohuiꞌyo bejjojo
(Mateo 25.14-30)

11 Jesosaja esohui shajjaꞌajja majje pea cuaa jama aca cua baꞌa: —Jesosa, Jenosanena
huasijje poquimajjemiya ojjañaja EmeshiMese cuaje, jjeya nei pojjaꞌa. Ecuana jamajjeya
mijo quea bihui nee nee cuajeꞌyo —jamaya poso aca cua dejja cuaa.

12 Jamajjeya Jesosaa oe esohui ejjashahuaba quimeejjijo jama huohuime aca cua baꞌa:
—Oe dejja emeshi mese epoꞌyojji pea meshi yasijje poquinaje. Majoya oya emeshi mese
epojji bajjani caꞌyajje huacuaya cueꞌyonaje o nequinaje meshi yasijje. 13Poqui jjimahuaa
ohuaya iyaa canaje ojaya ome miji peaꞌai echacojji cuana bejjo equiajji. Ojjaña oe
ebashosocojo bejjo quea huiso quia canaje. Jama huohuime acanaje baꞌa: “Eꞌe de, jiquio
bejjo eyaya miquianaya quiaña, aquiana jjeshejji. ¡Esose quea huisojo bejjo jjahuisoqui
meecue! Eya cueꞌyo majje quea huiso bejjo bañajeꞌyo. Eya majoya quea bihui cuaje”
jamaya cua ma emeshi mese poqui jjimahua.

14 —Majoya aje emeshi mese poquinaje pea meshi yasijje emeshi mese epojji ohua
bajjani caꞌyajje. Oja meshijo nequi dejja cuanaja botiꞌama cua. Jamajjeya dejja cuaa
oe dejja huohui pohua ma meshi yasijje huoojea ca cua. Jama huohuime aca cua baꞌa:
“Ecuanajaya ma dejja emeshi mese cuajo botiꞌama cuaje”.

15 —Oya ca ca bajjani caꞌyajje emeshi mese cuanaje. Jamajjeya ma dejja huacuaya
cue oꞌoya cua oja meshi yasijje. Cue oꞌoya majje iyaa mee ca cua ojaya echacojji cuana
ehuohuiꞌajjajji, ache huiso bejjo chicha canaje ebajji. 16 Ebionei oe echacojji poquinaje o
que. Jama cua baꞌa: “Emeshi mese, miquea bejjo quea huiso nee nee chichanaje. Miyaya
eya oe bashosoco bejjo quianaje, jjeya ca ca yani ome miji peaꞌai bashosocome bejjo.
Eyaya chaco neineinaje, de”. 17 Emeshi meseya jama acanaje baꞌa: “Eꞌe de, miya oe
echacojji quea bame nee cuanaje. Jjeyahua nei miya emeshi mese jayojja aje, ¡ome miji
peaꞌai cuiñajji jaahuanacue, miyaya quea bame cuanajeya jjejojo!”

18—Pea echacojji poquinaje emeshi mese que. Jama huohuime acanaje baꞌa: “Emeshi
mese, miyaya bejjo oe bashosoco quianaje. Jjeya ca ca eyaya iyehuiso chichanaje me
oejje bashosocome bejjo. Eꞌe de, eyaya chaco neineinaje peaꞌai”. 19 Jamajjeya emeshi
mese jama cuanaje baꞌa: “Eꞌe de, miya quea bame cuanaje. Miya emeshi mese jayojja aje,
¡me oejje cuiñajji jaahuanacue!”

20 —Pea echacojji poquinaje o que. Oya jama cuanaje baꞌa: “Emeshi mese, maꞌaje
miquea oe bashosoco bejjo. Quia jjimajje bejjo cuanaje. Eja sisijo bebo majje jaahuana
neineinaje. 21 Eꞌe de, miya etecueaje poso ca ca mi quianaje. Ecuea miya eba dejja
quenequene cuajijji nei nei. Quea dejja taija jjejojo miquea aquiana quea huiso yani.
Jamajjeya eya quea mete cuanaje miquea bejjo quiajji. Jamajjeya jaahuananaje miquea
bejjo nei”. 22Majoya aje emeshimeseya oya tecuea canaje. Oya jama cuanaje baꞌa: “Siajje
miya, de. Miquea ejjashahuaba taiquijji jayojja jama eyaya miya aje. Miya shajjamaꞌ
cuanaje; jjahuisoqui mee jjimaya ecua bejjo anaje. 23 ¡Bacue, ecue bejjo oya huiso tii
miyaya jaahuananaje! ¿Apiojji miyaya bejjo ejjeshejji jaajji equi yasijje mi iyaquinaje,
ejjahuisoquijji? Miyaya chacochaco jjima cuanaje, de”.

24 —Emeshi mese oya cuana jomajo nequi jama huohuime acanaje baꞌa: “Eꞌe de,

¡jjequisejajeaꞌyocue ecue quia bejjo ma echacojji shajjamaꞌ cuanajeja! ¡Quiaꞌyocue ma
ebionei echacojji cuanaje yasijje, ma quea huiso bejjo chichajji cuanaje yasijje!” jamaya
emeshi meseya acanaje.

25—Oya cuana jama cuanaje baꞌa: “Emeshi mese, miquea ebionei echacojji ca ca quea
bejjo huiso cuani. Yani ojaya omemiji peaꞌai huisome, de”. 26Majoya aje emeshi meseya
jama acanaje baꞌa: “¡Shajjaꞌajjacue ecuea esohui eꞌe jojo nei! Oe dejja chacochaco ani
quea bame, shajjaꞌajja cani ecuea esohui, eyaya quiaje quea huiso nee nee. Oe dejja ca
ca chacochaco ajja, shajjamaꞌ cuani, eyaya quia jjima aje. Iñajeꞌyo ojjaña ojaya aquiana
o shajjamaꞌ jojoya. 27 Eꞌe de, pea dejja cuanaja eya botiꞌama. Oya cuana eya emeshi
mese epojji sa po ajja ca ca oya. ¡Ma dejja cuana yecue eque! E cojja nei nequia majje
¡quecuajeacue ojjañaja ebajji!” cuanaje ma emeshi mese, de —jamaya aca cua Jesosaa.

Oya huohui ca cuama esohui ojjañaja ebajji eseya cachacochacoꞌyahua Jesosaja yajjijo
quea bamenee, eseya cajjashajjaꞌajjaquiꞌyahua ojaya esohuijo peaꞌai. Eseyaya quea huiso
onijje cajjapeequi meeꞌyahua. Majoya Jesosa cue oꞌoya majje ojaya epeejji quea huiso
cuaje. Majoya oya jama cuaje baꞌa: “Miquianaya quea bame cuanaje; jjapeequi meenaje
quea huiso nee ecuea epeejji epojji. ¡Jamajjeya poquicue enijje eyahuasijje! Beca cuana
ca ca jeajeaje cuaqui yasijje shajjamajojo, de”.

Jesosa nequiñaquia cua Jenosanenajo
(Mateo 21.1-11; Macoso 11.1-11; Huani 12.12-19)

28 Majoya Jesosa mimijeyo majje poquia cua Jenosanena huasijje. 29 Poquijeya ba
cañaquia cua beca cuiñajji Mepaje, Betania peaꞌai. Ma cuiñajji cuana chipi neijo eyiyo
nequi yohua bajjani baꞌa: Onimo. Majoya Jesosaa becanejjijji peaꞌai o shajjaꞌajjajji cuana
huoojea ca cua. Jesosaa oya cuana jama huohuime aca cua baꞌa: 30—¡Poquicue jocuama
ma cuiñajjijo chipi nei! ¡Bañaqui majje bacue mapichi eshoꞌi ai ejeyonequia nequi! ¡Ba
majjeya oe pichocue! ¡Picho majje yecue! ¡Joya onaja eꞌanisohuaquijji ajjima nei nei
oe yecue! 31 Onaa: “¿Apiojji acuae ecuea mapichi pichojeaña soꞌo?” acajje, oe jama
huohuime acue baꞌa: “¡Mapichi jjequicue!” Jesosa cuanaje. Oya pa mapichi sa cuani,
de, acue.

32Majoya aje oya cuanapoquia cua; bacañaquia cuamapichi. Majoya aje bañaquimajje
pichojea ca cua ma ecua Jesosaa huohui ca cua jama pichojeameya aca cua. 33 Majoya
aje emapichi mese cuaa ba ca cua, mapichi picho cuequi. Majoya aje ba majje emapichi
meseya Jesosaja eshajjaꞌajjajji cuana jama huohuiꞌajjame aca cua baꞌa: —¿Apiojji acuaeya
ecua mapichi pichojeaña soꞌo?

34Oya cuana jama cua baꞌa: —Jesosaa sa canijojo ca ca ecuaaya pichojeaña.
35 Majoya aje dojo ca cua Jesosa que. Daqui iya ca cua mapichija edaasa biajje.

Majoya Jesosa anisohuaquia cuamapichija edaasa biajje; poquia cua Jenosanena huasijje.
36 Jesosa poquianijo jjachichaquia cua ojjaña dejja cuana ejiojji sahuajo. Onaaya daqui
ao jjequi jeapiihui ca cua ejiojjijo Jesosa jaꞌajjequijji. Emeshi mese jama jaꞌajjequimeya
acaninaje cuaa ohua ba cahuajje. 37 Eyiyo Onimojo ani jaaoque majje ojjaña Jesosaja
epeejji cuana quea bihui nee nee cua. Sohuicuayaña cua jama baꞌa: 38 —Eyacuiñajji,
miya quea bame nee nee. Miyaya Jesosa huoojeanaje ecuea Emeshi Mese epojji jjeya
nei. Ecuana quea bihui nee nee. Ojjaña meshijo baꞌe cuana, eyajo baꞌe cuana peaꞌai quea
bei cuani —jama sohuicuayameya cua cuana.

39Majoya Paniseo dejja cuaa quea dejja huiso pejjejo nequiya sohuicuayaqui shajjaꞌajja
majje quea quene nee nee cua. Jamajjeya oya cuaa Jesosa jama huohuiꞌajjame aca cua
baꞌa: —Jesosa, ¡miquea epeejji cuana huohuicue: “¡Aꞌa sohuicuayajji!” acue! —jamaya
cua Paniseo dejja cuana.

40 Majoya aje Jesosaa jama sajaꞌame aca cua baꞌa: —Chojja de, eyaya ecuea epeejji
cuana: “¡Aꞌa sohuicuayajji!” ajo, mei sohuicuayaje, de. Ojjañaa jja ca oe jjeya cabihuia
cahua Eyacuiñajji —jamaya Jesosa cua.



NOCA 19:41 165 NOCA 20:9
41Quijje pishana Jenosanena bañaqui majje Jesosa pa neineiya cua Jenosanenajo baꞌe

cuana ojaya esohuijo shajjamajojo. 42Oya jamamimimeya cua baꞌa: —Eya quea yeno nee
nee jiquio cuiñajjijo baꞌeca cuanajo, oya cuana quea mimishi nee nee jojoya. Oya cuana
mimishi cuana pajeaꞌyo sa po ajja nei nei, de. Jamajjeya aje jja oe quea nee nee cuajeꞌyo,
ecuea epeejji po sa po ajja cuanajejojo. 43 Sohuinano cuana cueje o quecuaꞌyohua.
Sohuinano cuana jjanequitoquijeꞌyo jiquio cuiñajjijo. Majoya oya cuana cuayaqui ajja
nei nei cuaje. 44 Majoya aje oya cuana quecua jeyojeyo cajeꞌyo, chamaꞌyo tii acajeꞌyo.
Equi cuana dahuajea jeyojeyo cajeꞌyo chamaꞌyo epoꞌyojji. Jamaya cuaje oya cuana ecuea
esohuijo shajjamaꞌ cuanajejojo, eya Eyacuiñajjija huoojeaꞌyo ojjaña jaahuanajji cajaa
acanajejojo —jamaya cua Jesosa Jenosanenajo baꞌe cuana nijje.

Eyacuiñajjija equi aquiana quiajji pojjeama coma ca equi Eyacuiñajji nijje emimijji
(Mateo 21.12-17; Macoso 11.15-19; Huani 2.13-22)

45 Majoya Jesosa dobiquia cua Eyacuiñajjija equi yasijje. Dobiqui majje Jesosaa beca
cuana aquiana quia cuequi ba ca cua. Ma ba majjeya quea quene nee nee cua. Majoya
aje Jesosaa ma aquiana quia cuequi jeacuayajea ca cua. 46 Ohuaya jama tecueame aca
cua baꞌa: —Eyacuiñajjija etehueꞌyo jama cuani baꞌa: “Eyacuiñajjija equi onijje emimijji”.
Aquiana quiajji pojjeama, ona siajje ajji pojjeama peaꞌai —jama tecuetecuemeya Jesosa
cua.

47 Ojjaña pojjajo Jesosaa esohui huohui ca nequia cua Eyacuiñajjija equijo. Jamatii
Eyacuiñajji nijje mimiani etii cuaa, Moisesija etehueꞌyo huohuijji cuaa, emeshi meseya
peaꞌaiya Jesosa saꞌajja ca cua equecuaꞌyojji. 48 Jamajjeya esohui huohuijji cuana jama
jjashahuabaquimeya cua baꞌa: —Quea camaja ca eꞌiñajji Jesosa equecuaꞌyojji, oya quea
epeejji huiso nee nee aña. Shajjaꞌajja neinei cani ojaya esohui cuaa, de.

20
¿Aya acuae Jesosa huoojea ca cua esohui huohuiya?
(Mateo 21.23-27; Macoso 11.27-33)

1 Oe pojjajo Jesosaa esohui huohui ca cua Eyacuiñajjija equijo. Jesosa que cueya
cua Eyacuiñajji nijje mimiani etii cuana, Moisesija etehueꞌyo huohuijji etii cuana Jodio
etiiquiana peaꞌai. 2 Oya cuaa Jesosa jama huohuiꞌajjame aca cua baꞌa: —¿Aya acuae mi
huoojea canaje esohui huohuiya soꞌo? —jamaya aca cuaa cua.

3 Jesosa jama cua baꞌa: —Eyaya peaꞌai miquianaya huohuiꞌajjaje. 4 ¿Aya acuae Huani
ma ona besameejji cuanaje huoojea canaje soꞌo? ¿Aꞌa Eyacuiñajjiya pojjaꞌa? ¿Aꞌa dejja
cuaa pojjaꞌa? ¡Huohuiꞌajja socue mo! Majoya eyaya miquianaya huohuije ajea huoojea
acuae eya.

5 Oya cuana mimipanajajia cua. Majoya aje jama aca cua baꞌa: —¿Yajja sajaꞌame seya
aje soꞌo? Eseya quea mete ojjaña dejja cuanajo, de. Eseya sajaꞌajje jama cuaje baꞌa:
“Eyacuiñajjiya Huani huoojea canaje”. Majoya pojjaꞌa Jesosaa jama sajaꞌame acaje baꞌa:
“¿Yajjajo miquiaaya cajaa Huanija esohui anaje soꞌo?” 6 Eseya jama ajje baꞌa: “Dejja
cuaa Huani huoojea canaje”. Ojjaña dejja cuaa se jaja caꞌyo chanaꞌ meiya, ojjaña dejja
jjashahuabaquiani Eyacuiñajjiya Huani huoojea canajejojo.

7 Jamajjeya jjashahuabaquimajje Jodio cuaa Jesosa jama sajaꞌame aca cua baꞌa: —Cuaꞌa
de. Ecuanajaya ba jjima nei. ¿Aya shai Huani huoojea canaje? —anisho ca cua quea
meteya jjejojo.

8 Majoya Jesosa jama cua baꞌa: —Eꞌe de, jamajjeya ecuea miquianaya ehuohuijji
pojjeama e huoojeajji epo —jamaya Jesosaa Jodio dejja cuana aca cua.

Pea esohui ehuohuiꞌyo ejjashahuabaquijji jjonojjajja quejo
(Mateo 21.33-44; Macoso 12.1-11)

9 Jesosaa dejja cuana jama huohuime aca cua baꞌa: —¡Jiquio ejjashahuabaquiꞌyojji
shajjaꞌajjacue! Oe eque meseya jjonojjajja bana canaje. Ojaya que quea quemo nee nee
cuanaje; oopana jjono bana canaje. Ma jjono yohua bajjani cuanaje baꞌa: uva. Ma jjono
cuana banamajje ohuaya echacojji cuana cuiñamee canaje. Ohuaya ejjajja cuiñajji cuana

jama huohuime aca cua baꞌa: “Jjonojjajja jahuajeyajo miquianajaya yajji esejja acue. Pea
esejja ca ca ecuea cuaje”. Majoya ojaya que cuiña mee majje quea huesha poquinaje
quijje nei nei cueꞌyohua. 10 Quijje jjonojjajja jahuajo ohuaya ma pea meshijo baꞌe ojaya
pea echacojji huoojea canaje jjonojjajja cuiñajji cuana huasijje. Ma echacojji jjonojjajja
cuiñajji cuana huasijje poqui majje jama huohuiꞌajjame acañaquinaje baꞌa: “Eya eque
meseya miquiana que huoojea canaje jjonojjajja esejja jjehuaꞌyohua. ¿Ache acuae pa
equemeseja iya tepemee?” Majoya ejjajja cuiñajji cuana quea dejja ta jjejojo quea quene
cuanaje equemeseja huoojeajji nijje. Jama cuanaje baꞌa: “Cho, quia sa po ajja iña. Chamaꞌ
ca jjaja ca oja, ecuea ca jjaja ca oe”. Majoya ejjajja cuiñajji cuaa echacojji cuiajea canaje.
Cuiajea majje huoojeajea caꞌyonaje eque mese yasijje; jamatii poquiꞌyonaje. 11 Majoya
eque meseya pea echacojji huoojea ca oꞌoyanaje huacuayaya. Huohuiꞌajja cañaqui
oꞌoyanaje jama baꞌa: “¿Ache acuae equemeseja jjonojjajja soꞌo?” Majoya quia sa po ajjaa
jjejojo cuiajea ca oꞌoyanaje. Poqui oꞌoyanaje jamatiiya, de. 12 Eque meseya pea echacojji
huoojea ca oꞌoyanaje huacuayaya. Eꞌe de, ma pea poqui majje jama huohuiꞌajjame
acañaqui oꞌoyanaje baꞌa: “¿Ache acuae pajjaja eque meseja jjonojjajja soꞌo? Eyaya
cadojoꞌyahua o que”. Majoya jjonojjajja cuiñajji cuana quenequene neineinaje onijje.
Quecuajeaꞌajja canaje jjonojjajja cuiñajji cuaa. Poquiꞌyonaje echacojji jamatii eque mese
yasijje.

13 —Majoya eque mese jjashahuabaquiꞌyonaje oja quejo. Oya jama cuanaje baꞌa:
“¿Yajja acuae eyaya ajeꞌyo soꞌo? Ecue bacua ejja pojjaꞌa cahuoojeahua. Eꞌe, oya poqui
majje ma jjonojjajja cuiñajji cuaa oya ba caje. O ba majje pojjaꞌa jjashajjaꞌajjaquije.
Baꞌajja”. Majoya aje oja bacua ejja huoojea canaje jjonojjajja cuiñajji cuana huasijje.
Jjonojjajja jjequiꞌyohua nisho huoojeaꞌajja canaje. 14 Majoya aje onaaya ebacua ba
canaje. Jama cuanaje baꞌa: “Bacue, eque meseja ebacua ejja cueyanaje, de. Cuaꞌa
ejjaquecuajeaqui oe eque mesenaꞌyojji” jama jjashahuaba taiquimeya cuanaje cuana.
15 Jamajjeya jjonojjajja cuiñajji cuaa eque meseja bacua ejja quecua caꞌyonaje. Majoya
aje quea huesha nee nee jeajea canaje —jamaya Jesosa cua—. ¿Yajja acuae eque meseya
acajeꞌyo jjonojjajja cuiñajji cuana? 16 Eque mese poquije jjonojjajja cuiñajji cuana
quecuajeaa oja bacua ejja quecuaꞌyo epo jojoya. Majoya aje pea dejja que cuiña meequi
cajeꞌyo —jamaya Jesosa cua.

Dejja cuana jama cua baꞌa: —De, jjonojjajja cuiñajji cuana quea mimishi nee nee, de.
Chamaꞌ ca jjaja ca dejja cuajjama mimishi.

17 Jesosaa cojja ba oneone ca cuamadejja cuana. Majoya aje oya jama cuabaꞌa: —Eꞌe de,
yani jjaja, de. ¿Aꞌa jjaja miquianajaya ba jjima Eyacuiñajjija etehueꞌyo pojjaꞌa? Ba jjima
pojjaꞌa jjajajje, jamajjeya aje mi eyaya jama huohuime aje baꞌa: Jamatii dejja cuaa oe equi
iyajji, equi yamajjana quea caꞌa nee nee saꞌajja cani. Beca cuaa jeajea cani acui caꞌa quea
bame pojjeama posojojo. Pea dejjaja eba nei nei acui yamajjana equi iyajji. Jama cuaje
ma acui caꞌajo baꞌa: “Jiquio aje jja oe acui quea caꞌa nee nee baꞌa, de. Jamajjeya aje jja
oe eyaya dojojeꞌyo quea bame nee nee jojoya”. Jamaya Eyacuiñajjiya eya babaca canaje
EmeshiMese nei quea bame nee nee epojji acui quea bame jayojja. 18Eꞌe de, miquianaaya
ca ca eya cajaa aje, ma acui cajaa onaa acanaje jayojja. Ojjaña joya eya EmeshiMese epojji
cajaa acajo Eyacuiñajjiya jeajea cajeꞌyo cuaqui yasijje —jamaya Jesosa cua.

19 Jesosaja esohui shajjaꞌajja majje Eyacuiñajji nijje mimiani etii cuana, Moisesija
etehueꞌyo huohuijji cuana peaꞌai quea quene nee nee cua. Oya cuana jjajaꞌaqui majje
jama mimimimime ojee cua baꞌa: —¡De! Aꞌa jja ca eseya jama acani, de. Oya mimiani
eseya jjonojjajja cuiñajji cuana jayojja, de. Pea cuaa Jesosa cajaa acanaje jayojja eseyaya
cajaa aje peaꞌai pa —jamaya ma Jodio dejja cuana cua.

Jamajjeya Jodio dejja cuaa Jesosa iña sa aca cua ejeanobiajji nisho. Ojaya epeejji cuana
quea huisojojo, Jesosa mi iña ca cuaa cua. Jama cua baꞌa: —De, eseya o iñajo dejja cuana
quea quene nee nee cuaje ese nijje —jamaya cua Jodio dejja cuana; Jesosa iña jjima cua.

Esohui ehuohuiꞌyo emeshi mese yasijje bejjo quiajjijo
(Mateo 22.15-22; Macoso 12.13-17)

20 Majoya Eyacuiñajjija esohui huohuijji cuaa pea dejja cuana Jesosa iñajji nisho
bejjo quia ca cua. Ma dejja cuana poquia cua Jesosa baa; dejja quea bame nisho
cua. Huohuiꞌajja ca cua Jesosa ojaya yajja sajaꞌame yaꞌyojji nisho. Jamajjeya Moisesija
etehueꞌyo jayojja jama mi sajaꞌa cajo dojo ca quiaye sohuinano huasijje jeanobiaa. 21Ma
dejja quea bame nisho cuaa Jesosa jama huohuiꞌajjame aca cua baꞌa: —Jesosa, ecuanaja
eba miyaya eꞌe jojo nei huohuiaña Eyacuiñajjija esohui nei. Miyaya baña dejja cuana oya
jayojjaya cuani. 22 ¡Jamajjeya mo oe che huohuicue! ¿Aꞌa jamajjeya Eyacuiñajjija epeejji
cuaa bejjo quia cajji emeshi meseja yajji? Quia ca ajja pojjaꞌa.

23 Jesosaja eba cuanaje Jodio cuanaja ejjashahuabaquijji. Jamajjeya ohuaya jama
huohuiꞌajjame aca cua baꞌa: —¿Apiojji acuae nequiaa iña dasia sa aña soꞌo? Miquianaya
ca ca ecuea epeejji nisho cuani, de. 24 ¡Jjequicue bejjo esodojjo ebajji, emeshi meseja
epanaꞌyojji!

Majoya oya cuaa oe bejjo jjequi ca cua. Jjequi cajo, Jesosaa jama huohuiꞌajjame aca cua
baꞌa: —¿Bejjojo ae ecajjaꞌyo ani? ¿Ae bajjani tehuemeꞌya bejjo? —jamaya Jesosa cua.

—Emeshi mese oja cajjaꞌyo, Sesa bajjani.
25Majoya aje Jesosa jama cua baꞌa: —Jamajjeya ¡Sesaja bejjo quiaquicue ohua sa cajo!

¡Eyacuiñajji aꞌa pajeaꞌyojji; oya bihuiacue; shajjaꞌajjacue peaꞌai!
26 Ma epeejji nisho cuana quea mete nee nee cua Jesosaja ojaya ejjashahuabaquijji

ebajojo. Jamajjeya jama cuana cua baꞌa: —Quea jjashahuabaqui jaꞌa nee oya, Jesosa.
Jjadasia meequi ajja, de —jamaya cua ma epeejji nisho cuana. Jamajjeya mimi oꞌoya sa
po ajja Jesosa nijje. Jamajjeya Jesosa iña jjima cuanaja cua.

Manoꞌyo majje eshequi oꞌoyajji
(Mateo 22.23-33; Macoso 12.18-27)

27 Ma pojjajo tii Sanoseo dejja cuana poquia cua Jesosa huohuiꞌajjaa. Sanoseo dejja
cuana jamatii jjashahuabaquia cua pea cuana manoꞌyo majje eshequi oꞌoyajji pojjeama.

Jesosaja ca ca jama sohui huohuime ajjima cua. Jamajjeya Sanoseo dejja cuaa oya
edasiajji nisho aca cua. Majoya aje jama huohuiꞌajjame aca cuaa cua baꞌa: 28 —Esohui
huohuijji, Moisesiya jama tehueme aca cua yahuajo nei nei baꞌa:
“Oe dejja jjahuanaquinaje. Majoya aje manoꞌya cua bacuamahua. Ojaya ehuanase

quijjojea ca cua. Ahuemaꞌ aniꞌya cua jjamejoqui jjimahua quijjojea. Majoya aje
ahuemanoꞌyajo oja chahuaa cahuana caꞌyahua, oja doeja bacua jea jayojja nei
epojji”.

29 Jamajjeya jama cuaje pojjaꞌa baꞌa: Oe dejja quea doe huiso cua, me oejje pea
becanejjijji peaꞌai nequia cua. Ma dejjaa epona huana ca cua. Majoya manoꞌya cua;
bacuamahua quijjojea ca cua. 30 Ma dejjaja quijjojea ani echahua meseya huana ca
oꞌoyanaje. Bacua jea jjimahua quijjojea ca oꞌoyanaje. 31 Majoya pea echahua meseya
huana ca oꞌoyanaje. Majoya pea echahua meseya huanaꞌajja ca poquiapoquia cua.
32Majoya aje oya eponamanoꞌyonaje yahueja quijjojea ani tiiya. Jjamejoqui ajja cuanaje,
bacuamaꞌ nei nei tii pona cuanaje, de. 33 Jamajjeya miquea esohui jama cuani eyajo
shequi oꞌoyamajje ¿ajea ehuanase jiquio cuaje eyajo; ache oja doeja? O huanacoojji epoja
pojjaꞌa, pea echahua meseja pojjaꞌa; oja chahua cuana ahuiaꞌajjaꞌyo epo —jamaya cua
Sanoseo dejja cuana.

34 Jesosaa jama aca cua baꞌa: —De, miquianajaya ba jjima. Jiquio meshijo dejja cuana
jjahuanaquiani; epona cuana jjahuiaquiani. 35 Jamajjeya jiquio meshijo Eyacuiñajjija
epeejji manoꞌyo majje eyahuasijje poquijeꞌyo. Ejjahuanaquiꞌyojji pojjeama cuajeꞌyo
eyajo; epona cuana peaꞌai ejjahuiaquiꞌyojji pojjeama cuajeꞌyo eyajo. Jjamejoqui ajja
peaꞌai cuajeꞌyo eyajo. 36Manoꞌyo ajja cuaje jomajo; esohuidojojji jayojja jama cuajeꞌyo.
Eyajo ojjaña Eyacuiñajjija ebacua cuajeꞌyo, eshequiꞌyo jjejojo. 37 ¿Aꞌa miquea ba jjima
dejja cuana ojjaña manoꞌyo majje shequije oꞌoya? Jamajjeya Eyacuiñajjiya yahuajo nei

esohui tehue mee ca cua miquiana jjabahuejjaquijji. Moisesiya tehue ca cua yahuajo nei
nei ma acui jijiqui ba majje. Eyacuiñajji mimia cua onijje jama baꞌa:
“Eyaya miquea etiiquiana cuana jaahuanaña, Amajama, Isaaca, Jacobo peaꞌai ecuea

epeejjijojo. Oya cuana enijje enequi tii tii”.
38 Eyacuiñajji emanoꞌyo cuana meshijo eꞌohuajeajaa jaahuanajji pojjeama cuani. Eshe

nequi cuana, emanoꞌyo shequiꞌyo cuana peaꞌai eyajo ohuaya jaahuana cani ojaya
epeejjijojo —jamaya aca cua Jesosaa.

39 Pea Moisesija etehueꞌyo huohuijji cuaa jama huohuime aca cua baꞌa: —Eꞌe de, quea
jaꞌa nee nee miquea esohui, Jesosa. Quea bame nee nee, de.

40 Majoya huohuiꞌajja becaꞌyo jjima tii aca cuaa cua quea meteya jjejojo, jjadasia
meequi ajjajojo.

¿Aya Jesosa huoojea ca cua dejja jaahuanajji pojji?
(Mateo 22.41-46; Macoso 12.35-37)

41 Jesosaa oya cuana jama aca cua baꞌa: —Miquianaya jama jjashahuaba taiquime
cuani baꞌa: “Jesosa Dabija osecua poso nequiaa aña. Jamajjeya oya Eyacuiñajjija Bacua
pojjeama poso nequiaa aña” jamaya jjashahuaba taiquimeya nequiana cuani. Dabi
emeshi mese yahuajo nei nei baꞌya cua. Eya ojaya eba nei nei, de. Ojaya eya eba dejjaja
bacua ejja pojjeama, Eyacuiñajjija Bacua Ejja. 42 Jamajjeya ohuaya esohuicuayajji tehue
ca cua Salmojo; jama cua baꞌa:
“Eyacuiñajjiya ecuea Emeshi Mese Quito jama huohuime acanaje baꞌa: —¡Enijje anioque-

cue ebañei mijijje ojjañaja Emeshi Mese epojji!
43 Eyaya mi quecuaꞌyojji epo jeabichajea jeyojeyojeꞌyo. Majoya aje miyaya oya cuana

jeajeajeꞌyo cuaqui yasijje cajaajojo —jamaya aca cua Eyacuiñajjiya”.
Jamaya Dabiya ejo tehue ca cua yahuajo nei nei. 44 Jamajjeya Dabiya Quito oja Emeshi
Mesejojo bajjani ca cua. Jamajjeya Quito Dabija osecua cua, ojaya Emeshi Mese nei. Eya
jja iña iquio Quito, de, dejjaja bacua pojjeama; Eyacuiñajjija Bacua Ejja, jamajjeya eya
ojjañaja Emeshi Mese nei —jamaya Jesosa cua.

Jesosaa Moisesija etehueꞌyo huohuijji cuana tecueajea ca cua
(Mateo 23.1-36; Macoso 12.38-40; Noca 11.37-54)

45-46 Ojjañaa Jesosaja esohui shajjaꞌajja canijo, Jesosaa o shajjaꞌajjajji cuana jama aca
cua baꞌa: —Coya mi oe Moisesija etehueꞌyo huohuijji jayojja po chanaꞌ. Oya cuana
poꞌayequiequi daqui aojji ojjañaja quea bame ebajji nishoya. Oya cuana quea bihui cuani
shajjaꞌajja majje ojjañaja esohui jama cuani baꞌa: “Ma esohui huohuijji quea bame cuani,
oja daqui quea bame, oja esohui quea jaꞌa nee” jamaya shajjaꞌajja saya cuani ma esohui
huohuijji cuana. ¡Eꞌe jojo nei pojjeama! Jodioja equi ejjachichajji yasijje dobiqui majje
ebionei anioque sa cuani Eyacuiñajjija esohui huohuijji pejjejo. Eꞌijjiaꞌijjiajjijo peaꞌai
anioque sa cuani equi mese pejjejo. Beca cuaa quea bame poso acani. 47 Eꞌahuemanoja
aquiana sii cani o chaco sahuajji nisho po majje. Majoya oya cuana mimi nisho ani
Eyacuiñajji nijje. Oya quea mimishi nee nee. Eyacuiñajjiya oya cuana jeajea cajeꞌyo
cuaqui yasijje, onijje mimi nishojjijojo —jamaya cuana Jesosaa aca cua.

21
Eꞌahuemano aemaa bejjo quia ca cua Eyacuiñajjija equijo
(Macoso 12.41-44)

1 Eyacuiñajjija equijo, Jesosaa dejja cuana quea aquiana huiso nequi ba ca cua. Ma
dejja cuaa bejjo iya ca cua ejjeshejji iyajji yasijje. 2Majoya eꞌahuemano aemaꞌ nei neiya
bejjo iya ca cua. Becanejjijji peaꞌai bejjo ojaya cua, oe pojji nei nei cua, de. Chamaꞌyo
cua ojaya bejjo ohua iya cajje bejjo iyajji yasijje. 3 Majoya Jesosa jama cua baꞌa: —Eꞌe,
jiquio eꞌahuemano quea bame cuanaje. Ohuaya ojjaña tii bejjo iya caꞌyonaje. Jamajjeya
Eyacuiñajji quea bihui cuanaje onijje. 4 Quea aquiana huiso nee nee cuaa ca ca oja
quiabishi iya canaje. Quea bame pojjeama ca ca oya cuana. Ma eꞌahuemanohua iya

canaje ojaya bejjo bobi jjeshejji nisho, de. Chamaꞌyo ojaya bejjo poꞌyonaje. Jamajjeya
quea aquiana huiso nee nee cuana quea bame pojjeama cuanaje —jamaya Jesosa cua.

Pea cuaa Eyacuiñajjija equi cajjajeajea mee cajeꞌyo
(Mateo 24.1-2; Macoso 13.1-2)

5 Beca cuana mimia cua Eyacuiñajjija equijo jama baꞌa: —¡De, bacue mei quea
bame, aquiana quea bame ani Eyacuiñajjija equijo! Aquiana quea bame sosemaꞌ quia
Eyacuiñajjija equi quea bame epojji.

Majoya aje Jesosaa jama aca cua baꞌa: 6 —Eꞌe de, quijje pishana jiquio equi, aquiana
peaꞌai chamaꞌyo tii acajeꞌyo, de. Mamei bame cuana pea biajje eꞌiya sohuaꞌyojji pojjeama.
Pea cuaa ma equi cajjajeajea cajeꞌyo —jamaya cua Jesosa Eyacuiñajjija equijo.

Dejja cuana quea mase nee cuaje quijje
(Mateo 24.3-28; Macoso 13.3-23)

7Majoya o shajjaꞌajjajji cuaa jama huohuiꞌajjame aca cua baꞌa: —Jesosa ecuea esohui
huohuijji, ¿ache shono acuae shai pea cuaa Eyacuiñajjija equi mei cuana cajjajeajea mee
cajeꞌyo? ¿Yajja acuae acaje soꞌo?

8 Jesosa jama cua baꞌa: —Ma Eyacuiñajjija equi quea bame cajjajeajeaꞌyo jjimahuajo,
jamaya cuaje baꞌa: Queahuiso neenee cueje e bajjani nishopomajje. Jamamimi nishome
cuaje baꞌa: “Eya Jesosa Quito bajjani, de”. Pea jama cuaje baꞌa: “Eya jjeyahua nei cue
oꞌoyanaje, eya Quito, Eyacuiñajjija huoojeaꞌyo”. ¡Aꞌa ojaya esohui shajjaꞌajjajji! Siajje ca
cuaje. 9 Miquiaaya shajjaꞌajjaje pea meshijo baꞌe cuana jjaquecuaquiequi pea meshijo
baꞌe cuana nijje. ¡Aꞌa miquianaya quea mete pojji! Jamatii acua pojjeama oe po ajja
jjima cuaje soꞌo —Jesosa cua—. 10 Dejja cuana jjaquecuaquijeꞌyo ojjaña meshijo baꞌe
cuana, cuiñajjijo baꞌe cuana peaꞌai. 11 Quea huiso emano meejjiya mano mee cajeꞌyo.
Ojjaña quea mete nee nee cuaje, de. Bobimaꞌ cuaje, manojeꞌyo quea dejja huiso cuana
bobimajo. Meshi huehuahuehuaje ojjaña meshi yasijje peaꞌai, de. Ojjaña quea mete
nee nee cuajeꞌyo eyatahuatahua huehuahuehuajo meshi huehuahuehuajo peaꞌai, de —
jamaya Jesosa cua.

12—Jiquio jama po jjimahuajo beca cuaa miquianaya quea nee po mee cajeꞌyo ecuea
epeejji cuanijojo. Oya cuanaja botiꞌama nee nee cuaje, de. Miquianaya iña majje dojo
caje jeanobiajeaa Jodioja equi ejjachichaquijji cuana huasijje. Dojo caje miquianaya
emeshi mese nequi cojja nei yasijje. Majoya ohuaya jama huohuiꞌajjame acaje baꞌa:
“¿Aꞌa miquianaya Jesosaja epeejji nei?” Eꞌe jojo neijojo, miquianaya jeanobiajea caje.
13 Jama po majjeya ¡aꞌa quea mete pojji! Miquianaya ejo huohuije ma emeshi mese
yasijje. Jamajjeya queahuiso emeshimese cuaa shajjaꞌajja caje ecuea esohui Eyacuiñajjija
esohui peaꞌai —jamaya Jesosa cua—. 14Eꞌe, ¡aꞌa quea mete pojji ache esohui miquianaaya
huohuijeꞌyo! 15 Eyaya nei miquianaya quea jaꞌa nee po meeje. Eyaya esohui huohui
sahuaje ehuohuijji ejo. Ma pojjajo pea cuanaja miya esajaꞌajji pojjeama miquianajaya
esohui quea jaꞌajojo. Miquianajaya esohui eꞌe jojo nei cuaje, de. 16 Miquianajaya
huapa pojjeama cuaa, miquianajaya epeejji cuaa peaꞌaiya dojo caje ejjajeanobiajeaquijji
equi yasijje miquianaya ecuea epeejjijojo. Ohuaya miquianaya quecua mee cajeꞌyo,
de. 17 Ojjañaa miquianaya cajaa acajeꞌyo ecuea epeejji cuanijojo. 18 Onaa cajaa acajje
aꞌa jjashahuaba taiquijji jama baꞌa: “Eyacuiñajjiya ecuana pajea caꞌyonaje, de”. Cho,
Eyacuiñajjiya miquianaya pajeaꞌyo jjima acajeꞌyo. Ohuaya ca ca miquianaya jaahuana
cajeꞌyo ojaya epeejji cuanijojo. 19 Ojjaña jiquio jayojja cuajo, ¡aꞌa miquianaaya eya
pajeaꞌyojji! Miquianaya jjapeequipajeaꞌyo ajjajo Eyacuiñajjiya miquianaya baꞌe tiitii mee
cajeꞌyo eyajo.

20 —Miquianaaya sohuinano cuana Jenosanenajo ejjanequitoquiꞌyo nequi ba majje
miquianajaya eba ma cuiñajjijo ani cajjajeajea cuajicuaji cajeꞌyo. 21 Ojjaña Jodea
meshijo baꞌe cuana capoquiꞌyahua eyiyo huasijje. Ojjaña Jenosanenajo baꞌe cuana
cacuayaquiꞌyahua. Quea huesha baꞌe cuana, ¡aꞌa cueꞌyoquijji Jenosanena huasijje!
Capoquiꞌyahua quea huesha nee, ma sohuinano cuaa equecua ca cuaje jjejojo. 22 Eꞌe de,

jamaya quea nee nee cuaje, Eyacuiñajjija esohui yahuajo tehue ca cua jama jayojjaya
cuaje. 23 Epona cuana oꞌejji, bacua shoꞌijji peaꞌai quea yeno nee nee cuaje; quea camaja
epoquicuajijji cuaje, de. Eyacuiñajjiya quea nee nee nee po mee caje Jenosanenajo baꞌe
cuana. 24 Sohuinanohua beca Jodio dejja cuana yacua cajeꞌyo. Beca cuana ca ca iña
majje jeyo caje. Jeyo majje dojo caje pea meshi quea huesha nee yasijje. Quea yeno
nee nee cuaje, de. Sohuinano cuaa, Jodio dejja pojjeama cuaa Jenosanenajo equi ani
cajjajeajeaꞌyo majje pea equi iya cajeꞌyo ebaꞌeꞌyojji. Majotiiya oya cuana baꞌejeꞌyo jiquio
ecua Eyacuiñajjiya baꞌe mee cajeꞌyo. Ma shonoya aje oya cuana poquijeꞌyo —jamaya
Jesosa cua.

¿Achajja acuae cuaje Jesosa cue oꞌoyajo?
(Mateo 24.29-35, 42-44; Macoso 13.24-37)

25Majoya aje Jesosaa jama aca cua cuana baꞌa: —E cue oꞌoya jjimahuajo ojjaña quea
mete cuaje eshequi, baꞌi peaꞌai quea apo cuajo. Jijiꞌyo ajja cuaje, de. Majameta cuana
jjacajjaquiꞌyo majje jijijijioqueje. Ba majje dejja cuana quea mete nee nee cuaje; piopio
cajeꞌyo, de. Ena cuana quea shajjaquijjo cuaje enashajo quea quemo nee neejojo. 26Mete
cajeꞌyo majameta huehuahuehuajo. Dejja cuana shacamano cajeꞌyo meteꞌyo majje. Oya
cuaa jama huohuiꞌajjame acaje baꞌa: “¿Yajja shai cuani soꞌo?” 27Ojjaña cuaa eya ba caje.
Eya ojjañaja Edoe Mese cuani cuejeꞌyo bo biajje. Quea caꞌa nee nee; quea sohui poja
nee nee cuaje, de. Eꞌe, quea bame cuaje ma pojjajoya. 28 ¡Miquianaaya jiquio ba majje
nequisohuacue! ¡Jjabajeasohuaquicue! Eya cueje oꞌoya miquiana dojohua eyahuasijje
ebaꞌeꞌyojji tii tii. Jamajjeya ¡quea bihui pocue! —jamaya Jesosa cua.

29 Jesosaa pea esohui jama huohuime aca cua cuana baꞌa: —Eꞌe de, ¡bacue ma acui,
iquena bajjani! ¡Ojjaña acui cuana bacue! 30 Esejaya meshijo acui iña yani ba majje
eseya jama cuani baꞌa: “Eꞌe jojo nei nayaja poꞌyonaje”. 31 ¡Jiquio ecua acui iña yani
ba majje acuijjajjajo jjashahuabaquiani jayojja jama eyatahuatahua huehuahuehuani ba
majje bacue eya cueje oꞌoya!

32 Eꞌe jojo nei ojjaña ma pojja cuanajo baꞌe cuana mano jeyojeyoꞌyo jjimahuajo ojjaña
acua cuajeꞌyo eya ojjañaja Emeshi Mese oe nequijeꞌyo. 33 Eyatahuatahua, meshi peaꞌai
chamaꞌyo cuajeꞌyo. Ecuea esohui ca ca ma ani tiitiime cuajeꞌyo.

34—¡Ishoaꞌajja anicue iña oe nequiaa! ¡Aꞌa jjashahuaba majamajaquianijji miquiana-
jaya ebaꞌejjijo! ¡Miquianaya oe che jjashahuabaquicue e ecue oꞌoyajjijo! 35 Ibia ijjiameejji
esheꞌaꞌani jjacamicuajiquiꞌyani jayojjaya jama cuecuajimeya eya cuaje. Eꞌe, ojjañaja
eya ba jjima cuecuajije. 36 Jamajjeya oe ¡shajjaꞌajjacue ecuea esohui! ¡Aꞌa pajeaꞌyojji,
quea camaja cuaje, de! Ojjaña cuana quea mete nee nee, quea nee nee peaꞌai cuaje,
de. Jamajjeya ¡jjaꞌishoaꞌajja aniqui tiitiicue! ¡Miquianaya ecuea epeejji po tiitiicue!
¡Eyacuiñajji nijje mimiani tiitiicue quea caꞌa epojji! Eya cue oꞌoyajo miquianaya ecojja
nei nequiñaquije. Eya miquianajaya Edoe Mese cuaje, jamajje miquianaya quea bihui
cuaje, meteꞌama cuaje —jamaya Jesosa cua.

37 Ojjaña pojjajo Jesosaa esohui huohui canequia cua Eyacuiñajjija equijo. Mecajje
poqui nequia cua eyiyo Onimo huasijje cahuiya. 38Mecajjeahua Jesosa cue oꞌoya nequia
cua Eyacuiñajjija equi yasijje. Ojjaña dejja cue nequia cua oja esohui shajjaꞌajjaa.

22
Jodio dejja etii cuana jjashahuabaquia cua Jesosa quecuaꞌyojjijo
(Mateo 26.1-5, 14-16; Macoso 14.1-2, 10-11; Huani 11.45-53)

1 Majoya aje quijje pishana ojjaña Jodio dejja cuana jjachichaquia cua Jenosanena
huasijje ejjashahuabaquijji yahuajo nei esohuidojojjiya cuia jjima oja bacua cuana aca
cuajo. Ijjiaꞌijjia ca cua ojee pahui hua jjimajo, Jodio etiiquianaa jayojjaya. 2 Ma epojja
cue jjimahuajo, Eyacuiñajji nijje mimiani etii cuana, Moisesija etehueꞌyo huohuijji etii
cuana peaꞌai jjashahuaba taiqui nequia cua jama baꞌa: —¿Achajja iñame shai seya Jesosa
aje? Eseya jjeya Jesosa iñajo ojjaña ejjachichaqui nequi cuana quea quene cuaje ese nijje

—jamaya cua quea mete jjejojo Jesosaja epeejji cuanajo. Jamatii ca ca iña mee sa aca cua
Jesosa equecuaꞌyojji.

3 Jodasa Jesosa shajjaꞌajjajji nisho cua. Ojaya pea bajjani cua baꞌa: Isicaniote.
Beca cuanaja Jesosa iña jjimajojo, Edosiquiaa Jodasa jjashahuaba taiqui mee ca cua
Jesosa iña meesahuajji. 4 Jamajjeya Jodasa poquia cua Eyacuiñajji nijje mimiani etii
cuana que, Eyacuiñajjija equi jaahuanajji cuana peaꞌai ani yasijje huohui pohua. Jama
huohuiñaquime aca cua baꞌa: —Ecuea eba Jesosa ma o oe nei poquiani yasijje. Eyaya
miquianaya huohuijeꞌyo.

5Majoya oya cuana quea bihui cua Jodasaja esohui shajjaꞌajja majje. Jamajjeya jama
cua baꞌa: —Eꞌe de, ecuana miyaya ba meecue ma Jesosa oe nei poquiani yasijje. Majoya
aje ecuanaaya miya sosequiaje, de.

6—Eꞌe de, eyaya aje mi iñasahua meejeꞌyo —Jodasa cua. Majoya ohuaya saꞌajja ca cua
eꞌiña meeꞌyojji Jesosa dejjama huasijje poqui.

Jesosaa o shajjaꞌajjajji cuana nijje bobi ijjia ca cua
(Mateo 26.17-29; Macoso 14.12-25; Huani 13.21-30; 1 Conitio 11.23-26)

7Majoya ma epojjajo Jodio cuana ijjiaꞌijjianijo Eyacuiñajji nijje mimianiya oe ñajjajja
yahue shoꞌi quea bame nee nee quecua caꞌya cua Eyacuiñajji bihuiajji. Jodio dejja cuaa
pahui hua jjima ijjia ca ania cua. 8 Jamajjeya aje Jesosaa Peno, Huani peaꞌai huoojea ca
cua oe equi yasijje bobi jjequiya.

9 O shajjaꞌajjajji cuaa jama huohuiꞌajjame aca cua baꞌa: —Jesosa, ¿ache equijo acuae
seya pahui hua jjima ijjiaje soꞌo?

10 Jesosa jama cua baꞌa: —¡Jenosanena huasijje oe poquicue! Majoya aje miquiaaya
baje oe dejja meshimisijo ena dojo caje. ¡O ba majje o cuaje jja nei nei poquicue o
dobiquijeꞌyo huasijjeya! 11Majoya ma equi mese jama huohuiꞌajjame acue baꞌa: “Ecuea
esohui huohuijji jama cuanaje baꞌa: —¿Ache equecuayijjijo acuae ecuana ijjiaꞌijjiaje e
shajjaꞌajjajji cuana nijje soꞌo? Ecuana ijjia sa cuani pahui hua jjima, Eyacuiñajji bihuiajji”.
12 Majoya aje mi huohui caje equi meseya equecuayijji quea quemo. ¡Majoya aquiana
iyajeacue; bobi cuacuacue! —jamaya Jesosa cua.

13Majoya aje oya cuana poquia cua; ba ca cua Jesosaja esohui jayojjaya. Majoya iya ca
cua.

14Majoya siñajo Jesosa o shajjaꞌajjajji cuana cueya cua ma equi yasijje. Dobiqui majje
anioquea cua eꞌijjiaꞌijjiajji.

15Majoya Jesosa jama cua baꞌa: —Eya miquiana nijje oe yejje nei ijjiaꞌijjiajeꞌyo, onaa
e quecua caꞌyo cuahuajje. 16 Eꞌe de, eya eꞌijjiaꞌijjia becaꞌyojji pojjeama miquiana nijje
manoꞌyo majje. Jamajjeya quijje eyaya cue oꞌoya majje jiquio pahui ijjiaje oꞌoya ojjaña
cuanaja Emeshi Mese neiya jjejojo —jamaya Jesosa cua.

17Majoya ohuaya caneco jjeshe ca cua. Emejo iñanequia majje mimia cua Eyacuiñajji
nijje. Majoya aje ohuaya o shajjaꞌajjajji cuana aca cua jama baꞌa: —Maꞌaje, ¡jiquio
jjonojjajja na ishicue; ishijeyocue oe! 18 Eꞌe de, eyaya ishi becaꞌyo jjima jjonojjajja na
aje, Ecue Chiiya eya ojjaña huoojeaꞌyojji po mee cajeꞌyo; ojjañaa eya shajjaꞌajja cajeꞌyo
—jamaya Jesosa cua.

19 Majoya aje pahui jjeshe ca cua. Pahui jjeshe majje oya mimia cua Eyacuiñajji
nijje. Mimi majje pahui miji ca cua. Majoya aje miji majje quia ca cuana cua.
Jama huohuime aca cua baꞌa: —Jiquio pahui ecuea eyami. Jjeya nei pishana eya
manojeꞌyo, Eyacuiñajjija esohui jayojja cuajemiquianajamimishi cuijeaꞌyojji. ¡Jamajjeya
miquianaaya jiquio pahui ijjiacue; jamatii apoquiapoquiacue! Jiquiajja ijjia majje
¡miquianaya jjashahuabaquicue e manoꞌya cuajo!

20 Majoya ijjiaꞌijjiajeyo majje Jesosaa caneco jjeshe ca oꞌoya cua. Jjeshe majje jama
huohuime aca cua baꞌa: —Jiquio jjonojjajja na ecuea enaꞌ, de. Ecuea enaꞌ cuayaquiꞌyajo
eya manojeꞌyo. Jamajjeya Eyacuiñajjiya cuijea cajeꞌyo tii ojjañaja mimishi cuana.
Eyacuiñajjiya esohui eyacua quia cajeꞌyo baꞌa: “Ojaya epeejji cuanaja mimishi cuana
cuijea mee cajeꞌyo tii ecuea enaꞌ cuayaquijeya”.

21 Majoya aje Jesosa jama cua baꞌa: —Yani oe ese nijje e shajjaꞌajjajji nisho cuani;

ijjiaꞌijjiani ese nijje, de. Maaya eya sohuinano cuana iña mee cajeꞌyo. 22 Eya manojeꞌyo,
Eyacuiñajjija esohui jama cuanaje jojoya. Eꞌe de, ma e shajjaꞌajjajji nisho Eyacuiñajjiya
quea nee nee po mee cajeꞌyo. Ohuaya ma e shajjaꞌajjajji jeajea cajeꞌyo cuaqui yasijje e
ohua sohuinano cuana iña mee cajeꞌyojojo —jamaya aca cua Jesosaa.

23Majoya aje o shajjaꞌajjajji cuana mimia cua jama baꞌa: —De, ¿aya shai jama acaje?
—jama mimime o shajjaꞌajjajji cuana cua.

¿Ache o shajjaꞌajjajji quea bame nee nee cuaje eyajo?
24O shajjaꞌajjajji cuana mimipanajaji nequia cua. Oya cuana jama cua baꞌa: —¿Ache o

shajjaꞌajjajji quea bame nee nee cuaje eyajo?
25 Jesosaa jama huohuime aca cua baꞌa: —Miquianaya mimiani ecuea epeejji pojjeama

jayojja, de. ¡Aꞌa jama jjashahuabaquijji! Jamatii miquianajaya eba emeshi mese cuana
quea mase cuani ojaya echacojji cuana nijje. Jamatii ma echacojji cuaa shajjaꞌajja cani
ojaya emeshi meseja esohui jayojja oya quea mase cuanijojo. Ojaya echacojji cuana quea
bihui nisho cuani. 26-27 ¡Miquianayama emeshimese jayojja jama aꞌa pojji! ¡Eyajo emeshi
mese jayojja quea bame nee nequi sa cuanijo pea cuana jjeya nei baꞌe meesahuacue!
¿Ache shai quea bame nee nee soꞌo? Emeshi mese, ojaya echacojji pojjaꞌa. Emeshi mese,
de. Jamaya Eyacuiñajjija epeejji pojjeama jjashahuabaquiani. Ecuea epeejji cuana ca
e jayojja cabaꞌyahua. Eyaya miquianaya baꞌe bame meesahuaña. Eya maseꞌama cuani
miquiana nijje; miquiana chacosahuajji cuani eya, de. ¡Jamaya pocue e jayojjaya! Majoya
quea bame cuaje —jamaya Jesosa cua.

28 Majoya Jesosaa o shajjaꞌajjajji cuana jama huohuime aca cua baꞌa: —Miquianaya
jamatii poꞌayequiequinaje enijje. Jjapeequi tiitiinequinaje enijje, jamatii beca cuaa eseya
cajaa acanaje. 29-30 Jamajojoya aje oe miquianaya Eyacuiñajjiya quea bame quia cani,
e ohua acanaje jayojjaya. Eꞌe, ohuaya eya ojjaña dejja cuanaja Emeshi Mese nei po
mee caꞌyonaje; jamaya eyaya miquianaya Jodio dejja cuanaja emeshi mese jayojja po
meejeꞌyo eyajo. Jomajo eseya baꞌe tiitiijeꞌyo; quea bihui cuaje —jamaya aca cua Jesosaa
o shajjaꞌajjajji cuana.

Jesosa Peno nijje mimia cua
(Mateo 26.31-35; Macoso 14.27-31; Huani 13.36-38)

31 Majoya Jesosa mimia cua Peno nijje. Penoja pea bajjani cua baꞌa: Simohui. Jama
Jesosa cua baꞌa: —Simohui, shajjaꞌajjacue jiquio esohui baꞌa: Edosiquiaa miquianaya eya
pajea meeꞌyo sa acani. Ohuaya miquianaya mimishi po meeꞌyo sa acani. 32 Simohui,
eya miminaje mijo Eyacuiñajji nijje. Miyaya eya cajaa jayojja aje. Majoya miya enijje
jjapeequi neineije oꞌoya. Jamajjeya enijje jjapeequi oꞌoya majje ¡pea e shajjaꞌajjajji cuana
jjapee tiitiiqui meesahuacue enijje!

33Simohui jama cua baꞌa: —Ecuea EmeshiMese nei, Jesosa, eya ajeminijje tiiya poquije
mi jeanobia caje yasijje mi jayojja peaꞌai manoꞌyome poꞌyohua. Ecuea aje mi epajeaꞌyojji
pojjeama.

34 Jesosaa Peno jama aca cua baꞌa: —Peno, mecahuajje cachina yahue taaa jjimahuajo,
miya jama siajje pome cuaje baꞌa: “Chojja, ecuea Jesosa ba jjima”. Pea beca peejjima siajje
ameya aje miyaya —jamaya Jesosa cua.

Beshahua nei acua Jesosa eꞌiñajji
35 Majoya aje Jesosaa o shajjaꞌajjajji cuana jama huohuiꞌajjame aca cua baꞌa: —

Yahuajo pishana eyaya miquianaya huoojeanaje esohui huohuiya. Eyaya miquianaya
huoojeanaje aemaꞌ jamatii bejjomaꞌ, bashosocomaꞌ, miquea ejiojjijo nei nequi dojonaje.
Eyaya miquianaya jaahuananaje. ¿Aꞌa miquianaya quea shoe cuanaje? Chojja.

Oya cuana jama cua baꞌa: —Eꞌe jojo nei, jaahuana neinajeya aje jja ca miyaya ecuana,
de.

36Majoya aje Jesosa jama cua baꞌa: —Eꞌe de, jjeya ca ca beca cuaa eya quecua cajeꞌyo.
Eya miquiana nijje nequi tii ajja jiquio meshijo, eya manoꞌyo majje. ¡Jamajjeya ca

oe miquea bejjo dojocue; miquea bashosocojo biyocuatajeacue quea huesha epoquijji!
¡Jjequicue miquea equecuajji! Chamajo jjeshecue miquea daqui moo sosejje. 37 Eꞌe
de, yahuajo Eyacuiñajjija etehueꞌyo ejo jama cua baꞌa: “Dejja mase cuanaja botiꞌama
Eyacuiñajjija huoojeaꞌyo cuaje. Dejja mimishi jayojja acajeꞌyo. Jamajjeya quecua cajeꞌyo
cuaa” jamaya acaje jjeyahua nei, de —jamaya Jesosa cua.

38O shajjaꞌajjajji cuana jama cua baꞌa: —Bacue, yani ecuanaja beca equecuajji. Ecuanaa
sohuinano cuana quecuajeꞌyo, de.

Jesosa jama cua baꞌa: —Miquianajaya ba jjima ecuea esohui, de. Mahuiso ecuea esohui
—jamaya Jesosa cua.

Jetesemani quejo Jesosa mimia cua Eyacuiñajji nijje
(Mateo 26.36-46; Macoso 14.32-42)

39Majoya Jesosa poquia cua Onimo eyiyo huasijje mimiya oja Chii nijje. Cuamaya oya
poqui majamaja nequia cua mimiya Eyacuiñajji nijje. Onijje o shajjaꞌajjajji cuana poquia
cua peaꞌai. 40Majoya aje Jesosaa jama aca cua baꞌa: —¡Mimi majamajacue oe Eyacuiñajji
nijje mimishiꞌama epojji!

41 Majoya Jesosa poquia cua quea huesha pishana mimiya Eyacuiñajji nijje oe nei.
Majoya oya ecuiꞌoshajjajo nequi majje mimia cua jama baꞌa: 42—Eꞌe de, Eyacuiñajji, eya
beshahua nei poqui sa po ajja acui ecueataꞌapee yasijje. Eya quea mete nee nee ojjañaja
mimishi cuanajo, de. Ecue Chii, ecuea eba miyaya eya acui ecueataꞌapee yasijje poqui
mee sa aña emanoꞌyojji ojjañaja mimishijo. Jamajjeya ¡quea caꞌa po meecue eya miquea
ejjashahuabaquiꞌyojji jayojja jama eꞌajji! —jama mimimeya Jesosa cua.

43-44 Jesosa quea mano jjabaquia cua emanoꞌyojji jjejojo. Majoya mimi oꞌoya cua
oja Chii nijje jjanobajjima nei. O janobajjima nei mimianijo, shishi majje enaꞌ jayojja
oquequia cua meshi yasijje, de. Majoya aje esohuidojojji eyajje nequioquea cua Jesosa
meteꞌama po meeya. Ohuaya majoya Jesosa quea nee caꞌa po mee ca cua; jama cua baꞌa:
—¡Mique Chiija esohui jayojja jama acue! —jamaya aca cua.

45Majoya Jesosa oja Chii nijje mimipajeaꞌyo majje oya poquia cua o shajjaꞌajjajji cuana
huasijje. Ba ca cua oya cuana ecahuijaa quea yeno nee nee jjejojo, de. 46 Ohuaya oya
cuana jama aca cua baꞌa: —¿Apiojji acuae miquianaya ecahuijaa soꞌo? ¡Anisohuacue jja
oe; mimi majamajacue miquianaya Eyacuiñajji nijje! Jamajoya pea cuaa quea mimishi
epo meeꞌyojji pojjeama —jamaya Jesosa cua.

Jesosa iña ca cuaa cua
(Mateo 26.47-56; Macoso 14.43-50; Huani 18.2-11)

47 Jesosa mimianijo tii Jodio etii cuana, sohuinano cuana, Eyacuiñajji nijje mimiani
etii cuana peaꞌai cueya cua. Jodasa, Jesosa shajjaꞌajjajji nisho cueya cua o que.
Oya ehui dojojji nei cueya cua. O eꞌiñajji jjanequichipiquia cua Jesosa nequi yasijje.
Jjanequichipiqui majje shemo tojjo nisho ca cua. 48Majoya aje Jesosaa jama aca cua baꞌa:
—Jodasa, miyaya eya shemo tojjo nisho majje sohuinano cuana iña meeꞌyonaje. ¿Yajjajo
Jodasa? —jamaya Jesosa cua.

49 Majoya o shajjaꞌajjajji cuaa ba majje Jesosa jama huohuiꞌajjame aca cua baꞌa: —
Jesosa, ¿aꞌa ecuaaya sohuinano cuana jajajeaje?

50Majoya aje oe oja eshajjaꞌajjajjiya dejja esapa jajapojojeajji nisho eshajja jajasejjajea
ca cua ebañei shajjajje. Eyacuiñajji nijje mimiani etiija echacojji cuanija eshajja, de.

51—Chojja, ¡aꞌa jja oe jajajji! —Jesosa cua.
Majoya Jesosaa ma dejjaja eshajja ejajasejjajea emeya nequia caꞌya cua. Shajja jaja

jjima jayojja shajja panaꞌyome aca cua. 52Majoya Jesosaa dejja cuana jama huohuiꞌajjame
aca cua baꞌa: —¿Apiojji miquianaya cueyanaje baajji, acuijji eꞌiñaa? ¿Aꞌa cuae jja iña
siipojji soꞌo? 53Eꞌe de, ojjaña pojjajo eya esohui huohui po nequinaje Eyacuiñajjija equijo.
Miquianajaya eya iña jjima cuanaje ma equijo quea meteya jjejojo dejja cuanajo. Jjeya ca
ca Edosiquiaa miquianaya iña mee canaje jiquio quejo dejjamajo.

Peno Jesosaja epeejji nisho jayojja cua
(Mateo 26.57-58, 69-75; Macoso 14.53-54, 66-72; Huani 18.12-18, 25-27)

54 Majoya sohuinano cuaa Jesosa iñaꞌyo majje dojo ca cua Eyacuiñajji nijje mimiani
etiija equi yasijje. Penohua ca ca quea huesha pishana quiquishi ca poquia cua. 55Majoya
pea sohuinano cuaa cuaqui dahuahuojje ca cua equi epeeyi dojjojo. Majoya anioquea cua
cuaqui pejjejo ejjayoquijji. Peno peaꞌai anioquea cua ona nijje yajja Jesosa onaa acaje
ebajji. 56 Echacojji ahuemaꞌaniya Peno jjayoquiani ba majje cojja ba neinei ca cua. Ba
majje pea cuana jama huohuime aca cua baꞌa: —Eꞌe, joya Jesosaja epeejji ani baꞌa —
jamaya cua ahuemaꞌani.

57 Peno jama cua baꞌa: —Ecuea Jesosa ba jjima nei nei.
58 Quijje pishana pea dejjaa Peno ba ca oꞌoya cua. Jama cua baꞌa: —Miya jja Jesosaja

epeejji, o shajjaꞌajjajji cuani.
—Chojja, ecuea Jesosa ba jjima nei nei —jamaya aca cua Penohua.
59Majoya quijje pishana peaa oya ba ca oꞌoya cua: —Eꞌe, oya jja Jesosaja epeejji nei nei.

Oya jja Janinea meshijo baꞌe Jesosa jayojjaya.
60Majoya aje Peno jama cua baꞌa: —Chojja de, ¿ajeo ajja mi ca mimiani soꞌo?
Peno miminequijo tii, oe cachina yahue taaa cua. 61 Ma cachina taaajo Jesosa

jjanequijea pajjaquia cua Peno bajji. Majoya aje Peno jjashahuabaquia cua Jesosaja
ehuohuijo jama baꞌa: “Cachina yahue taaa jjimahuajo, pea beca peejjima siajje ameya
aje miyaya, eya ba jjima nisho aje”. 62 Majoya Peno cuayaquia cua. Pa neineiꞌya cua
Jesosa ba jjima nisho epo jjejojo; quea yeno nee neeꞌya cua.

Jesosa Jodio dejja cuaa niñeba ca cua
(Mateo 26.67-68; Macoso 14.65)

63 Sohuinano cuaa Jesosa jaahuana ca nequia cua, cuaya meequiꞌyo jjima yajji. Majoya
Jesosa niñeba ca cuaa cua, majoya Jesosa cuia ca cua. 64 Majoya cuia majje cojja
japa ca cua. Cojja japa majje shemo cuiasejjajea ca cua. Shemo cuiasejjajea majje
ohuaya cuaa Jesosa jama huohuiꞌajjame aca cua baꞌa: —¿Aya acuae mi cuia canaje soꞌo?
¡Jjashahuabaꞌajjaqui!

65 Majoya sohuinano cuaa Jesosa niñebajea neinei caꞌya cua, mimijaji neineiꞌya cua
onijje.

Pea cuaa Jesosa dojo ca cua Jodio etii cuana huasijje huohuiꞌajjaa
(Mateo 26.59-66; Macoso 14.55-64; Huani 18.19-24)

66 Jjapojjaquiajo Jodio etii cuana jjachichaquia cua. Ojjaña Jodio etii, Eyacuiñajji nijje
mimiani etii, Moisesija etehueꞌyo huohuijji etii cuana, ojjaña ojee mimia cua Jesosajo.
Majoya sohuinano cuaa Jesosa dojo ca cua Jodio etii cuana huasijje. Majoya aje etii cuaa
Jesosa jama huohuiꞌajjame aca cua baꞌa: 67—¡Huohuicue ecuanayamiquea ebajjani! ¿Aꞌa
miquea ebajjani Quito, Eyacuiñajjija huoojeaꞌyo, pojjaꞌa?

Jesosaa jama sajaꞌame aca cua baꞌa: —Eya “eꞌe” cuajo miquianaya jjashajjaꞌajjaqui
ajja, de. 68Miquianaya eyaya huohuiꞌajjajje sajaꞌa jjima ajeꞌyo eya. Jamaya eya sajaꞌajje
miquianajaya eya epichojeaꞌyojji pojjeama. 69 Eꞌe, eya poquijeꞌyo jjeya nei pishana
eyahuasijje Eyacuiñajji nijje ebañeijje aniꞌyohua. Jomajo ecue Chii quea sohui poja nee
nee enequi tii tii —jamaya Jesosa cua.

70Majoya aje Jesosa ojjañaa jama huohuiꞌajjame aca cua baꞌa: —¿Aꞌamiya Eyacuiñajjija
Bacua Ejja nei soꞌo?

Jesosaa jama sajaꞌame aca cua baꞌa: —Eꞌe jojo nei miquiaaya esohui ejo aña.
71 Majoya aje oya cuana jama mimijajime cua baꞌa: —¡De, pea dejja aꞌa iyaajji Jesosa

huohuijji! Ecuana jjeya nei shajjaꞌajjanaje ojaya esohui. Ohuaya Eyacuiñajji niñeba
canaje Eyacuiñajjija Bacua Ejjaa miame —jama mimijajimeya cua Jesosa nijje.

Jesosa emeshi mese Pinato huasijje dojo ca cua
(Mateo 27.1-2, 11-14; Macoso 15.1-5; Huani 18.28-38)

1 Majoya ojjaña nequisohua majje poquia cua emeshi mese Pinato huasijje Jesosa
dojohua. Pinato esohuinano mese cua, ojjaña emeshi mese cuanaja emeshi mese peaꞌai
cua. 2 Jesosa dojo majje Pinato cojja nei nequia ca cua Jodio etii cuaa. Onaaya Jesosa
jama niñebame aca cua baꞌa: —Ecuaa jiquio dejja banaje. Mimitecuetecuequi ecuanaja
meshijo. Oya jama cuanaje baꞌa: “¡Aꞌa bejjo quiajji emeshi mese sosequiajji!” Oya pa
Eyacuiñajjija huoojeaꞌyo cuani; oya pa Jodioja emishi mese posa cuani, de —jamaya oya
cuana siajje cua Jesosajo.

3 Majoya Pinatohua Jesosa jama huohuiꞌajjame aca cua baꞌa: —¿Aꞌa miya Jodioja
emeshi mese cuani?

Jesosaa jama sajaꞌame aca cua baꞌa: —Miyaya huohuiaña jayojjaya cuani eya.
4 Majoya Pinatohua etii cuana jama huohuime aca cua baꞌa: —De, jiquio dejja

jjashahuaba taiqui ajja, capichojeaꞌyahua jja, de.
5 Oya cuana quea quene nee nee cua. Mimia cua janobajjima nei nei. Jama

tecuetecueme cua baꞌa: —Oya ca ca jjashahuaba taiquinaje, de. Ohuaya esohui huohui
ca ayequiequinaje ojjaña cuiñajji yasijje. Ebionei Janinea meshijo hohui canaje, jjeya
Jodea meshijo huohui canaje jiquio cuiñajji cuana huasijje, jjeya nei peaꞌasi, de. Ojjaña
quea quene nee nee, quea shajjaquijjo nee nee ohuaya pomee canaje cuana—jama siajje
ameya aca cua Jodio etii cuaa.

Jesosa dojo ca cua pea emeshi mese que, Enode que
6 Pinatohua ona shajjaꞌajja majje jama huohuiꞌajjame aca cua baꞌa: —¿Aꞌa jiquio dejja

Janineajo baꞌe?
7—Eꞌe —oya cuana cua.
Pinatohua ma shajjaꞌajja majje Jesosa huojea ca cua Enode que, Janinea ameshi mese

que. Enode Jenosanenajo ania cua anicuaa poqui. Jamajjeya Pinatohua Jesosa, Jodio etii
cuana peaꞌai huoojea ca cua Enode que.

8Enode Jesosa bamajje jama cua baꞌa: —Eꞌe de, jjeya nei eyaya baña jiquio dejja Jesosa.
Eyaya oya ba sa anaje ojaya esohui eshajjaꞌajjajji; emanoꞌyo cuana eshequi mee cajeꞌyo
ba sa anaje peaꞌai —jamaya cua Enode. Oya ca ca Jesosaja epeejji po sa po ajja nei.

9Majoya Enodeya huohuiꞌajjamajamaja ca nequia cua. Jesosaja oya Enode sohui sajaꞌa
jjima cua. 10 Jodio etii cuaa Jesosa niñeba neinei ca aña cua. 11 Majoya Enodeya, oja
sohuinano cuaa Jesosa hueꞌe ca cua esoadojojji. Daqui quea sose huiso emeshi meseja
jayojja Jesosa huosho mee ca cua emeshi mese nisho yajji. Majoya aje daqui huosho
mee majje bihuia nisho ca cua. Majoya aje Jesosa huoojea ca oꞌoya cua cuaa Pinato que.
12Ma pojjajo Jesosa nijje mimijaji majje Enode Pinato nijje jjapeequinaje. Yahuajo Pinato
Enodeja epeejji pojjeama cua.

Jesosa Pinatohua mano mee caꞌya cua
(Mateo 27.15-26; Macoso 15.6-15; Huani 18.39–19.16)

13Majoya aje Pinato jjachichaquia cua Jodio etii cuana nijje, Jenosanena emeshi mese
cuana nijje, pea dejja cuana nijje peaꞌai. 14 Jama huohuime aca cua baꞌa: —Miquianaya
¿apoijji Jesosa yenaje soꞌo? Miquianaya jama cuanaje baꞌa: “Ohuaya ojjaña dejja cuana
quea quene, quea shajjaquijjo po mee cani” poso anaje. Cho oya ca ca quea mimishi
pojjeama cuani. E que miquiaaya yajo aje jja, eyaya Jesosa huohuiꞌajjanaje. Jjeya nei
ecuea eba Jesosa, oya jjashahuaba taiqui ajja. Oya quea mimishi pojjeama. Joya ecua
miquiaaya huohui yaña jama pojjeama. 15 Enode jama cuanaje baꞌa: “Oya ca jja ca quea
mimishi pojjeama, de”. Jamajjeya ohuaya Jesosa huoojea ca oꞌoyanaje e que. ¡Bacue!
Eyaya Jesosa mano meeꞌyo jjima aje, capichojeaꞌyahua jja Jesosa, de. 16 Jamajjeya eyaya
oya cuia meeje. Majoya aje cuia mee majje pichojea meejeꞌyo —jamaya cua Pinato.



NOCA 23:17 176 NOCA 23:34
17Ojjaña eshequiaja Pascuajo Pinatohua oe ejeanobia nequi huoojeacuaya caꞌyaninaje,

Jodio cuana quea bei epojji. Jamajjeya Pinato jama cua baꞌa: —Jesosa eyaya huoojeacuaya
meejoꞌyo jiquio shejo.

18Ma esohui shajjaꞌajja majje ojjaña Jodio cuana quenequene neineiꞌya cua; taaa cua
jama baꞌa: —Chojja, ¡Mashama ca oe huoojeacuayaꞌyocue! ¡Quecua meeꞌyocue Jesosa!

19 Mashama jeanobia ca cua yahuajo pishana, oya quea mase nee nee cua. Oya
Shomano emeshi mese quecuapanajji epo; ona quecuaꞌyojji epo peaꞌai. Oya quea
mimishi nee nee cua.

20Pinatohua ca ca Jesosa huoojeacuayaꞌyo sa aca cua, jamajjeya jamamimomepooꞌoya
cua baꞌa: —Cho, Jesosa ca ca oe huoojeacuaya meeꞌyo sa aña.

21 Ojaya esohui shajjaꞌajja majje ojjaña cuana janobajjima nei nei jama taaame cua
baꞌa: —Chojja de, ¡Jesosa ca oe quecua meeꞌyocue jjeya nei! ¡Acui ecueataꞌapeejo oe
baꞌehuanasohuajeacue!

22Pinatohua jama huohuime aca oꞌoya cua baꞌa: —¿Apiojji shaimiquianaaya oyamano
meeꞌyo sa aña soꞌo? Oya ca jja ca quea mimishi pojjeama cuani. Eyaya oya cuia neinei
meeꞌyo majje huoojeacuaya meejeꞌyo. 23 Majoya aje ojjaña cuana taaa oꞌoya cua jama
baꞌa: —¡Baꞌehuanasohuajeacue oe acui ecueataꞌapeejo Jesosa!

Ojjaña cuana taaa majamaja cua. Quenequene neineiya cua Pinato nijje. 24 Jamajjeya
pinato jama jjashahuabaquime cua baꞌa: —Eꞌe de, eyaya Jesosa caquecua meejeaꞌyahua,
dejja cuana enijje quea quene cuequijojo. Eyaya ca oe Mashama cahuoojeacuaya
meeꞌyahua.

25 Majoya aje pinatohua ma ecua ojjaña taaanaje jama jayojjaya aca cua. Jamajjeya
ohuaya Mashama huoojeacuaya mee caꞌya cua; Jesosa ca ca oe huoojea ca cua acui
ecuetaꞌapeejo emeꞌ cacajeajji emanoꞌyojji.

Jesosa baꞌehuanasohuajea ca cua acui ecueataꞌapeejo
(Mateo 27.32-44; Macoso 15.21-32; Huani 19.17-27)

26 Majoya sohuinano cuaa Jesosa acui ecueataꞌapeejji dojo mee ca cua o baꞌehuana-
sohuajeajji. Jesosa saja ca cua acui quea biquieya jjejojo. Jamajjeya sohuinano cuaa oe
dejja ma acui dojo mee ca cua. Oya Simoni bajjani cua; Sinene meshijo baꞌe cue cua.
Jamajjeya Simoniya Jesosa quiquishijji dojo ca cua acui ecueataꞌapee abojji. 27 Ojjaña
dejja cuana epona cuana peaꞌai pa poquia cua Jesosajo quea yeno jjejojo. 28 Jesosaa epona
cuana ba majje jama aca cua baꞌa: —Jenosanenajo baꞌe epona cuana, ¡aꞌa oe ejo pajji!
¡Miquianaja pa sa cuanijo pacuemiquianajo miquianaja bacuajo peaꞌai! 29Quijje pishana
quea camaja cuaje miquianajo. Miquianaaya jama huohuije baꞌa: “Oe epona bacuamaꞌ
camajaꞌama baꞌyani”. Sohuinano cuana cueje jiquio cuiñajji yasijje miquiana quecuaa,
chamaꞌyo tii cuaje miquianajaya bobi. Jamajjeya miquianajaya ebacua yanijo quea yeno
nee nee cuaje. Ebacua cuana pa neineijeꞌyo bobimajo. 30Dejja cuana quea yeno nee nee
cuaje peaꞌai. Joya ecua atii manoꞌyo sa cuani jamamiquianaya cuaje. Majoyamiquianaya
jjashahuabaquije jama baꞌa: “Eyiyo, ¡ecuana biajje oe jaabicha cuajicue ecuana cuia
cuajiꞌyojji” jamaya miquianaya cuaje. Eꞌe epona cuana, miquianaya ani sa po ajja cuaje
quea camaja baꞌe jjejojo. Jamajjeya ma pojjajo quea nee nee cuaje. 31 Jjeya nei sohuinano
cuaa eya quecua cajeꞌyo. Maya ca ca oe quea tai pishana. Quijje ojjaña sohuinano cuaa
miquianaya quecua jeyojeyo cajeꞌyo, maya quea tai nee nee cuajeꞌyo. Jamajjeya ¡aꞌa pajji
ejo; miquianajoya jja oe pa neineicue! —jamaya Jesosaa aca cua.

32Majoya sohuinano cuaa beca siipojji dojo ca cua Jesosa nijje ebaꞌehuanasohuajeajji.
33 Majoya oya cuana poquia cua eyiyo Sapa Jjii bajjani yasijje. Bañaqui majje Jesosaja
emeꞌ caca ca cua acui ecueataꞌapeejo; ejiojjijje peaꞌai caca ca cua. Cacajeyo majje
nequiasohuajea ca cua. Ma becanejjijji peaꞌai siipojji pea acui ecuetaꞌapee cuanajo
nequiasohuajea ca cua Jesosa pejjejo oe ebañei mijijje, pea shani mijijje. 34 Acui
ecueataꞌapeejo baꞌehuanasohuajea cajje Jesosamimia cua Eyacuiñajji nijje ojjaña nequijo
jama baꞌa: —Ecue Chii, ecue Chii jiquio dejja cuanaja ba jjima eꞌe jojo nei eya miquea
Ebacua Ejja cuani. Jamajjeya ¡jiquio mimishi cuijeaꞌyocue!

Majoya aje sohuinano cuaa Jesosaja daqui huijjiajeaꞌyo majje hueꞌe ca cua oja daqui
yaꞌyojjiya. 35 Ojjaña dejjaa Jesosa ba ca nequia cua, Jodio etii cuaa peaꞌai. Niñeba
ca cua Jesosa jama baꞌa: —Dee, ¿aꞌa Jesosa ojjaña jaahuanajji pojjeama cuanaje? Oya
ona nahuejji pojjeama. Jamajjeya mi nequioqueꞌyani acui ecuetaꞌapeejo baꞌe. Oya
Eyacuiñajjija Bacua Ejja jjabaquimajje jja ca oe jjeyahua neiya canequioqueꞌyahua—jama
niñebameya Jodio etii cuaa aca cua.

36 Sohuinano cuana mimijajia cua peaꞌai. Jesosa majoya quiaꞌajja ca cua jjonojjajja na
sese eꞌishijji nisho. 37 Jamamimijajime cua baꞌa: —¡Miya Jodioja emeshimese nei jjabaqui
majje mee nei nequioqueꞌyocue acui ecuetaꞌapeejo baꞌe jjeyahua nei!

38 Jesosa baꞌe sapa biajje oja bajjani etehueꞌyo caca ca cua jama baꞌa:
Oya Jesosa, Jodioja emeshi mese epoꞌyojji

39 Oe siipojji pea acui ecueataꞌapeejo baꞌe mimijajia cua Jesosa nijje jama baꞌa: —¡Aꞌa
cuaemiya Eyacuiñajjija Bacua Ejja nei jjabaꞌajjaqui socue! ¡Ache oe nequioqueꞌajjaquiꞌyo
socue; ecuanaya peaꞌai pajjaja oe che nequioque meequiꞌyoque!

40 Pea siipojjiya pea acui ecueataꞌapeejo baꞌeya ca ca ma esohui shajjaꞌajja majje
tanacua ca cua jama baꞌa: —¡Aꞌa jjashahuaba taiquijji, de! ¿Aꞌa miya Eyacuiñajjijo
jjashahuabaqui ajja nei nei? Jjeya se manojeꞌyo. 41 Eseya mano mee caꞌyani sohuinano
cuaa quea mimishi nee neejojo. Jesosa ca ca mimishiꞌama, de.

42 Majoya aje ohuaya Jesosa jama aca cua baꞌa: —Jesosa, ¡miya eyahuasijje poquiꞌyo
majje ejo che jjashahuaba bamequicue!

43 Majoya Jesosaa jama aca cua baꞌa: —Eꞌe, jiquio pojjajo miya enijje eyahuasijje
baꞌesohuaquijeꞌyo manoꞌyo majje.

Jesosa manoꞌya cua
(Mateo 27.45-46; Macoso 15.33-41; Huani 19.28-30)

44 Majoya esheque biacojjajja nequijo, shequimaꞌpo mee caꞌya cua. Quea apo nee
nee po mee caꞌya cua ojjaña meshi yasijje. Quijje nei jjapojjaqui mee caꞌya cua
eshequi ejjanequijeapaaquijo. 45 Eshequi quea apo nee nee poꞌyajo, Eyacuiñajjija equijo
baꞌehuana baꞌe daqui moo nei jjaꞌisajeaquia cua eyiyesama neijje. 46Majoya aje Jesosa
jjanobajjimanei taaa cua jama baꞌa: —Ecue Chii, ecue Chii eyayami que ecue dojjoshahua
huoojeajeꞌyo. Jjeyahua mo poquijeyoje.

Jama po majjeya poquijeya cua.
47 Sohuinano huoojeajji cuani meseya Jesosa manoꞌyajo, ba ca cua. Majoya jama cua

baꞌa: —Eꞌe de, eꞌe jojo nei Jesosa mimishiꞌama nei nei cuanaje; oya Eyacuiñajjija Bacua
Ejja cuanaje, de.

48Ojjaña dejja o ba cuequi poquiꞌya cua. Eseꞌo cuiaqueyajea ca poquiꞌya cua quea yeno
nee neeya jjejojo sapa cuana cuiapashijea ca poquia cua. 49Ojjaña Jesosaja epeejji cuana
ca ca quea huesha nequia cua. Epona cuaa peaꞌai quea huesha aniya ba ca cua Jesosa
onaa cuia caꞌyoqui acui ecueataꞌapeejo baꞌe. Ma epona cuana yahuajo nei jjapeequia cua
Jesosa nijje, Janinea meshijo baꞌe.

Jesosa mei jjani yasijje huananobia ca cua
(Mateo 27.57-61; Macoso 15.42-47; Huani 19.38-42)

50-51Oe dejja Jose bajjani quea aquiana huiso cua. Oya pea Jose, Amatea cuiñajjijo baꞌe.
Oya jjapee tiitiiquia cua Jesosa nijje. Oya Jodio etii cua. Jesosa manoꞌyo jjimahuajo, oya
Jodio etti cuana nijje jjachichaquia cua. Ohuaya beca etii cuana jama huohuime aca cua
baꞌa: —Chojja de, eya ca iña Jesosa mano mee sa poꞌyo ajja.

52 Jamajjeya Jesosa manoꞌyajo Jose poquia cua Pinato que Jesosa epoquijeyo baꞌe
huohuiꞌajjaa; jama aca cua baꞌa: —Eꞌe de, ¡Jesosa mo quiaꞌyoque! Oya ca ca mano
neineiꞌyonaje. Eyaya oya dojojeꞌyo ecuea mei jjani yasijje ehuananobiaquiꞌyojji.

53 Majoya aje ohuaya Jesosa manoꞌyo baꞌe jjequioquea caꞌya cua acui ecuetaꞌapeejo
baꞌe. Jjequioqueaꞌyo majje bebo caꞌya cua daqui oshe quea bojea nee neeya. Bebo majje

mei jjani ai yasijje huananobiaa dojo ca cua manoꞌyo tii cuanaja ejaajji ajjima huasijje.
54Sinecua nei, ejomishocajji epojja po jjimahuajo Jesosa huananobiaa dojo ca cua Joseya.

55 Janinea meshijo baꞌe epona cuana Jose quishishi poquia cua mei jjani yasijje Jesosa
emanoꞌyo baa. Jesosamei jjanijo huana ca cua Joseya. Epona cuaa Jesosa emanoneiꞌyojaa
baqui ca cua shiyeshiyejo eshaquijji nisho. Majoya Joseya mei quea quemo jeacajjajja ca
cua mei jjani naba capaꞌyojji. 56 Majoya epona cuaa Jesosa jjanijo ehuananobia jaa ba
majje shiyeshiyejo shaqui jjima aca cua. Jamajjeya poquiꞌya cua ocuayaya equi yasijjeya.
Majoya acui shiye pohuipohui shiyeshiye acua aca cua Jesosaja eyami shaquijji nisho.
Shaqui jjima aca cua ejomishocajji pojja jojoya. Jamatii Jodio dejja cuana ma pojjajoya
chacochaco ajja cua.

24
Jesosa shequiꞌya cua
(Mateo 28.1-10; Macoso 16.1-8; Huani 20.1-10)

1Mecajjeahua nei nei nomico pojjajo, epona cuana poqui oꞌoya cua Jesosa ba oꞌoyaa.
Shiyeshiye acuaꞌya dojo ca cua jjani jaa huasijje, Jesosaja eyami shaa nisho ihui jjima
epojji. 2 Epona cuaa ba cañaquia cua mei jjani ecaꞌapejoꞌyo cua. 3 Oya cuana dobiquia
cua ma mei jjani dojjo huasijje Jesosa baa nisho. Dobiqui majje Jesosa chamaꞌ ba caꞌya
cua. 4 Majoya quea mete nee nee poꞌya cua Jesosa chamaꞌ ba majje. Ma meteꞌyoquiya
aje eponaa beca esohuidojojji dejja jayojja ba ca cua o pejjejo nequi. Ojaya daqui quea
oshe nee nee, quea siyo nee nee cua. 5 Epona cuana quea mete nee nee cua; ecojja
cahui cua quea cojja sajaja jjejojo. Majoya aje esohuidojojjiya jama huohuime aca cua
baꞌa: —¿Yajjajo acuaeya miquianaya saꞌajjaña Jesosa jiquiojo soꞌo? ¿Aꞌa emanoꞌyo poso?
Chojja, oya shequiꞌyonaje. ¡Chamaꞌyo ca jja ca jiquiojo! ¡Oya ca jja ca eshe nequiꞌyo!
6 ¿Aꞌa jja miquianaaya Jesosaja esohui pajeaꞌyonaje ma ohua yahuajo huohui ca cua
Janineameshijo nequiahuaa? 7 Jesosa yahuajo pishana,manoꞌyo jjimahua, jama cua baꞌa:
“Mimishi cuaa eyamanomee cajeꞌyo acui ecueataꞌapeejo. Pea beca peejjima cahuime po
majje shequijeꞌyo” jamaya cua Jesosa manoꞌyo jjimahua. Jamajjeya ¡aꞌa quea mete pojji!
—jamaya aca cua esohuidojojjiya.

8Ma esohui shajjaꞌajja majje epona cuaa Jesosaja esohui shahuaba caꞌya cua. 9Majoya
aje poqui cuajicuajiꞌya cua pea cuana huohuiꞌyohua. Huohui cañaquia cua o shajjaꞌajjajji
cuana, ojjaña cuana peaꞌai Jesosa shequiꞌyonajejo. 10 Mania Madanena, pea Mania
Jacoboja nae, Huana, pea epona cuana peaꞌai poquia cua huohui poꞌyohua. 11 O
shajjaꞌajjajji cuaa epona cuana ohuahuohui cajje, jama aca cua baꞌa: —Epona cuana, siajje
mi ca cuani Jesosa eshequiꞌyojo miame. Miquianajaya esohui shajjaꞌajja sa po ajja ca iña
—jamaya cuaa aca cua.

12 Peno ca ca quea cuejipashi nei poquia cua mei jjani yasijje baꞌajjaꞌyohua. Bañaqui
majje mei jjani yeꞌeꞌajja cañaquia cua ma Jesosa jaa cuajo. Ba ca cua o bebojji oe ani, oja
jeajeanaꞌyo jja oe ania cua.

—De, chamaꞌyo Jesosa yaña, de —jamaya Peno cua. Jamaya po majje poqui oꞌoya cua
equi yasijje. Poquianijo oya jjashahuabaquia cua Jesosajo. Ojaya ba jjima; jamajjeya jama
cua baꞌa: ¿Yajja shai poꞌyonaje Jesosa? —jamaya cua Peno.

Becanejjijji peaꞌai o shajjaꞌajjajjiya Jesosa ba ca cua Emao jiojjijje poquijeya
(Macoso 16.12-13)

13 Oya pojjajo tii, becanejjijji peaꞌai o shajjaꞌajjajji cuana poquia cua Emao cuiñajji
yasijje. Quea huesha pishana cua Jenosanena ebañaquijji. 14 Jesosa emanoꞌyo niñeba
ca poquia cua. 15O mimi poquijejo Jesosa jjanequichipiquia cua onijje. Jjanequichipiqui
majje onijje poquia cua. 16 Jesosa bamajje ba tai caꞌyonaje, pea dejja posoya aca cuaa cua.
17Majoya aje Jesosaa jama huohuiꞌajjame aca cua baꞌa: —¿Aꞌya cuae nequiaa ca niñeba
poquiaje soꞌo?

18Majoya Quiopasiya jama sajaꞌame aca cua baꞌa: —¿Aꞌa miquea eba ma onaa acanaje

Jenosanenajo?
19 Majoya aje jjaja Jesosa jama cua baꞌa: —¡Huohuiꞌajja socue mo yajja acuae mi

cuanaje!
Oya jama aca cuaa cua baꞌa: —Jesosa Nasanenajo baꞌe. Oya quea sohui poja nee nee

cuanaje. Ohuaya Eyacuiñajjija esohui huohui canaje, de. Ojjaña dejja jjashahuabaquinaje
ojaya esohuijo. 20Majoya Jodio etii cuaa, emeshi mese cuaa, Jesosa iña mee caꞌyonaje,
acui ecueataꞌapeejo quecua mee caꞌyonaje. 21 Ecuana jjashahuabaquinaje Jesosa Jodio
dejja cuanaja emeshimese epojjijo Eyacuiñajjija huoojeaꞌyo peaꞌaijo. Oya ca ca chamaꞌyo
tii poꞌyonaje, de. Pea beca peejjima cahuime oya emanoꞌyojaa. 22 Jiquio pojjajo mecaj-
jeahua nei nei epona cuana poquinajemei jjani yasijje Jesosa shaa nisho. Jjajjasoaquinaje
Jesosa chamaꞌyojojo. 23 Jesosa emanoꞌyojaa baꞌyo jjima cuanaje, jamajjeya cue oꞌoyanaje
huohui poꞌyohua. Majoya aje pa ponaa ohuaya esohuidojojji ani ba canaje jjani dojjojo
ani. Jama huohuimeya aje pa pona majoya acanaje baꞌa: “Jesosa ca ca emanoꞌyo tii
pojjeama jaa, shequiꞌyonaje ca coma” jamaya pa pona acanaje. 24 Majoya epona cuaa
huohui cajje poquinaje beca cuana mei jjani yasijje. Mei jjani bañaqui majje chamaꞌ
Jesosa ba canaje. Ma ecua epona cuaa esohui acanaje jayojjaya cuanaje. Onajaya Jesosa
eshequiꞌyo baꞌyo jjima tii cuanaje, de —jamaya mimia cua o shajjaꞌajjajji cuana.

25 Majoya aje Jesosaa jama huohuime aca cua baꞌa: —Miquianaya jjashahuabaqui
ajja Eyacuiñajjija esohuijo. 26 ¿Aꞌa miquianajaya ba jjima Eyacuiñajjija huoojeaꞌyo
ebionei camanoquiꞌyahua? Majoya shequiꞌyo majje, eyahuasijje poqui majje Eyacuiñajji
ebañeijje anioquejeꞌyo tii tii ojjañaja Emeshi Mese epoꞌyojji tii tii. Jamaya yahuajo tehue
ca cua Eyacuiñajjija esohuijo. ¿Aꞌa miquiaaya pajeaꞌyonaje pojjaꞌa? —jamaya Jesosaa aca
cuana cua.

27 Majoya poquijeya Jesosaa oya cuana huohui ca poquia cua ojjaña Eyacuiñajjija
esohui ojo. Ohuaya huohui coo ca cua Moisesija ojo oja tehue majoya pea esohui
huohuijji cuanaja ojo oja tehue huohui ca cua.

28 Majoya Emao ba cañaquia cua. Majoya aje bañaqui majje Jesosa ca jjayejjeꞌaj-
jaquinana cua. 29Majoya aje o shajjaꞌajjajji cuaa Jesosa jama aca cua baꞌa: —Siña coma,
jjaapoquia coma. ¡Ecuana nijje oe cahui chichacue! —jamaya cuaa aca cua.

Majoya Jesosa onijje dobiquia cua oe equi yasijje. 30 Majoya aje anioquea cua
eꞌijjiaꞌijjiajji. Majoya aje anioque majje Jesosaa pahui jjeshe ca cua. Pahui jjeshe majje
Eyacuiñajji nijje mimia cua. Eyacuiñajji nijje mimi majje pahui miji ca cua. Majoya aje
miji majje quia ca cuana cua. 31 Pahui quia cajje Jesosa bahuejja caꞌya cuaa cua. Jama
cua baꞌa: —Eꞌe de, aꞌa jja mi Jesosa, de. Eꞌe jojo nei miya shequiꞌyonaje, de —jamaya o
shajjaꞌajjajji cuaa aca cua.

Majoya aje Jesosa jjachamaquiꞌya cua, de. 32Majoya aje cuana jama mimime po ania
cua baꞌa: —Eꞌe de, eꞌe jojo nei mi eyaya anaje yaña, de. Ecuea equijijji peyaanaje o
shajjaꞌajja majje. Quea bihui nee eseya cuanaje Eyacuiñajjija esohui shajjaꞌajja majje.

33Majoya aje o shajjaꞌajjajji cuana ocuayaya cueꞌya cua Jenosanena huasijjeya mecajje
tiiya. Bañaqui majje ba ca cua pea Jesosaja shajjaꞌajjajji cuana, 11 ejjachichaqui ani pea
epeejji cuana nijje. 34Pea cuaamajoya jama aca jjequia cua baꞌa: —Eꞌe jojo nei, de. Jesosa
shequiꞌyonaje. Simohuija eba nei nei oya cuanaje.

35 Majoya aje Emao huasijje poqui cuaa jama huohuime aca cua baꞌa: —Ecuana
poquianijo Emao huasijje, oe dejja poquinaje ecuana nijje. Oya miminaje ecuana nijje,
de. Majoya ecuana ijjiaꞌijjianaje ojee. Ohua pahui miji cajo ecuaaya oya bahuejjanaje
Jesosa cuanaje, de. Oya ca ca shequiꞌyonaje, eꞌe jojo nei, de.

Jesosa ba ca cua o shajjaꞌajjajji cuaa
(Mateo 28.16-20; Macoso 16.14-18; Huani 20.19-23)

36 Jesosa jjapanaquia cua ona mimiani yiyesamajo. Jesosa jama cua baꞌa: —¡Yani eya,
de! ¡Quea bei oe pocue nequiana!

37 Jesosa bamajje queamete nee nee cua o shajjaꞌajjajji cuana eshahuajo poso. 38 Jesosa

majoya jama cua baꞌa: —¿Yajjajje acuae nequiana quea mete cuani soꞌo? ¿Apiojji
miquianaya jjashahuaba quehuaquiani? 39 ¡Bacue mo oe! Ecuea eme jjoto huejja namoja
quecua huejja yani, ejiojjijje peaꞌai, de. Eyami nei jja iña iquio, eshahua pojjeama.
Eshahua ca jja ca yamimaꞌ, samaꞌ peaꞌai, de. ¡Napaꞌajja socue mo, ecuea eyami; ba
neineiꞌajja socue mo!

40Majoya Jesosaa ojaya eme jaꞌa ca cua, ejiojji peaꞌai. 41Onaaya ca Jesosa pojjeamaposo
aca cua quea bihui jjejojo. Jjashahuabajeaqui jjima cua. Jamajjeya Jesosaa oya cuana
huohuiꞌajja ca cua ejjashahuaba meequijji jama baꞌa: —¡Bacue eya, eyami nei; che mo
bobi quiacue nequiaa! Eya ca ca eshahua pojjeama, eshahua cuana ca ca ijjiaꞌijjia ajja.

42 Majoya aje onaaya Jesosa nahuoo cuaquijo dahua quia ca cua. 43 Jesosaa nahuoo
ijjia ca cua, ona cojja nei aniya. 44Majoya ohuaya jama aca cua baꞌa: —Eyaya manoꞌyo
jjimahuaamiquianayahuohuinaje pea cuaa eya quecuamee cajeꞌyo. Majoya eya shequije
oꞌoya. Jamaya Moisesija etehueꞌyojo, cua, Salmo etehueꞌyojo peaꞌai huohui ca cua ejo.
Ojjaña Eyacuiñajjija esohui huohuijji cuaa ejo tehue ca cua peaꞌai —jamaya Jesosa cua.

45 Majoya Jesosaa huohui ca cua Eyacuiñajjija etehueꞌyo ona jjabahuejjaquijji.
46 Ohuaya jama aca cua baꞌa: —Jama tehuemeꞌya cua baꞌa: “Eyacuiñajjija huoojeaꞌyo
ojjaña jaahuanajji manojeꞌyo. Manoꞌyo majje shequijeꞌyo pea beca peejjima cahuime
po majje. 47 Ojjaña cuaa ojjaña meshi yasijje cahuohui caꞌyahua Eyacuiñajjija eso-
hui, ojaya epeejji epojji. Ebionei Jenosanenajo cahuohui coo caꞌyahua. Eyacuiñajji
nijje cajjapeequiꞌyahua, mimishi cuana capajea caꞌyahua. Majoya pea cuiñajji cuana
huasijje capoquiahua ojaya esohui huohuiya”. 48 Jjeya nei miquianaaya eya banaje,
shajjaꞌajjanaje jiquio esohui. Jamajjeya ¡aꞌa pajeaꞌyojji; huohui tiitiicue! 49 ¡Bacue oe,
eyaya Edojjoshahua Bame huoojeajemiquiana huasijje, miquiana quea bame baꞌemeejji!
Ecue Chiiya yahuajo huohui canajeya jjejojo Edojjoshahua Bame huoojeajeꞌyo eyaya.
Jamajjeya ¡jiquiojo tii anicue! ¡Jenosanenajo tii ishoaꞌajjacue Edojjoshahua Bame nei
cueje eyajo ani! Ohuaya miquianaya quea jjashahuabaqui jaꞌa po mee cajeꞌyo —jamaya
Jesosa cua.

Jesosa poquiꞌya cua eyahuasijje
(Macoso 16.19-20)

50 Majoya aje Jesosaa o shajjaꞌajjajjii cuana dojo ca cua Betania huasijje. Bañaqui
majje Jesosaa eme jeasohua ca cua, jamamimime cua baꞌa: —¡Enijje jjapee neineiquicue!
¡Jjashahuabaquicue Eyacuiñajjijo miquianaya quea caꞌa epojji!

51Majoya aje Jesosa eyahuasijje poquiꞌya cua. 52Oya cuana Jesosajo quea bihui nee nee
poꞌya cua. Majoya aje huacuayaya cueꞌya cua Jenosanena huasijje quea bihui nee nee.
53Majoya aje poqui majamaja nequia cua Eyacuiñajjija equi yasijje Eyacuiñajji bihuiaa.

Eꞌe de, acua. Eyaya, Nocaa tehuejeyonaje. Mahuisoya.

HUANIYA ESOHUI QUEA PAME NEE TEHUE CANAJE JESOSA
QUITOJAJUAN

Eseya Eyacuiñajji ba meeya Jesosa Quito meshi yasijje poeyanaje ese jayojja yamijji
1 Yahuajo nei nei meshi, aquiana cuana, dejja peaꞌai pana jjimahuajo, Jesosa Quito

yaña tiiya poa Eyacuiñajji nijje. Eꞌe, oya Eyacuiñajji nei neiya eꞌe jojo nei poa. 2 Eꞌe,
oya Eyacuiñajji nijje yaña poa yahuajo nei nei meshi cuana, ojjaña aquiana cuana pana
jjimahuajo. 3Eyacuiñajjiya oya panamee caꞌya poa aquiana, meshi cuanaya, dejja, epona
peaꞌai, ojjaña pana caꞌya poa Jesosa Quitohua. Ojjaña aquiana pana jjima jjemo, chamaꞌ
pome. 4 Eꞌe, oya, Jesosa Quito, yaña tiitiia poa. Ohuaya eseya Eyacuiñajji ba mee cani.
Jamajjeya ohuaya baꞌe tiitii mee cani eseya cuana. Eyacuiñajjijo quea jaꞌa jjashahuabaqui
mee cani peaꞌai. 5 Jamatii mecajje quea apo nee neejo cuaquijijiya jeajaꞌa cani. Jiquio
ecua cuaquijiji mecajje jijinequiani jama jayojja Jesosaa dejja mimishi cuana quea jaꞌa
nee jjashahuabaqui mee cani. Eshahuaa Jesosa Quito eseya jaahuana pajea mee sa acani.
Chojja. Ohuaya ojaya epeejji cuana jaahuana tiitii cani. Eꞌe, oya cuaquijiji quijjoꞌyo ajja
jama.

Huani, Sacaniaja bacua ejja
6 Oe dejja Jodea meshijo baꞌe Huani bajjani Eyacuiñajjiya huoojea canaje Jesosa

Quitojo huohuiya. 7 Eyacuiñajjiya Huani jama acanaje baꞌa: —¡Poquicue miya! Ojjaña
huohuiquicue jama baꞌa: “Eyacuiñajjija huoojeaꞌyo ma cuaquijiji quijjoꞌyo ajja jayojja
poeyani ojjaña cuana quea jaꞌa jjashahuabaqui meeya. Jamajjeya ¡onijje jjapeequicue!”

Jamajjeya Eyacuiñajjiya Huani huoojea canaje.
8 Oya Huani ma cuaquijiji jayojja jama pojjeama; oya ca ca oma oe poquinaje Jesosa

Quitojo huohuiya, ma cuaquijiji jayojjajo huohuiya.
9 Eyacuiñajjiya Jesosa huoojea canaje meshi yasijje. Ohuaya ojjaña cuana quea jaꞌa

jjashahuabaqui mee caje Eyacuiñajjijo. 10Eꞌe, oya ma cuaquijiji jayojjaya poeyanaje dejja
cuana nijje baꞌeya. Yahuajo ohuaya meshi cuana, dejja cuana peaꞌai pana caꞌya poa.
Jamatii oya dejja cuanaja ba jjima ojjaña cuana panaꞌyojji epo. 11Eꞌe, oya poeyanaje Jodea
meshi yasijje, ojaya huapa pojjeama cuana huasijje. Jamatii oya cajaa acanaje beca cuaa:
—¡Chojja, oya Eyacuiñajji bameejji pojjeama! —poso beca cuaa acanaje.

12Beca cuaa ca ca Jesosa Quitoja esohui shajjaꞌajja canaje. Ojo jama acanaje baꞌa: —Eꞌe
jojo nei oya Eyacuiñajji ese bameejji poani —acanaje beca cuaa.

Jamaya jjashahuabaquianijo, Jesosaa oya cuana Eyacuiñajjija bacua cuana po mee
canaje jama baꞌa: 13 Yahuajo eseja ejeajjiya eseya jea ca poa; eseja enaeseya eseya
mejo ca poa. Jamajjeya eseya cuayani ese ejjaja bacua, Eyacuiñajjija bacua pojjeama.
Eyacuiñajjiya ca ca eseya oja bacua a sa acanijo ohuaya ohuaye nei eseya oja bacua po
mee cani.

Esohui quea bihui nee Jesosa Quitojo
14 Jamajjeya oya Eyacuiñajji ese ba meeya poeyanaje yamijji, ese cuana nijje baꞌeya.

Ecuanaa oya banaje quea caꞌa nee nee. Oja Chiiya oya, oja Bacua Ejja oe nei quea caꞌa
nee huoojea canaje meshi yasijje ese cuana jaahuana tiitiijji. Ohuaya ojjaña Eyacuiñajjija
esohui eꞌe nei huohui canaje ojjaña huasijje peaꞌai.

15Huaniya ojo huohui canaje. Majoya oya ba majje taaanaje jama baꞌa: —¡Bacue! Jjeya
nei pea dejja quea pame nee poeje. Yahuajo nei nei e cuaya jjimahuajo oya yaña tiitiia
poa Eyacuiñajji nijje. Jamajjeya oya quea caꞌa nee nee; eya quea caꞌa pishana —poanaje
Huani.

16 Eꞌe, eseya shajjamaꞌ poani. Jamatii ohuaya ojjaña cuana quea jea nee nee atiitii cani
quea pame nee nee. 17 Yahuajo nei nei esohui huohuijji Moisesiya esohui Eyacuiñajjija
ehuohuiꞌyo cuana tehue majje ba mee caꞌya poa. Jesosa Quitohua, ma Eyacuiñajjija

huoojeaꞌyo ojjaña jaahuanajjiya ca ca ojjaña cuana ba mee canaje Eyacuiñajjiya eseya
cuana quea jea nee nee acani, ojaya esohui eꞌe nei ba mee cani peaꞌai. 18 Eyacuiñajji
Echii Ai jjacojja ba meequi ajja tii. Jamatii oja Bacua Ejja oe nei Eyacuiñajji nei peaꞌai,
Eyacuiñajji nijje nequi, oja Chii nijje tii. Ohuaya eseya Eyacuiñajji ba mee cani, oja Chii.

Huaniya, ma ona besameejji poaniya huohui canaje Jesosa Quitojo
(Mateo 3.11-12; Macoso 1.7-8; Noca 3.15-17)

Huaniya, ma ona besameejji poaniya Betania cuiñajjijo, Jodana cuei ojje mijijje
nequi, ojjaña cuana Eyacuiñajjijo besa mee canaje. 19 Jamajjeya Jenosanena cuiñajjijo
baꞌeya Jodio dejja etii cuaa Huani que huoojea canaje Eyacuiñajji nijje emimijji cuana,
Eyacuiñajjija equi jaahuanajji cuana peaꞌai. Huani ba majje huohuiꞌajja canaje: —¿Aꞌya
cuae mi soꞌo? ¿Aꞌa miya Eyacuiñajjija huoojeaꞌyo ojjaña jaahuanajji?

20—Chojja —sajaꞌame acanaje Huaniya—, chojja, eya Eyacuiñajjija huoojeaꞌyo ojjaña
jaahuanajji pojjeama. Eya ca ca iña Quito pojjeama —poanaje.

21 —Jamajjeya ¿aꞌya cuae mi oe soꞌo? —huohuiꞌajja canaje —. ¿Aꞌa miya Enia,
Eyacuiñajjija esohui huohuijji yahuajo baꞌya poa?

—Chojja —sajaꞌame acanaje Huaniya—. Eya Enia pojjeama.
Jamajjeya huohuiꞌajja ca oꞌoyanaje cuaa jama baꞌa: —Eꞌe. YahuajoMoisesiya huohui ca

poa Eyacuiñajjija pea esohui huohuijji nei poeje. ¿Aꞌa miya ma esohui huohuijji neiya?
—Chojja —Huaniya acanaje.
22 Jamajjeya Jodio cuaa Huani huohuiꞌajja ca oꞌoyanaje: —¿Aꞌya cuae mi oe? ¿Aꞌya

cuae mi poani soꞌo, de? ¡Huohuicue mo oe! Jodio etii cuaa ecuana huoojea canaje mi
baa. ¿Yajja huohuiñaquiꞌyome acuae oe aje o que poqui oꞌoya majje soꞌo?

23 Jamajjeya Huaniya sajaꞌa canaje jama baꞌa: —Yahuajo nei nei Eyacuiñajjija esohui
huohuijjiya Isaiaa ejo huohui ca poa jama baꞌa:
“Quijje esohui huohuijji poeje esohui huohuiya. Meshi quimajo huohui huichaꞌa

huichaꞌa caje jama baꞌa: “Emeshi mese nei poeje. ¡Jamajjeya oe apoa pocuajicue!
¡Jamajje o poeyajo, ojaya esohui quea jaꞌa nee shajjaꞌajja neineiꞌyocue!”

Jamaya acaꞌya poa Isaiaa yahuajo —Huani poanaje.
24-25 Jamajoya ma Jodio dejja cuanaa Huani huohuiꞌajja ca oꞌoyanaje: —¿Aꞌa eꞌe jojo

nei miya Eyacuiñajjija huoojeaꞌyo ojjaña jaahuanajji pojjeama? ¿Aꞌa cuae mi Enia
pojjeama, ma Eyacuiñajjija esohui huohuijji yahuajo baꞌya poa pojjeama soꞌo? ¿Aꞌa
cuae mi Eyacuiñajjija pea esohui huohuijji nei, ma ecuanaja etiiquiaa ishoaꞌajja caninaje
pojjeama soꞌo? ¿Achajjajo acuaeya oe miyaya ecuana, Jodio cuana, besa meeaña
Eyacuiñajjijo soꞌo? —poanaje cuana.

26 Huaniya jama acanaje baꞌa: —Eyaya miquianaya Eyacuiñajjijo besa meeaña cuei
enajo. Pea dejja jiquio tiijo nequi. Jjeya oya miquianajaya ba jjima. 27Oya quijje pishana
miquianajaya eba poaje Eyacuiñajjija huoojeaꞌyo ojjaña jaahuanajji. Oya ca ca oenei quea
caꞌa nee nee nequi. Eya ca iña quea caꞌa nee pishana. Jamajjeya aje oe eya Jesosa Quito
cojja neijo nequi sa po ajja. Eya quea bicho, de.

28 Jamaya poanaje Huani Betaniajo, Jodana cuei ojje mijijje nequi, ojjaña cuana
Eyacuiñajjijo besa mee canijo.

Jesosa Quito Eyacuiñajjija huoojeaꞌyo ojjaña cuanaja mimishijo manoꞌyohua
29Majoyamecahuajje Huaniya ojjaña huasijje esohui huohui ca oꞌoyanijo, Jesosa o que

poeyanaje. Huaniya Jesosa ba majje ojjaña cuana huohui neinei canaje jama baꞌa: —
¡Bacue oe, oya poeyani Jesosa, Eyacuiñajjija huoojeaꞌyo! Oya manojeꞌyo ojjaña cuanaja
mimishi cuijeaꞌyojji. Eꞌe, Eyacuiñajji nijje emimijji cuaa ñajjajja cuia majje Eyacuiñajji
yasijje dahua cani oya mimishi cuanajo queneꞌama epo meejji. Ñajjajja jayojja jama
poajeꞌyo Jesosa; manojeꞌyo ojjaña cuanaja mimishi cuijea neineiꞌyojji —Huani poanaje
—. 30 Eꞌe, yahuajo pishana eyaya miquianaya huohuinaje ojo jama baꞌa: Jjeya nei pea
dejja quea pame nee nee poeje. Yahuajo nei nei e cuaya jjimahuajo oya yaña tiiya poa
Eyacuiñajji nijje. Jamajjeya oya quea caꞌa neenee; eya quea caꞌa pishana—Huani poanaje.

31-33—Eꞌe, yahuajo oya ecuea ba jjima poa. Jamatii Eyacuiñajjiya e huoojea jjimahuajo
huohui canaje jama baꞌa: “¡Dejja cuana besa meecue enajje ejo! Besa meeañajo, miyaya
baje oe dejja. Ecuea Edojjoshahua Pame huiaꞌ jama ma dejja sapa biajje cuabesa baꞌeje;
jjapashineijje baꞌeoquejeꞌyo. Maya ecuea ecue Bacua Ejja, ecue huoojeaꞌyo. Ohuaya
ojjaña miquiana que Edojjoshahua Pame dobiqui mee cajeꞌyo, miquiana quea jaꞌa nee
nee ejjashahuabaqui meejji” eya acanaje Eyacuiñajjiya —Huani poanaje.

—Eꞌe, eyaya eꞌe jojo nei banaje jama baꞌa: Eya Jesosa besa meeañajo, eyatahuatahua
jjacaꞌapejoquinaje. Eyacuiñajjija Edojjoshahua Pame huiaꞌ jama o sapa biajje cuabesa
baꞌenaje. Jjapashineijje baꞌeoquenaje. Jamajjeya jjeya oya ecuea eba nei nei, Jesosa.
Yahuajo miquianajaya oya ba jjima. Jamajoya eya poeyanaje ojjaña Eyacuiñajjijo besa
meeya. Miquianaya oya Eyacuiñajjija huoojeaꞌyo ojjaña jaahuanajji ba meeya eya
poeyanaje peaꞌai. 34 Jamajjeya eyayamiquianaya huohui neineiaña: Eꞌe jojo nei nei eyaya
oya banaje. Jesosa ca ca oe eꞌe jojo nei Eyacuiñajjija Bacua Ejja oe nei —poanaje Huani
Jodio cuana nijje.

Jesosaa iyaa canaje beca dejja onijje eꞌani tiitiijji, o shajjaꞌajjajji
35 Majoya mecahuajje Huaniya, ma ona besameejji poaniya jomajo, Jodana cuei

sahuajo nequiya esohui huohui canaje oja epeejji nijje, becanejjijji peaꞌai nijje. 36 Jesosa
jjayejjequiani ba majje Huaniya oja epeejji cuana huohui canaje jama baꞌa: —¡Bacue
Jesosa! Oya Eyacuiñajjija huoojeaꞌyo. Oyamanojeꞌyo ojjaña cuanaja mimishi cuijeaꞌyojji.

37 Huanija esohui Jesosajo shajjaꞌajja majje oja epeejji becanejjijji peaꞌai Jesosa nijje
poquinaje. 38 Jesosaa ejiojjijje poquijeya Huanija beca epeejji o quiquishijji poquije bajea
canaje. Ba majje huohuiꞌajja canaje: —Epeejji cuana, ¿ajeo miya enijje poeyani?

—Esohui huohuijji —sajaꞌa canaje—, ecuana poeyanaje mi baa; mi shajjaꞌajja sa poani.
¿Achejo baꞌe miya? —poanaje.

39—Eꞌe —Jesosa poanaje—, ¡ocue poeꞌajja! ¡Cuaꞌa, enijje poꞌyocue!
Jamajjeya Jesosa nijje poquinaje equi yasijje, o baꞌe yasijje. Onijje aninaje ma pojjajo,

eshequi oquequiajo; o shajjaꞌajjajji poꞌyonaje oya cuana,ma bajjani baꞌa: Anesi oja epeejji
nijje peaꞌai. 40 Eꞌe, Anesi pea dejja nijje Huanija ehuohui shajjaꞌajja majje Jesosa nijje
poquinaje. Anesi ca ca Simohuija echahuamese, ma quijje bajjani canaje Penoja echahua
mese. 41 Jamajjeyamecajjeahua nei Anesiya oja oꞌi saꞌajja canaje. Bamajje huohui canaje:
—Oꞌi, eyaya Eyacuiñajjija huoojeaꞌyo ese jaahuanajji banaje, Jesosa Quito.

42 Majoya Anesiya oja oꞌi Simohui bajjani Jesosa que dojo canaje. Simohui ba majje
Jesosaa huohuiꞌajja canaje jama baꞌa: —Epeejji, miya ecuea eba. Miya Huanija bacua ejja,
Simohui bajjani. Eyaya miya bajjanijeꞌyo ecuea esohuijo Sepa bajjani —poanaje. Jienoja
esohuijo Peno bajjani canaje, Ese Ejjaja esohuijo Mei bajjani.

Jesosaa iya canaje pea cuana onijje eꞌani tiitiijji, o shajjaꞌajjajji
43Majoyamecahuajje, mecajjeahua nei Jesosa poquinaje Janineameshi yasijje, Jodana

cuei ojje miji yasijje. Poqui jeahuaa Penipe ba canaje. Ba majje iyaa canaje: —Penipe,
¡ocue poeꞌajja, enijje poꞌyocue; ecuea epeejji poꞌyocue! —Jesosaa acanaje; o que poquiajo
ojaya epeejji pojji acaꞌyonaje.

44 Penipe, Peno, Anesi peaꞌai ca ca oe Betesaida cuiñajjijo baꞌe. 45 Jamajjeya Penipeya
oja epeejji Natanaeni saꞌajjaqui canaje. Bamajje huohui canaje: —Ecuea epeejji, ecuanaa
Eyacuiñajjija huoojeaꞌyo ese jaahuanajji banaje. Ojo Eyacuiñajjija esohui huohuijjiya
yahuajo nei nei baꞌya poaa, Moisesiya peaꞌaiya tehue ca poa, ma ojjaña Jodio cuaa
ishoaꞌajja caniya. Oya Jesosa bajjani, Joseja bacua ejja, ma Nasanena cuiñajjijo baꞌenaje.
Eyaya maya banaje, de —poanaje Penipe.

46—¿Aꞌa oya Nasanenajo baꞌenaje? Jomajo pa jjaja chamaꞌ dejja quea pame —poanaje
Natanaeni.

—Chojja —poanaje Penipe—, ¡poecue, oya bahuacue!

47 Jamajjeya oya cuana poquinaje Jesosa baa. Majoya Natanaeni poeje ba majje
Jesosa onijje miminaje jama baꞌa: —Eꞌe Natanaeni, miya Jodio eꞌe jojo nei. Eyacuiñajji
shajjaꞌajjajji poani. Miya ca ca oe siajje po ajja nei nei peaꞌai.

48 Ma shajjaꞌajja majje Natanaeni jama poanaje baꞌa: —¿Aꞌa eya miquea eba? ¿Ache
shono acuaeya miyaya eya banaje soꞌo? —poanaje.

—Natanaeni, miya ecuea eba yahuajo. Penipeja iyaa jjimahuajo, iquena acui yajjanajo
ani eyaya miquea ejjashahuabaquijji banaje —Jesosa poanaje.

49 Jamajjeya Natanaeniya acanaje: —Esohui huohuijji, eꞌe jojo nei miya Eyacuiñajjija
Bacua Ejja oe nei poani tii. Eꞌe, ¡miya Jodio cuanaja Emeshi Mese nei!

50-51 Jesosaa oya huohui canaje: —Eyaya miya huohuinaje jama baꞌa: “Eyaya miya
banaje iquena acui yajjanajo ani”. Jamajjeya ecuea esohui shajjaꞌajja majje miya
jjashahuabaquinaje jama baꞌa: “Eꞌe jojo nei miya Eyacuiñajjija Bacua Ejja”. Jamajoya
miyaya baje Eyacuiñajjiya eya ma dejjaja ba jjima amee cajeꞌyo. Cuanaya Eyacuiñajjija
esohuidojojji cuana nequioqueje e jaahuanaa, ojjañaja Edoe Mese jaahuanaa. Jamaya
miyaya bajeꞌyo, Natanaeni, enijje jjapeequianijo —Jesosa poanaje.

2
Oe dejja jjahuanaquinaje Cana cuiñajjijo

1 Majoya beca cahuime po majje oe dejja jjahuanaquinaje Canajo, Janinea meshijo.
Ejjahuanaquijjijo quea huiso cuana iyaa canaje ojee ijjiaꞌijjiaa. Jesosaja enaese Mania
iyaa canaje peaꞌai. 2 Jesosa o shajjaꞌajjajji cuana nijje poeyanaje peaꞌai jjahuanaquije baa,
ojee ijjiaꞌijjiaa peaꞌai. 3 Ojee ijjiaꞌijjia anijo, acuijjajja na ishijeyo canaje cuaa. Jamajjeya
Jesosaja enaese onijje miminaje jama baꞌa: —Jesosa, bacue, acuijjajja na ishijeyo canaje
cuaa. Oe poanaje. ¿Ae eꞌishiꞌyojji?

4—Ecue nae, ¿yajjajo acuaemoya huohuiꞌajjaña acuijjajja najo? ¡Ishoa socue oe! Quijje
pishana eyaya oya cuana asahuaje —Jesosa poanaje.

5 Jamajjeya ojaya enaeseya echacojji cuana huohui canaje jama baꞌa: —¡Jesosaja esohui
jayojjaya nequiaa oe acue! —poanaje Mania.

6 Jomajo me oejje oe, 6 meshimisi ena nequijji quea quemo nee nee, quea ao nee nee
yani, 60 litros shojji. Ma meshimisijo ena nequia cani eme shacua huichaꞌa huichaꞌajji.
Jamaya oya cuaa acanaje ijjiaꞌijjia jjimahuajo. 7 Jamajjeya Jesosaa echacojji cuana jama
acanaje baꞌa: —¡Ena shocue meshimisi ai cuana huasijje! —poanaje.

Echacojji cuana: —Eꞌe —poanaje.
Meshimisi ai cuana huasijje ena sho canaje. Cuatajea mee canaje. 8 Jamajjeya cuatajea

cajo, Jesosaa echacojji cuana jama acanaje baꞌa: —Eꞌe. ¡Jjeya oe pojji dojocue equi mese
yasijje!

Jamajjeya oe pojji dojo canaje eꞌishi meeꞌajjajji. 9Ma ena ishiꞌajja canaje equi meseya.
Jamatii ojaya ba jjima jiquio eteohuejjajo nequi ena Jesosaa acuijjajja na pojji acanaje.
Echacojji cuanaja eba ojaye nei Jesosaa eteohuejjajo nequi ena acuijjajja na pojji acaꞌya
poa; pea cuanaja ba jjima. 10 Jamajjeya equi meseya ishi majje joya ejjahuanaquijji iyaa
canaje. Huohui canaje jama baꞌa: —Epeejji, jiquio acuijjajja na quea pame nee nee. Pea
cuaa acuijjajja na quea pame, quea biquia nee ishi mee cani ebionei. Majoya ojjaña jejje
majje acuijjajja na quea biquia pishana quia cani. Miyaya ca ca oe acuijjajja na quea
biquia nee, quea pame nee nee quijje nei ishi meeaña —poanaje eꞌequi mese.

11 Jamaya acanaje Jesosaa Janinea meshijo, Canajo. Jamaya ohuaya ma dejjaa ajjima
acani acoo canaje. Ba majje ojjaña cuana jama poanaje baꞌa: —Eꞌe jojo nei Jesosa quea
caꞌa nee nee. Ohuaya ojjaña acani, ma dejjaa ajjima acani peaꞌai.

O shajjaꞌajjajji cuana peaꞌai jama poanaje baꞌa: —Eꞌe jojo nei Jesosa Eyacuiñajjija
huoojeaꞌyo ojjaña jaahuanajji, Quito.

12 Majoya Jesosa Capenaoma huasijje poquinaje. Oja nae, oja chahua cuana, ojaya
epeejji cuana peaꞌai onijje poquinaje. Jomajo aninaje cuana oe pojji cahuime.

Eyacuiñajjija equi yasijje poqui majje Jesosaa aquiana quiajji cuana huoojeacuayajea canaje
(Mateo 21.12-13; Macoso 11.15-18; Noca 19.45-46)

13Quijje pishana ojjaña Jodio cuana Jenosanena huasijje poquinaje quea bihui nee ojee
ijjiaꞌijjiaa ma shejo baꞌa esohuidojojji cuaa yahuajo Ejito meshijo Jodioja ebacua cuana
cuiaꞌyo jjima shejo. Ma epajeaꞌyojji pojjeamajo jjachichaquinaje. Jamajjeya Jesosa peaꞌai
poquinaje Jenosanena huasijje. Poemajje Eyacuiñajjija equi yasijje poquinaje. 14Dobiqui
majje Jesosaa ba canaje quea huiso dejja cuaa aquiana quia cani; anaꞌai yahue cuana,
ñajjajja cuana, huiaꞌ cuana peaꞌai quia cani. Bejjo pea bejjo sosejje quia caqui ba canaje
peaꞌai. 15 Ba majje Jesosaa jjono ecuiasejjajeajji iña canaje. Dejja aquiana quiajji cuana,
ñajjajja cuana, anaꞌai cuana peaꞌai cuiahuoojeacuayajea canaje esecue yasijje, ojjaña.
16 Bejjo pea bejjo sosejje quiajji cuanaja bejjo nequijji cuana jeapajjajea canaje; bejjo
jjahuojjojeajeaqui canaje. Huiaꞌ quiajji cuana Jesosaa huohui canaje jama baꞌa: —Jiquio
equi ca ca ecue Chii nijje emimijji. Aquiana quiajji pojjeama equi. ¡Miquea aquiana cuana
dojoꞌyocue esecue yasijje! ¡Aꞌa jja oe Eyacuiñajjija equi aquiana quiajji equi jayojja jama
ajji! —Jesosa poanaje.

17Mabamajje ecuana, Jesosaja epeejji cuana, ojee jjashahuabaquinaje jama baꞌa: —Eꞌe,
Eyacuiñajjija esohui huohuijjiya yahuajo nei nei tehue ca poa jama baꞌa:
“Ecue chii, eya jjashahuaba neineiquiani miquea equi jaahuanajji. Jamajjeya mimishi

cuaa eya niñeba cani”.
Jama tehuemeya aca poa yahuajo nei. Oya cuaa Jesosajo tehue ca poa, de —poanaje
Jesosaja epeejji cuana.

18 Jamajjeya Jodio cuana Jesosa nijje quea quene poanaje, oya Eyacuiñajjija huoojeaꞌyo
pojjeama posojo onijje mimijajinaje jama baꞌa: —¿Aya acuae mi huoojea canaje ecuana
Eyacuiñajjija equijo anijo huoojeacuayajeaa? ¿Aꞌa cuae miya Eyacuiñajjija huoojeaꞌyo
nei? ¡Cabaꞌajja sahua! !Ma dejjaa ajjima acani aꞌajja socue ecuanaja ebajji, Eyacuiñajjiya
eꞌe jojo nei miya aꞌa huoojea canaje ebajji!

19 Jesosaa oya cuana sajaꞌa canaje: —¡Bacue! Miquianaa jiquio equi jeabichajeaꞌyajo
eyaya jiquio equi iyaje oꞌoya pea beca peejjima cahuime.

20 —Chojja, de —Jodio cuana poanaje—. Quea huiso nee nee, 46 shequiajame jiquio
equi iya canaje cuaa. ¿Achajja acuae equi jeabichajea majje miyaya iyaje oꞌoya pea beca
peejjima cahuime? ¡Chojja, de! —poanaje.

21 Jamatii Jesosa Eyacuiñajjija equijo pojjeama miminaje; ojaya eyamijo
jjashahuabaquiani. 22 Eꞌe, quijje Jodio cuaa Jesosa quecuaꞌyo majje, Eyacuiñajjiya
oya shequi mee caje oꞌoya pea beca peejjima cahuimejo. Jamajje quijje Jesosa shequi
oꞌoyajo, ecuana o shajjaꞌajjajji cuana jiquio esohuijo jjashahuabaquije. Jama poaje baꞌa:
—Eꞌe de, Eyacuiñajjija esohui eꞌe nei; Jesosaja ehuohui peaꞌai eꞌe nei —poaje quijje.

23 Jamajjeya Jenosanena huasijje Jodio cuana ojee jjachichaquinaje. Quea bihui nee
ijjiaꞌijjianaje esohuidojojjiya yahuajo nei Jodioja ebacua cuana cuiaꞌyo jjima shejo, ma
pajeaꞌyo jjima yajji. Jesosa peaꞌai Jenosanenajo aninaje. Jomajo Jesosaa quea huiso ma
dejjaa ajjima acani acanaje. Ba majje quea huiso cuana poanaje: —¡Eꞌe jojo nei Jesosa
Eyacuiñajjija huoojeaꞌyo ojjaña jaahuanajji! —poanaje cuana.

24-25 Jamatii Jesosaja eba nei nei ojjaña dejja cuanaja ejjashahuabaquijji. Quea tai,
epeejji eꞌe jojo nei pojjeama beca cuana. Jamajjeya ohuaya ojjaña quea jaꞌa nee huohui
jjima jama baꞌa: —Eꞌe jojo nei eya ca iña jiquio Eyacuiñajjija Bacua Ejja —jamaya huohui
jjima soꞌo Jesosaja.

3
Jesosa miminaje Nicodemo nijje

1 Majoya oe dejja Jesosa que poeyanaje, oya Nicodemo bajjani. Oya Jodio etii cuana
nijje pea Jodio cuanahuoojeajji poani, Paniseodejja cuana jama jjashahuabaquimepoani.
2 Oya, Nicodemo Jesosa que poeyanaje mecajje quehuajje. Jama acanaje baꞌa: —Esohui

huohuijji, Eyacuiñajjiyamiya ameesahua canima dejjaa ajjima acani. Jamajjeya ecuanaja
eba Eyacuiñajjiya miya huoojea canaje ecuana sohuihuohuiya.

3 Jesosaa oya huohui canaje Eyacuiñajji nijje ebaꞌe tiitiiꞌyojjijo; jama poanaje baꞌa: —
Nicodemo, eyaya miya eꞌe jojo nei huohuiaña: ¡Bacue! Jiquio ecua epona jjamejoqui
majje bacua cuayani jayojja jamaEyacuiñajjiyamiya cacuayamee ca oꞌoyahua jiquio ecua
eshoꞌi cuayani jama. Jamajjeya Eyacuiñajjiya miya ebacua shoꞌi jayojja jama acajeꞌyo,
miya baꞌe tiitii mee cajeꞌyo onijje, ojjañaja Emeshi Mese nei nijje —Jesosa poanaje.

4 —Chojja de, ¿aꞌa cuae se dejja etii cuaya oꞌoyame soꞌo? —Nicodemohua acanaje—.
¿Aꞌa cuae eseja enaeseja yone yasijje baꞌedobiqui oꞌoyamajje ebacua jama cuaya oꞌoyame
soꞌo? Chojja, de —acanaje Nicodemohua.

5 Jamajjeya Jesosaa oya huohui ca oꞌoyanaje: —Nicodemo, eꞌe jojo nei ecuea ehuohui
jama baꞌa: Jiquio ecua ebacua eshoꞌi cuayani jama Eyacuiñajjiya miya cacuaya mee
ca oꞌoyahua. Joya Eyacuiñajji shajjaꞌajjajji poani enajo besa mee majje, Eyacuiñajjija
Edojjoshahua Pameya oya quea pame jjashahuaba tiitiiqui mee majje peaꞌai miya pea
jjashahuabaquime poajeꞌyo. Oya Eyacuiñajji nijje baꞌe tiitiijeꞌyo. Jamaya po ajjajo
ca ca Eyacuiñajji nijje ebaꞌe tiitiiꞌyojji pojjeama eyajo. 6 Eꞌe Nicodemo, ojjaña cuana
enaeseja mejo bacua cuayani yahueja jea, oja chii jayojja yamijji. Joya Eyacuiñajjija
Edojjoshahua Pameya pea jjashahuabaquime po mee caꞌyani ca ca Eyacuiñajjija Edo-
jjoshahua Pame onijje nequi —Jesosa poanaje—. 7 Eyaya miya huohuinaje eꞌe jojo nei
ebacua eshoꞌi cuayani jama Eyacuiñajjiya miya cacuaya mee ca oꞌoyahua. Jamatii aꞌa
jama jjashahuabaquijji baꞌa: “Chojja de, ¿yajja epojji?” 8 Miyaya beni shajjaꞌajjaña;
beni baña peaꞌai acui iña dojo cani. Jamatii ache huesha beni poeani miquea ba jjima;
achacua poquije miquea ba jjima peaꞌai. Jiquio ecua beni achacua poquije ba jjima
jayojja jamamiquea ba jjima peaꞌai ache shono, achejo pojjaꞌa Eyacuiñajjija Edojjoshahua
Pameya dejja pea jjashahuabaquime po mee caꞌyani. Jamaya miquea eba pojjeama. Eꞌe,
Eyacuiñajjiya miya cacuaya mee ca oꞌoyahua ebacua eshoꞌi cuayani jayojja jama —Jesosa
poanaje.

9 —Eꞌe pojjaꞌa. ¿Achajja acuae ebacua eshoꞌi cuayani jayojja jama epojji soꞌo? —
huohuiꞌajja canaje Nicodemohua.

10—Nicodemo,miya Jodio esohui huohuijji; Eyacuiñajjija esohui yahuajo nei etehueꞌyo
huohuijji. Jamajjeya ¿yajjajo miquea ba jjima ebacua eshoꞌi cuayani jayojja jama epojji
ebaꞌejji pea baꞌeme epoꞌyojji? —Jesosa poanaje.

11 —Eyaya, Huaniya ma ona besameejji poaniya peaꞌai miya eꞌe jojo nei huohuiaña
jama baꞌa: Ma ecuanaja eba poa huohuiaña pea baꞌeme epoꞌyojjijo; ma ecuaa yahuajo
banaje peaꞌai huohuiaña. Jamatii miya, pea Jodio esohui huohuijji cuana peaꞌai ecuanaja
esohuijo jama poani baꞌa: “Chojja, siajje oya cuana poani”. Eꞌe, miquianaaya ecuana
siajjepojji poso aña —Jesosa poanaje—. 12 Eꞌe, eyaya miya huohuiaña ebacua eshoꞌi
cuayani jayojja jama Eyacuiñajjija Edojjoshahua Pameya miya pea jjashahuabaquime po
mee cajeꞌyo, Eyacuiñajji nijje ebaꞌe tiitiiꞌyojji. Jamatii ecuea esohui quea quehuamiquea.
Jamajjeya eyaya miya Eyacuiñajjija ejjashahuabaquiꞌyojji eyajo huohuiajo, ¿aꞌa ecuea
esohui quea jaꞌa poaje miquea? Chojja, quea quehua poaje peaꞌai. 13 ¡Shajjaꞌajjacue
ecuea esohui, Nicodemo! Dejja cuana eyahuasijje dobiquiꞌyo majje meshi yasijje epoe
oꞌoyajji pojjeama ojjaña eyajo baꞌe huohuiya, Eyacuiñajjija ejjashahuabaquiꞌyojjijo peaꞌai
epoe oꞌoyajji pojjeama huohuiya. Eya ma ojjañaja Edoe Mese eyajo baꞌeꞌyonaje. Eya
eyajo baꞌe poeyanaje meshi yasijje. Jamajjeya eyaye nei baña ojjaña eyajo, Eyacuiñajjija
ejjashahuabaquijji ecuea eba peaꞌai —Jesosa poanaje—. 14 Cuanaya eya, Eyacuiñajjija
huoojeaꞌyo ojjaña jaahuanajji baꞌehuanasohuajea cajeꞌyo cuaa. Eꞌe, yahuajo nei nei
meshi jabojo Moisesiya baa peyo jayojja acui aojo baꞌehuanasohua ca poa ojjañaja ebajji;
ojjaña joya peyoja ijjia baa peyo jayojja ba cajo, Eyacuiñajjiya huaquia mee caꞌya poa.
Jiquio ecua Moisesiya baa peyo jayojja baꞌehuanasohua ca poa jayojja jamaya quijje eya
baꞌehuanasohuajea cajeꞌyo cuaa acui ecueataꞌapeejo ojjañaja mimishijo manoꞌyohua,
mimishi cuijeaꞌyojji sosejje. 15 Jamajjeya Eyacuiñajjiya ojjaña baꞌe tiitiimee cajeꞌyo onijje,

ca ejo jama jjashahuabaquiajo baꞌa: “Eꞌe jojo nei ohuaya ecuea mimishi cuijea neinei
cajeꞌyo”. Eꞌe, enijje jjapeequiajo, Eyacuiñajjija quea nee nee epo meeꞌyojji pojjeama
cuaquijo —Jesosa poanaje.

16—Eꞌe Nicodemo—Jesosa poanaje peaꞌai—, Eyacuiñajjiya ojjaña cuana ojjañameshijo
baꞌe quea jea nee nee acani. Jamajjeya eya, oja Bacua Ejja oe nei huoojea canaje
ojjañaja mimishijo manoꞌyohua. Jamajjeya ojjaña joya eꞌe jojo nei enijje jjapeequiani
Eyacuiñajjiya baꞌe tiitii mee cajeꞌyo onijje eyajo; quea nee nee epo tiitii meeꞌyojji
pojjeama. 17 Ecue Chiija eya huoojea jjima ojjaña tecueaa. Ecuea ejjashahuabaquiꞌyojji
jama pojjeama baꞌa: “Ojjaña cuana queamimishi nee poanijo, quea nee nee pomeejeꞌyo;
quea nee tii tii”. Chojja, Eyacuiñajjija eya, oja Bacua Ejja oe nei onijje eyajo baꞌya poa
meshi yasijje huoojea ca poa. Ojjañaja mimishi cuijeaꞌyo majje enijje baꞌe tiitii meejeꞌyo
—Jesosa poanaje—. 18 Jamajjeya ojjaña joya eꞌe jojo nei enijje jjapeequiani Eyacuiñajjiya
huohui caje jamabaꞌa: “Miquianaya ecueBacua Ejjaja epeejji eꞌe jojo nei poanijo,mimishi
cuijeajeꞌyo. Quea nee nee epo meeꞌyojji pojjeama cuaquijo” Eyacuiñajjiya acaje —Jesosa
poanaje—. Pea cuana enijje jjapeequi ajjajo ca ca Eyacuiñajjiya yahuajo jama acaje
baꞌa: “Miquianaya ecue Bacua Ejja oe nei nijje jjapeequi ajjajo cajaa ajeꞌyo, mimishi
cuana cuijeaꞌyo jjima ajeꞌyo. Jamajjeya quea nee tii tii poajeꞌyo” Eyacuiñajjiya acaje —
Jesosa poanaje—. 19 Eꞌe, Eyacuiñajjiya eya, oja Bacua Ejja huoojea canaje esohui eꞌe nei
huohuiya, ojjaña cuana quea jjashahuabaqui jaꞌa nee pomeeya. Eꞌe, eya cuaquijiji jayojja
jama poanijo ojjaña quea jjashahuabaqui jaꞌa po meejeꞌyo. Jamatii quea huiso cuana
ecuea esohui shajjaꞌajja sa po ajja, mimishi cuana ojaya quea boti neejojo. Quea mimishi
nee baꞌe, de. Jamajoya Eyacuiñajjiya oya cuana cajaa acajeꞌyo. Quea nee tii tii poajeꞌyo
cuaquijo. 20 Quea mimishi baꞌeja botiꞌama Eyacuiñajjija esohui eꞌe nei; cajaa acani quea
mimishi baꞌyaniya jjejojo. Jamajjeya enijje jjapeequi ajja. Quea mete jjashahuabaquiani
jama baꞌa: “¡Jesosaa mo tecuea caje ecue mimishijo!” 21 Ojjaña joya quea pame nee
baꞌeya ca ca Eyacuiñajjija esohui quea boti nee acani. Enijje jjapeequianijo, eyaya oya
cuana quea jjashahuabaqui jaꞌa po meeaña. Jamajjeya oya cuana jama poani baꞌa: “Eꞌe,
Eyacuiñajjiya eya quea pame baꞌe meesahua cani ojaya esohui jayojja” poani —Jesosaa
Nicodemo huohui canaje. Majoya Jesosa Nicodemo nijje mimipajeanaje.

Huaniya ma ona besameejji poaniya Jesosajo huohui ca oꞌoyanaje
22 Majoya Jesosa Jenosanenajo ani poquinaje o shajjaꞌajjajji cuana nijje Jodea meshi

yasijje, pea cuiñajji cuana huasijje. Jomajo nequi cuana Jesosaa sohuihuohui canananaje.
O shajjaꞌajjajjiya dejja cuana besa mee canananaje Eyacuiñajjijo. 23Huaniya jomajo dejja
besa mee canaje peaꞌai Enoni cuiñajjijo, Sanima cuiñajji pejjejo peaꞌai ena quea doejo.
Ojjaña pojjajo quea huiso dejja cuana, ponaña peaꞌai Huani que poquinaje. Eyacuiñajjijo
enajo besa mee canaje. 24 Eꞌe, ma pojjajo emeshi mese Enodeja Huani jeanobia jjima
poanaje. 25 Jamajjeya oe Jodio dejjaa Huanija epeejji cuana mimicuiajeanobia canaje.
Jama poanaje baꞌa: —¿Ache dejjaa acuae mi Eyacuiñajjijo enajo besa mee majje eseya eꞌe
jojo nei quea boejea po mee cajeꞌyo soꞌo? ¿Aꞌa Huaniya pojjaꞌa? ¿Aꞌa cuae peaa besa mee
cajji, Jesosa shajjaꞌajjajjiya pojjaꞌa besa mee cajji? —Jodio poanaje.

26 Jamajjeya Huani que poquinaje ojaya epeejji cuana, huohuiꞌajjaa jama baꞌa: —
Esohui huohuijji, ma dejja joya yahuajominijje nequinaje cuei ojjemijijje, ma ojomiyaya
jama huohuinaje baꞌa: “Oya Eyacuiñajjija huoojeaꞌyo ojjaña jaahuanajji”, maaya jjeya o
shajjaꞌajjajji nijje onaya besa mee cani; ojjaña cuana aje oe jjeya o que poquiani. Jesosaa
quea huiso nee nee Eyacuiñajjijo besa mee cani. ¿Apiojji shai? —poanaje Huanija epeejji
cuana.

27Huaniya oja epeejji cuana sajaꞌa canaje: —¡Aꞌa quea yeno pojji! Jamaya Eyacuiñajjiya
oya pea cuana besa mee cani. Yahuajo quea huiso dejja e que poeyanaje; Eyacuiñajjiya
oya cuana huoojea canaje. Jjeya ca ca ojjaña cuana Jesosa que poquiani; Eyacuiñajjiya
oya cuana huoojea cani. 28Miquiaaya ecue sohui yahuajo shajjaꞌajjanaje. Jama poanaje
baꞌa: “Eya Eyacuiñajjija huoojeaꞌyo ojjaña jaahuanajji pojjeama. Eyacuiñajjiya eya
huoojea canaje ebionei Jesosajo huohuiya”. 29 Eꞌe —Huani poanaje—, Jesosajo jama

jjashahuabaquicue baꞌa: Ejjahuanaquijjijo, epona yahueja ehuanase poajeꞌyo. Jamatii
yahueja epeejjiya poe majje jjahuanaquiequi ba cani. Yahue ojaya ehuanase nijje
mimiani shajjaꞌajja majje quea bihui nee poani ojaya epeejji. Jiquio ecua yahueja
epeejji o ba majje quea bihui nee poani jayojja jama eya Eyacuiñajjija huoojeaꞌyo ojjaña
jaahuanajji Jesosa bajjani ba coo majje quea bihui nee nee poani; eya Jesosaja epeejji.
30 ¡Ojjaña cuaa oya cashajjaꞌajja tiitii cahua! Quijje ca ca ojjaña cuana e que poepajeajeꞌyo.
Jamatii capoahua —poanaje Huani, ma ona besameejji poani.

31 ¡Bacue! Eyacuiñajjija huoojeaꞌyo ojjaña jaahuanajji eyajo tii ania poa, meshi yasijje
poeyanaje. Jamajjeya oya ojjaña huoojeaꞌyojji poani tii; ohuaya eꞌe jojo nei Eyacuiñajjija
ejjashahuabaquijji ba mee cani. Huani ca ca jiquiojo anija mejo, dejjaja jea. Jamajjeya
aje oe dejja, oja chii jayojjaya. Dejja jama mimiani. Jamajjeya Eyacuiñajjija esohui
oe pojji ba mee cani, Huaniya. 32 Eyacuiñajjija huoojeaꞌyo ojjaña jaahuanajji ca ca
Eyacuiñajji nijje eyajo ania poa. Jamajjeya ohuaya jama huohui cani baꞌa: “Eyacuiñajjija
ejjashahuabaquijji ecuea eba nei nei. Maya eyayamiya huohuiaña”. Jamatii ojaya esohui
shajjaꞌajja sa po ajja beca cuana. 33 Ojjaña joya eꞌe jojo nei oya shajjaꞌajja sa poani ca ca
jama poani baꞌa: “Eyacuiñajjija esohui eꞌe nei; ¡Cashajjaꞌajjaꞌyahua!” 34 Eꞌe, Eyacuiñajjija
huoojeaꞌyo ojjaña jaahuanajjiya, Jesosaa Eyacuiñajjija esohui huohui cani eꞌe jojo nei.
Eyacuiñajjija Edojjoshahua Pameya oya huohui meesahua cani; quea jaꞌa nee ameesahua
cani tii tii. 35 Eyacuiñajjiya oja Bacua Ejja quea jea nee nee acani tii. Jamajjeya oya jama
poani Jesosa nijje: —Miya ecuea ecue Bacua Ejja quea jea nee nee. ¡Jamajjeya ojjaña
huoojeaꞌyojji pocue tii, meshijo, eyajo peaꞌai! —poani Eyacuiñajji.

36 Jamajjeya ojjaña joya eꞌe jojo nei Jesosa nijje jjapeequiani, Eyacuiñajjija Bacua Ejja
shajjaꞌajja cani peaꞌai onijje baꞌe tiitii mee cajeꞌyo eyajo. Ojjaña joya o shajjaꞌajja sa po
ajja ca ca onijje ebaꞌe meeꞌyojji pojjeama. Eyacuiñajjiya oya cuana cajaa acajeꞌyo; quea
nee nee poajeꞌyo tii cuaquijo.

4
Epona Samania meshijo baꞌe jjapeequinaje Jesosa nijje

1 Jamajje Jesosa Jodea meshijo ani quea huiso dejja cuana o shajjaꞌajjaa poeyanaje,
Eyacuiñajjijo besa meeya peaꞌai. Jesosa nijje jjapeequinaje quea huiso nee nee. Majoya
aje oe onaaya Jodio esohui huohuijji cuana, Paniseo cuana peaꞌai huohui canaje jama
baꞌa: —Jesosaja epeejji cuana quea huiso nee nee; Huanija epeejji ca ca oe pojji —jamaya
poanaje pea cuana.

Ma shajjaꞌajja majje Paniseo cuana quea quene poanaje Jesosa nijje.
Jjashahuabaquinaje jama baꞌa: —Ecuana quea huiso epeejji sa poani Jesosaja epeejji
huisoajja —poanaje. 2 (Jamatii Jesosa shajjaꞌajjajji cuaa Eyacuiñajjijo enajo besa mee
canaje cuana, Jesosa que poeyajo. Jesosaja ca ca pea cuana Eyacuiñajjijo besa mee jjima.)
3 Jamajjeya Paniseo cuana onijje quea quene ba majje Jesosa Jodea meshijo ani poqui
oꞌoyanaje Janinea meshi yasijje, ecuana nijje poquinaje.

4 Janinea meshi yasijje ejiojjijje poquije Samania meshijo aniñaquinaje. 5 Samania
meshijo ani poqui majje Sica cuiñajji pejjejo Jesosa jomishoca aninaje ena eteohuejja
quea doe pejjejo. Jomajo yahuajo nei nei Jodio etiiquianaa Jacobohua ma meshijo que
quia ca poa oja bacua ejja Jose. 6Ma quejo yahuajo nei nei Jacobohua teo mee ca poa ena
eteohuejja quea doe nee nee. Jamajjeya Jesosa ma ena eteohuejja huasijje poeyanaje
eshequi biacojjajja nequijo. Jesosa hueahuea majje anioquenaje ma ena eteohuejja
pejjejo ejomishocajji. 7-8 Anioque majje Jesosaa ecuana acanaje jama baꞌa: —¡Poquicue
miquianaya Sica huasijje bobi jjesheya!

Ecuana poquiajo oe Samania epona poeyanaje ena eteohuejja huasijje ena jjequiso-
huaa jjonojo. Jesosaa oyahuohui canaje jamabaꞌa: —Epona, ¡chemoenaquiacue eꞌishijji!
—poanaje.

9 Jodio cuanaja Samania cuana botiꞌama nei. Samania cuana nijje mimi ajja, ojee
ijjiaꞌijjia ajja peaꞌai Jodio pojjeama jjejojo. Jamajjeya ohuaya Jesosa sajaꞌa canaje: —Miya

Jodio dejja; eya ca ca Samania pona. Jamajjeya ¿apiojji miya enijje mimiani enajo, ena
quiajji? —poanaje Samania pona.

10 —Eꞌe —Jesosa poanaje—, eya miquea ba jjima. Eyacuiñajjija ejjashahuabaquiꞌyojji
quea pame nee miquea ba jjima peaꞌai. Maya miquea eba jojjemo miya enijje jama
mimime pome baꞌa: “¡Che mo oe ena quiacue eꞌishijji!” Miya jama enijje emimi jojjemo
eyaya miya quiame ena naba tajaꞌama epoꞌyojji tii tii —Jesosa poanaje.

11 —Eꞌe pojjaꞌa —epona poanaje—, ena eteohuejja quea doe nee nee nequi. Miquea
chamaꞌ ena ejjequisohuajji. Jamajje ¿achejo acuae ena nequi, ma ena ishi majje eya
quea naba taja po maja ajja epojji? 12 Esejaya etiiquianaa Jacobohua jiquio ena teohuejja
mee ca poa yahuajo nei. Ohuaya oja bacua cuana, oja ñajjajja cuana, pea huo cuana
peaꞌaiya ishi mee majamaja ca poa jiquio ena. Majoya ojjañaa ecuaaya jiquio ena ishi
majamajaña. ¿Aꞌa cuaemiquea pea ena eba? ¿Achejo nequi pea ena quea pame nee nee?
Jacoboja ba jjima poa. Miya pojjaꞌa quea jjashahuabaqui jaꞌa nee nee. ¿Aꞌa Jacobo quea
jjashahuabaqui jaꞌa pishana? —huohuiꞌajja canaje eponaa.

13—Epona —Jesosaa huohui canaje—, ojjaña miquianaya jiquiacua poeyani ena ishiya.
Jamatii ishi majje quea naba taja po oꞌoyani. 14Eyaya pea ena quiaje ojjañaja eꞌishijji. Ma
ena ishi majje quea naba taja po oꞌoya ajja. Eꞌe, jjanijo ena oshe quea pame nee cuayani,
huosaꞌyo ajja. Jiquio jayojjaya eyaya quiajeꞌyo. Jamajjeya eyaya miya baꞌe tiitii meejeꞌyo
—Jesosa poanaje.

15 —¡Che iña maya pea ena quiacue eꞌishijji! —Samania ponaa Jesosa acanaje—.
Jamajjeya eya quea naba taja po ajja oꞌoya poaje. Jamajjeya eya jiquio ena eteohuejja
huasijje epoe oꞌoyajji pojjeama ena jjehuaa —poanaje.

16—Eꞌe, ¡poquicue! ¡Miqueahue jjequicue! —Jesosa poanaje ma epona nijje.
17—Chamaꞌ ecueahue —sajaꞌame acanaje eponaa.
—Eꞌe jojo nei jjeya miquea yahue chamaꞌ —Jesosa poanaje—. 18 Ecuea eba jama baꞌa:

Yahuajo miquea yahue cuana me oejje huisome poa, ojjaña jja miquea yahue ehuei
poanaje. Jjeya miya pea dejjajo baꞌe, miquea yahue pojjeamajo. Jamajjeya miya eꞌe jojo
nei poani: “Chama ecueahue” —Jesosaa acanaje Samania pona.

19 —Eꞌe jojo nei ojjaña miquea eba. Jamajjeya ecuea eba miya Eyacuiñajjija esohui
huohuijji eꞌe jojo nei. 20 Ecuanaja etiiquianaa Eyacuiñajji bihuia ca poa jiquio Samania
meshijo, eyiyo biajje. Miquianaya, Jodio cuana ca ca jamapoani baꞌa: “Jenosanenajo ca ca
oeya Eyacuiñajji bihuiajji, pea eyiyojo pojjeama” miquianaya poani —poanaje Samania
pona.

21—¡Shajjaꞌajjacue mo, epona! —Jesosaa oya acanaje—. Quijje pishana miquianaaya
Eyacuiñajji, esejaya Chii bihuiaje, ojjañaa. Jiquio eyiyo huasijje poe jjimaa, Jenosanena
huasijje poqui jjimaa peaꞌai oya bihuiaje. 22 Jjeya ojaya esohui jayojja jama pojjeama
aje oe miquianaaya, Samania cuaa Eyacuiñajji bihuiaña. Oya miquianajaya ba jjima.
Ecuanaa ca ca Eyacuiñajji bihuiaña ojaya esohui jayojja. Eya oja huoojeaꞌyo ojjaña
mimishi cuijeaꞌyojji Jodio dejja. Jamajjeya Eyacuiñajji ecuanaja eba, Jodio cuanaja.
23 Jamajjeya jjeya nei ojjañaa esejaya Chii, Eyacuiñajji bihuiaje eꞌe jojo nei, ojo quea
jaꞌa nee jjashahuabaquije. Eꞌe, Eyacuiñajji jama poani baꞌa: “Jamaya eya cabihuia cahua
ojjañaa. Jamaya ecuea quea boti nee” poani. 24 Eyacuiñajji yani tii tii eshe. Jamatii oya
jjabameequi ajja ecojjaa. Jamajjeya o bihuiajji epohua Eyacuiñajji cabihuia cahua eꞌe jojo
nei, ojaya esohui jayojja jama quea jaꞌa nee ojo jjashahuabaquiani —Jesosaa acanaje.

25—Eꞌe—poanaje epona—, ecuea eba quijje Eyacuiñajjija huoojeaꞌyo ojjaña jaahuanajji
poeje. Oya Quito bajjani poaje. Poe majje ohuaya ecuana quea jaꞌa nee ba mee caje
Eyacuiñajjija esohui.

26—Eya ca ca iña jiquio Eyacuiñajjija huoojeaꞌyoya Quito bajjani. Jjeya nei miya Quito
nijje mimiani —Jesosaa acanaje.

27Majoya Jesosa shajjaꞌajjajji cuana bobi jjeshe majje poe oꞌoyanaje Jesosa que. Jesosa
ba cañaꞌyonaje Samania pona nijje mimiani. Ba majje jjashahuabaquinaje jama baꞌa:
—¿Apiojji shai Jesosa epona nijje mimiani? —jamatii huohuiꞌajja jjima: —Epona, ¿ajeo

miya poeyanaje? —ajjima: —¿Jesosa, ajeo miya Samania epona nijje mimiani? —jamaya
ecuana mimi jjima Jesosa nijje poanaje.

28Majoya ena jjequijji ohua acani jea canananaje eponaa, poquicuajinaje Sica huasijje
huohui pohua. 29 Ojjaña cuana huohui cañaquinaje jama baꞌa: —¡Poecuajicue oe! Oe
dejja ena eteohuejja pejjejo ani; ohuaya ojjaña ecuea ebaꞌejji huohui caꞌyonaje. ¿Aꞌa
oya pojjaꞌa Eyacuiñajjija huoojeaꞌyo ojjaña jaahuanajji? ¡Poeꞌajja! ¡Ejjabaꞌajjaquiqui! —
poanaje epona.

30 Eponaa huohui cajje ojjaña Sicajo baꞌe poqui canaje Jesosa baa.
31Ojjaña cuana poe jjimahuajo, ecuana, o shajjaꞌajjajjiya Jesosa nijje jama poanaje baꞌa:

—Esohui huohuijji, ¡bobi oe ijjia socue!
32 Jamatii Jesosaa jama acanaje baꞌa: —Ecuea pea bobi yani ecuea eꞌijjiajji, ma miquea

ba jjima.
33 Jamajjeya ecuana ojee miminaje: —¿Aꞌa pojjeama oya pea cuaa bobia canaje? —

poanaje.
34 Jesosa ecuanaja esohui shajjaꞌajja majje jama poanaje baꞌa: —Bobi ijjia majje

miquianaya quea bei poani. Ecue Chiiya eya huoojea canaje ojjaña jaahuanajji; ojjaña
ojaya esohui ajeyoꞌyo majje eya quea bei poaje, bobi ijjia majje jayojjaya —Jesosa
poanaje—. 35 Miquianaya jama poani baꞌa: “Quijje anoso sejjajeꞌyo, ebeca pee peaꞌai
baꞌime po majje. Eyaya ca ca miquianaya huohuiaña jama baꞌa: ¡Bacue! Jomajo quea
huiso dejja cuana poeani. Anoso ejahua jayojjaya jama oya cuana poeani. Eꞌe, oya
cuana Eyacuiñajjijo jjashahuabaquiani. Onijje jjapeequiꞌyo sa poani. ¡Jamajjeya enijje
jjapeequi meesahuacue! 36 Eꞌe, echacojji anoso quecuajji, anoso sejjajji peaꞌai eque
meseya sosequia cajji. Jamajje ojjaña quea bihui nee poajeꞌyo —Jesosa poanaje—. Oya
jayojjaya Eyacuiñajjiya acaje ojaya echacojji cuana. Joya esohui huohuicoojji cuana
sosequia caje; joya pea cuana enijje jjapeequi meesahuajji poani peaꞌai sosequia caje.
Enijje jjapeequiajo baꞌe tiitii meejeꞌyo enijje eyajo. Jamajjeya ojjaña cuana quea bihui
nee nee poajeꞌyo. 37 Eꞌe, yahuajo jama poanaje cuana baꞌa: “Oe echacojjiya esoꞌ quecua
majje quijje pea echacojjiya chicha cajeꞌyo”. Jjeya jamaya eꞌe jojo nei poani. 38 Jjeya eyaya
miya huoojeaña anoso chichajji jama, ojjaña cuana enijje jjapeequi meesahuaa. Yahuajo
Eyacuiñajjija esohui huohuijjiya oya cuana esohui ba mee canaje. Jamatii ojjaña cuana
jjabahuejjaqui jjima. Jjeya miquianaaya esohui huohui oꞌoyajo, oya cuana ecuea epeejji
eꞌe jojo nei poajeꞌyo —Jesosa poanaje ecuana nijje, o shajjaꞌajjajji cuana nijje.

39 Majoya quea huiso nee nee Samania cuana poeyanaje Jesosa que. Oya cuana
Samania eponaja esohuijo jjashahuabaquiani. Ohuaya jama acanaje baꞌa: —Jiquio dejjaa
ojjaña ecuea ebaꞌejji huohui caꞌyonaje. Eꞌe jojo nei jiquio dejja Eyacuiñajjija huoojeaꞌyo
ojjaña jaahuanajji, Quito bajjani —epona poanaje.

40 Jamajjeya Jesosa que poe majje Samania dejja cuana jama poanaje baꞌa: —Esohui
huohuijji, ¡ecuana nijje che anicue!

—Eꞌe, anije ecuana —Jesosa poanaje.
Jamajje aninaje. Beca cahuime sohuihuohui canaje. 41 Jamajjeya Jesosaja esohui

shajjaꞌajja majje ojjaña cuaa jama acanaje baꞌa: —¡Eꞌe jojo nei oya Quito! —poanaje.
42 Epona nijje jama poanaje: —Yahuajo miquea esohuijo ecuana beshahua nei

jjashahuabaquinaje oya eꞌe jojo nei Quito. Jjeya ca ca oja sohui shajjaꞌajja majje ecuanaja
eba nei nei Jesosa eꞌe jojo nei Eyacuiñajjija huoojeaꞌyo ojjaña jaahuanajji; mimishi cuijea
caꞌyajje aje se baꞌe tiitii mee cajeꞌyo eyajo —poanaje Samania dejja cuana.

Jesosaa jjaajaqui mee caꞌyonaje onaja bacua ejja beshahua nei poqui jeyoani
43 Jamajjeya Samania meshijo beca cahuime ani majje Jesosa poqui oꞌoyanaje Janinea

meshi yasijje, Canahuasijje. 44Yahuajo Jesosaa ecuana, o shajjaꞌajjajji cuana jama acanaje
baꞌa: —Eꞌe jojo nei pea cuaa Eyacuiñajjija esohui huohuijji shajjaꞌajja cani. Jamatii ojaya
cuiñajjijo ojaya huapa pojjeama cuana ca ca oe jjashajjaꞌajjaqui sa poꞌyo ajja.

Jamajjeya Jesosa jjeya Nasanena huasijje, ma o eshoꞌyahua baꞌya poa huasijje dobiqui

jjima. 45 Jamatii Janinea meshijo ejiojjijje poquianijo, Janinea dejja cuana oya ba majje
jama poanaje baꞌa: —Esohui huohuijji, mi poeꞌyajo ecuana quea bihui nee nee. Yahuajo
ecuanaa miya banaje Jenosanena huasijje poqui. Eꞌe, esohuidojojji cuaa yahuajo Jodioja
ebacua cuana cuiaꞌyo jjima shejo, Jenosanena huasijje ojee ijjiaꞌijjiaa poqui ecuaayamiya
banaje. Miyaya quea huiso cuana jjaajaquimeeꞌyonaje, ma dejjaa ajjima acani anaje quea
huiso peaꞌai. Eꞌe, miya Eyacuiñajjija esohui huohuijji nei nei —poanaje cuana.

46 Jamajjeya Jesosa poqui oꞌoyanaje Cana huasijje, ma ohua yahuajo ejjahuanaquijjijo
ena acuijjajja na pojji acaꞌya poa huasijje. Canajo Jesosa aninaje ecuana nijje, o
shajjaꞌajjajji cuana nijje. Jamajjeya oe emeshimese neija dejja huoojeasahuajjiya Jesosajo
shajjaꞌajja canaje: —Jesosa Jodea meshijo yahuajo ani Janinea meshi yasijje poeꞌyonaje.
Canajo jjeya nequi.

47 Oja bacua ejja quea mano nee nee jaa quea huesha pishana, Capenaomajo jaa.
Jamajjeya maya shajjaꞌajja majje Jesosa que poquicuajicuajinaje. Jama acanaje baꞌa: —
Jesosa, ¡poecuajicue Capenaoma huasijje! ¡Ecue bacua ejja jjaajaqui meeꞌyocue! Quea
mano nee nee jaa, beshahua nei poquijeyo jaa —poanaje.

48 Jesosa ojjaña cuana nijje jama poanaje baꞌa: —Miquiana cuana Janinea meshijo
baꞌe beshahua nei jjashajjaꞌajjaqui ajja. Eyaya ma dejjaa ajjima acani mi amajamajajo,
miquianaya jjashahuabaqui ajja jama baꞌa: “Eꞌe jojo nei Jesosa Eyacuiñajjija huoojeaꞌyo
ojjaña jaahuanajji” —Jesosa poanaje.

49—Esohui huohuijji Jesosa, jamatii —ejeajji poanaje—. ¡Poecuajicue oe, ecue bacua
ejja epoquijeyo cuahuajo!

50—Epeejji, ¡quea bihui poquicuemiquea equi yasijje! Eyayamique bacua ejja jjaajaqui
meeꞌyonaje; apoa poanaje —Jesosaa emanojaaja ejeajji acanaje.

Jesosaja esohui shajjaꞌajja majje ebacuaja ejeajji quea bihui nee poquinaje
jjashahuabaquiani jama baꞌa: —Eꞌe jojo nei Jesosa quea sohui poja nee nee; ecue
bacua ejja jjaajaqui mee caꞌyonaje.

51 Ojaya equi yasijje poquianijo, oja chacojji cuana poeyanaje. O ba majje taaanaje:
—¡Miquea ebacua ejja boecaꞌyonaje! Quea pame nee jjeya aniꞌyo. Huaquiaꞌyonaje —
poanaje.

52—Eꞌe —ejeajji poanaje—, jamaya quea pame nee. ¿Ache nei eshequi nequijo acuae
apoa poanaje soꞌo?

—Yahuajo apoa poanaje, omamecajje tii, eshequi ejjajeapaaquijo oya boecaꞌyonaje —
poanaje echacojji cuana.

53 —Eꞌe nei —ejeajji jjashahuabaquinaje—, omamecajje tii eshequi ejjajeapaaquijo
Jesosaa eya huohui canaje jama baꞌa: “Miquea ebacua ejja jjaajaquiꞌyonaje; apoa
poanaje” —ejeajji poanaje.

Jamajje equi yasijje dobiquimajje ojaya huapa pojjeama cuana nijje jama poanaje baꞌa:
—Eꞌe, Jesosaa ecue bacua ejja jjaajaqui mee caꞌyonaje, boeca mee caꞌyonaje. ¡Oya ca ca
oe Eyacuiñajjija huoojeaꞌyo ojjaña jaahuanajji! —poanaje ebacuaja ejeajji.

Jamajjeya ojjaña jama poanaje baꞌa: —Eꞌe jojo nei oya Jesosa.
54 Jamaya Janinea meshi yasijje poe oꞌoya majje Jesosaa Cana cuiñajjijo pea dejjaja ba

jjima aca oꞌoyanaje.
5

Jesosaa dejja jeoꞌajja Metena ena sahuajo jaa jeo mee caꞌyonaje
1 Majoya quijje ojjaña Jodio dejja cuana poqui oꞌoyanaje Jenosanena huasijje ojee

ijjiaꞌijjiaa Eyacuiñajji bihuiaa. Jamajjeya ecuanaya Jesosa nijje, o shajjaꞌajjajji cuana nijje
peaꞌai Jenosanena huasijje poqui oꞌoyanaje. 2 Jenosanena cuiñajji mei jiyojo Ñajjajja
Dobiquijji esecue yani. Ma esecue pejjejo yani ena, bae sisi jama, ebesajji, Emeo esohuijo
Metena ena bajjani. Ena sahuajo yanimeoejje equi sisi. 3 Jomajo queahuiso emano cuana
jaanaje: cojjamaꞌ cuana, jeoꞌajja cuana, jiojjijjajja cuana peaꞌai. Ohuaya esohuidojojji

ishoaꞌajja cani; jama jjashahuabaquime poani baꞌa: —Eꞌe, Eyacuiñajjija esohuidojojjiya
ena cajeaquejjo cahua. Jamajjeya eya enahuasijje nequidobiquiajo, jjaajaquimee cajeꞌyo.

4 Eꞌe, Jodio cuaa jama acanaje baꞌa: —Esohuidojojjiya quijje nei poe huichaꞌanijo ena
jeaquejjo mee cani. Ena jeaquejjo cajo, ojjaña emano cuana ena huasijje canequidobi
cuajiquiahua. Joya ebionei besajeꞌyo ca ca jjaajaqui mee cajeꞌyo, huaquia mee cajeꞌyo
peaꞌai Eyacuiñajjiya —poanaje Jodio cuana.

5 Jamajjeya oe dejja jomajo jeoꞌajja jaanaje. Quea shequiaja huiso nee nee jaa poa,
38 shequiajame. 6 Jesosaa poe majje ba canaje dejja emanojaa jeoꞌajja. Jesosaja eba ma
dejja quea shequiaja huiso nee nee jaa poa. Jamajje oya huohuiꞌajja canaje: —¿Aꞌa miya
jjaajaquiꞌyo sa poani? ¿Aꞌa miya jeo sa poani? —Jesosa poanaje.

7 —Eꞌe —emanojaaa sajaꞌa canaje—, jamatii chamaꞌ pea dejja e dojojji ena jeaquejjo
poani yasijje e besa meeꞌyojji. Jamajjeya eya ebionei ebesaꞌyojji pojjeama. Eya
jjapashineijje poquianijo, pea ebionei besacuajiquije —poanaje emanojaa, jeoꞌajja.

8 Jesosaa oya jama acanaje baꞌa: —Epeejji, ¡nequisohuaꞌyocue oe! ¡Jeocue! ¡Miquea
equi yasijje equipajaajji bebo majje dojoꞌyocue!

9 Jjeya nei jeoꞌajja jeocuajiꞌyonaje. Jamajje nequisohuaꞌyonaje; oja equi yasijje
equipajaajji bebo majje dojo caꞌyonaje; jeopoquiꞌyonaje. Jesosaa oya jeo mee caꞌyonaje
Jodioja epojja ejomishocajjijo. 10 Jamajjeyama dejjaa equipajaajji dojo cani bamajje Jodio
cuana quea tecue onijje poanaje: —¡De! ¿Apiojji acuae miyaya equipajaajji dojoaña soꞌo?
¡Jjeya epojja ejomishocajji, de! ¡Aquiana jjeya dojoca ajja! Jamaya eseja esohui huohuijji
cuaa huohui cani —poanaje.

11 Ma dejja ejeoꞌyohua sajaꞌa canaje jama baꞌa: —Jamatii. Oe dejjaa eya jeo meeꞌyo
majje jama acanaje baꞌa: “¡Poquicue miya; miquea equipajaajji bebo majje dojocue!”
poanaje.

12—Eꞌe pojjaꞌa —Jodio cuana poanaje—. “¡Miquea equipajaajji dojocue!” poanaje. ¿Ae
bajjaniya acuae maya miya huohui canaje soꞌo? —huohuiꞌajja canaje.

13 —Cuaꞌa, de —sajaꞌame acanaje—. Ache dejjaa shai eya jeo mee caꞌyonaje. E jeo
meeꞌyo majje oya pea dejja quea huiso nijje poquinaje —poanaje. (Eꞌe, dejja quea huiso
nee nee jomajo ani.)

14 Quijje pishana Jesosaa ma dejja oja jeo meeꞌyo ba caꞌyonaje Eyacuiñajjija equijo.
Jama huohuime acanaje baꞌa: —Eꞌe epeejji, jjeya miya quea pame nee nequiꞌyo, quea
aja nee nequi. Jamajjeya ¡aꞌa quea mimishi po oꞌoyajji! Quea mimishi po oꞌoya majje mi
quea mano nee nee po oꞌoya chanaꞌ, quea tai nee nee; yahuajo jeo ajja, quea nee pishana
poanaje —Jesosaa acanaje.

15 Jesosa shajjaꞌajja majje poquiꞌyonaje Jodio cuana huasijje. Huohuiqui canaje jama
baꞌa: —Eꞌe, Jesosa bajjaniya eya jeo mee caꞌyonaje —poanaje.

16 Jamajjeya jeoꞌajja poanajeya huohui cajje Jodio cuaa Jesosa niñeba canaje; quecuaꞌyo
sa acanaje peaꞌai, Jesosaa jeoꞌajja cuana jeo mee caꞌyonaje epojja ejomishocajjijo.

17—Ecue Chiiya quea pame nee acani tii tii epojja ejomishocajjijo peaꞌai —Jesosaa oya
cuana sajaꞌa canaje—. Jamajjeya eyaya peaꞌai ecue Chiiya jayojjaya jama quea pame aña
ojjaña pojjajo.

18 Jamajoya Jodio etii cuaa Jesosa quecua sa neinei acanaje. Jama huohui canaje baꞌa:
—Esejaya etiiquiaa yahuajo esohui tehue ca poa jama baꞌa: “¡Epojja ejomishocajjijo aꞌa
chacojji!” aca poa.

Jodio cuaa Jesosa niñeba canaje jama peaꞌai baꞌa: —Oya, Jesosa etiiquianaja etehueꞌyo
jama po ajja —poanaje.

Yahuajo Jesosa Jodio nijje jama poanaje peaꞌai baꞌa: —Eyacuiñajji ecue Chii, de.
—Chojja, de, Jesosa siajje poani —niñebame acanaje Jodio cuaa Jesosa.
Jodio cuaa jama acanaje peaꞌai baꞌa: —Jesosa siajje poani jama baꞌa: “Eya Eyacuiñajji

jayojjaya poani” siajje, de —jamaya Jodio cuaa acanaje.
¡Eyacuiñajjija Bacua Ejja Jesosa quea caꞌa nee ebaꞌe tiitii meeꞌyojji!

19 Jamajjeya Jesosaa ma Jodio etii cuana huohui canaje jama baꞌa: —Eyaya miquianaya

eꞌe jojo nei huohuiaña jama baꞌa: Eyacuiñajjiya eya, oja Bacua Ejja oe nei huoojea canaje;
eyaya ojaya esohui jayojja jama aña. Eyaya huohuiaña ecue Chiija ejjashahuabaquijji,
ecuea ejjashahuabaquijji pojjeama. Ojjaña ecue Chiiya acani ecuea eba. Jamaya ca ca
eyaya aña peaꞌai. Eꞌe, ojjaña ecue Chiiya acani eyaya aña peaꞌai, eya oja Bacua Ejjaa
jjejojoya. 20 Eya ecue Chiija quea jea nee nee. Jamajjeya eya ba mee cani ojjaña joya
ohua amee sa acani huiso tii. Eyaya ma dejjaa ajjima acani aña ba majje miquianaya
jama poaje baꞌa: “Eꞌe nei, yahuajo jamaya ajjima cuanaja poa. Chamaꞌ pea Jesosa jayojja”
poajemiquianaya. 21 Jamaya ecue Chiiya eya amee cajeꞌyo baꞌa: Ecue Chiiya emanoꞌyojaa
shequi mee ca oꞌoyani jayojja jama eyaya baꞌe meeje oꞌoya, ojjaña ecue babacaꞌyo cuana
peaꞌai —Jesosa poanaje—. 22 Ecue Chiija ehuohuijji pojjeama joya ojaya epeejji pojjeama,
joya quea nee nee poajeꞌyo tii cuaquijo. Joya ojaya epeejji poani baꞌe tiitii mee cajeꞌyo
onijje ehuohuijji pojjeama peaꞌai. Chojja, ohuaya jama huohuime acanaje baꞌa: “Ecue
Bacua Ejjaa cahuohui cahua ecuea ejjashahuabaquiꞌyojji”. 23 Jamajjeya ojjaña joya ecue
Chii shajjaꞌajjajji poaniya eya oja Bacua Ejja shajjaꞌajja cajeꞌyo peaꞌai. Ojjaña joya eya
Eyacuiñajjija Bacua Ejja shajjaꞌajja sa poꞌyo ajja Eyacuiñajji, e huoojeaꞌyojji shajjaꞌajja sa
poꞌyo ajja peaꞌai —Jesosa poanaje.

24 —Eꞌe jojo nei nei ecuea ehuohui minijje jama baꞌa —Jesosa poanaje—: Ojjañaa
joya ecue sohui shajjaꞌajja cani, e huoojeaꞌyojjija sohui eꞌe jojo nei shajjaꞌajjajji poani
peaꞌai baꞌe tiitii meejeꞌyo enijje eyajo; cuaqui yasijje epoquiꞌyojji pojjeama. Chojja,
oya cuana yahuajo eshahuaja epeejji poanajejo cuaqui yasijje poquiꞌyo quiaye. Jjeya
ca ca baꞌe tiitii meejeꞌyo enijje, ecuea epeejji jojoya. 25 ¡Shajjaꞌajjacue mo! —Jesosa
poanaje—. Eꞌe jojo nei ojjaña shajjamaꞌ poani Eyacuiñajjiya ba cani emanoꞌyo jayojja,
epoquijeyoꞌyo jayojja. Jamatii ehuohuiꞌyo ejo, Eyacuiñajjija Ebacua Ejjajo shajjaꞌajja
cajeꞌyo. Ecuea esohui jayojja jama eꞌe jojo nei atiitii cajo, eyaya baꞌe tiitii meejeꞌyo enijje
eyajo. 26 Eꞌe, Eyacuiñajji ecue Chii yani tii tii, eshe. Jamajjeya ohuaya eya, oja Bacua
Ejja huoojea canaje ojjaña joya onijje jjapeequiani baꞌe tiitii meeꞌyohua. 27 Cuanaya
eya ojjañaja Edoe Mese poanijo Eyacuiñajjiya eya huoojea canaje jama baꞌa: “¡Miyaya
huohuicue joya minijje jjapeequiani baꞌe tiitii meejeꞌyo minijje! ¡Huohuicue peaꞌai joya
miquea epeejji pojjeamajo quea nee tii tii poajeꞌyo cuaquijo!” jamaya Eyacuiñajjiya eya
acanaje —Jesosa poanaje—. 28 Eꞌe, eꞌe jojo nei quijje ojjaña yahuajo emanoꞌyo cuana
iyaa majje eyaya oya cuana shequi meeje oꞌoya —Jesosa poanaje—. Ecuea esohuijo ¡aꞌa
jjashahuabaquijji jama baꞌa: “¿Yajja yajji? ¿Achajja shai ohuaya emanoꞌyo cuana shequi
mee caje oꞌoya?” aꞌa jamaya pojji! 29 Eꞌe jojo nei oya cuana eshe oꞌoya po mee majje
ojjaña ecuea epeejji eyaya baꞌe tiitii meejeꞌyo enijje. Ojjaña shajjamaꞌ cuana ca ca shequi
oꞌoyamajje quea nee nee poajeꞌyo tii tii cuaquijo. 30Eꞌe, Eyacuiñajjiya eya huoojea canaje
ojjaña huasijje huohuiya jama baꞌa: “Joya ecuea epeejji cuana poani eyaya baꞌe tiitii
meejeꞌyo enijje. Beca cuana ca ca ecuea epeejji pojjeamajo quea nee nee poajeꞌyo tii
tii”. Eyacuiñajjiya e huoojea majje jama acanaje baꞌa: “¡Ojjaña ecuea ejjashahuabaquijji
ojjaña cuana huohuiquicue!” acanaje. Eyaya ojaya esohui jayojja jama aña, ecuea
ejjashahuabaquiꞌyojjijo pojjeama. Jamajoya eyaya Eyacuiñajjija ejjashahuabaquiꞌyojji
jayojja jama añajo ecuea esohui ojjaña eꞌe jojo nei —Jesosa poanaje.

Jesosa Eyacuiñajjija huoojeaꞌyo ojjaña jaahuanajji, oja Bacua Ejja
31Majoya Jesosaa Jodio cuana huohui canaje jama baꞌa: —Miquianaya ejo jjashahuaba

quehuaquiani jama baꞌa: “Jiquio dejjaa jama huohui cani baꞌa: —Eya ca iña iquio Ey-
acuiñajjija huoojeaꞌyo ojjaña jaahuanajji —acani, de. Jamatii ohuaye neiya jama huohui
canijo oya ecuanaja eshajjaꞌajjajji pojjeama” jjashahuaba quehuaquiani miquianaya —
Jesosa poanaje—. Jamatii ecuea esohui eꞌe jojo nei. 32 Eya ee nei pojjeama; eya ecue Chii
nijje. Ohuaya ojjaña ba mee cani eya oja huoojeaꞌyo. Ecuea eba ojaya esohui ejo eꞌe jojo
nei. 33 Yahuajo miquianaaya pea cuana huoojeanaje Huani que e huohuiꞌajjaa. Huaniya
miquianaya eꞌe nei huohui canaje jama baꞌa: “Jesosa eꞌe jojo nei Eyacuiñajjija huoojeaꞌyo

ojjaña jaahuanajji, oja Bacua Ejja oe nei” acanaje Huaniya, ma ona besameejji poaniya —
Jesosa poanaje.

34 —Eyacuiñajjiya Huani huoojea canaje ejo huohuiya. Eyaya miquianaya huohui
oꞌoyaña ma Huaniya ejo huohui canaje. Jamatii miquianajaya ejjashahuabaquiꞌyojji ejo
quea jaꞌa pojjeamajojo eyaya miquianaya huohui oꞌoyaña. Miquianaaya Huanija esohui
ejo eshajjaꞌajja jojjemo eyaya miquianajaya mimishi cuijeaꞌyome —Jesosa poanaje.

35 —Cuaquijiji mecajje jijianiya quea jaꞌa ojjaña ba mee cani jayojja jama Huani poa.
Ohuaya miquianaya quea jaꞌa nee ba mee canaje Eyacuiñajjija esohui ejo, ma yahuajo
miquea ba jjima poa. Ebionei miquianajaya oja sohui ejo quea boti nee poanaje; jamatii
quijje shajjaꞌajja sa poꞌyo ajja poanaje. 36 Eꞌe —Jesosa poanaje—, Huaniya ejo huohui
canaje. Jamatii oya dejja. Pea yani, ecue Chii. Ecue Chiiya miquianaya ba mee cani
eya oja huoojeaꞌyo. Eꞌe, ecue Chiiya eya ameesahua cani ma dejjaa ajjima acani. Ma
ajeyoꞌyo majje miquianaya ba meeje eꞌe jojo nei eya Eyacuiñajjija huoojeaꞌyo ojjaña
jaahuanajji. 37 Ecue Chiiya miquianaya ba mee cani jama baꞌa: Ohuaya eꞌe jojo nei
eya huoojea canaje. Jamatii miquianajaya oya ba jjima ecojjaja. Miquianajaya aje oe
oja mimi shajjaꞌajja jjima peaꞌai. 38 Ojaya esohui miquianajaya shajjaꞌajja jjima. Eya
oja huoojeaꞌyo. Jamajjeya miquianaya ecue sohui shajjaꞌajja sa poꞌyo ajja peaꞌai —
Jesosa poanaje—. 39 Eyacuiñajjija esohui yahuajo etehueꞌyo miquianaaya ba huichaꞌa
huichaꞌaña, ba majamaja majje miquianaya ebaꞌe tiitiije poso jjabaquiani. Ma esohui
etehueꞌyo yahuajo ejo tehue ca poa. 40 Eyaya ca ca oe eyaye nei miya baꞌe tiitii meejeꞌyo;
jamatii miquianaya enijje jjapeequi sa po ajja —Jesosaa Jodio cuana acanaje.

41—Eya dejja mimishi jama jjashahuabaqui ajja jama baꞌa: “Ojjaña dejja cuaa jamatii
eya shajjaꞌajja cajeꞌyo” po ajja eya —Jesosa poanaje—. 42 Chojja, ecuea eba miquianajaya
Eyacuiñajji quea jea nee pojjeama. 43 Eyacuiñajjiya, ecue Chiiya eya huoojea canaje.
Jamatii miquianaya e shajjaꞌajja sa po ajja. Pea dejjaa Eyacuiñajjija huoojeaꞌyo nishohua
huohui cani jama baꞌa: “Eya quea pame nee”. Ojaya esohui ca ca miquianaaya
shajjaꞌajjaje; siajjepojji nijje miquianaya jjapeequije. 44 Eyacuiñajji oe nei enequi tii tii.
Jamatii miquianaaya ojaya esohui jayojja jama a sa poꞌyo ajja, jama jjashahuabaquime
po ajja baꞌa: “Eyacuiñajjiya ejo jama cahuohui cahua baꞌa: —Eꞌe, miya ecuea epeejji
quea pame nee —cahuohui cahua”. Chojja. Jamaya miquianaya jjashahuabaqui ajja —
Jesosa poanaje—. Miquianaya jjashahuaba tiitiiquiani jama baꞌa: “Pea dejja cuana ejo
jama camimiquiahua baꞌa: —Eꞌe, miya ca ca oe quea pame nee nee —capoahua onaya”.
Jamajjeyamiquianaya enijje jama po ajja baꞌa: “Jesosa, miya Quito, Eyacuiñajjija huoojea
ojjaña jaahuanajji” enijje po ajja. Jamaya huohui sa po ajja miquianaya —Jesosa poanaje.

45 —¡Aꞌa eya ecue Chii ehuohuije poso pojji jama baꞌa: “Oya cuana e shajjaꞌajja sa
poꞌyo ajja; quea mimishi nee nee” aꞌa eya ehuohuije poso pojji nequiana! —Jesosa
poanaje —. Chojja, ecuea miquianaya ehuohuijji pojjeama. Miquianaya Moisesija
etehueꞌyojo jjashahuabaquiani; jamatii ojaya esohui etehueꞌyo ajjimajo, Eyacuiñajjiya
miquianaya jama acaje baꞌa: “¿Apiojji acuae quiana Moisesija etehueꞌyojo shajjamaꞌ
poani? Miquianaya quea mimishi nee nee” quijje Eyacuiñajjiya nequiana acajeꞌyo —
Jesosa poanaje.

46—Eꞌe,Moisesiya ejo tehue ca poa. Jamajjeyamiquianaaya oja tehue eꞌe jojo nei eshaj-
jaꞌajja jojjemo enijje jjapeequiꞌyome. 47 JamatiimiquianaayaMoisesija esohui eshajjaꞌajja
jojjemo, ojaya ehuohui etehueꞌyo eba peaꞌai jojjemo ecuea esohui shajjaꞌajjaꞌyome peaꞌai
—Jesosa poanaje.

6
Jesosaa bobia canaje quea huiso nee nee dejja, 5.000 dejja
(Mateo 14.13-21; Macoso 6.30-44; Noca 9.10-17)

1Majoya Jodio dejja cuana nijje mimi majje, quijje Jesosa o shajjaꞌajjajji nijje, ecuana
nijje Jenosanenajo ani poquinaje Janinea bae yasijje, pea bajjani Timenia bae yasijje.
Bishe aijo ojje miji yasijje besapoqui oꞌoyanaje. 2-3 Baꞌeñaqui majje eyiyo huasijje

jaasohuaquinaje. Anioquenaje. Yahuajo Jesosaa quea huiso acanaje ma dejjaa ajjima
acani; quea huiso emano cuana jjaajaqui mee caꞌyonaje, jjajeaqui mee caꞌyonaje
peaꞌai. Jamajjeya o ba majje quea huiso nee nee poqui canaje jocuama, Jesosa baa.
4 Jamaya poanaje Jodio cuana Jenosanena huasijje poqui oꞌoyani ojee ijjiaꞌijjiaꞌyohua
esohui dojojjiya Jodioja ebacua yahuajo cuiaꞌyo jjima shejo. Ma epajeaꞌyojji pojjeama
jjachichaquinaje. 5-6 Jamajjeya Jesosaa bajea canaje quea huiso nee nee poeje. Ba majje
ohuaya Penipe huohuiꞌajja canaje: —Penipe, ¿achacua acuae seya che bobi jjesheje soꞌo
dejja cuana quea huiso bobiajji? —Jesosaa acanaje, Penipeya yajja huohuiꞌajjame acaje
ejjabaquijji. Jamatii Jesosaja eba poa Eyacuiñajjiya, oja Chiiya bobi pana cajeꞌyo dejja
cuana bobiajji.

7 Penipeya sajaꞌa canaje jama baꞌa: —¿Yajja yajji? ¿Ajeo ebobiajji? Oya cuana quea
huiso nee nee aña, de. 200 esodojjo quea nahue ecuanaja yani jojjemomaya oe pojji bobi
jjesheme ojjaña cuanaja ijjiajji —poanaje Penipe.

8Majoya aje oe o shajjaꞌajjajji Anesi, Simohui Penoja chahua jama poanaje baꞌa: 9—Oe
eshoꞌiya ye canaje me oejje pahui, beca nahuoo sisi peaꞌai. Jamatii maya oe pojji nei nei,
de; dejja cuana quea huiso nee nee ani jejje jjima poaje —poanaje Anesi.

10 Majoya Jesosaa jama acanaje baꞌa: —¡Ojjaña cuana jama acue baꞌa: “¡Ojjaña
anioquecue sipone biajje!” acue! —Jesosaa acanaje.

Jamajje quea huiso sipone yanijo, ojjaña cuana anioquemee canaje sipone biajje. Quea
huiso nee nee poanaje, 5.000 dejja; epona, eshoꞌi cuana peaꞌai sico jjima. 11 Majoya
Jesosaa pahui me oejje huiso jjeshe majje Eyacuiñajji bihuia canaje. Eyacuiñajji nijje
bobijo mimi majje pahui tepe canaje; ecuana, o shajjaꞌajjajji cuana quia mee canaje dejja
cuana eꞌanioquiani yasijje. Jamaya acanaje nahuoo sisi peaꞌai. Quia ca poquije quea huiso
nee nee jjapanaqui poquipoquinaje bobi, de. Jamajjeya ojjaña cuaa ijjia neinei canaje.
12Ojjaña jejjeajo, Jesosaa ecuana huohui canaje: —¡Chichacue bobi ojjañaja ijjiasejja! ¡Aꞌa
jeanaꞌyojji!

13 Jamajjeya ecuanaa chichaꞌyonaje pahui ojjañaja ijjiasejja. Jjepai ai yasijje iyaꞌyonaje.
Quea huiso poanaje, 12 jjepaime. Jamatii yahuajo me oejje, 5 pahui poanaje. Eꞌe,
Eyacuiñajjiya jjapanaqui mee capoquipoquinaje quea huiso bobi, de. 14 Eꞌe, Jesosaa ma
dejjaja ba jjima acanaje; 5.000 dejja cuana bobia canaje. Ma ba majje dejja quea huiso
cuana ojee miminaje jama baꞌa: —Eꞌe jojo nei Jesosa Eyacuiñajjija huoojeaꞌyo ojjaña
jaahuanajji. Yahuajo Eyacuiñajjiya ojo huohui mee ca poa jama baꞌa: “Quijje eyaya
miquiana huasijje huoojeaje Quito, ojjaña jaahuanajji”. ¡Cuaꞌa, oya esejaya emeshi mese
epojji ejjanequi meequi! —dejja cuana poanaje.

15 Onajaya ejjashahuabaquijji ba majje Jesosaa ojjaña dejja cuana huoojea canaje
equi cuana huasijje. Majoya oya quehua poquinaje. Eyiyo huasijje oe nei jaasohuaqui
oꞌoyanaje oja Chii nijje mimiya.

Jesosa bae ena biajje poquinaje
(Mateo 14.22-27; Macoso 6.45-52)

16 Eꞌe, sinecua, eyiyo huasijje poqui jjimahuajo Jesosaa ecuana, o shajjaꞌajjajji cuana
huoojea canaje: —¡Bae ojje miji yasijje bishe aijo besapoquicue! Quijje eya poquije
miquiana que —Jesosa poanaje.

17 Jamajjeya bishe ai yasijje ani majje ecuaa yonaje. Besapoquiꞌajjanaje ojje miji yasijje
epoquijji, Capenaoma huasijje. Mecajje quea apo nee poanaje. Jamatii Jesosa ecuana
huasijje poe jjima poanaje. 18Beni quea quemonee nee poeyanaje. Enashajo quea quemo
anicuayanaje. 19 Quea huesha nee yoꞌajjanaje enabae yiyesama neijo. Jomajo ecuaaya
banaje Jesosa. Eyiyojje ena biajje jeojeojebeje banaje. Jesosa bamajje ecuana quea ajjajja
nee nee poanaje, oya eshahua poso anaje. 20 Jamajjeya Jesosa ecuana nijje jama poanaje
baꞌa: —¡Aꞌa quea mete pojji! Eya ca ca iña iquio, eshahua pojjeama —poanaje.

21 Jesosa shajjaꞌajja majje quea jaji nee poꞌyonaje ecuana. Bishe ai yasijje ani

meeꞌyonaje. Jesosa aniꞌyajo, bishe ai bae ojje miji yasijje baꞌeñaquinaje, Capenaoma
huasijje. Jomajo cahuinaje ecuana.

Ojjaña cuaa Jesosa saꞌajja canaje
22Mecahuajje ojjaña cuana, ma Jesosaa bobia canaje cuana jjachichaqui oꞌoyanaje bae

sahua huasijje. Jama ojee miminaje baꞌa: —¿Achejo shai Jesosa? Oe bishe ejaanaje, de.
Jamatii Jesosa o shajjaꞌajjajji cuana nijje besapoqui jjima, de, yaninaje eyiyojo tii —dejja
cuaa acanaje. Ojjañaja ba jjima poanaje Jesosa ena biajje jeojeopoquije.

23 Majoya pea bishe cuana Timenia cuiñajjijo ani poeyanaje. Baꞌeñaquinaje bae
sahuajo, jomajo yahuajo Jesosaa Eyacuiñajji bihuia majje quea huiso cuana bobia canaje.
24 Jamajjeya ojjaña cuana Jesosa, o shajjaꞌajjajji cuana peaꞌai chamaꞌ bamajje bishe cuana
huasijje anisohuaquinaje. Capenaoma huasijje besapoquinaje Jesosa saꞌajjaꞌyohua.

Jesosaa esohui huohui canaje pea cahuijo, ebaꞌe tiitii meeꞌyojji
25 Ojje miji yasijje baꞌeñaqui majje oya cuaa Jesosa ba canaje. Ba majje huohuiꞌajja

canaje: —Esohui huohuijji, ¿ache shono acuae mi jiquiacua poeyanaje soꞌo baꞌa? —
poanaje.

26 Jesosaa oya cuana sajaꞌa canaje quea yeno jama baꞌa: —Miquianaya ejo
jjashahuabaqui ajja jama baꞌa: “Eꞌe, Jesosa ma dejjaja ba jjima acanaje; jamajjeya oya
eꞌe jojo nei Eyacuiñajjija huoojeaꞌyo ojjaña jaahuanajji”. Chojja, miquianaya jama ej-
jashahuaba meequijji pojjeama. Bobijo ca ca miquianaaya eya saꞌajjaña, bobi quea huiso
ijjia majje quea jejje poanajeya jjejojo. 27 ¡Aꞌa jjashahuaba tiitiiquijji bobijo, ebaꞌejjijo!
Maya jjeya nei oe poani. Sho caje oꞌoya. ¡Ecuea esohuijo ca ca jjashahuabaquicue
oe! —Jesosa poanaje—. Maya eꞌe jojo nei shajjaꞌajjajo, eyaya miya baꞌe tiitii meejeꞌyo
enijje eyajo. Ecuea esohui pea bobi jayojja, ebaꞌe tiitii meeꞌyojji. Eꞌe, eyaya ojjañaja
Edoe Meseya ma pea bobi ebaꞌe tiitii meeꞌyojji quiaje miquianaya, eya Eyacuiñajjija
huoojeaꞌyohua jjejojo. Eyacuiñajjiya ecue Chiiya eyama dejjaja ba jjima amee cani; pahui
jjapanameequi canajemiquiana bobiajji. Jamajoyamiquea eba eya oja huoojeaꞌyo ojjaña
jaahuanajji —Jesosa poanaje.

28Majoya aje dejja cuaa Jesosa huohuiꞌajja canaje jama baꞌa: —¿Achajja acuae ecuaa
Eyacuiñajjija esohui jayojjaya ajeꞌyo soꞌo? ¿Jamajjeya oya ecuana nijje quea bihui nee
poajeꞌyo?

29 Jesosaa oya cuana sajaꞌa canaje jama baꞌa: —Eꞌe jojo nei jama acue ejo baꞌa:
“Eꞌe Jesosa, miya Eyacuiñajjija huoojeaꞌyo ojjaña jaahuanajji” jamaya acue. Jamajjeya
Eyacuiñajji quea bihui nee poajeꞌyo miquianajo —Jesosa poanaje.

30 —Eꞌe pojjaꞌa —Jodio cuaa huohui canaje —. Jamajjeya ¡miyaya Eyacuiñajjiya
jayojja jama acue dejjaa ajjima acani! Jamajjeya ecuanaja eba poaje miya eꞌe jojo nei
Eyacuiñajjija huoojeaꞌyo ojjaña jaahuanajji. ¿Ae poaje miya? ¡Eyacuiñajji jayojja jama
acue, Moisesiya aca poa jama oe acue! 31 Eꞌe, yahuajo nei meshi jabojo Eyacuiñajjija
esohui huohuijjiya Moisesiya esejaya etiiquiana bobi pahui jayojja quia ca poa ojjaña
pojjajo. Yahuajo nei Eyacuiñajjiya Moisesi tehue mee ca poa jama baꞌa: “Eyacuiñajjiya
Moisesija bobi pahui sisi jayojja eyajo oquemee ca poameshi yasijje etiiquianaja eꞌijjiajji”
jamaya tehue ca poa —Jodio cuana poanaje.

32—Eyaya miya eꞌe nei huohuiaña —Jesosaa acanaje—, Moisesiya pojjeama etiiquiana
quia canaje bobi. Ma eyajo aniya tii bobi oque mee canaje ecue Chiiya. Ohuaya jjeya
miquianaya quia cani pea bobi ma eyajo ani meshi yasijje poeyanaje. 33 Eꞌe, jjeya nei
Eyacuiñajjija bobi eyajo aninaje ohuaya huoojea cani ojjaña baꞌe tiitii meeꞌyojji —Jesosa
poanaje.

34—Eꞌe, emeshi mese, ¡che ecuana jiquio bobi quiacue ojjaña pojjajo! —poanaje oya
cuana.

35—Eya ca ca iña jiquio bobi jayojja tiiya Eyacuiñajjija huoojeaꞌyo —Jesosa poanaje—,
Eyacuiñajjija huoojeaꞌyo ojjaña jaahuanajji, ojjaña baꞌe tiitii meeꞌyojji peaꞌai. Jamaya eya

poani. Bobi ijjia majje miya quea yeno poaje oꞌoya, quea shoe po oꞌoya majje. Quea naba
taja peaꞌai poaje oꞌoya. Enijje ejjapeequi jjemo, e eshajjaꞌajja jojjemo peaꞌai miquiana
quea bihui tii poꞌyome, quea jejje tii jayojja nequi meeꞌyome—Jesosa poanaje—. 36Eyaya
miquianaya huohuiaña jama baꞌa: Miquiaaya ecuea ma dejjaa ajjima acani quea huiso
cuana banaje, pahui ecue pana ijjianajejo peaꞌai. Jamatii jjashahuabaquiani jama baꞌa:
“Chojja, Jesosa Eyacuiñajjija huoojeaꞌyo ojjaña jaahuanajji pojjeama, ojjaña baꞌe tiitii
meeꞌyojji pojjeama peaꞌai” jamaya jjashahuabaquiani miquianaya, eya Quito pojjeama
poso aña —Jesosa poanaje—. 37 Ojjaña joya ecue Chiiya ejo eꞌe nei jjashahuabaqui
meesahua cani e que poejeꞌyo, enijje jjapeequijeꞌyo tii. E que poeyajo, ecuea miquianaya
cajaa yajji pojjeama. 38 Eꞌe, eya eyajo ani ecue Chiiya meshi yasijje huoojea canaje. Ja-
majjeya eyaya ojaya ejjashahuabaquiꞌyojji jayojja jama aña, ecuea ejjashahuabaquiꞌyojji
jama pojjeama—Jesosa poanaje—. 39Ecue Chiiya eya niñesheꞌa ca poa jama baꞌa: “Ojjaña
joya eyaya minijje jjapeequi meesahuaña equiyoꞌyojji pojjeama. ¡Ojjaña oe baꞌe tiitii
meeꞌyocue minijje! Quijje miya poe oꞌoya majje joya emanoꞌyo cuana oe shequi mee
oꞌoyacue, ebaꞌe tiitiiꞌyojji” jama eya niñesheꞌameya ecue Chiiya aca poa—Jesosa poanaje
—. 40Eꞌe, ecue Chii jama sa poani baꞌa: Ojjaña joya eya Eyacuiñajjija Bacua bamajje, enijje
jjapeequiajo, eyaya oya baꞌe tiitii meejeꞌyo enijje eyajo; joya emanoꞌyo cuana jaa peaꞌai
shequi meeje oꞌoya quijje poe oꞌoya majje —Jesosa poanaje.

41Majoya Jodio cuaa Jesosajo niñeba canaje. Eꞌe, Jesosaa yahuajo jama acanaje baꞌa:
—Eya Eyacuiñajjija huoojeaꞌyo ojjaña jaahuanajji eyajo yahuajo ania poa. Ohuaya eya
huoojea canaje meshi yasijje —acanaje yahuajo. 42 Jamajjeya Jodio cuaa Jesosa Joseja
bacua ejja poso acanaje: —¡De! Oya Joseja bacua ejja pojjaꞌa jja coma. Oja chii, ojaya
enaese peaꞌai ecuanaja eba. ¿Yajjajje oya jama poani baꞌa: “Eya yahuajo eyajo ania poa;
eyajo ani meshi yasijje huoojea canaje ecue Chiiya”? ¿Yajjajje shai jama poanaje oya?

Jodio cuana quea sapa caꞌa jjejojo, Jesosa Joseja jeajo poso ojaya esohui shajjaꞌajja sa
poꞌyo ajja.

43—¡Aꞌa eya niñebajji! —Jesosa poanaje—. 44Beca cuana jamatii enijje ejjapeequiꞌyojji
pojjeama. Ecue Chiiya eya huoojea canaje. Joya ohuaya beca cuana ejo eꞌe jojo nei
jjashahuabaqui meesahua cani enijje ejjapeequijji; oya cuana ca ca oe eyaya baꞌe tiitii
meejeꞌyo enijje poe oꞌoya majje. 45 Eꞌe, Eyacuiñajjija esohui huohuijji cuana yahuajo nei
baꞌeya jama tehueme aca poa baꞌa:
“Eyacuiñajjiya ojjaña dejja cuana, epona cuana peaꞌai oja sohui ba meesahua cajeꞌyo”.
Jamaya tehueme aca poa. Jamajjeya ojjaña joya ecue Chii shajjaꞌajjajji poaniya, oja sohui
jama acajeꞌyo. Jamaya amajje enijje jjapeequijeꞌyo peaꞌai —Jesosa poanaje.

46—Jamatii ojjaña cuanaja Eyacuiñajji ba jjima ecojjaja. Eya Eyacuiñajji nijje, ecue Chii
nijje ania poa. Jamajjeya eyaya, eyaye nei, oya baña ecojjaa —Jesosa poanaje—. 47Eꞌe jojo
nei ojjaña joya ecue Chiiya enijje jjapeequi meeshahua cani eyaya baꞌe tiitii meejeꞌyo
enijje. 48Miquiaaya bobi ijjiaña ebaꞌejji. Jamajjeya eya bobi jayojjaya. Eyaya ecuea epeejji
cuana baꞌe tiitii meejeꞌyo. 49 ¡Bacue! Yahuajo nei meshi jabojo Moisesiya miquianajaya
etiiquiana bobi pahui sisi jayojja quia ca poa ojjaña pojjajo; jamatii manoꞌya poa ojjaña
etiiquiana. 50Eya miquiana nijje mimiani pea bobijo, ma Eyacuiñajji eyajo aniya huoojea
canaje meshi yasijje. Maya ijjia majje ca ca manoꞌyo ajja tii tii poajeꞌyo. 51 Eya ca ca
iña pahui jayojjaya, Eyacuiñajjija huoojeaꞌyo. Eꞌe, eya yahuajo eyajo ani meshi yasijje
poeyanaje dejja cuana baꞌe tiitii meeꞌyohua. Jamajjeya jiquio ecua bobi ijjia majje
miquianaya baꞌyani jayojja jama eyaya dejja cuana baꞌe tiitii meejeꞌyo. Ojjaña joya enijje
eꞌe jojo nei jjapeequiani baꞌe tiitiijeꞌyo enijje eyajo. Eyaya ojjaña cuana enijje baꞌe tiitii
meeꞌyo sa aña. Jamajjeya eya manojeꞌyo ojjañaja mimishi cuijea meeꞌyojji. Jamajoya
ecuea eyami ma pea pahui jayojja jama poani —Jesosa poanaje.

52 —¡Chojja, de! —Jodio cuana ojee jjamimicuiajea nobiajeaquinaje—. ¿Yajja yajji
ohuaya aje oe oja yami quia cajeꞌyo bobi jayojja ecuanaja eꞌijjiajji, de? —poanaje.

53—Eyaya miya eꞌe jojo nei huohuiaña —Jesosa poanaje—. ¡Shajjaꞌajjacue! Miquiaaya
ecue sohui mi shajjaꞌajjajo, enijje mi jjapeequiajo peaꞌai, enijje ebaꞌe tiitii meeꞌyojji

pojjeama. Ecue sohui shajjaꞌajjañajo, ecue yami ijjiaña jama jayojja poani; enijje
jjapeequianijo, ecuea enaꞌ ishiaña jama jayojja poani peaꞌai. ¡Jamaya pocue, ecuea epeejji
poanijo! 54 Jamajjeya ecue sohui shajjaꞌajjajji cuana, ecuea epeejji nei nei cuana eyaya
baꞌe tiitii meeaña; poe oꞌoya majje joya emanoꞌyo cuana jaa peaꞌai shequi meeje oꞌoya.
55—¡Bacue! —Jesosa poanaje—. Miquiaaya bobi ijjiaña quea bihui nee ebaꞌejji. Jamaya
eyamanojeꞌyomiquiana quea bihui nee ebaꞌe tiitiimeeꞌyojji. Miquiaaya ena oshe ishiaña
naba tajaꞌama epojji. Jamaya ecuea enaꞌ cuayaquijeꞌyo miquiana quea boejea po meejji,
cuaqui yasijje epoquijji pojjeama, enijje jjapee neineiquianijo —Jesosa poanaje.

56 —Eꞌe —Jesosa poanaje—, jiquio ecua miquianaya quea jejje po majje quea bei nee
poani jama jayojja eya miquiana cuanajo manoꞌyajo, miquianaya quea bei nee poajeꞌyo.
Ecuea ecue enaꞌ cuayaquijeꞌyo miquianaja mimishi cuijeaꞌyojji, miquiana quea bei nee
po meeꞌyojji. Jiquio ecua enaꞌ ishi majje quea bei poani jayojja jama quea bei nee poaje
enijje jjapeequi majje. Jamajjeya joya e shajjaꞌajja neineijji poani enijje jjapeequiani;
eya onijje jjapeequiani peaꞌai. 57 Eꞌe, Eyacuiñajji enequi tii eshe, ecue Chii e huoojeajji
epo. Eya ecue Chiija ejjashahuabaquiꞌyojji jayojja jama poanijo, ohuaya eya baꞌe tiitii
mee cani. Jamajjeya ojjaña joya enijje eꞌe jojo nei jjapeequiani eyaya baꞌe tiitii meejeꞌyo
enijje —Jesosa poanaje—. 58-59 Etiiquiana yahuajo nei nei bobi Moisesija quia ijjia majje
jamatii manoꞌya poa. Eya ca ca iña jiquio pea pahui jayojja; eya eyajo ania poa, ecue
Chiiya meshi yasijje huoojea canaje. Jamajjeya ojjaña joya enijje eꞌe jojo nei jjapeequiani
eyaya baꞌe tiitii meejeꞌyo enijje eyajo —jamaya Jesosaa Jodio cuana sohuihuohui canaje
Capenaomajo, Jodioja equi ojee ejjachichaquijjijo.

Jesosaa huohui ca oꞌoyanaje esohui ebaꞌe tiitiiꞌyojji
60 Jesosaja esohui Capenaomajo shajjaꞌajja majje quea huiso dejja cuana ojee jjaniñe-

baquinaje jama baꞌa: —¡De! Jesosaja esohui quea tai nee nee, de; shajjaꞌajja maja sa poꞌyo
ajja iña, ohua oja eyami eꞌijjia mee ca —poanaje Jodio cuana.

61 Onajaya ejjashahuabaquijji Jesosaja eba poanaje. Jamajjeya quea huiso cuana oja
esohuijo jjaniñebaquianijo, Jesosaa huohui canaje jama baꞌa: —Ecuea esohuijo ¿aꞌa
miquiana quea tai jjashahuabaquiani? ¿Aꞌa mi enijje jjapeequi pajeajeꞌyo? 62 Quijje eya
ojjañaja Edoe Mese, ma yahuajo eyajo ania poa, jjequisohua caje oꞌoya iña eyahuasijje;
jiquio meshijo enequi tiijji pojjeama iña. Jamajjeya aje mi oe ¿yajja jjashahuabaquiꞌy-
ome acuae mi poajeꞌyo e jjequisohua caꞌyajo? —Jesosa poanaje—. 63 Eyacuiñajjija
Edojjoshahua Pameya pea ejjashahuabaquijji ba mee cani yahuajo jama pojjeama.
Miquianaya ca ca jjashahuabaquiani bobijo, jiquio meshijo ebaꞌejjijo. Jamajjeya miya
baꞌe tiitii mee ajja enijje. Eyaya ca ca huohuiaña Eyacuiñajjija ejjashahuabaquijji. Maaya
miquianaya baꞌe tiitii mee cajeꞌyo, Eyacuiñajjija esohuijo jjashajjaꞌajjaquianijo. 64 Jamatii
miquianaya quea huiso ejo jama poani baꞌa: “Mi shajjaꞌajja sa poꞌyo ajja iña; minijje
jjapeequi sa poꞌyo ajja iña” miquianaya poani —Jesosa poanaje.

Eꞌe, yahuajo nei Jesosaja eba poa jama baꞌa: “Quijje ecuea epeejji nishohua pea cuana
eya iña meesahua cajeꞌyo onaja equecuaꞌyojji. Quijje quea huiso cuana enijje jjapeequi
ajja poaje”. Jamaya Jesosaja eba. 65 Jamajjeya Jesosa jama poanaje peaꞌai baꞌa: —
Jamajoya eyaya miquianaya yahuajo huohuinaje jama baꞌa: “Beca cuana jamatii enijje
ejjapeequiꞌyojji pojjeama. Beca cuana joya ecue Chiiya ejo eꞌe jojo nei jjashahuabaqui
mee cani ca ca oe enijje jjapeequijeꞌyo” eyaya yahuajo miquianaya anaje —Jesosa
poanaje.

66 Majoya ma esohui shajjaꞌajja majje quea huiso dejja cuana Jesosa nijje poqui
pajeaꞌyonaje, o shajjaꞌajjajji nisho cuana. 67 Jamajjeya Jesosaa ecuana, o shajjaꞌajjajji nei,
12 cuana huohuiꞌajja canaje: —¿Ae poaje miquianaya? ¿Aꞌa miya peaꞌai enijje jjapeequi
sa poꞌyo ajja poaje? —Jesosa poanaje.

68 —Ecuea Emeshi Mese —Simohui Penohua Jesosa sajaꞌa canaje—, chamaꞌ pea mi
jayojja. Miyaya ca ca oe esohui eꞌe jojo nei huohuiaña. Mi shajjaꞌajjajji caya ca oe baꞌe
tiitii meejeꞌyo minijje tii. 69 Ecuana minijje eꞌe jojo nei jjapeequinaje. Ecuanaja eba miya

eꞌe jojo nei oya Eyacuiñajjija huoojeaꞌyo ojjaña jaahuanajji quea pame nee nee —poanaje
Peno.

70 —Eꞌe —Jesosa poanaje—. Eyaya miquianaya, 12 cuana babacaꞌyo majje iyaanaje;
jamatii oe dejja minijje nequi ecuea epeejji nisho; oya eshahuaja epeejji poani —Jesosa
poanaje.

71 Jesosa jjashahuabaquiani Jodasajo, ma Simohui Isicanioteja bacua ejjajo. Eꞌe, Jodasa
Jesosa shajjaꞌajjajji 12 cuana nijje nequinaje. Jamatii quijje Jodasaa Jodio etii cuana Jesosa
iña meeshahua canaje bejjo sosejje, onaja quecuaꞌyojji.

7
Jesosaja echahua mese cuana o shajjaꞌajjajji pojjeama poanaje

1Majoya Jesosaa esohui huohui canananaje Janinea meshijo, Jodea meshijo pojjeama.
Jodea meshijo Jodio etii cuaa equecua ca poaje jjejojoya mi poqui oꞌoyanaje.

2 Quijje pishana ojjaña Jodio dejja cuana Jenosanena huasijje poqui oꞌoyanaje equi
sisi iyaa, ojee quea bihui nee ijjiaꞌijjiaa bobi cuana chichajji shejo. 3 Jamajjeya Jesosaja
echahua mese cuana onijje jama poanaje baꞌa: —¡Aꞌa jja oe jiquiojo Janinea meshijo tii
ani tiitiijji! ¡Ecuana nijje Jodea meshi yasijje poqui oꞌoyacue! ¡Jocuama aje oe miyaya
ma dejjaa ajjima acani aquicue, ojjañami shajjaꞌajjajji cuanaja ebajji! 4 ¡Aꞌa quehuajje ajji
cuiñajji sisijo! Jamaya po ajja cuana. ¡Jenosanenajo aquicue oe, ojjañaja ebajji! Eꞌe, jjeya
jomajo ojjaña dejja cuana jjachichaquiani —poanaje.

5 Jamaya huohui canaje oja chahua cuaa, Jesosa baꞌyo jjimahuajo, oya Eyacuiñajjija
huoojeaꞌyo ojjaña jaahuanajji pojjeama poso acanaje. 6 Jamajjeya Jesosaa oja chahua
cuana huohui canaje jama baꞌa: —Chojja, eya Jenosanena huasijje poqui oꞌoya jjima soꞌo.
Eya jjeya miquiana nijje epoqui jojjemo ojjaña cuaa eya shajjaꞌajja jjima acame. Jamatii,
¡miquianaya poquiꞌyo sa po majje poquiꞌyocue! Jomajo dejja cuana mijo jjashahuabaqui
ajja. 7 Miquianaya ojjaña dejja jayojja jama jjashahuabaquianijo, mi quecua sa po ajja
cuana. Eyaya ca ca onaya jama anaje baꞌa: “Miquianaya ojjaña quea mimishi poanijo,
Eyacuiñajjija esohui jama po ajja” poanaje. Jamajjeya ojjaña ejo quea quene poani;
quecua sa acani. 8 ¡Jamajjeya miquianaya jjeya Jenosanena huasijje poquicue quea cahui
huiso ojee ijjiaꞌijjiaa! Eya ca ca iña jjeya epoquiꞌyojji pojjeama. Eꞌe, jjeya nei miquiana
nijje poquiꞌyajo eya shajjaꞌajja jjima acame cuaa —Jesosa poanaje.

9 Jamaya huohui majje Jesosa Janinea meshijo aninaje soꞌo.
Jesosa Jenosanena huasijje poquinaje bobi chichajji shejo

10 Jamatii oja chahua cuana Jenosanena huasijje poquiꞌyajo, quijje pishana Jesosa
peaꞌai poquinaje. Ojjaña pea Jodio dejja cuana nijje pojjeama poquinaje; quehuajje
Jenosanena huasijje poquinaje oe nei. 11 Ojee ijjiaꞌijjiaa jjachichaqui majje Jodio etii
cuana Jesosaja epoeꞌyojjijo ishoa canaje quea quene. Huohuiꞌajja huichaꞌa huichaꞌa
canaje jama baꞌa: —¿Aecue Jesosa? ¿Aꞌa cuae oya poeyanaje soꞌo? —acanaje.

12 Ojjaña cuana echichaꞌyo pea echichaꞌyo cuana nijje jjapashineijje maimai aninaje
Jesosajo jama baꞌa: —Oya quea pame nee nee Jesosa. Siajjepojji pojjeama —beca cuana
poanaje.

—Chojja —pea poanaje—, ojjaña cuana se ca dasia cani Jesosaa. Eꞌe, oya Jesosa siajje
poani jama baꞌa: “Eya ca ca iña Eyacuiñajjija huoojeaꞌyo ojjaña jaahuanajji” poani —
pea Jodio cuaa acanaje, Jesosaja esohui shajjaꞌajja sa po ajja jjejojo. 13 Jamatii Jodio etii
cuanajo queamete jjejojo joya Jesosa shajjaꞌajjajji epomi mimi neineinaje; jjapashineijje
ojo maimainaje. 14 Jenosanenajo Jodio cuana ojee ijjiaꞌijjiani quea bihui nee quea huiso
cahuime, 7 cahuime. Ojee ijjiaꞌijjianijo quijje pishana beca cahuime po majje Jesosa
Eyacuiñajjija equi yasijje poquinaje. Equi shashajo ojjaña cuana sohuihuohui canaje.
15 Jesosaja esohui shajjaꞌajja majje Jodio etii cuana jama poanaje baꞌa: —¡De! Ojaya eba
quea huiso. ¿Achajja shai? Chamaꞌ ojaya esohui huohuijji poanaje. Eshoꞌyahua oya
dobiqui jjima de, esohui baa.

16 Jesosaa oya cuana sajaꞌa canaje jama baꞌa: —Eyaya huohuiaña miquianaya ecuea

esohui pojjeama. Eyacuiñajjiya eya huoojea canaje. Ohuaya eya huohui meesahua cani
ojaya ejjashahuabaquijji. 17 Ojjañaa joya Eyacuiñajjija ejjashahuabaquijji jayojja jama
baꞌeꞌyo sa poaniya ba caje eꞌe jojo nei eyaya huohuiaña Eyacuiñajjija ejjashahuabaquijji,
ecuea ejjashahuabaquijji pojjeama. 18 Joya beca cuaa ojaya ejjashahuabaquijji huohui
cani aje oe pea cuana quea bihui po meejji jama baꞌa: “Oya esohui huohuijji nei; ¡oya
shajjaꞌajjacue!” Jamaya amee sa acani, pea esohui huohuijji cuaa. Pea jayojja jama
pojjeama eya. Eyaya ca ca pea cuana bihuia mee sa aña ca ca, ecue Chii, e huoojeaꞌyojji
epo oja sohui eꞌe nei huohuiañajo. Jamajjeya eya edasiajji pojjeama. 19 ¡Bacue! Yahuajo
neiMoisesiyamiquianajaya etiiquiana cuana huasijje quia caꞌya poa Eyacuiñajjija esohui
etehueꞌyo, miquianajaya ebajji. Jamatii ma esohui etehueꞌyo jama baꞌe ajja miquianaya.
Moisesija etehueꞌyo jayojja jama ebaꞌeꞌyo jojjemo e quecuaꞌyo sa po ajja pome —Jesosa
poanaje.

20 Ojjaña Jodio cuaa echichaꞌyo nequiya huohui canaje jama baꞌa: —¿Aya acuae mi
quecuaꞌyo sa acani soꞌo? ¡Chojja, de, miya niñepoquiani pojjaꞌa jja mi coma! Mi quecua
sa poꞌyo ajja ecuanaya —siajje poanaje cuana.

21 Jesosaa oya cuana sajaꞌa canaje jama baꞌa: —Yahuajo eyaya ma dejjaa ajjima acani
anaje miquea epojja ejomishocajjijo; oe dejja jeoꞌajja poa. Eyaya oya jeo meeꞌyonaje.
Jamajjeya miquianaya ejo jama poanaje baꞌa: “Ohuaya aje oe epojja ejomishocajjijo
acani; equipajaajji dojo mee cani peaꞌai. Jamaya quea tai. Jamaya pojjeama etiiquianaja
ehuohuiꞌyo” miquianaya poanaje. 22 ¡Bacue! Yahuajo nei nei baꞌe etiiquianaa aca
poa jayojja jama Moisesiya huohui ca poa jama baꞌa: “¡Mique bacua huoꞌo nei, eshoi
nei cuiishasha biso nei jehuisejjajeacue!” aca poa. Jamajjeya miquiaaya ebacua 8
cahuime poajo cuiishasha biso nei jehuisejjajeaña, jamatii epojja ejomishocajjijoya.
23 Jamajjeya Moisesija etehueꞌyo jama poanijojo miquianajaya ebacua cuiishasha biso
nei jehuisejjajeaña epojja ejomishocajjijo. Eꞌe, miquianaaya peaꞌai epojja ejomishocajjijo
chacoaña. Jamajoya ¿apiojji acuae quiana enijje quea quene nee nee poani soꞌo dejja
jeoꞌajja jeo meeꞌyonajejo epojja ejomishocajjijo? 24 ¡Aꞌa nequiaa eya niñepoqui poso ajji!
Quea jaꞌa nee nee jjashahuabaquimajjemiquea ehuohui ejo eꞌe jojo nei poaje, quea pame
—Jesosa poanaje Eyacuiñajjija equi pejjejo nequiya sohuihuohui canijo.

Jesosa eꞌe jojo nei Eyacuiñajjija huoojeaꞌyo ojjaña jaahuanajji
25 Majoya quea huiso dejja cuana Jenosanenajo baꞌeca ojee miminaje jama baꞌa: —

Jodio etii cuaa jiquio dejja quecua sa acani. ¿Aꞌa eꞌe? 26 ¡Bacue oe! Jjeya ohuaya ojjaña
cuana sohuihuohui caqui. Jamatii oya iña jjima, mimi pajea mee jjima peaꞌai, de. ¿Eꞌe
pojjaꞌa etii cuana jjashahuabaquiani che jama baꞌa: “Eꞌe pojjaꞌa oya Jesosa eꞌe jojo nei
Eyacuiñajjija huoojeaꞌyo ojjaña jaahuanajji”. Eꞌe pojjaꞌa, de. 27 ¡De! Ecuanaja eba jiquio
dejjaja baꞌejji; Quito poeyajo ca ca ojaya ebaꞌejji ba jjima poaje cuanaja —poanaje cuana,
Jesosa Nasanenajo cuaya poso aca poa.

28Majoya Jesosaa Eyacuiñajjija equi pejjejo sohuihuohui huichaꞌa huichaꞌa canijo, oya
cuana janobajjima nei sajaꞌa canaje: —Eꞌe, eya miquiaaya eba poso aña. Ecuea ebaꞌejji
miquiaaya eba peaꞌai poso aña. Eya miquiana que jamatii poe jjima. Chojja, ecue Chiiya
eya huoojea canaje. Ojaya esohui eꞌe nei. Oya miquianajaya ba jjima, de. 29 Eya onijje
ania poa; ohuaya eya huoojea canaje. Jamajjeya oya ecuea eba nei —Jesosa poanaje.

30 Ma shajjaꞌajja majje Jodio etii cuana oya Jesosa Eyacuiñajjija Bacua Ejja pojjeama
poso acanijo quea quene nee nee poanaje, iña sa acanaje. Jamatii iña jjima, jjeya iña mee
jjima acanaje. 31Quea huiso dejja ejjachichaqui nequiꞌyo cuana jjashahuabaquiani jama
baꞌa: —Jesosa eꞌe jojo nei Eyacuiñajjija huoojeaꞌyo ojjaña jaahuanaꞌyojji.

Jama poanaje peaꞌai baꞌa: —Eꞌe nei Jesosa Eyacuiñajjija huoojeaꞌyo ojjaña jaahuanajji.
Chamaꞌ pea dejja Jesosa jayojja epoe oꞌoyajji; ma dejjaa ajjima acani quea huiso acanaje
ohuaye nei —poanaje cuana.

Paniseo cuaa sohuinano huoojea canaje Jesosa iñaa nisho

32 Paniseohua shajjaꞌajja canaje quea huiso dejja cuana jama poani baꞌa: “Jesosa

Eyacuiñajjija huoojeaꞌyo ojjaña jaahuanajji”. Ma shajjaꞌajja majje Paniseo etii cuaa,
Eyacuiñajji nijje emimijji etii cuaa peaꞌai Jodio sohuinano cuana huoojea canaje jama
baꞌa: —¡Jesosa iñaquicue ejeanobiajji! —acanaje. Ma Jodio sohuinano Eyacuiñajjija equi
cuiñajji poani.

33 Majoya Jesosaa jama sohuihuohuime acanaje baꞌa: —Eya minijje nequi tiitii ajja.
Ecue Chiiya eya huoojea ca poa. Quijje pishana eya poquije oꞌoya o que. 34Majoya eya
saꞌajjajeꞌyo; jamatii eyamiquianajaya ebaꞌyojji pojjeama. Poquimeemee ajja enijje e baꞌe
yasijje —Jesosa poanaje.

35 —¿Achacua shai oya poquijeꞌyo, jocuama ecuana epoquiꞌyojji pojjeama pojjaꞌa?
¿Aꞌa oya pojjaꞌa poquije Jieno dejja cuana huasijje, Jodio cuana Jieno nijje baꞌe cuana
jjabaꞌechejjequiani yasijje poquije pojjaꞌa, ojaya esohui huohuiya? —Jodio cuana ojee
mimimiminaje Jesosajo.

36—¿Ajeo shai Jesosa jama jjashahuabaquiani? —poanaje Jodio cuana—. “Miquiaaya
eya saꞌajjajeꞌyo; jamatii miquianajaya eya ebaꞌyojji pojjeama. Poqui meemee ajja ma e
baꞌe yasijje enijje” Jesosa poanaje, de —Jodio cuana poanaje.

37 Jenosanenajo Jodio cuana ojee ijjiaꞌijjianaje quea huiso cahuime, 7 cahuime bobi
chichajji shejo. Ma pojja cuanajo quea bihui nee poanaje, yahuajo ijjiaꞌijjia jjimahuajo
quea bihui pishana poa. Beshahua nei ijjiapajea caꞌyanijo, quea bihui nee nee poa.
Jamajjeya beshahua nei ojee ijjiaꞌijjia pajeaꞌyanijo Eyacuiñajjija equi pejjejo Jesosa que
jjachichaqui oꞌoyanaje. Jesosa taaanaje ojjaña huasijje jama baꞌa: —¡Ojjaña miquianaya
quea naba taja jayojja poanijo, poecue e que, ecuea eꞌishijji ishiya! Enijje jjapeequi
sa neinei poanijo quea naba taja jayojja jama poani; jamajjeya eyaya miquianaya baꞌe
tiitii meejeꞌyo ecuea esohui eꞌe jojo nei shajjaꞌajjañajo. 38 Jiquio ecua ena eteohuejja
cuayani tii tii jayojjaya, ojjaña ishi majje naba tajaꞌama poani jayojja jama ojjaña joya
enijje jjapeequiani eyaya baꞌe tiitii meejeꞌyo. Majoya oya cuaa pea cuana enijje jjapeequi
meesahua cajeꞌyo peaꞌai —Jesosa poanaje.

39 Jesosa jjashahuabaquiani jama baꞌa: —Edojjoshahua Pame poejeꞌyo. Dobiquijeꞌyo
ecuea epeejji cuana huasijje. Enijje jjapeequi meesahua cajeꞌyo quea pame nee; jiquio
ecua enaa caneco cuatajea cani jama jayojja quea cuata poaje Edojjoshahua Pame
dobiquiajo.

Jesosa jamaya poanaje Edojjoshahua Pame ojaya epeejji cuana huasijje dobiqui
jjimahuajo. Quijje Jesosa emanoꞌyojaa shequi oꞌoya majje eyahuasijje jjequisohua
caꞌyajo, ohuaya Edojjoshahua Pame huoojea caje ojaya epeejji cuana huasijje.

40 Jesosaja esohui shajjaꞌajja majje quea huiso cuana jama poanaje baꞌa: —Eꞌe jojo nei
Jesosa Eyacuiñajjija esohui huohuijji nei. Yahuajo nei Moisesiya tehue ca poa jama baꞌa:
“Oya poeje Eyacuiñajjija huoojeaꞌyo ojjaña jaahuanajji poe jjimahuajo” tehue ca poa —
poanaje cuana; Jesosa esohui huohuijji poso acanaje, Eyacuiñajjija huoojeaꞌyo ojjaña
jaahuanajji pojjeama poso acanaje beca cuaa.

41 Pea cuana ca ca jama poanaje baꞌa: —Chojja. ¡Oya ca ca oe Eyacuiñajjija huoojeaꞌyo
ojjaña jaahuanajji eꞌe jojo nei, de!

Jamatii pea cuana poanaje: —Chojja, Jesosa Janinea meshijo baꞌe. Eyacuiñajjija
huoojeaꞌyo ojjaña jaahuanajji ca ca Janinea meshijo pojjeama cuayaje —acanaje cuaa,
Jesosa Janinea meshijo Nasanenajo cuaya poso.

42 —Eyacuiñajjija esohui etehueꞌyo yahuajo jama poani baꞌa: “Dabi emeshi mese
yahuajo baꞌya poa Eyacuiñajjija huoojeaꞌyo ojjaña jaahuanajji emeshi mese ojaya osecua
poaje. Jamajjeya Dabija meshijo cuayaje, Benenajo, Jodea meshijo” —poanaje beca
cuana.

43 Jamaya ojjaña Jodio dejja cuaamimicuiajeanobia canaje Jesosajo. 44Beca cuaa Jesosa
iña mee sa acanaje; jamatii jjaꞌiña meequi jjima poanaje.

45 Jamajjeya sohuinano cuana, Eyacuiñajjija equi cuiñajji, ma Paniseohua yahuajo
huoojea canaje Jesosa iñaa nisho Jesosa esohui huohui poequi baqui majje huacuaya

poquiꞌyonaje Eyacuiñajji nijje emimijji etii yasijje, Paniseo cuana peaꞌai yasijje. Poeyajo,
Sohuinano cuana tecuea canaje Jodio cuaa: —¿Apiojji acuae quianaja Jesosa iña jjima
soꞌo? Ye jjima, de —poanaje.

46—Chamaꞌ pea dejja Jesosa jayojja jamamimime. Pea dejja o jayojja mimi jjima; ojaya
esohui quea pame nee nee, de —sohuinanohua sajaꞌame acanaje.

47—¡De! Ohuaya aje mi oe dasia canaje peaꞌai —sohuinano tecueame acanaje Paniseo
cuaa—. 48 ¿Aꞌa Jodio etii cuana, ecuana peaꞌai onijje jjapeequiani? ¿Aꞌa oya shajjaꞌajjaña
peaꞌai ecuaa? Chojja, de —Paniseo cuaa acanaje—. 49Ojjaña jiquio dejja echichaꞌyo nequi
ca caMoisesija etehueꞌyo ba jjimajo, oya cuana Eyacuiñajjiya queaneenee pomee cajeꞌyo
cuaquijo —acanaje Paniseo cuaa, jjashahuaba taiquianiya jjejojo.

50 Nicodemo, ma yahuajo Jesosa nijje miminaje mecajje Paniseo cuana nijje peaꞌai
nequinaje. Jamajjeya ohuaya pea Paniseo cuana jama huohuiꞌajjame acanaje baꞌa: 51—
¡Bacue! Moisesija esohui etehueꞌyo yahuajo jiquio jama poanaje baꞌa: “¡Oe dejja niñeba
jjimahuajo, oya iyaacue! Ohuaya huohui cajje, majoya miquianaaya bajeꞌyo oya quea
mimishi pojjaꞌa, oya mimishiꞌama pojjaꞌa”. ¿Aꞌa eꞌe? —poanaje Nicodemo.

52 Paniseo cuaa jja oya sajaꞌa canaje. Quea mimi tecue poanaje jama baꞌa: —¿Aꞌa miya
peaꞌai Janinea dejja, Janinea meshijo baꞌe peaꞌai? ¡Eyacuiñajjija esohui ba neineicue!
Chamaꞌ poaje Eyacuiñajjija esohui huohuijji Janinea meshijo baꞌecaja, pa —poanaje
Paniseo cuana.

53 Majoya, siniajo ijjiaꞌijjia pajea majje ojjaña cuana poquinaje equi cuana huasijje
cahuiya.

8
1 Jesosa ca ca eyiyo bajjani Onimo eyiyo huasijje poquinaje. Jomajo aninaje jiquio

mecajje.
Jodio cuaa epona quea mimishi Jesosa que ye canaje

2 Mecajjeahua Jesosa poe oꞌoyanaje Eyacuiñajjija equi yasijje. Quea huiso nee nee
cuana o que jjachichaqui oꞌoyanaje. Eyacuiñajjija equi pejjejo anioque majje Jesosaa
sohuihuohui ca oꞌoyanaje ojjaña cuana huasijje. 3 Majoya Paniseo cuaa, Moisesija
etehueꞌyo huohuijji cuaa peaꞌai epona quea mimishi ye canaje. Pea cuaa oya ba canaje
pea dejja oja yahue pojjeama nijje jaa, pa. Jamajjeya Paniseo cuaa huohui canaje epona
jama baꞌa: —¡Jesosa nequi cojja nei nequicue!

4 Majoya Paniseo cuaa Jesosa huohui canaje jama baꞌa: —Esohui huohuijji, jiquio
epona quea mimishi nee poanaje. Pea dejja oja yahue pojjeama nijje jaanaje —acanaje
cuaa—. 5 Moisesiya yahuajo nei jama tehueme aca poa baꞌa: “¡Epona pea dejja oja
yahue pojjeama nijje jaajo, jajahuejjajeacue meiya!” tehueme aca poa yahuajo nei.
Jamajjeya, Jesosa, ¿yajja acuaemiyaya epona aje soꞌo? —poanaje Paniseo cuanaMoisesija
etehueꞌyo jayojja ohua mi sajaꞌa cajje Jesosa eꞌiñaꞌyojji nisho jjashahuabaquinaje. 6 Eꞌe,
jjashahuabaquinaje jama baꞌa: —Eꞌe pojjaꞌa Jesosa Moisesija etehueꞌyo jayojja jama
pojjeama mimije. Jamajjeya ecuana jama poaje: “Oya Jesosa ca ca oma siajjepojji;
Moisesija esohui jayojja jama po ajja”.

Jamatii Jesosaa oya cuana sajaꞌa jjima acanaje. Meshi pohuijo tehue canaje eme sisiya.
7 Paniseo cuaa eponajo huohui majamajaꞌajja canaje. Jamajjeya Jesosaa Paniseo cuana
cojja ba jeyojeyo neinei majje sajaꞌa canaje jama baꞌa: —¡Miquianaaya joya mimishiꞌama
nei neiya ebionei mei jea coocue, jajahuejjajeacue pona! —poanaje.

8 Mimi majje Jesosaa meshi pohuijo tehue ca oꞌoyanaje. 9 Jesosaja esohui shajjaꞌajja
majje Jodio dejja cuana oe cuayaqui, oe cuayaquiꞌyonaje esecue yasijje. Ebionei edejja tii
ehui dojojji cuayaquiꞌya poa; o quishishijji joya etii pishana cuayaquinaje peaꞌai. Quea
bicho ojjaña poanaje queamimishi jjejojo. Epona jeana caꞌyonaje Jesosa cojja neijo nequi.
10 Jamajjeya Jesosaa nequisohuamajje bajea canaje epona nequi; chamaꞌ Jodio etii cuana.
Epona nijje jama poanaje baꞌa: —Epona, ¿ae acuae ma mi tecueajji epo? ¿Aꞌa mi mique
mimishijo jajahuejjajeaꞌajja caꞌyonaje cuaa? —ba majje acanaje Jesosaa.

11—Esohui huohuijji, jajaꞌyo jjima mo Jodio etii cuanaja. Poquinaje oya cuana ojjaña

—poanaje epona.
—Eꞌe epona, ecuea miya ejajahuejjajeajji pojjeama peaꞌai. ¡Poquicue miya; mimishi

pajeaꞌyocue! —Jesosa poanaje epona nijje.
Majoya epona poquinaje quea bihui nee.
Jesosaa ojjaña cuana Eyacuiñajji ba mee caje

12 Majoya epona nijje mimi majje Jesosaa sohuihuohui ca oꞌoyanaje ojjaña ej-
jachichaqui anica huasijje. Jama poanaje baꞌa: —Jamatii quea apo nee neeya, cuaquijijiya
jeajaꞌa canimecajje. Oya jayojjaya eya poani. Eyaya dejja cuana jamatii queamimishi nee
nee poa quea jaꞌa nee jjashahuabaqui meeaña Eyacuiñajjijo. Ojjaña joya ejo eꞌe jojo nei
jjashahuabaquiani aje oe quea mimishi, quea apo peaꞌai baꞌe maja ajja. Eyaya oya cuana
baꞌe tiitii meejeꞌyo enijje —Jesosa poanaje.

13 Jamajjeya pea Paniseo cuana Jesosa nijjemimijajinaje jamabaꞌa: —¡De! Miyaya neiya
huohuiaña jama baꞌa: “Eyaya dejja cuana baꞌe tiitii meejeꞌyo” poani. Miyaye nei jama
huohuiañajo, ecuanaja miya eshajjaꞌajjajji pojjeama. Chojja, de. Moisesiya yahuajo nei
jama huohui ca poa baꞌa: “¡Aꞌa oe dejjaja ehuohui shajjaꞌajjajji! ¡Becanejjijji peaꞌaiya
huohui canijo oe shajjaꞌajjacue!” poa —poanaje Paniseo cuana.

14 Jesosaa oya cuana acanaje jama baꞌa: —Eꞌe, eya neiya poanaje eyaya ecuea epeejji
cuana baꞌe tiitii meeaña. Jamaya eꞌe jojo nei eyaya aña. Ecuea eba ecue Chii e huoojeajji
epo. ¿Achacua eya poquije oꞌoya? Ecuea eba, de. Jamatii miquianajayamaya ba jjima. Ja-
majjeya ¡ecuea ehuohui ejo shajjaꞌajjacue! ¡Jamatii eyaye nei huohuiañajo shajjaꞌajjacue!
15 Dejja mimishi cuanaja ejjashahuabaquijji jama miquianaya ejo jjashahuabaquiani,
quea quehua. Eya ca ca mi jayojja jama pojjeama. 16 Jamatii eyaya dejja cuanaja
ebaꞌejji huohuiañajo, ecuea ehuohuiꞌyo eꞌe nei poani. Eꞌe, ecue Chiiya eya huoojea
canaje. Ojaya ehuohui jayojja jama eyaya aña, ecuea ejjashahuabaquijjijo pojjeama. Eya
ecue Chii nijje beca. Jamajjeya ecuanaja ehuohuiꞌyo dejja cuanajo eꞌe nei nei poani.
17 Miquianajaya etiiquianaja Moisesija etehueꞌyo jama yahuajo poa baꞌa: “Becanejjijji
peaꞌaiya oya jayojjaya huohui cajo ¡shajjaꞌajjacue, miquianaaya!” jamaya tehue ca poa.
18 Eyaya miya huohuiaña jama baꞌa: Eyaya Eyacuiñajjija huoojeaꞌyo ojjaña jaahuanajjiya
ecuea epeejji cuana baꞌe tiitii meejeꞌyo. Ecue Chiiya peaꞌai jama miya ba meesahua cani
baꞌa: “Jesosa ecue huoojeaꞌyo” ecue Chii poani —Jesosa poanaje.

19 Jamajjeya Paniseo cuaa Jesosa huohuiꞌajja canaje jama baꞌa: —¿Achejo acuae mique
Chii ani soꞌo?

Jesosaa sajaꞌa canaje jama baꞌa: —Miquianajaya eya baꞌyo jjima; ecue Chii miquiana-
jaya baꞌyo jjima peaꞌai. Eꞌe, eya miquianajaya eba jojjemo ecue Chii peaꞌai bame.

20 Jamaya Jesosaa sohuihuohui canaje Eyacuiñajjija equi pejjejo nequiya, Jodio etii
cuana ojee chacochacoani pejjejo. Jamatii Jodio etii cuana Jesosaja esohui shajjaꞌajja
majje iña jjima poanaje jjaꞌiña meequi ajjajojo.

Jesosaa Jodio shajjamaꞌ cuana tecuea canaje
21 Majoya Jesosaa ojjaña cuana huohui canaje jama baꞌa: —Eya minijje nequi tii

ajja; quijje pishana eya poquije oꞌoya. Quijje miquianaaya eya saꞌajja neineijeꞌyo
miquea mimishi cuijeaꞌyojji, mi jaahuanajji peaꞌai. Jamatii miquianaya quea mimishi
tii manojeꞌyojo, quea nee nee poajeꞌyo cuaquijo. Ma e poqui yani yasijje miquianaya
epoquijji pojjeama —Jesosa poanaje.

22 Jamajjeya Jodio etii cuana ojee huohuiꞌajja canaje jama baꞌa: —¿Yajjajje oya poquije?
¿Aꞌa oya jjayacuaquiꞌyo majje manoꞌyo sa poani pojjaꞌa? ¿Aꞌa jamajoya ohuaya jama
acanaje baꞌa: “Ma e poqui yani yasijje miquianaya epoquijji pojjeama?” —acanaje Jodio
etii cuaa.

23 Jesosa jama poanaje baꞌa: —Miquianayameshijo baꞌe. Jamajjeya Edosiquiana jayojja
jjashahuabaquime poani, quea tai. Eya ca ca iña eyajo baꞌe, Eyacuiñajji jayojja jama
eya jjashahuabaquiani. 24 Jamajoya eyaya miya huohuinaje jama baꞌa: “Miquianaya
quea mimishi tii manojeꞌyojo, quea nee nee tii poajeꞌyo cuaquijo”. Eyaya miquianaya

huohuinaje eya Eyacuiñajjija huoojeaꞌyo ojjaña jaahuanajji. Jamatii miquianaya jjasha-
jjaꞌajjaqui ajja. Jamajjeya miquianaya eꞌe jojo nei manojeꞌyo mimishi cuijeaꞌyo jjima tii.
Quea nee nee poajeꞌyo tii tii cuaquijo —Jesosa poanaje.

25—Eꞌe pojjaꞌa —Jodio etii cuana poanaje. ¿Aya acuae mi huoojea canaje soꞌo ecuana
que? ¿Ajeo miya poeyanaje jiquiacua? —Jodio cuana poanaje.

—¡De! Aje jja mi huohui huichaꞌa huichaꞌaꞌajjanaje yahuajo ehuohui coojji —Jesosa
poanaje—. 26 Miquianaya ecuea eba quea jjashahuabaqui tai, quea mimishi poani —
Jesosaa Jodio cuana acanaje—. Jamajjeya eyaya miquianaya tecueaña. Miquianaaya
niñebaña ecuea ehuohuiꞌyojo. Jamatii ecue Chiiya eya huoojea canaje; ojaya eba ojjaña;
ojaya esohui eꞌe nei. Maya eyaya ojjaña cuana huasijje huohuiaña —Jesosa poanaje.

27 Jesosaja esohui oja Chiijo Jodio etii cuana ba sa po ajja. Oya cuana jjashahuabaquiani
quea tai jama baꞌa: —Chojja, Jesosa Eyacuiñajjija huoojeaꞌyo pojjeama —poso acanaje
Jodio etii cuaa.

28 Jamajjeya Jesosaa huohui canaje jama baꞌa: —¡Bacue! Quijje eya, ojjañaja Edoe
Mese miquianaaya baꞌehuanasohuajeajeꞌyo acui ecueataꞌapeejo. Majoya miquianajaya
eba poaje jama baꞌa: “Jesosa eꞌe jojo nei Eyacuiñajjija huoojeaꞌyo ojjaña jaahuanajji”.
Eꞌe, ojaya esohui eyaya huohuiaña, ecue Chiija. Ecuea ejjashahuabaquiꞌyojji ca ca eyaya
huohui jjima aña. 29Ecue Chiiya eya huoojea canaje. Eyaya oya quea bihui pomee sa aña
tii. Jamajjeya oya enijje yani tii tii, ohuaya eya jeananaꞌyo ajja —Jesosa poanaje.

30Quea huiso Jodio cuana Jesosa shajjaꞌajja majje jama poanaje baꞌa: —Eꞌe jojo nei nei
Jesosa Eyacuiñajjija huoojeaꞌyo ojjaña jaahuanajji. Oja sohui eꞌe jojo nei —poanaje.

Eyacuiñajjija bacua cuana eshahuaa napa ajja
31 Jamajjeya quea huiso Jodio cuana Jesosa nijje jjapeequinaje. Oya cuana Jesosaa jama

acanaje baꞌa: —Eꞌe, ecuea esohui jama baꞌyani tiijo miquianaya e shajjaꞌajjajji eꞌe jojo nei
poani. 32 Jama poanijo ecuea esohui miquianajaya quea jaꞌa nee poajeꞌyo. Ecuea esohui
eꞌe jojo nei poani, siajje pojjeama. Jamajjeya ecuea esohui ba neineiyajo, miquianajaya
mimishi cuana pajeameejeꞌyo, Edosiquianaja yajjijo chacomeepajeajeꞌyo peaꞌai —Jesosa
poanaje.

33Majoya pea Jodio cuana Jesosa nijje jjapeequi ajjajo quea tecue jama poanaje baꞌa: —
Chojja. Amajama ecuanaja etiiquiana, de. Jamajjeya pea cuanaja ecuana ehuoojeaꞌyojji
pojjeama peaja yajjijo chacochacohua sosemaꞌ —siajje poanaje oya cuana—. ¿Yajjajje
miya jama poanaje baꞌa: “Eyaya miquianaya chacochaco pajea meejeꞌyo peaja yajjijo?”
—poanaje Jodio cuana.

34 Jesosaa oya sajaꞌa canaje: —Eꞌe jojo nei ojjaña joya quea mimishi poani ca ca o
huoojeaꞌyojji Edosiquiana bajjani jayojja jama poani tii, quea mimishi. Ojaya yajjijo
chacopajea meemee ajja jama jayojjaya aña miquianaya, miquianajaya mimishi pajeaꞌyo
ajjajo. 35 ¡Bacue! Echacojji baꞌe tiitii ajja echacojji meseja equijo. Oja bacua ca ca oe onijje
baꞌe tiitiijeꞌyo. Miquiana huoojeaꞌyojji Edosiquiana bajjani quea mimishi; ojaya yajjijo
miquianaya sosemaꞌ chacochacoani. Jamajoyamiquianaya baꞌe tiitii mee ajja Eyacuiñajji
nijje. E shajjaꞌajjajji poani ca ca Eyacuiñajji nijje baꞌe tiitiijeꞌyo oja bacua jjejojoya.
36 Jamajoya eyaya, Eyacuiñajjija Bacua Ejjaa miquianaya mimishi pajea meesahuajeꞌyo.
Jamajjeya miquianaya eꞌe jojo nei Edosiquianaja huoojeaꞌyo pojjeama poajeꞌyo. 37 Eꞌe,
ecuea eba Amajama miquianajaya etiiquiana poa. Jamatii miquianaya ecuea esohui
shajjaꞌajja sa poꞌyo ajja nei nei. Jamajjeya miquiaaya eya quecua sa aña. 38Miquianaaya
mi huoojeajji jayojja jama atiitiiaña quea tai. Oya Edosiquiana huoojeajji poani, Satanasa
bajjaniya. Eyaya ca ca huohuiaña ojjaña ecue Chiija ejjashahuabaquijji quea pame —
Jesosa poanaje.

39—Chojja—Jodio cuana ponishonaje—, Amajama ecuanaja etiiquiana. Ohuaya jayojja
jama aña ecuanaa quea pame —poanaje.

—Chojja —Jesosaa Jodio etii cuana sajaꞌame acanaje —. Amajama quea pame,
miquianajaya etiiquiana mese poa; jamatii miquianaya o jayojja quea pame poꞌyo ajja.
¿Yajjajo acuae miquianaya o jayojja mi poꞌyani? 40 Eyaya Eyacuiñajjija esohui eꞌe nei



HUANI 8:41 205 HUANI 8:55
huohuinajejo, miquianaya shajjaꞌajja sa po ajja. Jamajjeya eya miquianaaya quecua sa
aña. Amajama ca ca jama poꞌyo ajja; quea pame nee oya. 41 Miquianaaya aje oe mi
huoojeajjija ehuohui quea tai jayojja jama atiitiiaña, Edosiquianaja ehuohui jama —
Jesosa poanaje.

Jamatii Jodio etii cuana quenequenenaje. Jama poanaje baꞌa: —Chojja, Eyacuiñajji eꞌe
jojo nei ecuanaja Chii. Ecuana ojaya ebacua cuana quea pame poani, de —poanaje Jodio
etii cuana.

42 Jesosaa oya cuana huohui canaje jama baꞌa: —Eya Eyacuiñajji nijje ani poeyanaje
jiquiacua, jiquio meshi yasijje. Eyacuiñajji miquianaja Chii pojjeamajo eya miquianaaya
botiꞌama aña. Eꞌe, Eyacuiñajjiya eya huoojea canaje; eya jamatii poeꞌyo jjima. Chojja,
ohuaya eya huoojea canaje. 43 ¿Apiojji acuae miquianaya ejo jjabahuejjaqui jjima? Miya
ca mi ca oe e shajjaꞌajja sa poꞌyo ajja tii nequi. 44 Eꞌe, Edosiquiana huoojeajji poani mi
huoojeajji poani; ojaya ejjashahuabaquijji jama atiitiiꞌyo sa poani miquianaya. Yahuajo
nei nei oya ona quecua cooꞌyojji poa. Eyacuiñajjija esohui eꞌe nei jayojja jamaojaya ajjima
peaꞌai poa; esohui ojaya botiꞌama nei nei poa. Oya siajje poani tii tii, siajjepojji nei nei.
Oya ca ca oma siajje po coonaje; siajjepojji cuana huoojeajji poani. Ojjaña siajjepojji
cuana ojaya epeejji cuana, Edosiquianaja epeejji. 45 Eyaya miquianaya Eyacuiñajjija
esohui eꞌe nei huohuiaña. Jamatii miquianaaya eya shajjaꞌajja jjima aña. Edosiquiana
jayojja miquianaya jjashahuabaquiani. 46Miquianaya ejo jama po ajja baꞌa: “Jesosa quea
mimishi”. Chojja de. Jamajjeya eya esohui eꞌe nei huohuiañajo, ¿apiojji acuae ecue
huohui shajjaꞌajja jjima tii aña soꞌo? —Jesosa poanaje—. 47 ¡Bacue! Ojjaña Eyacuiñajjija
epeejjiya oja sohui shajjaꞌajja cani tii. Miquianaya ca ca Eyacuiñajjija epeejji pojjeama
jjejojo ojaya esohui shajjaꞌajja sa poꞌyo ajja tii —Jesosa poanaje.

48 Majoya Jodio etii cuaa quenequene majje jama acanaje baꞌa: —¡Miya ca mi ca oe
Samania dejja tai, niñepoqui!

49—Chojja —Jesosaa acanaje—, eya niñepoqui pojjeama. Ecue huohui ecue Chiijo eꞌe
nei. Eyaya oya bihuiaña quea jaꞌa nee. Miquianaaya ca ca eya niñebaña —Jesosaa Jodio
etii cuana acanaje—. 50 Eya onaya ejo mimi mee sa poꞌyo ajja jama baꞌa: “Jesosa quea
pame nee, ¡oya bihuiacue!” Chojja, eyaya dejja jamaya epo meeꞌyojji pojjeama ejo. Ecue
Chii ca ca ejo jjashahuabaquiani quea pame nee; eꞌe jojo nei ejo huohui cani ohuaya —
Jesosa poanaje—. 51 Eyaya miquianaya eꞌe jojo nei huohuiaña jama baꞌa: Ojjaña joya e
shajjaꞌajja neineijji poani baꞌe tiitii meejeꞌyo, oya cuana ca ca emanoꞌyojjijo meteꞌama
poajeꞌyo peaꞌai —Jesosa poanaje.

52 Maya shajjaꞌajja majje Jodio cuaa Jesosa jama acanaje baꞌa: —Miquea ehuohui
emanoꞌyojjijo ecuanaja eba miya eꞌe jojo nei niñepoqui poani eshahuaa napa canijo.
¡Bacue! Yahuajo ecuanaja etiiquiana Amajama manoꞌya poa. Eyacuiñajjija esohui
huohuijji cuana yahuajo baꞌe manoꞌya poa peaꞌai. Jamatii jjeya miyaya huohuiaña jama
baꞌa: “Ecuea esohui jayojja jama baꞌyanijo emanoꞌyojji pojjeama miquianaya cuana
poaje”. ¡Dee! 53 Ecuanaja etiiquiana Amajama quea pame nee, quea caꞌa nee poa;
jamatii oya manoꞌya poa. ¿Aꞌa miyaya ma Amajamaja ajjima ajeꞌyo? Jesosa, ¿aꞌa miyaya
emanoꞌyo cuana shequi meejeꞌyo? Eyacuiñajjija esohui huohuijji cuana yahuajo nei baꞌe
poquijeyoꞌya poa peaꞌai, de. ¿Aꞌa miya pea dejja jayojja jama pojjeama? ¿Aꞌa miyaya
ojjaña baña quea jaꞌa nee? Chojja, siajjemiya poani—Jodio cuanamimijaji majamajanaje
Jesosa nijje.

54 Jamajjeyaya Jesosaa ojjaña cuana huohui canaje jama baꞌa: —Eya onaya ejo mimi
mee sa poꞌyo ajja jama baꞌa: “Jesosa quea pame nee, ¡oya bihuiacue!” Chojja de,
Eyacuiñajjiya, ecue Chiiya ca ca oe eya quea jea acani. Jamaya eyaya saña. Eꞌe, ecue
Chiiya ejo jama huohui cani baꞌa: “Jiquio ecuea Ebacua Ejja quea pame nee nee, quea caꞌa
nee nee; ¡oya shajjaꞌajjacue!” poani ecue Chii. Ecue Chiijo miquianaya jama siajje poani
baꞌa: “Ecuana Eyacuiñajjija epeejji, oya ecuanaja eba”. 55 Chojja de. Oya miquianajaya
ba jjima, de. Miquianaya siajje poani. Eya ca ca siajje po ajja. Oya ecuea eba nei nei;
eya siajjepojji pojjeama. Eyaya oya baña; ojaya esohui shajjaꞌajjaña; ojaya esohui jayojja

jama poani tii tii. 56 Yahuajo nei miquianajaya etiiquiana Amajama quea bihui nee nee
jjashahuabaquinaje ecuea epoeꞌyojjijo quijje nei. Eꞌe, Eyacuiñajjiya yahuajo Amajama
ba mee ca poa jama baꞌa: Eya, Eyacuiñajjija huoojeaꞌyo ojjaña jaahuanajji quijje meshi
yasijje poejeꞌyo. Ma ba majje quea bihui nee nee Amajama poa —Jesosa poanaje.

57Majoya Jodio cuaa Jesosa jama acanaje baꞌa: —Chojja de, miya siajje poani, de. Miya
eshoꞌi, 50 cuiꞌao sheme po jjima miya de. Amajama ca ca yahuajo nei nei baꞌya poa. Oya
miquea ba jjima, de —poanaje Jodio cuana.

58 —¡Shajjaꞌajjacue! —Jesosaa sajaꞌa canaje—. Eyaya miya eꞌe jojo nei huohuiaña:
Amajama cuaya jjimahuajo tii eya yaña tiia poa. Eya ca iña Eyacuiñajji nei —Jesosa
poanaje.

59Mashajjaꞌajjamajje Jesosa siajje poani poso Jodio cuaamei iña canaje o jajahuejjajea-
jji nisho. Jamatii Jesosa chamaꞌ poanaje. Jesosa quea huiso dejja tejjee nequijje quehua
cuayaquinaje Eyacuiñajjija equi esecue jjani yasijje. Poquinaje.

9
Cojjamaꞌ cuaya jjabapojjaqui mee canaje Jesosaa

1Quijje pea pojjajo, ejomishocajji pojjajo Jesosa ecuana nijje, o shajjaꞌajjajji cuana nijje
ejiojjijje poquijeya ohuaya ba canaje oe dejja cojjamaꞌ cuaya. 2 Ba majje ecuanaa Jesosa
huohuiꞌajjanaje jama baꞌa: —Esohui huohuijji, ¿yajjajje acuae jiquio cojjamaꞌ cuayanaje
soꞌo? ¿Aꞌa ojaya mimishijo pojjaꞌa? ¿Aꞌa oja chiija, oja naeja mimishijo pojjaꞌa? —
poanaje.

3 —Chojja —Jesosaa ecuana sajaꞌa canaje—, oya cojjamaꞌ cuaya poa ojaya mimishijo
pojjeama, oja chii, oja nae cuanaja mimishijo pojjeama peaꞌai. Oya jamatii cojjamaꞌ
cuaya mee ca poa. Jamajjeya eyaya oya jjabapojjaqui meejeꞌyo. Ba majje ojjaña cuaa
bihuia caje: “Eꞌe, Eyacuiñajjiya Jesosa jjabapojjaqui mee canaje cojjamaꞌ; quea caꞌa
nee oya, quea pame nee nee” acaje —Jesosa poanaje—. 4 Eyacuiñajjiya eya huoojea
canaje o chacojji. Jamajjeya jjeya eya miquiana nijje nequianijo Eyacuiñajjijo chacoaña.
Quijje eya miquiana nijje nequi ajja jiquiojo. Eyacuiñajjijo chaco majamaja majje eya
manojeꞌyo. 5 Meshijo nequiya eyaya ojjaña cuana Eyacuiñajjija esohui ba meeaña.
Eya cuaquijiji jayojja jama poani. Jiquio ecua cuaquijijiya jeajaꞌa canijo dejja cuana
poquiquehua ajja mecajje quea apojo jama jayojja eyaya ojjaña cuana Eyacuiñajjijo quea
jaꞌa jjashahuabaqui meeaña.

6 Jamaya mimi majje Jesosaa cuichojea canaje meshi pohui yasijje. Cojjamaja ecojja
iñapepa canaje meshi choeya. 7 Majoya cojjamaꞌ huohui canaje: —¡Poquicue miya;
ecojja shacuaquicue ena eteohuejja huasijje, Sinoeꞌ bajjani yasijje! —poanaje. (Ma ena
eteohuejja Ese Ejjaja esohuijo: Eyacuiñajjija huoojeaꞌyo ena bajjani.)

Jamajjeya cojjamaꞌ poquinaje ena eteohuejja huasijje ecojja shacuaa. Ecojja shacua
majje jjabapojjaquinaje. Equi yasijje poe oꞌoyanaje cojjajji. 8 Jamajjeya dejja cuaa opejjejo
baꞌecaa, pea cuaa yahuajo oya meme ani ba canajeya peaꞌai oya cojjajji ba caꞌyonaje.
Baꞌyo majje ojee mimimiminaje jama baꞌa: —Jiquio dejja yahuajo cojjamaꞌ eꞌanioque ani
meme ani eseyaya banaje. ¿Aꞌa eꞌe? —poanaje.

—Eꞌe, oyaya jja coma —beca cuana poanaje.
—Chojja, pea coma; cojjamaꞌ jayojja coma —pea cuana poanaje.
9Oya yahuajo cojjamaꞌ jama poanaje baꞌa: —Eꞌe, eya iquio ma yahuajo cojjamaꞌ cuaya

poaya. Jjeya eya cojjajji —cojjamaꞌ poanaje.
10 —Eꞌe nei. ¿Yajjajje acuae mi cojjajjiꞌyo? ¿Yajja acuae mi poꞌyonaje? Jjeya miya

cojjajjiꞌyo —jama huohuiꞌajja neineimeya acanaje cuaa.
11 Ohuaya sajaꞌa canaje: —Jesosa bajjaniya mo cuichojea canaje meshi pohui tejjee.

Ecuea ecojja iñapepa canaje meshi choeya. Majoya eya huoojea canaje Sinoeꞌ ena
eteohuejja huasijje ecojja shacuaa. Jamajjeya eya poquinaje. Ecojja shacuaqui majje eya
jjabapojjaquinaje —acanaje.

12—¿Aꞌa eꞌe? —ojjaña cuana poanaje—. ¿Achacua acuae ani oya Jesosa jjeya soꞌo? —

poanaje.
—Cuaꞌa de, ecuea oya ba jjima ecojjaja —poanaje.
Paniseo cuaa dejja yahuajo cojjamaꞌ cuaya ba canaje

13 Jamajjeya pea mecahuajje o pejjejo baꞌe cuaa ma dejja yahuajo cojjamaꞌ cuaya poa
jjequi canaje Paniseo cuanaja ebajji. 14 Jesosaa meshi pohui ecuichojea ecojja huasijje
iñapepa cajje jjabapojjaqui mee canaje epojja ejomishocajjijo. 15 Jamajjeya Paniseo cuaa
ma ba majje huohuiꞌajja ca oꞌoyanaje jama baꞌa: —¿Yajjajje acuae mi cojjajjiꞌyo? ¿Yajja
acuae mi poanaje soꞌo? —poanaje Paniseo cuana.

—Jesosaa ecuea ecojja iñapepa canaje meshi choeya. Majoya ecojja shacuaqui majje
eya jjabapojjaquinaje —poanaje ma dejja.

16 Jamatii beca Paniseo cuaa huohui canaje jama baꞌa: —Ma dejja Jesosa bajjaniya ca
ca oe epojja ejomishocajjijo chaco cani, de —poanaje Paneseo cuana. Jamajjeya Jesosa
Eyacuiñajjija huoojeaꞌyo pojjeama poso jjashahuabaquime poanaje.

Pea Paniseohua jama acanaje baꞌa: —Chojja de, ohuaya cojjamaꞌ cuaya jjabapojjaqui
mee canaje, pa. Jamaya pea cuana poanaje. Jamajjeya oyamimishiꞌama. Dejjamimishiya
jamaya po meemeeꞌyo ajja —poanaje.

Jamajjeya Jesosajo ojee jjamimicuiajea nobiajeaquinaje Paniseo cuana. 17 Jamajjeya
oya cuaa ma dejja yahuajo cojjamaꞌ cuaya huohuiꞌajja ca oꞌoyanaje: —¿Yajja acuae mijo
poanaje Jesosa soꞌo? Jesosaa miya jjabapojjaqui mee canaje, pa cuana poani. Jamajjeya
¿yajja acuae miya poani Jesosajo soꞌo? ¿Aꞌya cuae oya? —poanaje Paniseo cuana.

—Jesosa Eyacuiñajjija esohui huohuijji eꞌe jojo nei —sajaꞌame acanaje cojjamaꞌ cuayaa.
18 Jamatii Jodio etii cuana jjashahuabaqui sa poꞌyo ajja jama baꞌa: —Oya cojjamaꞌ cuaya

poa, jjabapojjaqui mee canaje Jesosaa.
19 Jamajjeya oja chii, ojaya enaese peaꞌai iyaa canaje. Poeyajo, huohuiꞌajja canaje: —

¿Aꞌa jiquio miquea ebacua ejja cojjamaꞌ cuaya poa? ¿Yajjajje acuae oya jjeya cojjajji?
¡Huohuicue ecuana! —poanaje.

20 Echii mese jama poanaje baꞌa: —Eꞌe, jiquio ecuanaja ebacua ejja. Yahuajo oya cuaya
poa cojjamaꞌ nei. 21 ¿Yajjajje shai oya cojjajjiꞌyo jjeya? Ecuanajaya ba jjima. ¿Aya acuae
oya jjabapojjaqui mee canaje soꞌo? Ecuanaja ba jjima. ¿Apiojji acuae iñaya nequiaa
huohuiꞌajjaña? Oya oe huohuiꞌajja socue; oya etii, eshoꞌi pojjeama. ¡Ohuaya oe huohui
cacue! —poanaje echii mese, enaese peaꞌai.

22 Jamaya poanaje oya cuana, Jodio etii cuanajo quea mete jjejojoya. Eꞌe, Jodio etii
yahuajo jama poanaje baꞌa: “Jesosa Eyacuiñajjija huoojeaꞌyo ojjaña jaahuanajji, ¡aꞌa
jama huohuime ajji! Jama mimime poajo jja oe ecuaaya miquianaya Jodioja equi ojee
ejjachichaquijjijo esecue yasijje huoojeacuayajeajeꞌyo” poanaje Jodio etii cuana. 23Quea
mete poanaje oja chii, ojaya enaese cuana peaꞌai. Jamajoya oja chiiya, ojaya enaeseya
Jodio etii cuana huohui canaje jama baꞌa: —¡Oya oe huohuiꞌajjacue! Oya eshoꞌi pojjeama,
etii nojinoji.

24 Jamajjeya Jodio etii cuaa ma dejja cojjamaꞌ cuaya poa iyaa ca oꞌoyanaje ehuohuijji
jama baꞌa: —¡Bacue! Ecuanaja eba jiquio dejja Jesosa queamimishi. Jamajjeya Eyacuiñajji
oe nei bihuiacue jama baꞌa: “Eyacuiñajji quea pame nee nee; jamajjeya eya ohuaya
jjabapojjaqui mee canaje ohuaye nei” —Jodio etii cuaa acanaje.

25 Cojjamaꞌ cuayaa sajaꞌa canaje jama baꞌa: —Miquianaya: “Jesosa quea mimishi”
poani. Oya quea mimishi poani jojjemo eya jjabaqui ajja tii pome. Ecuea eba nei nei
eya cojjamaꞌ cuaya poa; eya jjeya cojjajjiꞌyo, oja jjabapojjaqui meeꞌyo —poanaje cojjamaꞌ.

26Majoya oya huohuiꞌajja ca oꞌoyanaje Jodio etii cuaa jama baꞌa: —¿Yajja acuae mijo
poanaje Jesosa? ¿Yajja acuae mi cojja acaꞌyonaje soꞌo? —poanaje cuana.

27—Eꞌe, eyaya miquianaya yahuajo huohuinaje Jesosa. Jamatii miquianaya jjashajjaꞌa-
jjaqui ajja —oya poanaje—. ¿Apiojji acuaeya shajjaꞌajja oꞌoya sa aña soꞌo? ¿Eꞌe pojjaꞌa
miquianaya o shajjaꞌajjajji poajeꞌyo? —poanaje cojjamaꞌ cuaya etii cuana nijje.

28Majoya Jodio etii cuana onijje mimijajinaje jama baꞌa: —Miya ca mi ca oe Jesosaja

epeejji. Ecuana ca ca oe Moisesija esohui shajjaꞌajjajji poani. 29 Ecuanaja eba eꞌe jojo nei
Eyacuiñajji yahuajo nei Moisesi nijje mimia poa. ¿Jesosa shai ajea huoojea jiquiacua?
Cuaꞌa de. Ba jjima ecuanaja —mimitecuetecueame poanaje Jodio etii.

30—Eꞌe pojjaꞌa, de, —cojjamaꞌ cuayaa oya cuana acanaje—; ¿apiojji shai oya miquiana-
jaya eba pojjeama soꞌo de? ¿Aꞌa miquianajaya ba jjima Jesosa huoojeajji epo? ¡Bacue oe!
Eya ohuaya jjabapojjaqui mee canaje. 31 Eyacuiñajjiya ca ca dejja quea mimishija esohui
eshajjaꞌajjajji pojjeama onijje mimianijo. Ohuaya dejja quea pameja esohui shajjaꞌajja
cani, oja sohui jayojja jama poanijo. 32 Yahuajo nei, jjeya nei peaꞌai chamaꞌ pea dejja
Jesosa jayojja. Eꞌe, eya yahuajo cojjamaꞌ cuaya poa. Jjeya eya ohuaya cojjajji po mee
canaje. Yahuajo nei nei meshi pana cajeahuajo chamaꞌ dejja poa Jesosa jayojja. Jjeya
nei peaꞌai chamaꞌ pea dejja Jesosa jama. Pea cuaa ohuaya jayojja jama aꞌajja. 33 Jesosa
Eyacuiñajjija huoojea jjima poa jojjemo ohuaya ma dejjaa ajjima acani ajjima aca quiaye,
eya jamatii anijea quiaye —poanaje cojjamaꞌ Jodio etii cuana nijje.

34 Oja sohui quea pame shajjaꞌajja sa po ajjajojo Jodio etii cuana quea quene nee nee
poanaje. Tecuea canaje jama baꞌa: —¡De! Miya quea mimishi nee nee jjejojo cojjamaꞌ
cuaya poa; miya Eyacuiñajjija cajaa. ¿Aꞌa ecuaaya miya shajjaꞌajjaje? Chojja. ¡Poquicue
miya! ¡Aꞌa jiquicua poe oꞌoyajji! ¡Ecuanaja ojee ejjachichaquijji equi yasijje aꞌa poe oꞌoya
tiitiijji! —jamaya Jodio etii cuaa oya huoojeacuayajea canaje.

Joya Eyacuiñajji ba po jjima cuana cojjamaꞌ jayojja
35Majoya pea cuaa Jesosa huohuiqui canaje jama baꞌa: —Jodio etii cuaa cojjamaꞌ cajaa

acanaje; Jodioja equi ojee ejjachichaquijji esecue yasijje huoojeacuayajea canaje, pa —
poanaje.

Jamajjeya Jesosaa oya saꞌajja canaje. Baꞌyo majje huohuiꞌajja canaje jama baꞌa: —
¿Aꞌa miquea eba Eyacuiñajjija Bacua Ejja, Eyacuiñajjija huoojeaꞌyo ojjaña jaahuanajji?
—acanaje.

36—Esohui huohuijji, oya ecuea ba jjima. ¡Oya mo ba meecue! Onijje iña jjapeequiꞌyo
sa poani —poanaje.

37 —Eya jja iña iquio, de —Jesosa poanaje—, ma Eyacuiñajjija huoojeaꞌyo ojjaña
jaahuanajji poani. Miya jjeyahua nei Eyacuiñajjija Bacua Ejja nijje mimiani. Eya jja iña
iquio, de —Jesosaa acanaje.

38 Majoya ohuaya Jesosa bihuia canaje ecuiꞌoshajjajo nequi majje. Jama poanaje
baꞌa: —Ecuea Emeshi Mese, ¡eya miquea epeejji nei nei! —poanaje dejja cojjamaꞌ oja
jjabapojjaqui meeꞌyo.

39—Eꞌe nei —Jesosa poanaje—, ecue Chiiya eya meshi yasijje huoojea canaje; huohui
canaje jama baꞌa: “¡Baquicue! ¿Achajja shai ojjaña cuana jjashahuabaquiani mijo?
¡Baꞌajjaqui socue!” Eyacuiñajjiya aca poa eya. Jiquio ecua cojjamaꞌ jjabapojjaqui
meeꞌyaña jayojjaya eyaya ojjaña joya yahuajo Eyacuiñajjija esohui ba po jjima ba
meesahuajeꞌyo. Ojjaña joya Eyacuiñajjija esohui ba nisho epo ecuea Eyacuiñajjija esohui
eba meejji pojjeama. Jamajjeya oya cuana cojjamaꞌ jayojja tii poaje —Jesosa poanaje.

40 Paniseo cuana jomajo nequi Jesosaja esohui shajjaꞌajja majje jama onijje poanaje
baꞌa: —¿Aꞌa miya jjashahuabaquiani ecuanajo; Eyacuiñajjija esohui eba pojjeama ecua-
najaya, jamajjeya cojjamaꞌ jayojja poani? —poanaje Jodio etii cuana.

41 —Eꞌe —Jesosaa sajaꞌa canaje—, miquianajaya Eyacuiñajjija esohui ba jjima nei nei
jojjemo eyaya miquianaya ba meeꞌyome. Cojjamaꞌ jjabapojjaqui meenaje jama eyaya
miquianaya ameeꞌyome. Eꞌe, eyaya miquianaya Eyacuiñajjija esohui ba meeꞌyome quea
jaꞌa nee. Jamatii miquianaaya Eyacuiñajjija esohui ba neinei nishoañajo, Eyacuiñajjiya
miquianaya tecuea cajeꞌyo; quea nee nee po mee cajeꞌyo cuaquijo —Jesosa poanaje.

10
Ñajjajja cuiñajji jayojja jama Jesosa ojaya epeejji jaahuanajji

1Majoya Jesosa ojjaña nijje jama poanaje peaꞌai baꞌa: —Ecuea esohui ejjashahuabaqui
meejji ñajjajja cuiñajjijo jama baꞌa: Ñajjajja jaahuanajjiya ñajjajja cuana jiyojo cahui
mee cani, ijjiacajji mase cuaa eꞌijjia ca poajejje. Ejaahuanajji jiyo esecue jjanijo jaani,
esecue jjani queya cani. Siipojji cuana ca ca ñajjajja jiyojje nequisohua majje quehua
dobiquiani. Oya cuana siipojji jjejojo esecuejje dobiqui ajja. 2 Ñajjajja jaahuanajji ca ca
esecuejje dobiquiani, de. 3 Jiyo esecue cuiñajjiya esecue caꞌapejo cani ñajjajja cuiñajji
dobiquijji. Dobiquimajje ejaahuanajjiya ojaya ñajjajja iyaa cani. Iyaa cajje o que poeyani.
Ñajjajja jaahuanajji ehui dojojji poquiani esecue yasijje. 4 Cuayaqui majje ñajjajja cuana
o quiquishijji poquiani. Eꞌe, ejaahuanajjija esohui ojaya ñajjajjaja eba, eshajjaꞌajjajji.
Jamajjeya o quiquishijji poquiani. 5 Peaa iyaa cajje ñajjajjaa shajjaꞌajja jjima acani; poe
ajja. Jamajjeya oya ñajjajja poqui ajja pea nijje; ba jjimajo cuajicuajiquehuajeananani
—Jesosa poanaje.

6 Jesosaja sohui ejjashahuabaqui meejji ohuaya huohui canaje Jodio cuana huasijje.
Jamatii ojaya, Jodio cuanaja quea quehua; jama acanaje baꞌa: —¿Ajeo acuae ca oya
mimiani ecuana nijje? —poanaje.

7 Jamajjeya Jesosaa oya cuana huohui ca oꞌoyanaje: —¡Bacue, oe! Eya, Jesosa esecue
jjani jayojja jama poani. Ecuea epeejji dobiqui meesahuaña. 8 Ojjaña ejaahuanajji
nisho cuana ca ca sii sa poani. Jiquio ecua ñajjajjaa peaja esohui ba jjimajo pea
nijje poquiquehua ajja jama jayojja ecuea epeejji nei nei esohui huohuijji nishojo
jjashajjaꞌajjaqui ajja —Jesosa poanaje—. 9 Eꞌe, eya esecue jjani jayojja poani; ojjañaa eya
shajjaꞌajja canijo, enijje jjapeequianijo peaꞌai, eyaya oya cuana baꞌe tiitii meejeꞌyo enijje.
Jiquio ecua ñajjajja jaahuanajjiya ojaya ñajjajja esecuejje dojocuayaqui cani bobi ijjiaa,
jiyo huasijje jaahuana cani peaꞌai jayojja jama eyaya ecuea epeejji baꞌe meesahuaña quea
pame nee, Eyacuiñajjija esohui jama —Jesosa poanaje—. 10 Siipojji poeyani ñajjajja siiya,
cuaquisho meeya peaꞌai, quecuaa peaꞌai. Jamaya esohui huohuijji nisho cuana siajje
poani, sii cani, ecuea epeejji cuana poquiquehua mee cani eshahua nijje, de. Eya ca ca
poeyanaje quea jaꞌa nee nee baꞌe meeya, pea ejjashahuabaquijjijo baꞌe meeya.

11 —Eꞌe, eya ñajjajja cuiñajji quea pame nee jayojja jama poani. Ñajjajja cuiñajjiya
ojaya ñajjajja nahue neinei cani ijjiacajji maseya eꞌijjia ca poaje jjejojo. Oya jayojja
eya manojeꞌyo ecuea epeejji cuana baꞌe tiitii meeꞌyojji. 12 Echacojji ca ca eñajjajja
mese pojjeama jjejojo ijjiacajji mase ba majje cuajicuajinanani; ñajjajja jeajea cananani.
Jamajje ijjiacajji maseya ñajjajja cuana ijjia cani; poquiquehuajeanana mee cani peaꞌai.
13Ñajjajja cuana ojaya nahueꞌama. Echacojji cuajicuajijeananani, ojaya pojjeamajojo mi
nahue cani —Jesosa poanaje.

14—Eya ca ca ñajjajja cuiñajji quea pame nee jayojja jama poani. Ecue Chiiya eya quea
jea nee acani; oya ecuea quea jea nee peaꞌai. Oya jayojjaya eyaya ecuea epeejji cuana
quea jea nee nee aña; eya ecuea epeejjija quea jea nee peaꞌai. 15 Jamajjeya eyaya oya
cuana nahue neineiaña, ecuea epeejji cuana. Jamajjeya ojaya mimishi cuijeaꞌyojji eya
manojeꞌyo ona baꞌe tiitii meeꞌyojji —Jesosa poanaje—. 16 Pea cuana yani peaꞌai, Jodio
cuana pojjeama. Ohuaya peaꞌai ecuea esohui shajjaꞌajja cajeꞌyo. Ecuea epeejji poajeꞌyo
peaꞌai. Eyaya oya cuana jjapeequi meesahuajeꞌyo peaꞌai. Jamajjeya ojjaña cuana ojee
cajjapeequiahua; eya ca ca oe o jaahuanajji poajeꞌyo —Jesosa poanaje.

17 —Ecue Chiiya eya huoojea canaje ojjaña jaahuanaa. Jamajjeya ecuea epeejji baꞌe
tiitii meeꞌyojji eya manojeꞌyo, ona nahuejo. Eꞌe, e quecuaꞌyojji yani. Jamatii eya quecua
caꞌyajje shequije oꞌoya mo. Jamajjeya eya ecue Chiija quea jea nee nee. 18 Eya quea
caꞌa nee nee poani. Jamajjeya ecuea epeejjijo manoꞌyo sa poꞌyo ajja jojjemo pea cuaa
eya equecuaꞌyojji pojjeama pome. Jamatii eya manojeꞌyo jama poani baꞌa: “Eꞌe, ecuea
epeejjija mimishi cuijeaꞌyojji manoꞌyo sa poanijo eya manojeꞌyo”. Manoꞌyo majje eya
shequije oꞌoya. Ecue Chiiya eya jamaya huoojeame aca poa —Jesosa poanaje Jodio cuana
nijje.

19 Jesosaja esohui shajjaꞌajja majje Jodio cuana ojee jjamimicuiajea nobiajeaquinaje

jama baꞌa: 20—¡Oya Jesosa niñepoqui, de! ¡Oya quea jjashahuabaqui tai mimime poani!
¡Aꞌa oya shajjaꞌajjajji! —poanaje beca cuana.

21 —Chojja, de oya niñepoqui pojjeama. Esohui quea pame nee nee huohui cani.
Ohuaya ca ca oe cojjamaꞌ cuaya jjabapojjaqui mee caꞌyonaje. Jamaya po ajja niñepoqui
cuana —poanaje pea cuana.

Jodio cuana ojee jjachichaquiꞌyajo, Jesosaa huohui ca oꞌoyanaje jamabaꞌa: —Eya Eyacuiñajjija
Bacua Ejja eꞌe jojo nei

22Quijje eeno shejo ojjaña Jodio cuana Jenosanenahuasijje ojee jjachichaqui oꞌoyanaje.
Quea bihui nee poanaje ma shejo. Eꞌe, ma shejo yahuajo nei Eyacuiñajjija equi pea
iya ca oꞌoya poa quea bame nee. Jamajjeya ma shejoya ma shahuaba tiitii capoquiani
Eyacuiñajji bihuia capoqui tiitiiani. Cuaquijiji sisi dedo cani quea cahui huiso. 23Ma shejo
Jesosa Eyacuiñajjija equi yasijje poqui oꞌoyanaje. 24 Equi quibojo jeojeonequinaje. Jodio
dejja cuana o que jjachichaquinaje. Jama huohuiꞌajjame acanaje baꞌa: —Jesosa, ¿apiojji
miyaya ecuana huohui jjima? ¿Aꞌa miya Eyacuiñajjija huoojeaꞌyo ojjaña jaahuanajji?
¡Ecuana eꞌe nei huohuicue quea jaꞌa nee! —poanaje Jodio cuana.

25 Jesosaa oya cuana jama acanaje baꞌa: —Eꞌe, eyaya miquianaya huohui huichaꞌa
huichaꞌanaje yahuajo. Jamatii jjashajjaꞌajjaqui ajja. Ecue Chiiya eya ma dejjaa ajjima
acani ameesahua cani miquianajaya ebajji nisho eya oja huoojeaꞌyo ojjaña jaahuanajji.
26 Jamatii miquianaya jjashajjaꞌajjaqui sa po ajja ecuea epeejji pojjeama jjejojoya. Jamaya
eyayamiquianaya huohuinaje baꞌa: “Ejaahuanajjija emimi ojaya ñajjajjaja eba; jamajjeya
onijje poquiani”. 27 Jama jayojjaya ecuea epeejji cuaa ecue sohui shajjaꞌajja cani, enijje
poquiani tii peaꞌaiya. Eꞌe, ecuea epeejji cuana ecuea eba. 28 Eyaya oya cuana baꞌe
tiitii meeaña. Jamajjeya oya cuana quea nee nee epo meeꞌyojji pojjeama cuaquijo,
Eyacuiñajjiya. Eyaya ecuea epeejji cuana jaahuanañajo pea cuaa oya ecuaquisho meejji
pojjeama eshahua nijje. 29 Ecue Chiiya, Eyacuiñajjiya ecuea epeejji cuana enijje jjapee
meequi cani. Oya oe nei quea caꞌa nee nee; pea cuana caꞌaꞌama. Ohuaya oya cuana
jaahuana canijo cuaquisho meemee ajja eshahua nijje. 30 Eꞌe jojo nei eya ecue Chii
jayojjaya poani tii —Jesosa poanaje.

31Ma shajjaꞌajja majje Jodio etii cuaa mei iña ca oꞌoyanaje Jesosa jajahuejjajeajji nisho.
32 Jamajjeya Jesosaa oya cuana acanaje: —Ecue Chiiya eya quea pame nee ma dejjaa
ajjima acani amee cani. Jamajjeya ¿apiojji acuae iña jajahuejjajea sa aña soꞌo meiya?
—huohuiꞌajjame acanaje Jesosaa.

33—Chojja, mi jajahuejjajea sa po ajja ca ca ecuanamiyayama dejjaa ajjima acani quea
pame añajo. Miya siajje poanijo ca mi ca oe jajahuejjajeame. Miya aje mi dejja; jamajjeya
¿apiojji acuae oe miyaya jama huohuime aña baꞌa: “Eya Eyacuiñajji jayojja tiiya” poani?
—Jodio etii cuaa Jesosa Eyacuiñajjija Bacua pojjeama poso tii acanaje.

34 Majoya Jesosaa oya cuana jama acanaje baꞌa: —Miquianajaya eba Eyacuiñajjiya
yahuajo nei nei tehue mee ca poa Jodio jaahuanajji cuanajo jama baꞌa: “Miquianaya
Eyacuiñajji jayojja poani”. Jama tehuemeya aca poa yahuajo. 35 Jamajjeya ¡Eyacuiñajjija
etehueꞌyo eꞌe nei shajjaꞌajja tiitiicue! Ma etehueꞌyojo ohuaya huohui ca poa Jodio esohui
huohuijji Eyacuiñajji jayojjaya poa. 36 Jamajjeya eya ca ca oe ecue Chiiya babaca ca poa
ojjaña jaahuanajji; eya eyajo ani huoojea ca poameshi yasijje. Jamatii: “Eya Eyacuiñajjija
Bacua Ejja” anajejo, miquianaaya eya tecueaña. Jama poani baꞌa: “Miya siajje poani
Eyacuiñajji jayojja miame” poani miquianaya. ¿Apiojji jamaya poani? —Jesosa poanaje
—. 37 ¡Bacue! Eyaya ecue Chiiya acani jayojja aꞌajja jojjemo ¡aꞌa eya shajjaꞌajjame soꞌo!
38 Miquianaya ecue esohui shajjaꞌajja sa po ajja; jamatii ecue Chiiya acani jayojja quea
pame nee eya añajo, jjashahuabaquicue jama baꞌa: “Jesosa Eyacuiñajjija huoojeaꞌyo
poani”. ¡Jamajoya jjabahuejjaquicue eꞌe jojo nei eya ecue Chii jayojjaya, de; oya e
jayojjaya peaꞌai poani! —Jesosa poanaje.

39 Jamatii Jodio cuaa Jesosa siajje poani poso acanaje. Jamajjeya ojee jama poanaje
baꞌa: —¡Cuaꞌa, oya ejjaꞌiñaquiqui ejeanobiajji! —taaame poanaje.

Jamatii Jesosa quea huiso nee nee dejja nequi tejjee quehuajje poquinaje, jjaꞌiña

meequi jjima.
40Majoya Jesosa poqui oꞌoyanaje cuei Jodana ojje miji yasijje, ma yahuajo Huaniya ona

besa mee ca poa huasijje.
41 Jomajo o anijo quea huiso dejja cuana o baa poeyanaje. Jjachichaqui majje jama ojee

miminaje baꞌa: —Eꞌe, yahuajo Huaniya ajjima aca poa ma dejjaa ajjima acani; jamatii
ojjaña ojaya ehuohuiꞌyo Jesosajo eꞌe nei poanaje —acanaje cuaa.

42 Jamajjeya ojjaña jomajo Jesosajo jama poanaje baꞌa: —Eꞌe jojo nei Jesosa Eyacuiña-
jjija huoojeaꞌyo ojjaña jaahuanajji.

11
Nasano manoꞌyonaje

1-2 Pea cuiñajjijo Betania bajjanijo
Jesosaja epeejji cuana baꞌenaje: Nasano, oja jjoꞌi cuana Manta, Mania peaꞌai. Maniaa

Jesosa ojaya quea jea neejo quijje oya jiojji sha canaje shiyeshiyeya. Sha majje ejiojji cui
caꞌyonaje ojaya esaohua, Maniaa. Jesosa Jodana cuei ojje mijijje anijo, Maniaja eno mese
Nasano quea mano nee nee poanaje. 3 Jamajjeya ejjoꞌi mese cuaa pea huoojea canaje
Jesosa que: —Nasano quea mano jaa. Jesosa ba majje jama huohuime acue baꞌa: “Emeshi
Mese Jesosa, miquea epeejji Nasano quea mano nee nee jaa, poquijeyoje pojjaꞌa” acue.

4 Jamajjeya ma dejja poquinaje Jesosa que. Huohui cañaquinaje. Nasanojo shajjaꞌajja
majje Jesosa jama poanaje baꞌa: —Eꞌe, oya manoꞌyo majje jamatii emanoꞌyo tii tii
pojjeama poaje. Eꞌe, quijje ojo ojjaña cuaa Eyacuiñajji bihuia cajeꞌyo; ejo peaꞌai jama
huohuime acaje cuaa baꞌa: “Eꞌe, miya Eyacuiñajjija Bacua Ejja quea pame nee nee, quea
caꞌa nee peaꞌai; ojjaña miyaya aña” acaje cuaa —Jesosa poanaje.

5 Jesosaja quea jea nee nee Manta, Mania peaꞌai, oja jjoꞌi jayojja, oja oꞌi jayojja Nasano
poani peaꞌai. 6 Jamatii Nasano quea mano nee nee jaa ba majje Jesosa jomajo tii aninaje
becanejjijji peaꞌai cahuime, poqui jjima poanaje.

7 Majoya ecuana huohui canaje Jesosaa: —Cuaꞌa, ¡Jodea meshi yasijje epoqui oꞌoya!
—poanaje.

8 —Chojja, Jesosa —sajaꞌame anaje ecuaaya—, yahuajo pishana Jodio cuaa jomajo
baꞌeya miya jajahuejjajea sa acanaje meiya. ¿Aꞌa jamatii miya poqui oꞌoya sa poani
jocuama? —anaje.

9 —Eꞌe —Jesosa poanaje—, eya poquije. ¡Bacue! ¿Aꞌa eshequi jaasohua jjimahuajo
ejiojjijje poquije? Quea apo. Eshequiya jeajaꞌa canijo ejjaquecuasajaquijji pojjeama
ejiojjijo. Eꞌe, eshequiya jeajaꞌa canijo, ejiojji baje quea jaꞌa nee. 10 Mecajje quea misi
poanijo ca ca dejja oque chanaꞌ ejiojjijje poquianijo. Oya jayojja eyaya ecue Chii nijje
chacoañajo, ohuaya eya jaahuana cani, onaya eya quecuaꞌyo jjima amee cani. Ojaya eba
nei epojja e manoꞌyojjijo.

11 Jamaya ecuana huohui majje Jesosaa jama acanaje baꞌa: —Eseja epeejji Nasano
cahuiꞌyonaje. Jamatii eya poquije o isheꞌaꞌyohua.

12 Jesosa jamaya poanijo, Nasano manoꞌyo jjima poso ecuaa jama anaje baꞌa: —Jesosa,
Nasano cacahuiquiahua. Cahui majje oya jjaajaquijeꞌyo.

13 Jesosaja eba Nasano emanoꞌyo, epoquijeyoꞌyo jaa. Ecuana ca ca jjashahuabaquiani
jama baꞌa: “Nasano jamatii cahuijaa” poso anaje ecuaaya. Eꞌe, Jesosaja esohui ecuanaja
quea quehua poanaje.

14 Jamajjeya Jesosaa huohui ca oꞌoyanaje jama baꞌa: —Epeejji cuana, Nasano epoqui-
jeyo. Chamaꞌyo tii jaa. 15EyaNasano nijje ani jjima poanajejojo oyamanoꞌyonaje. Jamatii
jamaya miquianajo quea pame nee poajeꞌyo. Eꞌe, eyaya Nasano shequi meeje oꞌoya ba
majje miquianaya jjabahuejjaquijeꞌyo eya eꞌe jojo nei Eyacuiñajjija huoojeaꞌyo ojjaña
jaahuanajji. ¡Cuaꞌa, Nasano ejjabaꞌajjaquiqui! —Jesosa poanaje.

16 Jesosa shajjaꞌajjajji Tomasi,maBecajaa bajjanimiminaje pea shajjaꞌajjajji cuananijje,
ecuana nijje jama baꞌa: —¡Cuaꞌa, Jesosa nijje epoqui! Jodio etii cuaa o cuia caꞌyajo ecuana
ojee Jesosa nijje tii manojeꞌyo peaꞌai.

Jesosaa Manta, Mania peaꞌai yenoꞌama po mee sa acani
17Quijje Jesosa poeyanaje Nasanoja equi yasijje. Ba cañaꞌyonaje Nasano epoquijeyoꞌyo

poanaje. Eꞌe, ebeca peepeaꞌai cahuimeyahuajo oya ehuananobia jaanajemei jjani yasijje,
enaba capa jaanaje.

18 Betania cuiñajji Jenosanena chipi nei ani. 19 Jamajjeya quea huiso Jodio cuana
poeyanaje Manta, oja shehue Mania pa sahuaa, oja noo Nasano emanoꞌyojo.

20 Jamajjeya Jesosa ejiojjijje poeyani shajjaꞌajja majje Manta cuayaquinaje Jesosa baa.
Mania ca ca equijo aninaje, poqui jjima ca oma poanaje. 21 Jamajjeya Mantaa Jesosa
ba majje huohui cañaquinaje jama baꞌa: —Jesosa, ecue noo manoꞌyo jjimahuajo, miya
jiquiacua epoe jojjemo oya manoꞌyo jjima poquiaye. 22 Jamatii ecuea eba jjeya nei peaꞌai
miya Eyacuiñajji nijje mimianijo, ohuaya miquea esohui jama acajeꞌyo —poanaje Manta.

23—Manta, mique noo shequije oꞌoya, she —poanaje Jesosa.
24—Eꞌe —Manta poanaje—, jamaya ecuea eba oya shequije oꞌoya quijje nei, Eyacuiña-

jjiya ojjaña emanoꞌyo cuana shequi mee ca oꞌoyajo, meshi oe poajo.
25 Jesosa poanaje: —Manta, eya ca ca iña ojjaña shequimeeꞌyojji nei. Eyaya oya shequi

meeje oꞌoya Eyacuiñajji nijje ebaꞌe tiitiiꞌyojji. Jamajjeya ojjaña joya eꞌe jojo nei enijje
jjapeequiani baꞌe tiitiijeꞌyo eyajo. Eyaya oya cuana baꞌe tiitii meejeꞌyo jamatii yahuajo
emanoꞌyo cuana. 26 Ojjaña ecuea epeejji jjeya nei eshe nequi peaꞌai eyaya baꞌe tiitii
meejeꞌyo, meteꞌama poajeꞌyo emanoꞌyojji. ¿Aꞌa jamaya miyaya baña? —Jesosa poanaje.

27—Eꞌe Jesosa, ecuea eba miya Eyacuiñajjija huoojeaꞌyo ojjaña jaahuanajji, Eyacuiña-
jjija Bacua Ejja. Miquea epoeꞌyojjijo yahuajo nei Eyacuiñajjija esohui huohuijjiya tehue
ca poa —Manta poanaje.

28Majoya Manta poqui oꞌoyanaje Mania que. Ba majje oya quehuajje huohui canaje
jama baꞌa: —Mania, Jesosa poeyanaje. Ohuaya miya iyaa cani —poanaje.

29Mantaja esohui shajjaꞌajja majje Mania nequisohuanaje. Poquicuajinaje Jesosa baa.
30 Jesosa Betania huasijje dobiqui jjima; ohuaya Mania ishoa ca aninaje jomajo, ma o
Manta nijje mimimimi aninajejo tiiya. 31 Jodio cuaa Mania nijje equijo pa aniya oya ba
canaje poquicuajije. Jamajje onijje poquinaje; jama poanaje baꞌa: —Mania papoquinaje
oja noo ehuananobiajaa huasijje quea yeno nee nee jjejojo.

32 Maniaa poe majje Jesosa ba cañanaje. Ecuiꞌoshajjajo nequiya huohui canaje: —
Jesosa, miya jiquiacua epoe jojjemo ecue noo manoꞌyo jjima poquiaye —Mania poanaje.

33 Jesosaa Mania paꞌani ba majje, Jodio cuana Mania nijje pani ba majje peaꞌai quea
yeno poanaje. Quea yeno jjashahuabaquinaje Jesosa onajo. Jamajjeya huohuiꞌajja canaje
jama baꞌa: 34 —¿Achacua acuae nequiaa Nasano huananobianaje soꞌo, she? —Jesosaa
acanaje.

—Esohui huohuijji, ¡poecue; bahuacue! —poanaje cuana.
35 Jesosa cojjana cuayaquinaje onajo quea yeno po majje. Poquinaje onijje.
36 Jamajjeya Jodio cuana jama poanaje baꞌa: —¡Bacue! Jesosa peaꞌai pani. Nasano ojaya

quea yeno nee nee ojaya epeejjijojo, de —poanaje Jodio cuana.
37—Eꞌe pojjaꞌa —beca cuana poanaje—. Yahuajo Jesosa dejja cojjamaꞌ cuaya jjabapoj-

jaqui mee ca poa. ¿Apiojji shai oya yahuajo poecuaji jjima Nasano jjaajaqui meeꞌyohua?
Jamajjeya oya manoꞌyo jjima poquiaye.

38 Onajaya esohuijo Jesosa quea yeno nee nee poquinaje jjani ai yasijje. Mei copo
enequi jjani secue capajji. 39 Jamajjeya Jesosaa jama acanaje baꞌa: —¡Esecue jjani
capajjiꞌya mei jeacajjajjajeaꞌyocue! —poanaje.

—Chojja, ecuea Emeshi Mese —Nasanoja jjoꞌi Manta poanaje—. Oya yahuajo hua-
nanobia canaje, ebeca pee peaꞌai cahuime. Jjeya quea ihui nee nee —Manta poanaje.

40—Manta, eyayamiya huohuinaje: Eya Eyacuiñajjija huoojeaꞌyo ojjaña jaahuanajji ba

majjemiya jjabahuejjaquijeꞌyo Eyacuiñajji quea caꞌa nee nee, quea pamenee nee; ohuaya
eya ojjaña amee cani ma dejjaa ajjima nei nei acani peaꞌai —Jesosa poanaje.

41 Majoya secue jjani capajjiꞌya mei jeacajjajjajea canaje cuaa. Jesosa eyahuasijje
jjabajeasohuaquinaje Eyacuiñajji nijje emimijji. Nasanojo jama miminaje baꞌa: —Ecue
Chii, eyaya miya bihuiaña. Ecuea esohui miyaya shajjaꞌajjaña Nasano shequi meeꞌyojji.
42Ecuea ebamiyaya eya shajjaꞌajja neineiañaminijjemimianijo. Jamaya eya poani, ojjaña
jiquiojo nequi jjabahuejjaquijji miyaya eꞌe jojo nei eya huoojeanaje. Eꞌe ecue Chii, apoa
—Jesosa poanaje.

43 Eyacuiñajji nijje mimi majje Jesosa taaanaje jama baꞌa: —Nasano, ¡shequiꞌyocue, oe;
cuayaꞌyocue! —poanaje.

44 JamajjeyaNasano shequiꞌyomajje cuayaꞌyonaje. Oya daqui osheja bebo tii, oja ejiojji,
oja eme cuana peaꞌai. Oja sapa ebebo peaꞌai poanaje pea daqui osheja.

Jamajjeya Jesosaa huohui canaje jama baꞌa: —Eꞌe, ¡oya ebebojjiꞌya pichojeajeaꞌyocue!
¡Daqui oshe huijjiajeaꞌyocue! Oya capoquiꞌyahua equi yasijje —poanaje.

Jamajjeya Nasano poquiꞌyonaje.
45 Jamajjeya quea huiso Jodio cuaa Mania baa poeya ba canaje Jesosaa Nasano

emanoꞌyojaa shequi mee caꞌyonaje. Ba majje Jesosajo jama poanaje baꞌa: —Eꞌe jojo nei
oya Eyacuiñajjija huoojeaꞌyo ojjaña jaahuanajji; ¡onijje ejjapeequiꞌyojji!

46 Beca cuana ca ca Jenosanena huasijje poqui oꞌoyanaje Paniseo cuana huohuiya: —
Jesosaa Nasano emanoꞌyojaa shequi mee caꞌyonaje, de —poanaje cuana.

47-48 Jamajjeya Eyacuiñajji nijje emimijji etii cuaa, Paniseo cuaa peaꞌaiya ojjaña Jodio
etii ojee iyaa canaje Jesosajo emimimimijji.

—¿Yajja acuae seya Jesosa aje soꞌo, de? Ohuaya ma dejjaa ba jjima acani quea
huiso. ¡Cuaꞌa ejjaꞌiñaquiqui oya! ¡Oya esohui ejjahuohui pajea meequi! Ojjaña aje oe
onijje jjapeequijeꞌyo, de. Majoya Shomano meshi mese cuana ojo quea mete poaje,
ejjajjequiquije poso. Jamajjeya ese nijje jjacuiaqui majje jeabichajea cajeꞌyo. Jiquio
Eyacuiñajjija equi jajacajjajea cajeꞌyo peaꞌai, Shomano cuaa —poanaje Jodio etii cuana.

49 Ma shequiajajo dejja Caipa bajjani Eyacuiñajji nijje emimijji etii poanaje Jodioja.
Ohuaya pea cuana huohui canaje jama baꞌa: —Ae po cajji Jesosajo ecuea ohuejaya eba.
¿Aꞌa miquea ba jjima? 50 ¡Eya shajjaꞌajjacue! Eꞌe, Shomano cuaa Jesosajo quea mete po
majje eseya quecua jeyojeyo caꞌyo chanaꞌ. Jamajjeya oe dejja, Jesosa camanoquiꞌyahua
ojjaña cuanajo. Jamaya esejaya quea pame poajeꞌyo. Jamajjeya ojjaña cuana mano
jeyojeyoꞌyo ajja poaje —poanaje Caipa.

Jamatii ohuaya ojaya ejjashahuabaquijjijo pojjeama huohui canaje. 51 Oya, Caipa
Eyacuiñajji nijje emimijji etii ma shequiajajo. Jamajjeya Eyacuiñajjiya oya huohui
meesahua canaje Jesosajo jama baꞌa: —Jesosa quijje pishana ojjaña Jodio cuanajo
manojeꞌyo.

52 Eꞌe, ojjaña quea huesha baꞌe cuanajo peaꞌai, joya Eyacuiñajjija epeejji quijje poaje
ojjaña meshijo baꞌe cuanajo peaꞌai manojeꞌyo Jesosa. Jamajjeya ojjaña meshijo baꞌeca
cuana ojee jjapeequi mee cajeꞌyo, Eyacuiñajji bihuiajji cuana.

53 Jamajjeya Caipaja esohui shajjaꞌajja majje Jodio etii cuana ojee jjashahuabaquinaje
Jesosa quecuajji: —¡Jesosa ejjaquecuaquiꞌyo! —poanaje.

54 Jamajjeya majoya Jesosa poꞌayequi jjima poanaje Jodioja meshijo Jodio cuana nijje.
Oya quehuajje poquinaje Epaini cuiñajji sisi yasijje, quimaꞌ meshi pejjejo. Jomajo
baꞌenaje o shajjaꞌajjajji cuana nijje.

55Quijje pishana ojjaña Jodio dejja cuana ojjaña meshijo baꞌe poqui oꞌoyanaje Jenosa-
nena huasijje. Jamajjeya ma shejo baꞌa: Esohuidojojji cuaa yahuajo nei nei Ejito meshijo
Jodioja bacua cuana cuiaꞌyo jjima shejo Jenosanena huasijje jjachichaqui canaje. Majoya
Jodio etiiquianaja ehuohuiꞌyo jayojja jama quea huiso besa majamaja canaje cuana ojee
quea bihui nee ijjiaꞌijjia jjimahuajo. 56 Jenosanena huasijje poe majje ojjaña Jodio cuaa
Jesosa saꞌajja canaje. Eyacuiñajjija equijo jjachichaquimajje ojeemimimiminaje Jesosajo:

—¿Ae jjashahuabaquiani miquianaya? ¿Aꞌa Jesosa poeje jiquiacua Jenosanena huasijje
ojee ijjiaꞌijjiaa? ¿Aꞌa poe ajja pojjaꞌa? —poanaje.

57 Jamaya miminaje Jodio etiija esohuijo. Paniseo cuaa, Eyacuiñajji nijje emimijji etii
cuaa peaꞌaiya jama huoojea canaje baꞌa: —Jesosa ba majje ¡ecuana huohuicuajihuacue
eꞌiña meejji! —acanaje etii cuaa—. Miquiaa mi huohuiajje quea quene nee nee poaje
ecuan a.

12
Maniaa Jesosaja ejiojji shacua canaje shiyeshiyeya
(Mateo 26.6-13; Macoso 14.3-9; Noca 7.36-50)

1Majoya Jesosa Epainijo nequi Betania huasijje poeyanaje me oejje oe cahuime Jodio
cuana ojee ijjiaꞌijjia jjimahuajo. Jomajo baꞌenaje Nasano, ma ohua emanoꞌyojaa shequi
mee caꞌyonaje. 2 Jomajo Mantaa Jesosajo quea bihui poanijo bobi quea huiso cuacua
mee canaje. Quea huiso iyaa canaje Jesosa nijje eꞌijjiaꞌijjiajji. Nasano peaꞌai onijje
ijjiaꞌijjianaje. 3Majoya Jesosa ojaya quea jea neejo Maniaa shiyeshiyeya quea nahue nee
neeya Jesosaja ejiojji sha canaje. Quea huiso sha canaje, oe tahuoo shiyeshiye oe acanaje.
Sha majje Jesosaja ejiojji cui caꞌyonaje oja esao aohua, Maniaa. Equi quea shiye nee nee
poanaje shiyeshiyeya sha cajje.

4 Jamajjeya Jesosa shajjaꞌajjajji Jodasa Isicanioteya, ma quijje Jesosa iñameesahuaꞌyojji
epojjiya Mania ba canaje. Ba majje Jodasa quea tecue jama poanaje baꞌa: 5 —¡Dee!
¿Apiojji acuaeya shiyeshiyeya shanaje soꞌo? Ma shiyeshiye quea nahue nee nee baña
cuaa, shequiaja oe chaco majje sose huisoajja jiquio shiyeshiye, de. Quea huiso bejjo
sosejje oya equia jojjemo bejjo quea huiso iña caquiaye, majoya bejjo sosejje cuana jja oe
aemaꞌ cuana bobia quiayeya —poanaje Jodasa.

6 Jamatii oya Jodasa aemajo pojjeama jjashahuabaquinaje. Chojja, oya ca ca oma
siipojji. Ojjaña Jesosa shajjaꞌajjajji cuanaja ejjeshejji cuiña nisho cani bashosoco sisijo.
Ma sii poquiame beca cuana bejjo, Jodasaa acanaje.

7 Jesosaa Jodasa tecuea canaje jama baꞌa: —Jodasa, ¡aꞌa jiquio epona tecueajji! Ojaya
eba eya quijje pishana manojeꞌyo. Jamajjeya eya sha canaje shiyeshiyeya, e manoꞌyojji
jojoya. 8 Eꞌe, eya miquiana nijje eꞌani tiitiijji pojjeama. Aemaꞌ cuana ca ca miquiana nijje
yani tii tii, de.

9 Quea huiso Jodio cuaa shajjaꞌajja canaje Jesosa Betania huasijje poeꞌyonaje. Quea
huiso cuana poeyanaje Jesosa baa, Nasano peaꞌai baa. Onajaya eba Jesosaa Nasano
shequi mee caꞌyonaje. Jamajjeya Nasano ba sa poanaje peaꞌai. 10-11 Nasano shequi
mee caꞌyonajejo quea huiso nee nee huohui canaje jama baꞌa: —¡Eꞌe jojo nei Jesosa
Eyacuiñajjija huoojeaꞌyo ojjaña jaahuanajji!

Eꞌe, Nasano shequi mee caꞌyonajejo Jodio etii cuanaja esohui shajjaꞌajja pajea canaje
cuaa.

Jamajoya Eyacuiñajji nijje emimijji etii cuana jjashahuabaquinaje jama baꞌa: —¡De,
Nasano peaꞌai caquecuajeaꞌyahua Jesosa nijje tii!

Jesosa Jenosanena huasijje dobiquinaje mapichi sisija edaasa biajje
(Mateo 21.1-11; Macoso 11.1-11; Noca 19.28-40)

12 Jamajjeya mecajjeahua ojjaña Jodio cuaa ma ojee ijjiaꞌijjiaa poeꞌya shajjaꞌajja canaje
jama baꞌa: —Jesosa ejiojjijje poeyani Jenosanena huasijje.

13 Jamajjeya ojjaña cuana jememe iña jaja majje poquinaje Jesosa baa. Poquijeya
jememe iña cuana jeasohua canaje. Jamaya Jodio cuaa acanaje pea bihuiajji, emeshi
mese jaꞌajjequijji cuiñajji yasijje. Jesosa bihuia canaje peaꞌai. Taaanaje jama baꞌa: —
Jesosa, ¡miya ojjaña jaahuanajji poeyanaje! ¡Eyacuiñajjiya miya huoojea canaje! ¡Ohuaya
miya cajaahuana cahua! Eꞌe de, miya ecuanajaya, Isaeni cuanajaya Emeshi Mese oe nei
—taaame poanaje ojjaña cuana.

14 Jesosa mapichi sisi ba majje o daasa biajje anisohuaquinaje. Eꞌe, Jesosajo Eyacuiña-
jjija esohui yahuajo nei etehueꞌyo jayojja jama poanaje jama baꞌa:

15 “Ojjaña Jenosanenajo baꞌe cuana huohuicue jama baꞌa: —¡Quea bei pocue! ¡Bacue oe!
Miquiana huoojeaꞌyojji nei poeyani. Oya quea bei nee. Jamajjeya mapichi sisija
edaasa biajje poeyani —huohuicue cuana”.

aya yahuajo tehue ca poa Jesosajo.
16Ma etehueꞌyojo jjashahuabaqui jjimahuaa ecuaaya jama anaje baꞌa: —¿Yajjajje shai

quea huiso nee nee jjachichaquiani Jesosa que, o bihuiaa soꞌo?
Quijje ca ca Eyacuiñajjiya Jesosa emanoꞌyojaa shequi mee caje oꞌoya; majoya ecuanaa

niñebajeꞌyo jama baꞌa: —Eꞌe de, esohui huohuijji cuana yahuajo baꞌeja etehueꞌyo jama
acanaje Jesosajo —quijje jamaya niñebajeꞌyo ecuanaa Jesosa shequi oꞌoyajo.

17Yahuajo Jesosaa Nasano shequi mee caꞌyajo, quea huiso dejja cuaa ba ca poa Jesosa.
Madejja cuaa ojjañahuasijje huohui huichaꞌa huichaꞌa ca poquia poa jamabaꞌa: —Nasano
manoꞌyo majje jjanijo ehuananobia jaanaje. Jesosaa iyaa cajje oya shequi oꞌoyanaje, de
—acanaje cuaa Jesosajo.

18 Jamajoya Jesosaa acani ma dejjaa ajjima acanijo quea huiso cuana poquinaje o baa,
ejiojjijje poeje baa. 19 Jamajjeya Jesosa poeyanaje Jenosanena huasijje. Majoya Paniseo
cuana quea quene ojee mimimiminaje jama baꞌa: —¡Bacue! Ecuanaaya pea dejja cuana
Jesosa nijje jjapeequi pajea mee ajja. Chojja, de. ¡Bacue oe! Ojjaña tii Jesosa nijje
jjapeequiani. Ecuanaja esohui shajjaꞌajja sa poꞌyo ajja. Jesosa iña meesahua ajja peaꞌai,
de —poanaje Paniseo cuana.

Jesosaa huohui canaje ojaya epoquiꞌyojji eyahuasijje eꞌaniꞌyojji
20 Beca Jodio cuana quea huesha Jieno meshijo baꞌe peaꞌai ma shejo poeyanaje

Jenosanena huasijje ojjaña nijje ijjiaꞌijjiaa, Eyacuiñajji bihuiaa. 21 Oya cuana poeyanaje
Penipe que,maBetesaidajo baꞌe que. Onijje jamapoanaje baꞌa: —Penipe, ecuanaya Jesosa
ba sa neinei poani —poanaje.

22 Jamajjeya Penipe ojaya epeejji Anesi que poqui majje pea cuanaja esohui huohui
canaje. Majoya ojee poquinaje Jesosa huohuiya.

23 Shajjaꞌajja majje Jesosaa oya cuana jama acanaje ojjañaja eshajjaꞌajjajji baꞌa: —Eꞌe,
eyaya Eyacuiñajjija esohui oe aꞌyonaje. Apoa aꞌyonaje. Jjeya nei eya, ojjañaja Edoe Mese
manojeꞌyo. Eyacuiñajjiya eya manoꞌyajo dojosohuaqui cajeꞌyo eyahuasijje. Onijje quea
caꞌa nee nee animee cajeꞌyo. 24Eyaya eꞌe jojo nei huohuiaña jama baꞌa: Esoꞌ quecuamajje
pohuani. Jamajjeya jjajjamajje quea huiso esoꞌ poajeꞌyo. Esoꞌ quecua jjima ani jjapapaqui
ajja. Jiquio ecua esoꞌ quecua cajje quijje jjajjani jayojja jama poaje ejo. Onaa quecua cajje
eyamanojeꞌyo ojjañajamimishi cuijeaꞌyojji sosejje. Jamajjeya eyaya quea huiso baꞌe tiitii
meejeꞌyo enijje eyajo. 25 Jamaya peaꞌai joya enijje jjapeequiani dejjamimishi cuaa quecua
cajeꞌyo pojjaꞌa. Jamatii enijje jjapeequianijo, manoꞌyo majje eyajo baꞌejeꞌyo tii tii quea
pamenee. Queamete nee nee jjejojo enijje jjapeequiꞌyo ajjajo ca camanoꞌyomajje cuaqui
yasijje dobiquijeꞌyo tii tii, quea nee nee poajeꞌyo. 26Ojjañaa joya enijje chaco sa poaniya
¡eya cashajjaꞌajja cahua! Ecuea echacojji cuana quijje enijje baꞌe tiitiijeꞌyo. Ecue Chiiya
oya cuana jama huohuime acaje baꞌa: “Eꞌe, jamaya. Miya Jesosaja echacojji quea pame
nee” acaje Eyacuiñajjiya—Jesosa poanaje—. 27 Jjeya eya quea yeno. ¿Ajeomimi cajji ecue
Chii nijje soꞌo? ¿Aꞌa jama mimi cajji pojjaꞌa baꞌa: “Ecue Chii, ¡aꞌa dejja cuana eya napa
meejji! ¡Aꞌa eya quea nee nee po meejji!”? Chojja. Jamaya eya mimi ajja ecue Chii nijje.
Ohuaya eya huoojea canaje ojjaña cuanaja mimishijo manoꞌyohua. 28 Jamajjeya eya jama
poaje baꞌa: “Ecue Chii, ¡ojjaña cuana mijo quea bihui po meecue!” —Jesosaa acanaje.

Majoya Eyacuiñajji eyajo animiminaje jama baꞌa: —Eyayamiya ameeꞌyonajema dejjaa
ajjima acani. Jamajjeya quea huisohua eya bihuia caꞌyonaje. Jjeya ojjañaa eya jjabihuia
meequije oꞌoya —poanaje Eyacuiñajji eyajo ani.

29 Ojjaña Jesosa que ejjachichaquiꞌyo nequi cuaa shajjaꞌajja canaje Eyacuiñajji eyajo
janobajjima nei mimiani. Jamajjeya oya cuana miminaje jama baꞌa: —¡De! Cueji pojjaꞌa
poanaje.

Beca cuaa jama acanaje baꞌa: —¡Chojja! Esohuidojojji eyajo Jesosa nijje miminaje —
poanaje cuana.

30 Jesosa ojjaña nijje miminaje jama baꞌa: —Ecue Chii eyajo miminaje miquiana
jjabahuejja meequijji jama baꞌa: Ohuaya eya shajjaꞌajja canaje onijje mimianijo —Jesosa
poanaje—. 31 Jjeya Eyacuiñajjiya ojjaña joya enijje jjapeequi ajja quea nee nee po mee
cajeꞌyo. Eyaya ojjaña jeabichajeajeꞌyo; Edosiquiana nei Satanasa bajjani, ma ojjaña dejja
mimishi huoojeajji poani jeabichajeajeꞌyo. Quijje oya cuaqui yasijje dobiquijeꞌyo tii tii.
32 Cuanaya eya ojjañaja Edoe Mese acui ecueataꞌapeejo baꞌehuanasohuajea cajo, quea
huiso nee nee ojjaña meshijo baꞌe enijje jjapeequi meejeꞌyo —Jesosaa acanaje.

33 Jamaya Jesosaa ojjaña ba mee canaje oya acui ecueataꞌapeejo manojeꞌyo. 34 Jodio
cuana jomajo ejjachichaqui nequiya huohui canaje jama baꞌa: —Ecuana esohui huohuijji
cuana jama poani baꞌa: “Eyacuiñajjija huoojeaꞌyo ojjaña jaahuanajji Quito bajjani baꞌe
tiitiijeꞌyo. Manoꞌyo ajja poaje”. Jamajjeya ¿apiojji miyaya huohuinaje ojjañaja Edoe
Mese manojeꞌyo acui ecueataꞌapeejo baꞌehuanasohuajea cajje? ¿Aꞌa miya Eyacuiñajjija
huoojeaꞌyo? ¿Aꞌa miya ojjañaja Edoe Mese ma Quito bajjaniya? —onaaya huohuiꞌajja
canaje.

35 Jesosaa oya cuana sajaꞌa canaje jama baꞌa: —Eyaya miquiana huasijje esohui
huohuije oe pojji cahuime. Ecuea esohui cuaquijiji sisi jayojja. ¡Jjeya nei ecuea esohui
jayojja jama acue! Jamajjeya miya poquiquehua ajja. Pea cuana ecuea esohui shajjaꞌajja
sa po ajjajo poquiquehua tiitiijeꞌyo. Jiquio ecua mecajje quea misijo cuaquisho chanaꞌ
epoquijji jayojja jama ojjaña joya ecue sohui jayojja jama aꞌajja, quea mimishi baꞌyani.
36 Eꞌe, ecue sohui cuaquijiji quea jaꞌa jayojja jama. Jamajjeya eya minijje nequijo, ¡ecuea
esohui jayojja jama acue! Jamaya miquianaya ecuea epeejji quea jaꞌa nee poajeꞌyo.
Poquiquehua ajja dejja mimishi jayojja jama epojji pojjeama —poanaje Jesosa.

Majoya esohui huohui majje Jesosa poquinaje. Jjaꞌaniquehuaquinaje.
Jodio cuana Jesosa nijje jjapeequi ajja tii

37 Eꞌe, Jesosaa quea huiso ma dejjaa ajjima acani acanaje. Ojjañaa ba canaje. Jamatii
Jodio cuaa huohui canaje jama baꞌa: —Chojja, Jesosa Eyacuiñajjija huoojeaꞌyo ojjaña
jaahuanajji pojjeama —poanaje jjashajjaꞌajjaqui ajja jjejojo.

38Yahuajo nei Eyacuiñajjija esohui huohuijji Isaia bajjaniya tehue ca poa Jodio cuanajo
jama baꞌa:
“Eyacuiñajji, Jodio cuana ecuanaja esohui shajjaꞌajja sa poꞌyo ajja. Miyaya ma dejjaja ba

jjima aña. Ba huichaꞌa huichaꞌa majje jamatii oya cuana jjashahuabaqui sa po
ajja”.

39 Jamajoya Isaiaa yahuajo nei nei oya cuanajo tehue ca poa jama peaꞌai baꞌa:
40 “Jodio cuana cojjamaꞌ jayojja jama poanijo, miyaya ma dejjaja ba jjima aña ba majje

jjabahuejjaquimee jjimamijo. Quea sapa caꞌa jjejojomiquea ejjashahuabaquijjijo
jjabahuejjaqui mee jjima. Jamajjeya minijje jjapeequi ajjajo Jodio cuanaja
mimishi cuana ecuijeaꞌyojji pojjeama”.

Jamaya Isaiaa yahuajo tehue ca poa Jodio cuanajo. 41 Eꞌe, Eyacuiñajjiya yahuajo nei nei
Isaia Jesosa ba mee majje ojo tehue mee ca poa jama baꞌa: “Oya quea caꞌa nee nee poani.
Oya Eyacuiñajjija huoojeaꞌyo ojjaña jaahuanajji”.

42 Jamatii quea huiso Jodio etii cuaa quehuajje Jesosajo jama acanaje baꞌa: —Eꞌe jojo
nei oya Jesosa Eyacuiñajjija huoojeaꞌyo ojjaña jaahuanajji —quehuajje poanaje Jodio etii
cuana, Paniseo cuana yajjajo.

Eꞌe, Paniseo cuana yahuajo jama poanaje baꞌa: —Jesosa nijje jjapeequiajo aje oe ecua-
naja equi ojee ejjachichaquijji yasijje edobiqui meejji pojjeama; ¡huoojeacuayajeajeꞌyo
mi! —poanaje Paniseo cuana.

Jamajjeya beca Jodio etii cuana quea ajjajja poanaje ehuoojeacuayajea ca poanijje.
43 Eꞌe, Jodio cuana jjashahuabaqui ajja Eyacuiñajji quea bei epo meeꞌyojji. Chojja, oya
cuana aje oe jjashahuabaquinaje pea Jodio cuana quea bei epo meeꞌyojji onijje.

Jesosaa quijje ojjaña huohui cajeꞌyo joya ojaya epeejji nei

44 Jamajjeya Jesosaa ojjaña ejjachichaqui nequi janobajjima nei, quea jaꞌa nee huohui
canaje jama peaꞌai baꞌa: —Ecue Chiiya, Eyacuiñajjiya eya huoojea canaje. Jamajjeya
ojjaña joya enijje eꞌe jojo nei jjapeequiani ecue Chii nijje peaꞌai jjapeequiani. 45 Beca
cuana mimiani jama baꞌa: “Eꞌe, Jesosa Eyacuiñajjija huoojeaꞌyo ojjaña jaahuanajji”. Joya
e bajji poaniya Eyacuiñajji ba cani peaꞌai, eya ecue Chii jayojjaya poani tii. 46 ¡Bacue!
Cuaquijijiya jeajaꞌa canijo, dejja cuana poquiquehua ajja mecajje quea apojo. Eyaya
cuaquijiji jayojja jamaa ojjaña quea jaꞌa jjashahuabaqui meesahuaña. Jamajjeya ojjaña
joya enijje jjapeequiani mimishi cuana pajea meejeꞌyo. Jamajoya Eyacuiñajjiya eya
huoojea canaje ojjaña cuana mimishi pajea meeꞌyohua. 47 Ecuea esohui shajjaꞌajja majje
beca cuana jamaya baꞌe sa poꞌyo ajja. Jamatii eyaya oya cuana tecuea jjima aña. Eya
ca iña poeyanaje ojjaña meshijo baꞌeca cuanaja mimishi cuijeaꞌyohua, enijje baꞌe tiitii
meeꞌyohua; quea mimishi nee poanijo, quea nee nee po mee sa poꞌyo ajja. Ecuea
ejjashahuabaquiꞌyojji jama pojjeama baꞌa: “Ojjaña quea mimishi nee poani quea nee
nee po meejeꞌyo”. Chojja, eya ca iña poeyanaje ojjaña meshijo baꞌeca cuanaja mimishi
cuijeaꞌyohua, enijje ebaꞌe tiitiiꞌyojji. 48 Ojjañaa joya e cajaa ajji epo quijje quea nee nee
poajeꞌyo cuaquijo ecue huohui jayojja jama ajjimajojo. Jjeya nei eyaya esohui huohuiaña.
Quijje eya poe oꞌoya majje ojjaña shajjamaꞌ cuana nijje mimije jama baꞌa: “Ecuea esohui
shajjaꞌajja jjimajo miquianaya cajaa ajeꞌyo”. 49 Eꞌe, ecue Chiiya, e huoojeaꞌyojji poaniya
eya huohui meesahua cani ojaya ejjashahuabaquiꞌyojji. 50 Ecuea eba ojjaña joya ojaya
esohui jama poani Eyacuiñajjiya pea jjashahuabaquime po mee cajeꞌyo. Baꞌe tiitii mee
cajeꞌyo onijje peaꞌai. Jamajjeya, eꞌe nei ojjaña Eyacuiñajjiya huohui canajeya eyaya
huohuiaña —Jesosa poanaj e.

13
Jesosaja epeejji cuanaa ojaya pea epeejji cuana cajaahuana cahua, cabaꞌe meesahua cahua

1 Eꞌe, Jodio cuana ojee jjachichaqui oꞌoyanaje Jenosanena huasijje ojee ijjiaꞌijjiaa
quea bihui nee epojji, eniñebaꞌyojji esohuidojojjiya yahuajo nei Ejito meshijo Jodioja
bacua cuana cuiaꞌyo jjima epajeaꞌyojji pojjeama. Jamajjeya oe cahuime ojee ijjiaꞌijjia
jjimahuajo, Jesosa jjashahuabaquinaje jama baꞌa: —Eꞌe, jiquio shejo eya poquije oꞌoya
eyahuasijje ecue Chii que. Eya ca iña nequi ajja jiquio meshijo.

Jesosaa ojaya epeejji cuana jiquiomeshijo baꞌe quea jea nee nee acanaje. ¡Quea jea nee
nee Jesosaja ojaya epeejji cuana! Poqui jjimahuaa ohuaya oya cuana jjabahuejjaqui mee
canaje.

2-4 Edosiquiana neiya Jodasa Isicaniote, Simonija bacua ejja quea tai jjashahuabaqui
mee canaje. Jamajjeya Jodasa jjashahuabaquinaje Jesosa iña meesahuajji, onajaya
equecuaꞌyojji. Jamatii Jesosaja eba poanaje jama baꞌa: Eyacuiñajjiya, oja Chiiya oya eyajo
ani huoojea ca poameshi yasijje. Jamajjeya oya oja Chii que poquije oꞌoya. Oja Chiiya oya
ojjaña huoojeaꞌyojji po mee ca poa peaꞌai. Jamajjeya sinecua ecuana nijje, o shajjaꞌajjajji
cuana nijje ojee ijjiaꞌijjianijo Jesosa nequisohuanaje. Oja daqui ao huijjiajea majje pea
daqui ejjacomayijjiquijji ai jayojjajo jjajeyocaꞌaquinaje. Ma daqui jjajeyocaꞌaqui majje
ohuaya ena sho canaje tepe ai jayojja huasijje. 5Majoya ecuana jiojji topo canaje. Topo
majje jiojji cui caꞌyonaje ma daquiya, ejjacomayijjiquijji ai jayojjaa, Jesosaa. Jamaya
poanaje ecuana jjabahuejja meequijji jama baꞌa: Pea cuana quea jea nee aña, ¡baꞌe
meesahuacue! Jama jjashahuabaquime epo meejji jiojji topo canaje. 6 Jamajoya quijje
Jesosaa Peno jiojji topoꞌajja ca poa.

—Jesosa, miya ecuea Emeshi Mese nei. ¿Aꞌa jjaya iña jiojji topoje peaꞌai? —Peno
poanaje.

7 Jamajjeya Jesosaa oya sajaꞌa canaje jama baꞌa: —Eꞌe, Peno, jjeya miya
jjashahuabaquiani: “¿Yajjajo shai Jesosaa ecuana jiojji topo cani soꞌo?” miquea ba
jjima; yajjajo eya jama aña poso jjabaquiani. Jamatii quijje pishana miquea eba poaje
—Jesosa poanaje.

8—Chojja, Jesosa, miquea eya ejiojji topojji pojjeama, de, miya ecuea Emeshi Mese nei

poanijo —Peno poanaje.
Jamajjeya Jesosaa oya acanaje: —Peno, miya ecuea epeejji nei pojjeama poaje, ca eyaya

miquea ejiojji mi topoajo —Jesosaa oya acanaje.
9—¿Aꞌa eꞌe? Jamajjeya ¡ecuea ejiojji topocue, ecuea emeꞌ cuana, ecuea ecojja peaꞌai,

ojjaña topocue! —poanaje Peno, Jesosa nijje jjapee neineiqui sa poanijo.
10—Peno, miquianaya besanaje. Jamajjeya miya quea boejea. Jamatii jjeya ejiojji nei

catopoahua. Jamajjeya miquianajaya mimishi cuijeaꞌyo majje quea boejea aꞌyonaje. Oe
nei nei yani quea boejea pojjeama —Jesosa poanaje.

11Oya jjashahuabaquiani Jodasajo. Ojaya eba Jodasa o iñameejji epojji. Jamajjeya: “Oe
nei yani quea boejea pojjeama” Jesosa poanaje.

12Majoya ecuana jiojji topo majje Jesosaa oja daqui ao huosho ca oꞌoyanaje. Anioque
oꞌoyanaje ecuana nijje. Jama poanaje baꞌa: —¿Aꞌa miquea eba yajjajo miquianaya eyaya
jiojji toponaje? ¿Aꞌa jjabahuejjaqui jjima pojjaꞌa? 13 ¡Bacue! Miquianaaya eya jama aña
baꞌa: “Miya ecuea esohui huohuijji”, “Ecuea EmeshiMese” aña. Eꞌe, jamayamiquianaaya
quea pame aña. Eya ca ca iña jiquio, miquianajaya esohui huohuijji, miquianajaya
Emeshi Mese peaꞌai. 14 Eꞌe, ¡bacue! Eyaya miquea esohui huohuijjiya, miquea Emeshi
Meseya miquianaya jiojji toponaje. Jamajjeya ¡e jayojja jama pocue! ¡Pea cuana jiojji
topojji jayojja jama pocue! 15 Eꞌe, eyaya miquianaya jjabahuejjaqui meeaña: ¡Eyaya
miquianaya anaje jayojjaya pea cuana acue! 16 Eyaya eꞌe jojo nei miquianaya ba meeaña
jama baꞌa: ¿Aꞌa echacojjiya ojaya echacomeejji huoojea cani? Chojja. Emeshi meseya
ca ca oe echacojji huoojea cani. Eya quea caꞌa nee nee; miya ecuea echacojji quea caꞌa
pishana. Jamajjeya ¡ecue sohui jayojja jama acue! Eꞌe, ¡pea cuana baꞌe meesahuacue oe!
17 Jjeya ecuea esohuijo jjabahuejjaquinaje. Jamajoya miya quea bihui nee poajeꞌyo ca
ecue sohui jayojja jama baꞌyajo —Jesosa poanaje.

Jesosaa huohui canaje Jodasa o iña meejji epojji
18 Majoya Jesosaa jama acanaje baꞌa: —Jamatii eya ojjaña miquianajo pojjeama

mimiani. Miquianaya ecuea ebabaca; ecuea eba ojjaña. Oe dejja ese nijje nequi ecuea
epeejji nisho; Eyacuiñajjija esohui etehueꞌyo ojo yahuajo nei jama poa baꞌa:
“Oya enijje ijjiaꞌijjia anije. Jamatii aje oe ecuea epeejji nisho oya poaje, e quecuameeꞌyojji

epojji”.
Ecuea eba jiquio etehueꞌyo jamaya poaje eꞌe jojo nei. 19 Eꞌe, eyaya miquianaya jjeyahua
nei huohuiaña jamapo jjimahuajo. Jamajjeya quijje pea cuaa eya quecua cajomiquianaya
jama ejo jjashahuabaquije baꞌa: “Eꞌe jojo nei oya Jesosa Eyacuiñajjija huoojeaꞌyo ojjaña
jaahuanajji. Jamajjeya ohuaya eseya huohui canaje yahuajo” jamaya poaje miquianaya
quijje. 20 Eꞌe jojo nei —Jesosa poanaje peaꞌai —, ojjaña joya ecuea echacojji nijje
jjapeequiani ecuea esohui huohuijji poanijo, enijje jjapeequiani peaꞌai. Eyacuiñajji e
huoojeaꞌyojji poanijo, ojjaña joya enijje jjapeequiani Eyacuiñajjija epeejji poani peaꞌai
oya cuana.

Jesosa miminaje Jodasajo
(Mateo 26.20-25; Macoso 14.17-21; Noca 22.21-23)

21 Majoya Jesosa quea yeno nee nee poanaje Jodasaja ejjashahuabaquijji quea tai ba
majje. O shajjaꞌajjajji cuana jama huohuime acanaje baꞌa: —Eyaya miquianaya eꞌe jojo
nei huohuiaña. Oe dejja jiquiojo enijje ijjiaꞌijjia ani e iña meesahuajji epojji onajaya
equecuaꞌyojji —Jesosa poanaje.

22 Jamajjeya o shajjaꞌajjajji cuana queametejo pea nijje ecapashenei jamapoanaje baꞌa:
—De, ¿ache shai o iña meesahuajji poaje soꞌo? —jjashahuabaquime poanaje.

23 Eya jiquio esohui tehuejji, Huani bajjani Jesosa pejjejo aninaje, eya ojaya quea jea
nee nee. 24 Jamajjeya Penohua eya Jesosa huohuiꞌajja mee canaje: —¿Ache shai o iña
meesahuajji poaje?

25Majoya eyaya ecapashe nei Jesosa huohuiꞌajjanaje jama baꞌa: —Jesosa, ¿aya acuae
mi quecua meeꞌyo sa acani soꞌo?

26 Jesosaa acanaje: —Pahui noe najo peshepeshe mee majje eyaya maya quiaje, ma e

iña meejji epojji.
Majoya Jesosaa pahui noe najo peshepeshe mee majje quia canaje Jodasa, Simonija

bacua ejja: —Maꞌaje, Jodasa —poanaje.
—Ocuee, Jesosa —acanaje Jodasaa.
27 Pahui ijjia anijo Edosiquiana neiya Jodasa quea tai jjashahuabaqui mee canaje jama

baꞌa: “¡Onaya eyaya Jesosa iña meesahuaje!”
Majoya aje Jesosaa jama acanaje baꞌa: —¡Poquicue, Jodasa! ¡Miquea

ejjashahuabaquiꞌyojji jayojja jama acuajicue jjeyahua nei! —Jesosa poanaje.
28 Pea shajjaꞌajjajji cuana jama poanaje baꞌa: —¿Yajja poanaje Jesosa? ¿Ajeo Jesosaa

Jodasa huoojea canaje soꞌo? 29 Jodasaa bashosoco sisi esejaya ejjeshejji biojji dojo canaje.
Eꞌe pojjaꞌa huoojea canaje bobi jjequiya, quijje ojee eꞌijjiajji pojjaꞌa —poanaje.

Beca eshajjaꞌajjajji cuana jama poanaje baꞌa: —Eꞌe pojjaꞌa Jesosaa Jodasa huoojea
canaje bejjo quiaa aemaꞌ cuana huasijje —poso acanaje cuaa.

30 Eꞌe, Jesosaa huoojea cajje Jodasa pahui ijjia majje poquinaje esecue yasijje.
Jjasinecuaquiajo poquinaje.

Jesosaja esohui eyacua
31 Majoya Jodasa poquiꞌyajo, Jesosa ecuana nijje jama poanaje baꞌa: —Eya ojjañaja

Edoe Mese. Eyacuiñajjiya jjeyahua nei ojjaña ba mee caje eya quea caꞌa nee nee poani.
Ma ba cajo, eyaya ojjaña jjabahuejjaqui meeje Eyacuiñajji quea caꞌa nee nee, quea
pame nee nee. 32 Eꞌe, Eyacuiñajjiya eya ma dejjaa ajjima acani amee canajejo ojjaña
jjabahuejjaqui meenaje oya quea caꞌa nee nee. Jamajjeya Eyacuiñajjiya jjeyahua nei
ojjaña jjabahuejjaqui mee caje eya quea pame nee nee poani. Eꞌe, Eyacuiñajjiya eya
shequi meeꞌyo majje jjequisohua cajeꞌyo eyahuasijje —Jesosa poanaje.

33 Majoya Jesosaa ecuana huohui canaje jama baꞌa: —¡Miquianaya ecue bacua
cuana jayojja, shajjaꞌajjacue mo! Eya minijje nequije oe pojji cahuime. E poquiꞌyajo,
miquianaaya eya saꞌajjajeꞌyo. Jamatii jjeya nei poqui meemee ajja e poquiani yasijje.
Jamaya yahuajo eyaya pea Jodio cuana huohuinaje peaꞌai. 34 Jamajjeya esohui eyacua
eyaya huohuiaña jama baꞌa: ¡Pea cuana quea jea nee nee atiitiicue! ¡Eyaya miquianaya
quea jea nee nee aña jayojja jamaya pea cuana quea jea nee nee acue! 35 Pea cuana quea
jea nee nee añajo, onaya miquianajo jama poaje baꞌa: “Eꞌe jojo nei miquianaya Jesosaja
epeejji poani” —Jesosa poanaje.

36 Peno Simohuiya Jesosa huohuiꞌajja canaje jama baꞌa: —Emeshi Mese Jesosa,
¿achacua acuae shai mi poquijeꞌyo? —acanaje.

—Peno, jjeyahua nei miya epoquijji pojjeama e nequi yasijje. Quijje poe meeje e ani
yasijje —Jesosa poanaje.

37 Penohua huohuiꞌajja canaje: —¿Yajjajo acuae jjeya eya minijje mi poqui meeaña?
Miya ecuea quea jea nee neejo eyaya jaahuanajeꞌyo. Manojeꞌyo mi jaahuanajji.

38 Jesosaa quea yenohua Peno jama acanaje baꞌa: —¿Aꞌamiyamanojeꞌyo e jaahuanajji?
Chojja Peno, eꞌe jojo nei jiquio mecajje cachina yahue taaa jjimahuajo, miya ejo jama po
huichaꞌa huichaꞌaje baꞌa: “¡Chojja, Jesosa ecuea ba jjima nei nei!” miya quea mete po
majje pea beca peejjima huohuimeya aje —Jesosa po anaj e.

14
Jesosaa ojaya epeejji quea bihui nee po mee canaje

1 Jesosaja esohui shajjaꞌajjamajje ecuana quea yeno, queamete poanaje. Jamajje Jesosa
ecuana nijje miminaje jama baꞌa: —¡Aꞌa quea mete pojji! ¡Jiquio jama jjashahuabaquicue
baꞌa: “Eyacuiñajjiya eya jaahuana cajeꞌyo tii” pocue! ¡Ejo jama jjashahuabaquicue peaꞌai
baꞌa: “Jesosaa eya jaahuana cani tii” pocue! 2 Ecue Chii Eyacuiñajji eyajo ani. Jocuama
ojaya ebaꞌejji quea huiso nee yani. Ecuea esohui eꞌe jojo nei, siajje pojjeama. Eya poquije
ecue Chii que miquianajaya ebaꞌejji iyaa, apoa yajji. 3 Eꞌe, eyaya miquianajaya ebaꞌejji
iyaje. Jamajjeya eꞌe jojo nei eya poeje oꞌoya. Poe oꞌoya majje eyaya miquianaya dojoje

enijje ebaꞌe tiitiiꞌyojji. 4Miquianajaya eya eba ecue Chii que poquije. Miquianajaya eba
peaꞌai ecue Chii que epoquijji —Jesosa poanaje.

5Majoya Tomasi Jesosa nijje jama poanaje baꞌa: —Jesosa, ¿achacua miya poquijeꞌyo?
Joya mi poquije yasijje ecuanajaya ejiojji ba jjima, de. Jamajjeya ecuanaja eba pojjeama
ejiojji ma mi poquiani yasijje epoquijji —acanaje Tomasiya.

6 —Tomasi, ojjaña ecue sohui eꞌe jojo nei. Eya ejiojji eyahuasijje epoquijji jayojja.
Eꞌe, ecuea esohui jayojja jama poanijo, miya ecue Chii baꞌyani yasijje poqui meejeꞌyo.
Ojjaña enijje jjapeequiani eyaya baꞌe tiitii meejeꞌyo ecue Chii nijje tii. Ojjaña joya enijje
jjapeequi ajja ca ca ecue Chii nijje ebaꞌe tiitiiꞌyojji pojjeama. 7 Eya miquianajaya eba
jojjemo miquianaaya ecue Chii bame peaꞌai poaje. Jjeya nei oya miquianajaya eba poaje.
Jamajjeya eya ecue Chii yasijje poquiꞌyajo, oya quea caꞌa nee nee ani miquianaaya baje
—Jesosa poanaje.

8 Majoya Penipe jama poanaje baꞌa: —Jesosa, ¡eseja Chii ai ecuanaya ba meecue!
Jamajjeya ecuana quea bihui nee nee poajeꞌyo —poanaje Penipe.

9 Jesosaa Penipe acanaje: —Penipe, ¿aꞌa miquianaya jjabahuejjaqui jjima? Eya
miquiana nijje baꞌenaje quea shequiaja huiso. ¿Aꞌa jjeya miquianajaya eya ba jjima?
¡Bacue oe! E ba majje esejaya Chii eyajo miquianajaya eba peaꞌai. Jamajjeya ¿apiojji
acuae miya jama poani soꞌo baꞌa: “¡Esejaya Chii ai ecuanaya ba mee socue!” poani miya?
—Jesosa poanaje—. 10 Eꞌe jojo nei eya ecue Chii jayojjaya, de. Oya e jayojjaya peaꞌai. ¿Aꞌa
miquianaya jamaya jjashahuabaqui jjima? Ecue Chii nijjeya eyaya ohuaya jayojja aña, ma
dejjaa ajjima acani aña. Ecue Chiija ejjashahuabquiꞌyojji eyaya huohuiaña peaꞌai, ecuea
ejjashahuabaquiꞌyojji pojjeama. 11Eꞌe jojo nei eya ecue Chii jayojjaya, de. Oya e jayojjaya
peaꞌai. ¡Jamaya jjashahuabaquicue, oe! Ecuea esohuijo miquianaya jjabahuejjaqui jjima,
¡jamajjeya jjashahuabaquicue eyayama dejjaa ajjima añajo! ¡Jama acue baꞌa: “Eꞌe, Jesosa
Eyacuiñajji jayojjaya” acue miyaya! —Jesosa poanaje—. 12 Eyaya huohuiaña eꞌe jojo
nei jama baꞌa: Ojjaña enijje eꞌe jojo nei jjapeequianiya eyaya aña jayojja jama acajeꞌyo.
Eyaya quea huiso pishana jjapeequi meeꞌyonaje Eyacuiñajji nijje. Eya ecue Chii que
poquiꞌyajo, ecuea epeejji cuaa quea huiso nee nee pea cuana jjapeequi meesahua cajeꞌyo
onijje, Eyacuiñajji nijje. 13 Jiquio ecua miquianaya enijje mimijea jamaya eyaya ajeꞌyo,
ca ejo jama jjashahuabaquianijo baꞌa: “Eꞌe jojo nei Jesosaa ma ecua eya onijje mimiani
jamaya acajeꞌyo”. Jamajoya bamajje ojjañaa ecue Chii bihuia caje jamabaꞌa: “Eyacuiñajji,
ecuanaja Chii ai, miya quea caꞌa nee nee eyajo ani”. 14Enijjemimicue jama baꞌa: “¡Jesosa,
jiquio ecua eya mimiani minijje jamaya miyaya acue!” Jamajjeya miya enijje poanijo
eyaya joya ecua miya enijje mimiani jamaya ajeꞌyo —Jesosaa ecuana huohui canaje.

Jesosaa huohui canaje Edojjoshahua Pameja epoejjijo
15 Majoya Jesosaa ecuana, o shajjaꞌajjajji cuana huohui canaje jama baꞌa: —Eya

miquianajaya quea jea nee poanijo, ¡ecuea esohui jayojja jama acue! 16 Jamajjeya eya
eseja Chii nijje mimije jama baꞌa: “Ecue Chii, ¡Edojjoshahua Pame huoojeacue ecuea
epeejji cuana jjabahuejjaqui meeꞌyohua! Oya ecuea epeejji cuana nijje ani tiitiijeꞌyo”.
17 Eꞌe, Edojjoshahua Pameya miquianaya esohui eꞌe neijo jjashahuabaqui mee cajeꞌyo.
Ecuea epeejji pojjeama ca ca Edojjoshahua Pame nijje ejjapeequi meejji pojjeama. Oya
miquianajaya eba. Pea cuanaja oya ba jjima. Oya miquiana nijje enequi tii tii. Miquiana
que dobiquijeꞌyo, Edojjoshahua Pame —Jesosa poanaje.

18 —Ecuea epeejji, eya poquijeꞌyo, miquianaya jeanajeꞌyo jiquiojo tii. Jamatii ecuea
miquianaya jaahuana jjima jayojja jeanaꞌyome ajjima. Chojja. Eya miquiana huasijje
huoojeajeꞌyo Edojjoshahua Pame miquiana nijje jjapeequi tiitiiya, miquiana jaahuana
tiitiiꞌyojji. 19Quijje pishana ecuea epeejji pojjeama cuaa eya bamaja ajja. Miquianaaya ca
ca eya baje oꞌoya. Eya baꞌe tiitiijeꞌyo, miquianaya peaꞌai baꞌe tiitiijeꞌyo —Jesosa poanaje
—. 20 Edojjoshahua Pame poeyajo, miquianaya jjabahuejjaquije jama baꞌa: Eya ecue Chii
jayojjaya tii poani. Eya miquiana nijje nequi, miquianaya enijje nequi peaꞌai —Jesosa
poanaje—. 21Ojjaña joya quea e jea nee nee poani ecuea esohui shajjaꞌajja majje jamaya

poani. Eya ojaya quea jea nee nee poanijo, oya ecue Chiija quea jea nee nee peaꞌai, ecuea
quea jea nee nee peaꞌai. Eyaya oya ba meeje jama baꞌa: Eya eꞌe jojo nei onijje ani tii tii
—Jesosa poanaje.

22Majoya pea Jodasa, ma Jodasa Isicaniote pojjeama, Jesosa nijje jama poanaje baꞌa: —
¿Yajjajo acuae miquea epeejji pojjeama mi jjaba meemajaquije soꞌo? Ecuanaa ca ca miya
baje oꞌoya —huohuiꞌajja canaje pea Jodasaa.

23 Jesosaa oya jama acanaje baꞌa: —Ojjañaa joya quea e jea nee poaniya ecuea esohui
jayojja jama acajeꞌyo tii. Jamajjeya ecue Chiiya oya cuana quea jea nee acajeꞌyo. Eya, ecue
Chii peaꞌai onijje jjapeequijeꞌyo. 24 Pea cuana ca ca ecuea esohui shajjaꞌajja sa po ajja,
e botiꞌama jjejojo. Miquianaaya shajjaꞌajjaña. Ecue Chiiya eya huoojea canaje. Ojaya
ejjashahuabaquijji eyaya miquianaya huohuiaña, ecuea ejjashahuabaquijji pojjeama.
25 Jamaya eyaya huohuiaña, miquiana nijje nequiya. 26Ecue Chiija ebamiquianaya ecuea
epeejji poani. Jamajjeya ohuaya Edojjoshahua Pame huoojea caje miquiana huasijje,
miquiana jaahuanaa, miquiana enijje ejjapeequijji peaꞌai. Poe majje ohuaya miquianaya
ba meesahua cajeꞌyo Eyacuiñajjija ejjashahuabaquijji cuana. Ojjaña ecuea esohuijo
ohuaya miquianaya jjashahuabaqui mee cajeꞌyo tii tii peaꞌai —Jesosa poanaje.

27—Eya quea bei nee nee. Eyaya miquianaya quea bei po meeaña —Jesosa poanaje—.
¡Jamajoya quea bei pocue, e jayojja! ¡Meteꞌama, yenoꞌama peaꞌai pocue! Ecuea epeejji
pojjeama cuanaja aje oe miquianaya quea bei nee epo meeꞌyojji pojjeama, de. 28 Eyaya
huohuinaje jama baꞌa: Eya ecue Chii que poquijeꞌyo. Poqui majje quijje eya poeje oꞌoya
miquiana que. Eꞌe, eyaya miquianaya huohuinaje jama baꞌa: Eya poquijeꞌyo ecue Chii
que. Ecue Chiiya eyajo aniyama dejjaja ba jjima quea huiso nee nee acani. Eyaya jiquiojo
ma dejjaa ajjima acani oe pojji aña —Jesosa poanaje—. Jamajjeya miquianaya quea e
jea nee poanijo, ¡quea bihui nee pocue ejo, eya ecue Chii que poquianijo peaꞌai! 29 Eꞌe,
eyayamiquianaya jjeyahuanei huohuiaña, eya ecueChii quepoqui jjimahuajo. Jamajjeya
e poquiꞌyajo miquianaya jama poaje baꞌa: “Eꞌe jojo nei Jesosaa poqui jjimahuaa eseya
huohui canaje. Oya Eyacuiñajjija Bacua Ejja poeje oꞌoya” aje quiana oe poaje —Jesosa
poanaje—. 30Eyamiquiana nijje jjeya nei mimi majamaja ajja. Edosiquiana nei poeyani e
napaa. Eꞌe, Edosiquiana nei, ma ojjañameshijo dejjamimishi huoojeaꞌyojji poani e napaa
poeje. Ojaya eya ejeabichajeajji pojjeama. 31 Jamatii eya quea nee nee poaje. Quea nee
nee poaniya ojjaña ba meeje jama baꞌa: “Jesosaja oja Chii quea jea nee nee. Oja Chiija
ehuohui jayojja jama poani peaꞌai” acaje cuaa. Mahuiso —Jesosa poanaje—. Eꞌe. ¡Jjeya
nequisohuacue! ¡Cuaꞌa, esecue yasijje cuayaquicue! —Jesosa poanaje.

Jamajjeya equi quecuayijji eyajo ani ijjiaꞌijjia ani cuayaquinaje esecue yasijje acui yiye
yasijje epoquijji.

15
Esohui eba meesahuajji uvajo bashococo ai jayojjayajo

1 Majoya ejiojjijje poquijeya Jesosaa ecuana huohui canaje: —Eyaya esohui mi ba
meesahuajji huohuije uvajo, bashococo ai jayojjajo. Eya bashococo ai emaijje quea pame
jayojja jama poani. Ecue Chii bashococo ai cuiñajji jayojja jama. 2Bashococo ai cuiñajjiya
yaa sisi nojinojiꞌyajo tetojea caꞌyani jjajja ajjajojo. Eña ba chii tetojea caꞌyani peaꞌai,
jjono quea jjajja huiso epojji. Jiquio ecua jjono bashococo ai cuiñajjiya yaa enojinoji
tetojea caꞌyani jayojja jama ecue Chiiya ecuea epeejji nisho cuana cajaa acani. Jiquio
ecua eña ba chii tetojea caꞌyani jayojja jama epeejji eꞌe jojo nei cuana mimishi pajea
mee cani, quea pame nee nee epojji. 3 Ecuea esohui shajjaꞌajjanajejo miquianaya quea
jaꞌa poanaje. Jamajjeya miquianaya bashococo ai jjono quea pame jayojja jama poanaje.
4 ¡Enijje jjapee tiitiiquicue! Jamajjeya eya miquiana nijje jjapee tiitiiquijeꞌyo. Jamajjeya
miquianaya ma dejjaa ajjima acani ameejeꞌyo. ¿Aꞌa jjono emaijje jjasejjaqui majje jjajjaje
soꞌo? Chojja. Jamaya miquianaya enijje jjapee pajeaquiꞌyo majje quea pame po ajja.
Emaijje jjasejjaquiꞌyo jjima jjono jjajjani —Jesosa poanaje.

5-6 Eya jjono emaijje quea pame nee jayojja. Miquianaya jjono emaijo pohuani jayojja.

Jjono emaijje jjasejjaquiꞌyo majje nojinojije. Jocaꞌyajo chichaꞌyo majje dahuajea caꞌyani
cuaa. Oya jayojjaya ojjaña enijje jjapee pajeaquiꞌyani cajaa acani. Joya enijje jjapee
tiitiiquiani ca ca eya jjapee tiitiiquijeꞌyo onijje peaꞌai. Jamajjeya oya cuana ma dejjaa
ajjima acani quea huiso ameejeꞌyo. 7 Eꞌe, miquianaya enijje jjapee tiitiiquianijo, ecue
sohui jayojja jama atiitiiañajo peaꞌai, Eyacuiñajjiya joya ecua miquianaaya huohuinaje
jamaya acaje onijje mimiyajo. 8 Miquianaya ma dejjaa ajjima amee cani ba majje pea
cuaa huohui caje jama baꞌa: “Eꞌe, Eyacuiñajji quea caꞌa nee. Jiquio dejja cuana eꞌe jojo
nei Jesosa shajjaꞌajjajji cuana” acaje cuaa.

9—Ecue Chiiya eya quea jea nee nee acani jayojja jama miya ecuea quea jea nee nee.
Jamajjeya ¡eya miquianaaya quea jea nee nee peaꞌai acue! 10 Eꞌe, eya ecue Chiija quea jea
nee nee poani, eyaya ojaya esohui jayojja jama atiitiiañajo. Jamaya ecuea esohui jayojja
jama poanijojo, miquianaya ecuea quea jea nee nee poani peaꞌai —Jesosa poanaje.

11 —Eyaya jiquio esohui huohuiaña miquiana quea bihui po meejji. Eꞌe, eyaya
miquianaya quea bihui nee nee pomee sa aña. 12Eyayamiquianaya huohuinaꞌyaña jama
baꞌa: ¡Pea cuana quea jea nee nee acue! ¡Jiquio ecua eyaya miquianaya quea jea nee
nee aña jamaya acue cuana! 13 Ojaya epeejji quea jea nee nee acani oe dejja manojeꞌyo
ojaya epeejji nahuejo. Jamajjeya ¡ojaya oja epeejji quea jea nee nee poanijo nahue cani!
14Miquianaya ecuea quea jea nee nee; ecuea esohui jayojja jama poanijo ecuea epeejji
eꞌe jojo nei poani. Jamajjeya eya miquiana nahuejo manojeꞌyo. 15 Echacojjija ba jjima
ojaya echacomeejjija ejjashahuabaquiꞌyojji. Ojaya epeejji ca ca ba mee cani. Jamajjeya
jjeya eya jama po ajja baꞌa: “Miquianaya ecuea echacojji poani”. Chojja. Jjeya eya jama
poani baꞌa: “Miquianaya ecuea epeejji poani”. Eꞌe, ojjaña joya ecue Chiiya huohui canaje
eyaya miquianaya ba meenaje ecuea epeejji poanijojo —Jesosa poanaje—. 16 ¡Bacue,
oe! Eya miquianajaya ebabaca pojjeama. Eyaya ca ca miquianaya babacaꞌyonaje ecuea
epeejji epojji. Eyaya miquianaya huoojeaña ecue Chii nijje quea pame nee chacohua.
Jamajjeya ¡pea cuana enijje jjapeequi meesahuacue! Jamajjeya enijje jjapeequianijo
miquianaya cojjacahuianijo. Eyacuiñajji nijje emimijji ohuaya miquianaya sajaꞌa acaje
—Jesosa poanaje—. 17 Jamajjeya eyaya miquianaya huohuinaꞌyaña jama baꞌa: ¡Pea cuana
quea jea nee nee acue! —Jesosa poanaje.

Eshahuaja epeejji cuanaja botiꞌama nei nei poaje miquianaya
18—¡Aꞌa quea yeno pojji dejja mimishi cuanamiquiana nijje quea quene poanijo! Dejja

mimishi cuana miquiana nijje quea quene nee nee po jjimahuajo enijje quea quene nee
nee poanaje. 19Miquianaya dejja mimishi jayojja baꞌe jojjemo ojaya quea jea pome miya
ojaya pea epeejji quea jea jayojja. Jjeyahua nei miquianaya ona jayojja pojjeama, eyaya
miquianaya babacaꞌyonajejo. Jamajjeya miquiana nijje quea quene nee nee poani dejja
mimishi cuana. 20 ¿Aꞌa ecuea ehuohuiꞌyo baña? Jama baꞌa: Echacomeejji quea sohui caꞌa;
echacojji ca ca caꞌaꞌama. Jamajjeya eya napa caje cuaa jayojja jama miquiana napa caje
peaꞌai. Ecuea esohui shajjaꞌajja canajejo, miquianajaya esohui shajjaꞌajja cajeꞌyo peaꞌai,
onaaya. 21 Eꞌe, e acajeꞌyo jayojja jama miquianaya acajeꞌyo cuaa enijje jjapeequianijo.
Eꞌe, oya cuaa jamaya acajeꞌyo, Eyacuiñajji, e huoojeaꞌyojji epo ba jjimajojo. 22 E meshi
yasijje, dejja mimishi cuana huasijje poe jjima jojjemo, esohui huohui jjima jojjemo
peaꞌai Eyacuiñajjiya shajjamaꞌ cuana quea nee nee po meeꞌyo ajja acame. Jamatii jjeya
eyaya ojjaña huasijje esohui eꞌe nei huohuinajejo, jama pomee ajja baꞌa: “Ecueamimishi
chamaꞌ. Ecuea shajjaꞌajja jjima”. Chojja. Oya cuana quea mimishi tii —Jesosa poanaje
—. 23 Joya e botiꞌama ajji poaniya ecue Chii botiꞌama peaꞌai acani. 24 Eyaya dejja mimishi
nijje nequiyama dejjaa ajjima acani aꞌyonaje. Ma dejjaa ajjima acani ecuea ajjima jojjemo
Eyacuiñajjiya oya cuana tecuea jjima acame. Eꞌe, onaaya ba canaje eyayama dejjaa ajjima
acani aña. Jamatii eya ecue Chii peaꞌai botiꞌama nei nei onajaya. 25 Yahuajo nei nei
Eyacuiñajjija esohui huohuijjiya esohui tehue ca poa ejo jama baꞌa: “Eya quea pame nee
poani. Jamatii dejja mimishi cuanaja eya botiꞌama nei nei” —Jesosa poanaje—. Jjeya

jamaya dejja mimishi cuana poanaje enijje, esohui huohuijjija etehueꞌyo jama —Jesosa
poanaje.

26-27—Miquianaya enijje aninaje ma eya dejja cuana huasijje esohui huohui coonajejo.
Jamajjeya ¡miquianaaya esohui eꞌe jojo nei ejo huohuicue ojjaña cuana huasijje! —
Jesosa poanaje—. E poquiꞌyajo Edojjoshahua Pame poeje miquiana quea bihui nee po
meeꞌyohua. Jjeya oya ecue Chii nijje yani. Eyaya oya huoojeaje miquiana que miquiana
jaahuanaa. Ohuaya Eyacuiñajjija esohui eꞌe jojo nei ejomiquianaya bameesahua cajeꞌyo.
Jamajjeya miquianaya jjashahuabaquije ejo —Jesosa poanaje.

16
1 —Eyaya miquianaya jamaya huohuiaña jjeya. Jamajjeya ecuea esohuijo quijje

miquianaya enijje ejjapee pajeaquiꞌyojji pojjeama onaa napa cajje. 2 Jodio cuana
miquiana nijje quea quene poaje. Jamajjeya quijje, Jodioja equi ojee ejjachichaquijji
yasijje dobiquiyajomiquianayahuoojeacuaya cajeꞌyo esecue yasijje Jodio cuaa. Eꞌe, quijje
miquianaya quecuaꞌyo majje oya cuana jjashahuaba quehuaquije jama baꞌa: “Ecuaaya
oya cuana quecuaꞌyonaje. Jamaya Eyacuiñajjija quea boti” jama posoya acaje cuaa.

3 —Jamaya acaje cuaa Eyacuiñajji ba jjimajojo, eya peaꞌai ba jjimajojo. 4 Jjeya eyaya
miquianaya huohuiaña. Jamajjeya quijje onaa napa cajje miquianaya jama poaje baꞌa:
“Jesosaja esohui yahuajo jayojja jama jjeyahua nei acani cuaa. Ecuana napa cani,
onaaya” jamaya poaje —Jesosa poanaje—. Yahuajo miquiana nijje mimi coo majje
eyaya miquianaya huohui jjima. Miquiana nijje enequiya jjejojo mi huohuinaje —Jesosa
poanaje.

Edojjoshahua Pame poeje
5 —Yahuajo eya eyajo ani ecue Chiiya huoojea ca poa jiquiacua. Jjeyahua nei eya o

que poquije oꞌoya. Jamatii eya miquianajaya huohuiꞌajja jjima jama baꞌa: “¿Achacua
miya poquijeꞌyo?” ajjima. 6 Eyaya miquianaya huohuinaje jama baꞌa: “Eya poquijeꞌyo”.
Jamajjeya miquianaya quea yeno nee poani. 7 Jamatii eyaya miquianaya eꞌe jojo nei
huohuiña: Poquiꞌyo majje eyaya miquianaya quea bihui nee po meejeꞌyo. Eꞌe, ecue Chii
que poquiꞌyo majje eyaya Edojjoshahua Pame huoojeaje miquiana que. E poquiꞌyo ajja
jojjemo ca ca oya poe jjima pome. 8 Ecuea epeejji pojjeamaja ejjashahuabaquijji quea
quehua. Jamajjeya poe majje Edojjoshahua Pameya oya cuana jjabahuejjaqui mee caje.
Oya cuana quea mimishi poani, quea mimijjequijea poani. Edojjoshahua Pameya oya
cuana quea jaꞌa nee ba mee cajeꞌyo peaꞌai. Eyacuiñajjiya ojjaña joya quea mimishi poani
tii quea nee nee po mee cajeꞌyo tii tii peaꞌai. Jamaya ojjaña ba mee cajeꞌyo, Edojjoshahua
Pameya. 9 Eꞌe, Edojjoshahua Pameya ojjaña jjabahuejjaqui mee caje jama baꞌa: Enijje
jjapeequi sa poꞌyo ajja jojoya aje oe ojjaña quea mimishi poani. 10 Ecue Chiiya eya shequi
oꞌoya mee majje o que jjequisohua caꞌyajo, Edojjoshahua Pameya ojjaña ba mee caje eya
quea pame nee nee. Jamajjeya eyaya ojjaña quea jaꞌa nee baꞌe meejeꞌyo. Jjeyahua nei
ojjaña ecuea epeejji pojjeamaja eba majajji pojjeama tii. 11 Dejja mimishi huoojeajjijo,
Edosiquianajo Eyacuiñajji miminaje jama baꞌa: “Eyaya Edosiquiana nei quea nee nee
po meejeꞌyo tii tii. Jamajjeya ojjaña quea mimishi poani quea nee nee po meejeꞌyo
peaꞌai”. Jamaya Edojjoshahua Pameya ojjaña jjashahuabaqui mee caje, poe majje —
Jesosa poanaje.

12 —Ecuea pea ejjashahuabaquijji yani quea huiso, miquianaya huohui jjima ecuea.
Jamatii jjeya miquianajo quea quehua poaje; jamajjeya jjeyahua eba meejji pojjeama.
13 Jamajjeya Edojjoshahua Pameya poe majje miquianaya ojjaña esohui eꞌe nei ba
meesahua cajeꞌyo ejo. Ojaya ejjashahuabaquijji pojjeama ohuaya miquianaya ba
meesahua cajeꞌyo. Chojja, ecue Chiija esohui bameesahua cajeꞌyo. Edojjoshahua Pameya
miquianaya bameesahua cajeꞌyo ojjañama Eyacuiñajjiya quijje acaje. 14 Jamajjeya ecuea
esohui ba meesahua cajo, miquianaaya eya bihuiajeꞌyo jama baꞌa: “Eꞌe de, Jesosa quea
pame nee nee, quea caꞌa nee nee poani” miquianaya poaje. 15 Ecuea ejjashahuabaquijji

ecue Chiija ejjashahuabaquijji jayojjaya tii tii poani. Jamajoya eyaya huohuiaña jama
baꞌa: Ecuea esohui ba meesahua cajeꞌyo Edojjoshahua Pameya —Jesosa poanaje.

Jesosa manoꞌyo majje shequije oꞌoya
16—Eꞌe, jjeya nei eya miquianajaya ba jjima poaje. Majoya quijje pishana baje oꞌoya.

Majoya ecue Chiiya eya jjequisohua cajeꞌyo o que —Jesosa poanaje.
17 Jamajjeya ecuana, Jesosa shajjaꞌajjajji cuana ojee mimimiminaje jama baꞌa: —

¿Yajjajje shai Jesosa jama poani baꞌa: “Jjeya nei miquianajaya eya ba jjima poaje. Majoya
quijje pishana baje oꞌoya. Majoya ecue Chiiya eya jjequisohua cajeꞌyo o que” poani? —
poanaje ecuana. 18 Ojee mimi majamajanaje jama baꞌa: —¿Ajeo oya mimiani jama baꞌa:
“Jjeya nei?” Ecuanaja quea quehua ojaya esohui —poanaje ecuana.

19 Ecuanaja ejjashahuabaquijji Jesosaja eba poanaje. Jamajjeya ohuaya ecuana huo-
huiꞌajja canaje: —Eya jama poanaje baꞌa: “Jjeya nei miquianajaya eya ba jjima poaje.
Majoya quijje pishana baje oꞌoya” poanaje. Jamajjeya: “¿Ajeo shai oya Jesosa mimiani
soꞌo?” miquianaaya huohuiꞌajjaña. ¿Aꞌa eꞌe? 20 Eꞌe jojo nei jjeya nei miquianaya
quea yeno nee nee poaje. Ecuea epeejji pojjeama ca ca quea bihui nee nee poaje.
Eꞌe, miquianaya pa neineije. Jamatii quijje pishana quea bihui nee nee poaje oꞌoya,
miquianaya. 21 Eꞌe, epona bacua nee majje quea yeno poani, quea bacua nee nee jjejojo.
Jamatii bacua cuaya majje quea bihui nee poani. Ebacua ba majje enaese jjashahuabaqui
maja ajja ebacua neejo. 22 Jiquio ecua bacua neemajje epona quea yeno nee poani jayojja
jama miya jjeya quea yeno nee nee poajeꞌyo. Jamatii eya ba oꞌoya majje quea bihui
nee nee poajeꞌyo. Quea bihui nee nee epo pajea meeꞌyojji pojjeama cuanaja mi —Jesosa
poanaje.

23 —Jamajjeya eya ecue Chii que poquiꞌyajo, miquianajaya e ehuohuiꞌajja majajji
pojjeama; enijje mimi ajja aquiana sa poanijo peaꞌai. Eꞌe jojo nei, ecue Chii nijje
mimianijo, ¡aquiana sa poanijo oya huohuicue! Ohuayamiya shajjaꞌajja caje. Miquianaya
enijje jjapeequianijo quia caje joya miquiaa saña —Jesosa poanaje.

24 —Yahuajo miquianajaya jamaya ajjima. Ma miquiaa saña ecue Chii huohui jjima
enijje jjapeequianijo. Jamajjeya ¡Eyacuiñajji nijje mimicue! Joya ecua miquianaaya
oya huohuiaña jamaya ohuaya acaje, ecuea epeejji poanijo. Ohuaya joya miquiaa
huohuiꞌajjajeya quia caje. Jamajjeya miquianaya quea bihui nee po tiitiijeꞌyo, eꞌe jojo
nei —Jesosa poanaje.

25 —Jjeya eyaya miquianaya ecuea ejjashahuabaquijjijo sohuihuohuinaje, esohui
ebamee sahuajjijo ca ca oe huohuinaje. Quijje ca ca eyaya miquianaya ecue Chiijo
huohui neineije esohui quea jaꞌa neejo, esohui eba meesahuajjijo pojjeama —Jesosa
poanaje—. 26 Eꞌe, quijje pishana eya ecue Chii que poqui oꞌoyajo, miquianaya ecue Chii
nijje mimije, enijje pojjeama. ¡Aquiana sa poanijo ca oe oya huohuicue! Ecuea epeejji
poanijojo ohuaya miquianaya shajjaꞌajja caje —Jesosa poanaje—. 27 Eꞌe, miquianaya
ecue Chiija quea jea nee nee, eya miquianaja quea jea nee poanijojo, miquiana ejo
quea jaꞌa jjashahuabaquianijo peaꞌai. Eꞌe, miquianajaya ejjashahuabaquijji ejo jama baꞌa:
“Eyacuiñajjiya Jesosa huoojea canaje eꞌe jojo nei”. 28Eꞌe jojo nei eya eyajo ani ecue Chiiya
huoojea canaje meshi yasijje. Jjeyahua nei eya meshijo nequi jjima poaje. O que poquije
oꞌoya —Jesosa poanaje.

29 Jamajjeya ecuana jama poanaje baꞌa: —Eꞌe Jesosa, jjeya miyaya quea jaꞌa nee
huohuiaña, esohui eba meesahuajjijo pojjeama. Maya ecuanaja quea quehua poanaje.
30 Ecuanaja eba miyaya ojjaña baña eꞌe jojo nei. Minijje mimi jjimahuajo, ecuanaja
ejjashahuabaquiꞌyojji miquea eba. Jamajoya jjeya ecuana jama poani baꞌa: Eꞌe jojo nei
oya Jesosa Eyacuiñajjija huoojeaꞌyo —poanaje ecuana.

31 Majoya Jesosaa ecuana jama acanaje baꞌa: —Eꞌe, Eyacuiñajjiya, ecue Chiiya eya
huoojea canaje. ¿Aꞌa jjeya jamaya miquianajaya eba eꞌe jojo nei? —Jesosa poanaje—
. 32 ¡Bacue! Jjeya nei miquianaaya eya quea mete po majje jeananajeꞌyo. Poquicuajije
miquianajaya equi yasijje. Jamatii eya ee nei enequijji pojjeama. Chojo, ecue Chii enijje
enequi tii —Jesosa poanaje—. 33 Eyaya jamaya huohuiaña. Jamajjeya miquianaya ecuea

epeejji nei poanijo quea bei poajeꞌyo, meteꞌama. Jiquiacua baꞌyanijo, onaa napa cajje
quea nee poaje. ¡Jamatii yenoꞌama pocue! Eꞌe, Edosiquiana nei, ojjaña joya ecuea epeejji
pojjeama peaꞌai eyaya jeabichajeaꞌyonaje. Oya cuana quea nee nee po meejeꞌyo tii —
Jesosa poanaje.

17
Jesosa miminaje oja Chii nijje ojaya epeejji cuanajo

1Majoya ecuana nijje, o shajjaꞌajjajji nijje mimi majje Jesosa oja Chii nijje miminaje.
Eyahuasijje jjabajeasohuaqui majje jama poanaje baꞌa: —Ecue Chii, jjeya nei eya
manojeꞌyo. ¡Miquea ejjashahuabaquiꞌyojji ejo yahuajo, e huoojeanajejo jama acue jjeya,
miyaya! ¡Ojjaña bameecue eyamiquea Ebacua Ejja quea caꞌa nee nee! Jamajjeya bamajje
ojjañaa miya bihuia caje. 2 Eꞌe, miyaya eya ojjañaja Emeshi Mese nei po meeꞌyonaje,
ojjaña huoojeajji. Jamajjeya ojjaña joya miya enijje jjapeequi meesahuaña baꞌe tiitii
meejeꞌyo, eyaya. 3 Ecue Chii, miya ca ca oe Eyacuiñajji nei eꞌe jojo nei. Pea chamaꞌ. Eya
mique huoojeaꞌyo ojjaña jaahuanajji, Jesosa Quito bajjani. Ojjaña minijje jjapeequianijo,
enijje jjapeequianijo peaꞌai, baꞌe tiitiijeꞌyo eyajo. 4 Eyaya ojjaña cuana ba meenaje miya
quea caꞌa nee nee poani. Eꞌe ecue Chii, miyaya eya huoojeanaje miquea echacojji. Ojjaña
miquea ehuohui eyaya ajeyojeyoꞌyonaje. Apoa anaje. 5 Ecue Chii, yahuajo nei nei meshi
pana jjimahuajo, eya minijje quea caꞌa nee nequia poa. Jamajjeya jjeya eya mi que
poquijeꞌyo; ¡quea caꞌa nee nee nequi meeꞌyocue mo, minijje ojjaña huoojeajji! —jamaya
Jesosa miminaje oja Chii nijje.

6—Ecue Chii, eya minijje mimiani e shajjaꞌajjajji cuanajo. Oya cuana yahuajo miquea
epeejji pojjeama poa. Miyaya oya cuana enijje jjapeequi meesahuanaje. Jamajjeya
eyaya oya cuana mijo jjabahuejjaqui meenaje. Miquea esohui jayojja jama acanaje.
Jjashajjaꞌajjaquinaje. 7 Jamajjeya jjeya ojjañaja eba ojjaña joya miya e ameesahuanaje
eyaya aña. 8 Ecue Chii, miyaya eya huoojeanaje miquea esohui huohuiya esejaya epeejji
cuana huasijje. Miquea esohuijo oya cuana jjashahuabaquinaje. Shajjaꞌajja majje jama
acani baꞌa: “Eꞌe, Jesosa yahuajo Eyacuiñajji nijje nequi tiitiia poa. Eyacuiñajjiya oya
huoojea canaje” poani —Jesosa poanaje.

9—EcueChii, eyaminijjemimiani esejaya epeejji jaahuanajji. Ecuea epeejji pojjeamajo,
eshahuaja epeejjijo eya mimi ajja. Miyaya esejaya epeejji cuana enijje jjapeequi
meesahuanaje. Jamajjeya eya minijje mimiani esejaya epeejji cuanajo, ecuea epeejji
miquea epeejji peaꞌai poani jojoya. 10 Eꞌe, ojjaña joya enijje jjapeequiani miquea epeejji
poani peaꞌai. Ojjaña joya minijje jjapeequiani ecuea epeejji poani peaꞌai. Ojjañaa
eya bihuia cani jama baꞌa: “Eꞌe, Jesosa Eyacuiñajjija huoojeaꞌyo”. 11 Ecue Chii, miya
quea pame nee nee, quea caꞌa nee nee. Jjeya eya mi que poquijeꞌyo, meshijo enequi
majajji pojjeama. Esejaya epeejji cuana ca ca jiquiojo nequije. ¡Oya cuana mimishiꞌama
po meesahuacue! ¡Miquea esohui jayojja jama atiitii meecue! Jamajjeya ¡ojjaña ojee
jjashahuabaqui meecue quea jaꞌa nee! ¡Eya mi jayojjaya jama ojee jjashahuabaquiani!
¡Jamaya oya cuana ojee jjashahuabaqui meecue! 12Onijje nequiya eyaya ojjaña joyamiya
enijje jjapeequi meesahuanaje jaahuananaje mijo. Jamajjeya Edosiquiana nei oya cuana
dasiamee jjima anaje, mi quea caꞌa nee nee poanijojo. Ojjaña eshahua nijje poquiquehua
mee jjima anaje peaꞌai. Oe nei enijje jjapee pajeaquiꞌyonaje, poquiquehuanaje. Eꞌe,
yahuajo nei esohui huohuijjiya ojo tehue ca poa jama baꞌa: “Oya epeejji nisho po majje
quea nee nee poajeꞌyo cuaquijo” ojo tehue ca poa yahuajo nei nei —jamaya Jesosa
miminaje Jodasajo.

13—Ecue Chii, jjeya eya mi que poquije oꞌoya. Jiquiojo aniya eyaya ecuea epeejji cuana
huohuiaña jama baꞌa: “Ecue Chii que eya poquije oꞌoya”. Ma esohuijo oya cuana quea
bihui nee nee poaje. Eꞌe, ¡eya quea bihui nee nee poani jayojja jama capoahua oya
cuana! 14 Eyaya ecuea epeejji miquea esohui huohuiañajo, onaaya shajjaꞌajja canaje.
Ecuea epeejji pojjeama cuanaja ecuea epeejji cuana botiꞌama. Eya oya cuanaja botiꞌama
peaꞌai, o jayojja po ajjajojo. 15 Ecue Chii, ecuea emimi minijje ecuea epeejji cuanajo jama

baꞌa: ¡Aꞌa jjeya nei oya cuana dojosohuaquijji mi que! Chojja, oya cuana ca ca jiquiojo
baꞌyanijo ¡jaahuanacue quea pame nee! ¡Aꞌa Edosiquiana neiya oya cuana dasia meejji!
16Eyayamiquea epeejji pojjeama cuanaja ejjashahuabaquijji jayojja jama jjashahuabaqui
ajja. Ecuea epeejji cuana e jayojja jamapoani, pea cuanaja ejjashahuabaquijji jayojja jama
pojjeama peaꞌai. 17 Jamajjeyamiquea esohui eꞌe nei. ¡Esohui jayojja jama poanijo, esejaya
epeejji cuana quea jaꞌa nee nee baꞌe meesahuacue, miquea ejjashahuabaquijji jayojjaya!
18 Ecue Chii, miyaya eya huoojeanaje ojjaña cuana huasijje miquea esohui huohuiya.
Jamaya eyaya ecuea epeejji huoojeaña peaꞌai esohui eꞌe nei huohuiya ojjaña huasijje.
19 Miquea ejjashahuabaquijji ejo jayojja jama aña eyaya, oya cuana ecuea quea jea nee
nee poanijo. Eꞌe, jamaya eyaya aña oya cuana miquea ejjashahuabaquijji jayojja jama
epo meesahuajji. Jamaya onaaya acajeꞌyo miquea esohui bajji poaniya jjejojo —Jesosa
poanaje.

Jesosa ojjaña joya ojaya epeejji quijje poajejo miminaje oja Chii nijje
20 —Ecue Chii, eya minijje mimiani jiquio epeejji cuanajo —Jesosa poanaje—. Oya

cuaa miquea esohui huohui caje pea cuana huasijje. Shajjaꞌajja majje pea cuana esejaya
epeejji poajeꞌyo peaꞌai. Ojjañajo eya minijje mimiani, ojjaña jaahuanajji. 21 ¡Ojjaña
ecuea epeejji cuana jjashahuabaqui meecue miquea ejjashahuabaquijji jayojja, ecuea
epeejji pojjeamaja ejjashahuabaquijji jama pojjeama! Ecue Chii, eya mi jayojjaya poani.
Miya e jayojjaya poani. ¡Esejaya epeejji cuana ese jayojjaya ameecue peaꞌai! Jamajjeya
ojjañaa ba caje miya e huoojeajji epo. 22 Eꞌe, miyaya eya huoojeanaje miyaya jayojja
yajji. Jamaya eyaya oya cuana huoojeaña ese jayojja epojji peaꞌai. Jamajjeya oya cuana
ese jayojjaya jama ameeaña, ojjaña. 23 Eꞌe ecue Chii, eya ona nijje jjapeequiani. Miya
enijje jjapeequiani peaꞌai. Jamajjeya oya cuana cajjashahuabaquiahua ese jayojja, ojjaña.
Jamajjeya esejaya epeejji pojjeama cajjabahuejjaquiahua esejo jama baꞌa: Miyaya eya
huoojeaꞌyonaje. Miyaya eya quea jea nee nee aña jayojjaya esejaya epeejji cuana quea
jea nee nee aña peaꞌai —Jesosa poanaje.

24—Ecue Chii, yahuajo nei nei, meshi pana jjimahuajo tii, eya miquea quea jea nee nee
poa; minijje ojjaña huoojeaꞌyojji poa. Jamajjeya ojjaña ecuea epeejji, ma miyaya enijje
jjapeequi meeꞌyonaje ¡enijje baꞌe tiitii meeꞌyocue eyajo! Jomajo oya cuaa ba cajeꞌyo tii tii
miyaya eya ojjaña huoojeajji po mee tiitiiaña —Jesosa poanaje.

25 —Ecue Chii, miya quea pame nee nee, quea jaꞌa nee nee nequi. Esejaya epeejji
pojjeama cuanaja aje oe miya ba jjima. Eyaya ca ca miya baña. Esejaya epeejji cuanaja
eba eya mique huoojeaꞌyo. 26 Eyaya oya cuana miya ba meesahuaꞌyonaje. Jamaya po
tiitiijeꞌyo. Jamajjeya miyaya eya quea jea nee nee aña jayojjaya jama pea cuana onaaya
quea jea nee nee acaje. Eyaya oya cuana esejaya esohui jayojja jama atiitii meesahuajeꞌyo
peaꞌai —Jesosa poanaje oja Chii nijje. Mahuiso ojaya emimi oja C hii ni jje.

18
Pea cuaa Jesosa iña caꞌyonaje
(Mateo 26.47-56; Macoso 14.43-50; Noca 22.47-53)

1Majoya oja Chii nijje mimi majje Jesosa ecuana nijje poquinaje. Etaꞌa namaꞌ Senono
bajjani ojje miji yasijje poqui majje onimo acui yiye yasijje poquinaje. 2 Yahuajo Jesosa
ma acui yiye yasijje poqui majamajanaje ecuana nijje. Jamajjeya jiquio acui yiye Jodasaja
eba neinei poanaje, ma Jesosa iña meesahuajji epojjija eba neinei poanaje. 3 Jamajjeya
mecajje onimo yiye yasijje Jodasa poeyanaje Jesosa que, sohuinano cuana nijje. Jodio
etii cuaa, Paniseo cuaa peaꞌai sohuinano cuana, Eyacuiñajjija equi cuiñajji cuana peaꞌai
huoojea canaje Jodasa nijje, Jesosa iñaa. Ojjaña poeyanaje baajji, cuaquijijijji peaꞌai.

4 Jesosaja ojjañaja ejjashahuabaquijji cuana ojaya eba poanaje. Jamatii oya cuana
que poqui majje huohuiꞌajja canaje jama baꞌa: —¿Ajeo a nequiana ca poeyanaje? ¿Ae
saꞌajjaꞌyohua?

5—Jesosa ma Nasanenajo baꞌenaje saꞌajjaña ecuaaya —poanaje cuana.

—Eꞌe, eya jiquio Jesosa bajjani —Jesosa poanaje.
Jodasa aje oe sohuinano cuana nijje nequinaje, Jesosa iñameeya poe. 6 Jesosaja esohui

shajjaꞌajja majje sohuinano cuana, Eyacuiñajjija equi cuiñajji cuana peaꞌai edaasajje tii
jaabichaquinaje, oquequinaje meshi yasijje mete majje. 7 Jamajjeya Jesosaa oya cuana
huohuiꞌajja ca oꞌoyanaje: —¿Ae saꞌajjaña?

—Ecuaaya Jesosa saꞌajjaña, ma Nasanenajo baꞌenaje —poanaje.
8—Eꞌe, eya jiquio Jesosa bajjani—Jesosa poanaje—. Miquianaaya eya oe nei saꞌajjañajo,

¡ecuea epeejji enijje nequi capoquiahua! —Jesosa jamaya poanaje ojaya epeejji cuana
nahuejji.

9Eꞌe, yahuajo Jesosa oja Chii nijje jama poanaje baꞌa: “Ojjaña joyamiya enijje jjapeequi
meesahuanaje eyaya jaahuananaje” jamaya poanaje Jesosa oja Chii nijje yahuajo.

10 Eyacuiñajji nijje emimijji etiija echacojji Manico bajjani sohuinano nijje nequinaje.
Majoya Simohui Penohua baa iña majje Manico shajja jajasejjajea caꞌyonaje; esapa
jajapojojeajji nisho acanaje. Eshajja ebianei mijijje jajasejjajea caꞌyonaje, Manicoja.

11—Peno, ¡miquea baa jja oe ejee yasijje nequiaꞌyocue! ¡Ecue Chiija ejjashahuabaquijji
ejo jayojja jama capoahua eya, jamatii quea nee nee poaje! —Jesosa poanaje.

Jesosa iña majje dojo canaje Anasi que
(Mateo 26.57-58; Macoso 14.53-54; Noca 22.54)

12Majoya esohuinano huoojeajjiya ojaya sohuinano cuana nijjeya, Jodio etii cuanaja
huoojeaꞌyo sohuinano cuana nijjeya peaꞌaiya Jesosa iña caꞌyonaje. Me jeyo majje dojo
canaje. 13Anasija equi yasijje ebionei dojo canaje, ma Caipaja babaja equi yasijje. 14Caipa
aje oe ma shequiajajo Eyacuiñajji nijje emimijji etii poanaje. Ohuaya yahuajo pishana
Jodio etii cuana huohui canaje jama baꞌa: —¡Oe dejja camanoquiꞌyahua ojjaña cuanajo!
Jamaya quea pame nee poajeꞌyo esejo —poanaje.

Peno siajje poanaje Jesosajo
(Mateo 26.69-70; Macoso 14.66-68; Noca 22.55-57)

15 Jesosa dojo canaje cuaa, Peno enijje quea huesha pishana ocuenaje achajja Jesosa
onaa acaje baa. Eya jiquio esohui tehuejji Huani bajjani. Eya Anasija eba. Jamajjeya eya
dobiqui mee canaje ojaya equi yasijje, ma ojjaña Eyacuiñajji nijje emimijji cuana ojee
mimiani yasijje. 16 Peno ca ca esecuejo nequinaje, dobiqui mee jjima jjejojo. Jamajjeya
eya Anasija eba neineijo cuayaqui oꞌoyanaje. Esecue jaahuanajji nijje epona nijje e
mimiajo, ohuaya Peno dobiqui mee canaje. 17 Ma eponaa esecue jaahuanajjiya Peno
huohuiꞌajja canaje: —¿Aꞌa miya peaꞌai Jesosa nijje poani, o shajjaꞌajjajji?

—Chojja. Jesosa shajjaꞌajjajji pojjeama ca ca iña—siajje poanaje Penoqueamete jjejojo.
18Quea huoejo echacojji cuana, esohuinano mese cuana peaꞌai cuaqui pejje nei yasijje

poeyanaje. Cuaqui pejjejo jjayoqui nequinaje. Jamajjeya Peno jjanequichipiqui majje
cuaquijo ejjayoquijji nequinaje ona nijje.

Anasiya Jesosa huohuiꞌajja canaje ojaya esohuijo
(Mateo 26.59-66; Macoso 14.55-64; Noca 22.66-71)

19 Majoya Anasiya Jesosa huohuiꞌajja canaje ojaya esohuijo, o shajjaꞌajjajji cuana
peaꞌaijo.

20 Jesosaa sajaꞌa canaje: —Eyaya esohui huohuinaje ojjaña cuana huasijje. Esohui
huohuinaje Eyacuiñajjija equijo, equi ojee ejjachichaquijjijo peaꞌai ojjaña Jodio cuanaja
eshajjaꞌajjajji. Quehuajje esohui huohui jjima. 21 Jamajjeya ¿apiojji acuae jja oe miyaya
eya huohuiꞌajjaña ecuea ehuohui cuanajo soꞌo? Ojjañaa eya shajjaꞌajja canaje. ¡Jamajjeya
oya cuana huohuiꞌajja socue! —Jesosa poanaje.

22 Jesosa shajjaꞌajjamajje sohuinanohua oya shemo cuiasejjajea canaje emeya. Huohui
canaje: —¡Aꞌa jamaya mimijji Eyacuiñajji nijje emimijji etii nijje! —tecuea canaje.

23 —¿Aꞌa jjaya eya esohui quea tai aña? ¡Eyaya esohui quea tai añajoya jja ca iña oe
huohuicue! Ecuea siajje ajjima cuana. Jamajjeya ¿apiojji acuae iña emeya cuiaña? —
Jesosa poanaje.

24 Majoya Anasiya Jesosa huoojea canaje Caipaja equi yasijje. Eme jeyo tii, pichojea

jjima. Ma Caipa ca ca oe Eyacuiñajji nijje emimijji etii ma shequiajajo poa.
Peno siajje po oꞌoyanaje
(Mateo 26.71-75; Macoso 14.69-72; Noca 22.58-62)

25 Peno aje oe cuaqui pejjejo tii nequinaje ejjayoquijji. Jamajjeya pea cuaa oya huohui
canaje: —Eꞌe, miya eꞌe jojo nei Jesosa shajjaꞌajjajji poani peaꞌai —poanaje.

—Chojja. Eya ojaya epeejji pojjeama —Peno siajje poanaje.
26 Jamajjeya Peno nijje nequinaje Eyacuiñajji nijje emimijjija echacojji Manicoja huapa

pojjeama, ma Penohua shajja jajasejjajea canajeja huapa pojjeama. Ohuaya Peno jama
acanaje baꞌa: —Eyaya miya banaje Jesosa nijje Onimo yiyejo, de —poanaje.

27 —Chojja, de, Jesosa ecuea ba jjima —nisho po oꞌoyanaje quea mete jjejojo. Peno
mimianijo tii cachina yahue taaanaje. Eꞌe, ma ecua Jesosaa oya huohui canaje jamaya
Penohua acanaje.

Shomano emeshi mese Pinato bajjani yasijje Jesosa dojo canaje cuaa
(Mateo 27.1-2, 11-14; Macoso 15.1-5; Noca 23.1-5)

28 Majoya mecajjeahua nei onaaya Caipaja equijo nequi Jesosa huoojea canaje
Shomano emeshi mese Pinato bajjani yasijje. Jomajo Pinatohua ojjaña huoojea cani
equi yasijje Jesosa dojodobiaqui canaje sohuinano cuaa. Pinato ca ca Jodio pojjeama,
Shomano dejja. Jamajjeya Jodio etii cuana ojaya equi yasijje dobiqui sa po ajja. Eꞌe,
Jodioja etiiquianaja etehueꞌyo jama poani baꞌa: “Jodio pojjeamaja equi yasijje dobiquiajo,
esohuidojojjiya Jodioja bacua cuana cuia ajja shejo ojee ijjia meemee ajja pea Jodio
cuana nijje Eyacuiñajji bihuiajji”. 29 Jamajjeya Pinato Jesosa ba majje esecue yasijje
cuayaquinaje Jodio etii nijje mimiya. Cuayaqui majje huohuiꞌajja canaje Pinatohua:
—¿Ajeo shai miquianaaya jiquio dejja tecueaña soꞌo? ¿Yajja acuae oya poanaje?
¡Huohuicue mo!

30 —Oya aje oe quea tai pojjeama jojjemo ye jjima pome mi que —Jodio etii cuana
Jesosajo siajje poanaje.

31—¡Miquianaaya jja oe oya dojoꞌyocue! ¡Miquea etiiquianaja etehueꞌyo jayojja jama
oya acue! —Pinato poanaje.

—Chojja Pinato, Shomano emeshi mese neiya Sesaa ecuana dejja mimishi cacameeꞌyo
jjima acani acui ecueataꞌapeejo. ¡Miquea esohuijo oe mano meeꞌyocue! —poanaje Jodio
etii cuana.

32 Eꞌe, jamaya Jodio etii cuaa acanaje ma ecua Jesosaa huohui canaje jayojjaya yajji.
Eꞌe, yahuajo Jesosa jama poanaje baꞌa: “Quijje eya baꞌehuanasohuajea cajeꞌyo cuaa acui
ecueataꞌapeejo” poanaje.

33Majoya Pinato equi yasijje dobiqui oꞌoyanaje Jesosa nijjemimiya. Sohuinano huohui
canaje: —¡Jesosa e que jjequicue!

Sohuinano cuaa Jesosa jjequi cajo, Pinatohua huohuiꞌajja canaje: —Jesosa, ¿aꞌa miya
eꞌe jojo nei Jodioja Emeshi Mese? ¡Huohuicue mo oe! —poanaje.

34—Pinato, ¿aꞌamiya jamatii jjashahuabaquiani eya EmeshiMese poani? ¿Aꞌa pea cuaa
miya ejo jamaya huohui canaje pojjaꞌa? —Jesosa poanaje.

35—Eya ca ca iña Jodio pojjeama. Jamajjeya miya ecuea eba pojjeama, de. Miya Jodio.
Jodio etii cuaa, Jodio Eyacuiñajji nijje emimijji etii cuaaya miya iña majje jjequi canaje e
que. Jamajjeya ¡huohuicue mo! ¿Ae poanaje miya? ¿Yajjajje acuae minijje quea quene
nee nee poani cuana? —Pinatohua huohuiꞌajja canaje.

36 Jesosaa oya sajaꞌa canaje jamabaꞌa: —Eꞌe, eya EmeshiMese. Jamatii pea emeshimese
jamapojjeama eya. Jiquiomeshi cuanajo dejja cuana huoojeaꞌyojji pojjeama. Eya jiquiojo
emeshi mese poani jojjemo ecuea echacojjiya Jodio etii nijje jjaquecuaquime, Jodio etii
cuaa e iña mee cajo —Jesosa poanaje.

37—Jamajjeya miya emeshi mese poani, Jesosa. ¿Aꞌa eꞌe? —Pinato poanaje.

—Eꞌe, eya Emeshi Mese poani, miyaya eya eꞌe jojo nei aña —Jesosa poanaje—. Eya

eyajo ani meshi yasijje poeyanaje. Cuayanaje ojjaña cuana Eyacuiñajjija esohui eꞌe nei
ba meeya. Ojjaña joya esohui eꞌe nei jayojja jama a sa poaniya ecuea esohui shajjaꞌajja
cani —Jesosa poanaje.

38—¡Dee! Esohui eꞌe nei chamaꞌ pojjaꞌa —Pinato poanaje. Majoya oya esecue yasijje
cuayaqui oꞌoyanaje Jodio etii cuana nijje mimi oꞌoyaa. Jama poanaje baꞌa: —Eyaya
Jesosaja esohui shajjaꞌajjanaje. Oya ca ca quea tai pojjeama, mimishiꞌama, de —Pinato
poanaje—. 39 Jamajjeya jjeya miquianaya ojee ijjiaꞌijjiaje esohuidojojjiya yahuajo nei
etiiquianaja ebacua cuana cuiaꞌyo jjima acaꞌya poa shejo. Ojjaña shequiaja jiquio
shejo eyaya oe Jodio dejja ejeanobiajaa huoojeacuayajeaꞌyaña miquianaya quea bihui
nee epojji. Jamajjeya ¿eꞌe pojjaꞌa eyaya Jodio cuanaja Emeshi Mese Jesosa bajjani
pichojeaꞌyajo, Jodio cuana quea bihui nee nee poaje? —Pinato poanaje.

40 Jodio etii cuaa Pinato sajaꞌa canaje quea tecueya: —¡Chojja! ¡Aꞌa jja oe Jesosa
pichojeaꞌyojji! ¡Mashamaꞌ jja oe pichojeaꞌyocue! —janobajjima nei taaanaje Jodio etii
cuana. Mashamaꞌ aje oe siipojji quea mas e poan aje.

19
Jesosa manoꞌyo sa poanaje acui ecueataꞌapeejo
(Mateo 27.15-31; Macoso 15.6-20; Noca 23.13-25)

1 Jamajoya Pinatohua sohuinano cuana huoojea canaje Jesosa cuiasejjajeaa, jjonohua.
2Majoya Jesosa cuiasejjajea majje sohuinano cuaa sapahuahuo nisho acuisha sipi majje
oja sapajo iñapeꞌejea canaje. Eꞌe, Jesosa emeshi mese nisho poso acanijo ojo soa
neineinaje. Oja daqui huijjiajea mee majje daqui huoꞌo quea ao, emeshi meseja daqui
jayojja huosho mee canaje. 3 Majoya aje oe oya bihuia nisho canaje: —Miya Jodio
cuanaja emeshi mese quea pame nee —nisho amajje oya shemo cuiasejjajea canaje
emeya. Jamaya ahuichaꞌa huichaꞌa canaje sohuinano cuaa.

4Majoya Pinatohua Jesosa pichojea sa acanaje; esecue yasijje cuayaqui oꞌoyanaje Jodio
etii cuana nijje mimiya. Jama poanaje baꞌa: —¡Bacue! Jesosa nijje mimi majje eyaya baña
oya mimishiꞌama nei nei. Eyaya oya ejeanobia meejji pojjeama. Jamajjeya jjeya eyaya
miquianaya ba meeaña oya Jesosa mimishiꞌama nei nei —Pinato poanaje.

Jamajjeya Jesosa esecue yasijje cuayanaje. 5 Ojjañaa oya ba canaje sapahuahuo nisho
acuisha eꞌiñapeꞌejea, daqui huoꞌo quea ao ehuosho baꞌe peaꞌai.

—Jiquio aje ca Jesosa baꞌa. ¿Apiojji onijje quea quene nee nee poani? —Pinato poanaje.
6 Jamatii Jesosa ba majje Jodio sohuinano cuana, joya Eyacuiñajji nijje mimiani cuana

peaꞌai taaanaje jama baꞌa: —¡Oya acui ecueataꞌapeejo baꞌehuanasohuajeacue! Eꞌe, ¡acui
ecueataꞌapeejo baꞌehuanasohuajeacue ca coma! —ojjaña janobajjima nei taaanaje.

—¡Miquiaaya jja oe oya dojoꞌyo majje acui ecueataꞌapeejo baꞌehuanasohuajeacue!
Eyaya ca ca oya baña mimishiꞌama nei nei —Pinato poanaje.

7 Jodio etii cuaa Pinato sajaꞌa canaje jama baꞌa: —Jesosa jama poanaje baꞌa: “Eya
Eyacuiñajjija Bacua Ejja”. ¡Jamajjeya oya cacuiajeaꞌyahua! Jamaya ecuanaja etiiquianaja
etehueꞌyo poani —jamaya poanaje jiquio Jodio etii cuaa; Jesosa Eyacuiñajjija Bacua Ejja
pojjeama poso acanaje.

8 Jamajjeya “Jesosa Eyacuiñajjija Bacua Ejja” Jodio etii cuaa acajo, shajjaꞌajja majje
Pinato quea mete nee nee poanaje. 9 Equi yasijje dobiqui oꞌoya majje Jesosa huohuiꞌajja
ca oꞌoyanaje Pinatohua jama baꞌa: —Jesosa, ¿achejo ani acuae miya poeyanaje soꞌo? —
poanaje.

Jamatii oya Jesosaa sajaꞌa jjima acanaje. Mimi jjima. 10 Jesosaja oya sajaꞌa jjimajojo
Shomano emeshi mese Pinatohua oya huohui canaje: —¡Dee! Miya enijje mimi ajja.
¡Bacue! Ecuea esohuijo pea cuaamiya pichojea caje pojjaꞌa; ecuea esohuijo pea cuaamiya
acui ecueataꞌapeejo me cacajea caje pojjaꞌa. ¿Aꞌa miquea ba jjima eya Jodio huoojeaꞌyojji
poani jiquiojo? —Pinato poanaje.

11Majoya Jesosa onijje miminaje jama baꞌa: —Eyacuiñajjiya miya ejo huohui mee cani.

Miyaya miyaye nei jamatii ejo huohui mee ajja. Jamajjeya joya e iña meejji epo cuana
quea mimishi nee nee poani. Miya o jayojja quea mimishi nee nee pojjeama —Jesosa
poanaje.

12 Jamajjeya Pinatohua Jesosa pichojea sa neinei acanaje. Jamatii jiquio Jodio etii
cuana taaa majamajanaje. Janobajjima nei poanaje: —¡Aꞌa oya pichojeaꞌyojji! Oya miya
pichojeaꞌyojo aje oe miya Shomano huoojeaꞌyojji nei Sesa bajjanija epeejji pojjeama
poaje, de. Ojjaña joya emeshi mese nei po sa poani ca ca Sesa jeacuayajeajji epo, de —
poanaje.

13 Majoya Jodio cuanaja esohui shajjaꞌajja majje Jesosa Pinatohua dojo capoquinaje
ma ohua ona huoojea cani yasijje. Jomajo anioquenaje yohua bajjanijo baꞌa: Mei Eꞌiya
nequijo, Jodioja esohuijo ca ca Jabata bajjanijo. 14 Jomajo ojjaña Jodio cuana cojja nei
anioque majje Jodio etii cuaa huohui canaje: —¡Bacue oe Jesosa, miquianajaya Emeshi
Mese! —Pinato poanaje.

Ojjaña jiquio Jodio etii cuana taaa neineinaje. 15 Jama poanaje baꞌa: —Chojja, de. ¡Oya
quecuaꞌyocue! ¡Acui ecueataꞌapeejo baꞌehuanasohuajeacue!

—¿Aꞌa eya miquianajaya Emeshi Mese nei me caca meeaña acui ecueataꞌapeejo
emanoꞌyojji? —Pinatohua acanaje.

—Ecuanaja emeshi mese yani, oya Shomano emeshi mese Sesa bajjani. Pea chamaꞌ
—taaame acanaje Eyacuiñajji nijje emimijji etii cuaa.

16 Jamajjeya aje oe Jodio cuaa a sa acani jayojja jama Pinatohua amee canaje. Jesosa
dojo mee canaje me caca meeya acui ecueataꞌapeejo ebaꞌehuanasohuajeajji. Jamaya
poanaje epojja ejomishocajjijo eshequi biacojjajja nequijo, Jodio cuaa bobi chicha cani
pojjajo, yahuajo nei esohuidojojjiya Jodio etiiquianaja bacua cuana cuiaꞌyo jjima aca poa
shejo. Eꞌe, Jodio cuaa Jesosa manocuaji meeꞌyo sa acanaje emojeaꞌyojji ojee ijjiaꞌijjia
jjimahuajo.

Jesosa acui ecueataꞌapeejo baꞌehuanasohuajea canaje cuaa
(Mateo 27.32-44; Macoso 15.21-32; Noca 23.26-43)

17 Jamajjeya Pinatohua Jesosa Jodio etii cuana huasijje quia caꞌyonaje. Sohuinanohua
Jesosa iña majje acui ecueataꞌapee quea biquie nee bao mee majje dojo mee canaje.
Dojo mee canaje eyiyo sisi yasijje, Sapa Jjii anijji bajjani meshi yasijje, Jodioja esohuijo
ca ca Jonijota eyiyo huasijje. 18 Sapa Jjii bajjani eyiyo huasijje jaasohuaqui majje majo
tii acui ecueataꞌapeejo Jesosa me cacajea canaje sohuianano cuaa. Me caca majje
baꞌehuanasohuajea canaje. Beca dejja mimishi pea acui ecueataꞌapee cuanajo me jeyo
canaje peaꞌai. Baꞌehuanasohuajea canaje Jesosa pejjejo, oe shanijje, pea ebianeijje. Jesosa
ca ca eyiyesamaneijje baꞌehuanasohuajea canaje.

19 Pinatohua acuijo esohui tehue mee canaje Jesosajo. Etehueꞌyo acui ecueataꞌapeejo
Jesosa baꞌe sapa biacua cacamee canaje. Etehueꞌyo jama baꞌa: OYA JESOSANASANENAJO
BA၃E JODIOJA EMESHI MESE NEI

20 Jonijota ma Sapa Jjii eyiyo bajjani Jenosanena pejjejo nequi. Hueshaꞌama. Jamajjeya
Jodio cuaa quea huisohua Pinatoja etehueꞌyo ba canaje. Ma etehueꞌyo Jodioja esohuijo
tehue mee canaje, Shomano dejjaja esohuijo peaꞌai, Jienoja esohuijo peaꞌai tehue mee
canaje, Pinatohua. 21 Jamajjeya Jodioja Eyacuiñajji nijje emimijji etii cuana Pinatoja
etehueꞌyo Jesosajo ba majje Pinato que poqui oꞌoyanaje. Huohui cañaquinaje jama baꞌa:
—¿Apiojji acuae miyaya tehue meenaje Jesosajo maya? Chojja, aꞌa jama tehuejji baꞌa:
“Jesosa Jodio cuanaja Emeshi Mese nei”. Jama tehueme acue baꞌa: “Oya aje ca jja oe
jama pojeaꞌajja nequinaje baꞌa: —Eya Jodio cuanaja Emeshi Mese —poso poanaje”. Oya
Jesosa ecuanaja Emeshi Mese nei pojjeama, de —Jodio etii cuana poanaje.

22—Chojja. Jamatii. Apoa ecuea etehue meeꞌyo —Pinatohua oya cuana acanaje.
23 Majoya Jesosa baꞌehuanasohuajeyoꞌyo majje ebeca pee peaꞌai sohuinano cuaa oja

daqui cuana chicha caꞌyonaje. Iyachichaꞌyo majje peaa jjesheꞌyo, peaa jjesheꞌyo acanaje

cuaa. 24Majoya oja daqui nei esipi bame iña canaje. Esipi aojo, esoco pojjeamajo jama
poanaje baꞌa: —¡Aꞌa isajeajji! —poanaje.

Jamajjeya sohuinano cuaa quebanei po majje daqui nei majjo caꞌyonaje ojaya pojji
epoꞌyojji. Eꞌe, joya ecua Eyacuiñajjija esohui huohuijjiya yahuajo nei nei tehue ca poa
jayojja jama acanaje sohuinano cuaa. Ma etehueꞌyo jama poa baꞌa:
“Ecueadaqui iña caje. Ojjañaa jjeshe caje pea jayojjaa. Ecueadaqui ao iñamajje, quebanei

po majje daqui majjo cajeꞌyo ojaya epoꞌyojji”.
Yahuajo nei nei tehue ca poa. Jamaya Jesosaja daqui acanaje, sohuinano cuaa.

25 Jesosa acui ecueataꞌapeejo baꞌe pejjejo nequinaje ojaya enaese Mania oja shehue
nijje, Queopaja ehuanase Mania bajjani nijje, pea Mania Madanena cuiñajjijo baꞌe nijje
peaꞌai. 26 Jamajjeya Jesosaa enaese ba canaje enijje nequi. Eya aje oe Huani bajjani,
Jesosaja quea jea nee nee. Jamajjeya Jesosa ojaya enaese nijje jama poanaje baꞌa: —Ecue
nae, Huani miquea ebacua ejja jayojja poajeꞌyo, mi jaahuanajji.

27 Majoya eya acanaje: —Huani, ecue nae miquea enaese poaje. ¡Oya jaahuanacue!
—Jesosaa acanaje.

Jamajjeya eyaya Jesosaja enaeseMania ecuea equi yasijje dojoꞌyonaje enijje ebaꞌeꞌyojji.
Jesosa manoꞌyonaje
(Mateo 27.45-56; Macoso 15.33-42; Noca 23.44-49)

28 Jesosaja eba poanaje ojaya ojjaña oja Chiija esohui jayojja ajeyo canaje. Apoa
poanaje. Jamajjeya Eyacuiñajjija esohui yahuajo nei nei jayojja jama poanijo Jesosa
taaanaje jama baꞌa: —Eya quea naba taja nee nee.

29 Jomajo oe meshimisijo nequinaje acuijjajja na sese. Jamajjeya shajashaja iyanobia
canaje ena ejjequi yasijje. Majoya bequiobo sajo quecuahuosho majje Jesosaja enaba
huasijje huo canaje ojaya eꞌishijji. 30 Jjequibibi majje ishi canaje, Jesosaa. Ishi majje jama
poanaje baꞌa: —Apoa. Ojjaña Eyacuiñajjija ehuohuiꞌyo jayojja jama eyaya ajeyoꞌyonaje
—poanaje. Jama mimime po majje Jesosa manoꞌyonaje, poquijeyoꞌyonaje.

Jesosa mape quecua canaje sohuinano cuaa
31Majoya Jodio etii cuana Pinato que poqui oꞌoyanaje. Ba majje jama poanaje baꞌa: —

Emeshi mese Pinato, ¡dejja cuana ebaꞌehuanasohua baꞌeja equise saꞌ cuiasajajeameecue!
Jamajjeya mano cuajije. Manoꞌyajo ¡jjequioquea meecue meshi yasijje emojeajji! —Jodio
etii cuana poanaje.

Jamaya jjashahuabaquime poanaje baꞌa: —Mecahuajje epojja ejomishocajji, ojee
eꞌijjiaꞌijjiajji quea bihui nee peaꞌai. Jamajjeya ¡oya cuana jjeya nei camano mee cahua!
¡Aꞌa mecahuajje baꞌe meejji acui ecueataꞌapeejo! —jjashahuabaquinaje Jodio etii cuana.

32 Jamajjeya Pinatohua sohuinano cuana huoojea canaje. Poe majje sohuinano cuaa
dejja mimishi cuana quise saꞌ cuiasajajea canaje, ma Jesosa pejjejo acui ecueataꞌapee
cuanajo baꞌe. 33Majoya Jesosa ba canaje emanoꞌyo. Jamajjeya oya quise saꞌ cuiasajajea
jjima acanaje. 34 Jamatii oe sohuinanohua Jesosa emapejje quecua canaje emeje aohua.
Quecua cajje ena huoꞌo, ena oshe tejjee peaꞌai cuayaquinaje. 35 Eyaya, Huani bajjaniya,
banaje ecuea ecojjaa. Jamaya poanaje baꞌa: Sohuinano cuaa Jesosa baꞌehuanasohuajea
majje oya emanoꞌyo baꞌe quecua canaje peaꞌai. Oya quise saꞌ cuiasaja jjima acanaje. Jjeya
eyaya jamaya tehueaña. Jamajjeya ojjaña cuana bameeje ecuea ehuohui Jesosajo eꞌe jojo
nei. Eya siajjepojji pojjeama. 36 Eꞌe, Eyacuiñajjija esohui etehueꞌyo yahuajo nei Jesosajo
jama poanaje baꞌa: “Ojaya esaꞌ cuana pea cuanaja ecuiasajaꞌyojji pojjeama”. Ma ecua
Eyacuiñajjiya esohui tehue mee caꞌya poa jamaya Jesosa acanaje cuaa.

37Pea Jodio etiiquianaja etehueꞌyo yahuajo nei jama poa baꞌa: “Oya quecua cajo, ojjaña
cuaa oya ba cajeꞌyo ecojjaa”. Jamaya tehue caꞌya poa yahuajo nei nei Jesosajo.

Jesosa mei jjani ai yasijje huananobia canaje
(Mateo 27.57-61; Macoso 15.42-47; Noca 23.50-56)

38Majoya Jesosa manoꞌyo majje ojaya epeejji Jose bajjani poeyanaje, pea Jose, Amatea
meshijo baꞌe. Oya Jodio cuanajo quea metejo quehuajje jjapeequiꞌyonaje Jesosa nijje

yahuajo. Poe majje Jose Pinato huasijje poquinaje. Pinato ba majje huohuiꞌajja canaje
Joseya: —Emeshi mese Pinato, Jesosa manoꞌyonaje. ¡Eyaya oya jjani yasijje cadojoꞌyahua
ehuananobiaꞌyojji! —poanaje.

—Eꞌe, ¡dojocue! Eyaya sohuinano cuana jamaya huohuime aje —huoojea canaje
Pinatohua.

Jamajoya Jesosaja epeejji cuaa oya emanoꞌyo acui ecueataꞌapeejo baꞌe jjequioqueaꞌyo
majje dojo canaje jjani yasijje huananobiaa. 39 Nicodemo, ma yahuajo Jesosa nijje
miminaje mecajje, Jose nijje poquinaje Jesosa dojohua. Nicodemohua shiyeshiye
pohuipohui, acui shiye sajja pohui quea shiye quea nahue peaꞌai dojo canaje Jesosa
shicuijji. Quea huiso nee nee dojo canaje 50 quinome. 40 Jamajjeya Jesosa dojo majje
shiyeshiye pohuipohuiya shicui canaje. Majoya daqui oshe eyacua neijo bebo canaje. Eꞌe,
jamaya Jodio cuaa acani emanoꞌyo cuana ehuananobiajji mei jjani yasijje. 41 Jamajjeya
Jesosa eyiyo Sapa Jjii bajjanijo acui ecueataꞌapeejo ebaꞌehuanasohua baꞌe jjequioqueaꞌyo
majje shiyeshiyeya shicui canaje. Shicuimajje dojo canaje que quea chipi nee yasijje, mei
jjani jjeya nei teohuasijje. 42Mamei jjani quea chipi nee poanijo, ojaya epeejji cuaa Jesosa
jomajo huananobia caꞌyonaje sinecua nei. Jodio cuanaja epojja ejomishocajji poanijo
Jesosa huananobia cuaji canaje. Mei copo quea quemohua esecue jjani jaja caꞌajeanaꞌyo
majje p oquiꞌy onaje.

20
Jesosa shequi oꞌoyanaje
(Mateo 28.1-10; Macoso 16.1-8; Noca 24.1-12)

1Majoya mecajjeahua nei nei jjajaꞌaꞌajjaqui jjimahuajo ebionei jjapojjaquiajo, nomico
pojjajo Mania, pea Mania Madanenajo baꞌe poquinaje mei jjani yasijje. Ba cañaquinaje
mei copo quea quemo jjani capajjiꞌya ejeacajjajjajea. 2 Ba majje Mania cuajicuajipo-
quinaje Simohui Peno huohuiya, e huohuiya peaꞌai. Eꞌe, eya Jesosaja epeejji, ojaya quea
jea nee nee. Jamajjeya poe majje Maniaa huohui cañaquinaje jama baꞌa: —Jesosa dojo
canaje cuaa. Jesosa aje oe mei jjanijo chamaꞌ nei nei. ¿Achacua shai dojo canaje cuaa?
Ecuea ba jjima —poanaje Mania, jjashahuabaqui jjima.

3 Jamajjeya Peno enijje poquicuajinaje mei jjani yasijje. 4 Ecuana ojee cuajicuajinaje.
Eyaya cuajicuaji neinei majje ebionei mei jjani bañaquinaje. Peno ca ca quijje pishana
poeyanaje. 5 Poe majje, eya jjacueanohuequi majje yeꞌeꞌajjanaje. Daqui oshe banaje
eꞌiyacocaꞌyo ani. 6Majoya Simohui Peno e quiquishijji poeyanaje. Oya mei jjani ai yasijje
dobiquinaje. Daqui oshe ba canaje meijo eꞌiyacocaꞌyo ani. 7 Pea daqui oshe Jesosa sapa
bebojjiꞌya o sapa jaanajejo tii eꞌiyacocaꞌyo ani ba canaje peaꞌai. 8Eꞌe, eya ebioneimei jjani
yasijje poeyanaje. Jamatii Peno dobiquiyajo, eya dobiquinaje peaꞌai. Banaje eꞌe jojo nei
Jesosa chamaꞌ. Daqui eꞌiyacocaꞌyo ani ba majje eya jjashahuabaquinaje jama baꞌa: —¡Eꞌe
de! Eꞌe jojo nei Jesosa emanoꞌyo tii jaa shequiꞌyonaje. Ma ecua yahuajo ohuaya huohui
canaje jamaya oya poꞌyonaje.

9 Eyacuiñajjija esohui etehueꞌyo Jesosajo jama poa baꞌa: “Quito manoꞌyo majje
shequijeꞌyo”. Jamatii yahuajo ma etehueꞌyo ecuanaja quea quehua poanaje.

10Majoya jjani aijo Jesosa chamaꞌ ba majje eya Peno nijje equi yasijje poqui oꞌoyanaje.
Mania Madanenaa Jesosa ba ca oꞌoyanaje
(Mateo 28.9-10; Macoso 16.9-11)

11 Eꞌe, eya, Huani, Peno nijje equi yasijje poqui oꞌoyanaje. Jamatii Mania equi yasijje
poquiꞌyo jjima. Mei jjani pejjejo pa aninaje. Oya peaꞌai jjacueanohuequinaje eyeꞌeꞌajjajji.
12 Ba canaje beca esohuidojojji. Ojaya daqui quea oshe nee nee, bo oshe nee nee jayojja
poanaje. Shequi oꞌoya jjimahuajo Jesosa mei jjani dojjojo jaanaje pea mei biajje. Jjeya ca
ca beca esohuidojojji cuana anioquenaje Jesosa jaanaje mei biajje. Jesosa sapa jaanajejo
oe esohuidojojji aninaje. O jiojji jaanajejo pea aninaje. 13 Esohuidojojji cuaa Mania jama
acanaje baꞌa: —Epona, ¿yajjajje acuae mi pani soꞌo?

—Ecuea Emeshi Mese Jesosa dojocuayaqui canaje cuaa. ¿Achacua shai dojo canaje?
Ecuea ba jjima —Mania poanaje.

14 Jamaya mimi majje Maniaa Jesosa bajea canaje. Jamatii oya Jesosa eque mese poso
acanaje, Jesosa pojjeama poso acanaje.

15 Jamajjeya Jesosaa oya jama acanaje baꞌa: —Epona, ¿apiojji acuaemi pani? ¿Aꞌya cuae
miyaya saꞌajjaña soꞌo? —Jesosa poanaje.

—¿Aꞌa miya eque mese? ¿Aꞌa miyaya oya dojonaje pojjaꞌa? ¡Che mo oe huohuicue
achacua oya dojonaje! Eyaya oya dojojeꞌyo shiyeshiye shicuiya —Mania poanaje.

16—¡Mania! —Jesosa poanaje.
Jesosa mimije shajjaꞌajja majje Maniaa oya ba canaje Jesosa. Jamajjeya Maniaa oya

jama acanaje baꞌa: —¡Ecuea esohui huohuijji miya! —poanaje Mania, Jodioja esohuijo—.
¡Raboni! —poanaje.

17 —Mania, ¡aꞌa eya iña neineijji! ¡Eya capoquiahua ecue Chii ani yasijje! ¡Jjeya
poquicue; ecuea epeejji cuana huohuiquicue miyaya! Jama oe acue baꞌa: “Jesosa jama
poanaje baꞌa: —Jjeya eya poquijeꞌyo ecue Chii eyajo ani yasijje, mique Chii eyajo ani
yasijje peaꞌai. Eꞌe, eya poquijeꞌyo Eyacuiñajji ani yasijje. Oya Eyacuiñajji miquianajaya
Chii peaꞌai” jamaya aquicue ecuea epeejji cuana —Jesosa poanaje.

18Majoya Mania Madanena poquinaje Jesosaja epeejji cuana ani yasijje. Ecuana nijje
jama poanaje baꞌa: —¡Shajjaꞌajjacue oe! Eyaya Jesosa baꞌyonaje; eꞌe jojo nei eshe ca coma.

Jamaya huohui majje Mania Madanenaa ma Jesosaa huohui canajeya ecuana huohui
canaje.

Jesosa ojaya epeejji cuana huasijje poeꞌyonaje
(Mateo 28.16-20; Macoso 16.14-18; Noca 24.36-49)

19 Quijje nomico pojjajo sinecuajo ecuana Jesosaja epeejji ojee aninaje equijo. Jodio
yajjajo esecue ecaꞌa nequinaje. Jamatii Jesosa equijo ecuana nijje jjajaꞌaquiꞌyonaje.
Ecuana nijje miminaje jama baꞌa: —¡Quea bei nee pocue miquianaya! —poanaje.

20 Majoya Jesosaa ecuana ba mee canaje onaja quecuahuejjajea oja eme jjoto, ojaya
emape onaja quecua peaꞌai ba mee canaje. Jesosa ba majje ecuana quea bihui nee nee
poanaje. 21 Jesosaa ecuana huohui ca oꞌoyanaje jama baꞌa: —¡Quea bei nee nee pocue!
Yahuajo ecue Chiiya eya huoojea canaje ojaya echacojji. Jamaya jjeya eyaya miquianaya
huoojeaña ecuea esohui huohuiya —Jesosa poanaje.

22 Majoya Jesosaa ecuana huasijje sipojea majje huohui canaje jama baꞌa: —
¡Edojjoshahua Pame miquiana huasijje cadobiquiahua! 23 Eꞌe, ¡miquianaya ecuea
esohui huohuijji pocue! Jamajjeya ojjaña joya oja mimishi pajea sa poani miquianaaya
huohuicue ejo jama baꞌa: “Eꞌe, Eyacuiñajjiya miquea mimishi cuijea caꞌyonaje”. Mimishi
pajea sa po ajjajo ca ca huohuicue jama baꞌa: “Eyacuiñajjiyamiqueamimishi ecuijeaꞌyojji
pojjeama” —Jesosa poanaje.

Jesosa Tomasi nijje miminaje
24 Jesosa ecuana nijje, o shajjaꞌajjajji cuana nijje jjajaꞌaquiꞌyonajejo, Tomasi, Beca Jaa

bajjani chamaꞌ poanaje. 25 Jamajjeya ecuaaya Tomasi huohui majamajanaje jama baꞌa:
—Eꞌe jojo nei ecuaaya Jesosa baꞌyonaje. ¡Eshe ca coma! —ecuanaa anaje.

Jamatii Tomasiya sajaꞌa canaje jama baꞌa: —Eꞌe pojjaꞌa. Chojja, de. Equecuahuejja
ojaya eme jjoto huejja cuana bamajje, napaꞌajjamajje, ojaya emapejje esiꞌ napaꞌajjamajje
peaꞌai ecuea eba poaje Jesosa eꞌe jojo nei eshe —poanaje Tomasi; Jesosa shequiꞌyo ajja
poso acanaje.

26 Quijje me oejje pea beca cahuime, 7 po majje ecuana ma equijo ojee ani oꞌoyanaje
Tomasi nijje peaꞌai. Esecue ecaꞌa nequinaje peaꞌai. Jamatii Jesosa ecuana nijje jjajaꞌaqui
oꞌoyanaje. Ecuana nijje mimi oꞌoyanaje jama baꞌa: —¡Quea bei nee nee pocue! —poanaje.

27 Majoya ohuaya Tomasi huohui canaje: —Tomasi, ¡ecuea eme bacue! ¡Eme jjoto
equecuahuejja napaꞌajjacue eme sisiya! ¡Emapejje esiꞌ peaꞌai napaꞌajjacue! ¡Bacue eya
eshequiꞌyo eꞌe jojo nei! ¡Aꞌa eya edojjoshahua poso ajji! —Jesosa poanaje.

28—Jesosa, miya ecuea Emeshi Mese nei, Eyacuiñajji —Tomasiya oya bihuia canaje.
29—Tomasi, miya e bamajje jjabahuejjaquinaje eya eꞌe jojo nei eshequiꞌyo. Pea cuanaja

ba jjima ecuea eme jjoto huejja, emape siꞌ peaꞌai. Jamatii oya cuana jjabahuejjaquije ejo,
eya eshequiꞌyo. Jamajjeya ¡oya cuana eꞌe jojo nei quea bihui nee capoahua! —Jesosa
poanaje.

¡Huanija etehueꞌyojo jjabahuejjaquicue!
30 Jesosaa quea huiso peama dejjaa ajjima acani acanaje. Maya ecuanaa, o shajjaꞌajjajji

cuaa banaje. Jamatii eyaya, Huani bajjaniyamaya tehue jjima jiquio etehueꞌyojo. 31 Jiquio
ecuea etehueꞌyo eyaya tehuenaje miquiana jjabahuejjaquijji. Jamajjeya jiquio etehueꞌyo
ba majje miquianaya jjabahuejjaquije Jesosa eꞌe jojo nei Eyacuiñajjija huoojeaꞌyo ojjaña
jaahuanajji. Oya Eyacuiñajjija Bacua Ejja nei. Eꞌe, miquianaya majoya eꞌe jojo nei
jjabahuejjaquiajo, Jesosaa miquianaya baꞌe tiitii mee cajeꞌyo onijj e eyajo.

21
Jesosa ba ca oꞌoyanaje ojaya epeejji cuaa me oejje beca huisomeya

1 Quijje ecuana Janinea bae yasijje poqui oꞌoyanaje. Jomajo Jesosa ecuana nijje, ojaya
epeejji cuana nijje jjajaꞌaqui oꞌoyanaje. Jama poanaje baꞌa: 2 Simohui Peno, Tomasi Beca
Jaa bajjani nijje, Natanaeni ma Canajo, Janinea meshijo baꞌe nijje, ecuanaya Semeneoja
bacua ejja eya, ecue oꞌi Jacobo nijje, pea beca dejja nijje peaꞌai bae sahuajo aninaje.
Mahuisoya ecuana ojee aninaje. 3 Peno ecuana nijje jama poanaje baꞌa: —Eya ca iña
poquijeꞌyo nahuoo cuiashajaa.

—Eꞌe, ecuana minijje poquijeꞌyo —sajaꞌame anaje ecuaa.
Jamajjeya ecuana poquiꞌyonaje bae sahuajje. Bishe ai yasijje aninaje. Mecajje ecuanaa

nahuoo cuiashajaꞌajja nequinaje tii tii. Jamatii mecajjeahua jjajaꞌaqui jjimahuajo nahuoo
cuiashaja jjima; chamaꞌ poanaje. 4Mecajjeahua nei Jesosa bae sahuajo nequinaje. Jamatii
ecuanaja bishejo nequija oya ba jjima poanaje Jesosa. 5 Jesosa ecuana huasijje taaanaje
jama baꞌa: —Epeejji cuana, ¿aꞌa nahuoo cuiashajanaje miquianaaya? —huohuiꞌajja
acanaje.

—¡Chojja, chamaꞌ! —sajaꞌame ecuaa anaje.
6—¡Eshajajji jeacue ena huasijje pea mijijje, bishe ebianei mijijje! Jomajo ani nahuoo

cuana —Jesosa poanaje.
Jamajjeya ecuaaya eshajajji ebianei mijijje jea majje quea huiso nahuoo cuiashajanaje.

Quea biquie nee neejo nahuoo cuana jjequisohua jjima anaje bishe yasijje. 7 Jamajjeya
eya Peno nijje jama poanaje baꞌa: —Peno, maya Jesosa nequi, eꞌe nei —eya poanaje.

E shajjaꞌajjamajje Simohui Penohuaoja daqui huosho caꞌyonaje. (Eꞌe, chacochacoanijo
oja daqui ao huijjiajea canaje.) Daqui ao huoshoꞌyo majje tohuaanaje ena huasijje
Jesosa que besapoquiya. 8 Eyaya ca ca pea cuana nijje bishe yonaje meshijaji sahua
huasijje. Nahuoo dojobesanaje eshajajjijo, enajo baꞌe. Meshijaji hueshaꞌama, iye huesha
nei, beshahua nei quea huesha 100 metros huesha nei. 9 Baꞌeñaqui majje ecuanaa
banaje Jesosaja nahuoo jiñaqui cuaquijo. Pahui yani equemijji peaꞌai. 10Majoya Jesosa
ecuananijje jamapoanaje baꞌa: —¡Nahuoo cuanamiquianaja cuiashajaꞌyo jja oe jjequicue
edahuajji!

11 Jamajjeya Simohui Peno bishe yasijje ani oꞌoya majje nahuoo cuiashajajji meshijaji
yasijje jjequisohua sahua canaje. Majoya pejo majje nahuoo banaje quea huiso nee
nee, 153 huisome. Ojjaña quea quemo nee, de. Quea biquie nee. Jamatii eshajajji
quecuasejjajea jjima poanaje.

12Majoya Jesosaa ecuana jama acanaje baꞌa: —Eꞌe, ¡poecue! ¡Nahuoo ijjiahuacue! —
poanaje.

—¡Ocuae! ¡Caꞌijjiahua! —ecuana poanaje. Ecuanaja eba oya Jesosa. Jamajjeya oya
huohuiꞌajja jjima jama baꞌa: —¿Ae bajjani acuae mi soꞌo? —ajjima ecuanajaya.

13Majoya Jesosaa pahui cuaqui pejjejo ani jjeshe majje ecuana quia caꞌyonaje eꞌijjiajji,
nahuoo peaꞌai.

14 Eꞌe, Jesosa manoꞌyo majje shequi oꞌoyanaje. Oya ecuana huasijje poeꞌyonaje. Jjeya

pea beca peejjima jjajaꞌaquiꞌyome poꞌyonaje.
Jesosa miminaje Peno nijje

15 Majoya ecuana ijjiaꞌijjia majje Jesosa miminaje Peno nijje. Jama poanaje baꞌa: —
Peno, Huanija bacua ejja, ¿aꞌa miyaya eya quea jea nee nee aña? ¿Aꞌa jiquio pea cuanaja
eya quea jea pishana, miquea eya quea jea nee nee? —Jesosaa oya huohuiꞌajja canaje.

—Eꞌe Emeshi Mese, eyaya miya quea jea nee nee aña. Jamaya miquea eba —Peno
poanaje.

—Jamajjeya ¡ecuea epeejji enijje jjeya nei jjapeequiani huasijje ecuea esohui huo-
huicue! Oya cuana ñajjajjaja ebacua cuana jayojja jama; jamatii ani poquiquehua chanaꞌ.

16 Majoya Jesosaa oya huohuiꞌajja ca oꞌoyanaje jama baꞌa: —Simohui, Huanija bacua
ejja, ¿aꞌa miyaya eya quea jea nee nee aña? —poanaje.

—Eꞌe, Emeshi Mese, eyaya miya quea jea nee nee aña. Jamaya miquea eba —Peno po
oꞌoyanaje.

—Jamajjeya ¡ecuea epeejji enijje jjeya nei jjapeequiani jaahuanacue! Oya cuana
ñajjajjaja ebacua jayojja jama; caꞌaꞌama —Jesosa poanaje.

17 Jesosaa pea beca peejjima huohuiꞌajjame acanaje Peno jama baꞌa: —Simohui,
Huanija bacua ejja, ¿aꞌa miyaya eya quea jea nee nee aña? —po majamajanaje.

Peno quea yeno poanaje Jesosaja pea beca peejjima huohuiꞌajjame acajje. Jamajjeya
Penohua Jesosa sajaꞌa canaje jama baꞌa: —Emeshi Mese, miquea eba ojjaña. Jamajjeya
miquea eba eyaya miya quea jea nee nee aña —Peno poanaje.

—¡Ecuea epeejji jjeya nei enijje jjapeequiani jaahuanacue! —Jesosaa oya aca oꞌoyanaje
—. 18Peno, eꞌe jojo nei eyayamiyahuohuiaña jamapoaje baꞌa: Miya eshoꞌyahuajomiquea
daqui huosho majje cua mi poqui sa poani yasijje miya poquinaje. Quijje ca ca miya
tiiꞌyajo, me jeyo majje dojo caje cuaa. Ojaya ejjashahuabaquiꞌyojji jayojja jama miya
acajeꞌyo cuaa —jamaya Jesosa poanaje.

19 Ojaya ehuohuijo Peno ba mee canaje quijje nei oya manojeꞌyo eme jeyo. Cuanaya
quijje nei Peno manoꞌyajo, ojjaña ba mee cajeꞌyo Eyacuiñajji quea pame nee nee quea
caꞌa nee nee poani tii tii. Majoya Jesosaa Peno huohui canaje jama baꞌa: —Peno, ¡enijje
jjapee neineiquicue! —Jesosa poanaje.

20Majoya Penohua bajea canaje. Eya, Huani ba canaje o quiquishi poeyani. Yahuajo
eya Jesosa pejjejo ijjiaꞌijjianaje, eya ojaya quea jea nee neejo. Ijjiaꞌijjianijo eyaya Jesosa
huohuiꞌajjanaje jama baꞌa: “Jesosa, ¿aꞌya cuae mi iña meesahuajji epojji?” eyaya anaje.
21 Penohua e ba majje Jesosa huohuiꞌajja canaje: —¿Jesosa, yajja acuae Huani acaje cuaa
soꞌo? —poanaje Peno.

22 Jesosaa Peno sajaꞌa canaje jama baꞌa: —Peno, ¿apiojji shai miyaya Huanijo huohuiꞌa-
jjaña soꞌo? Eꞌe pojjaꞌa eyaya Huani ecuea epoe oꞌoyajjijo baꞌe mee sa aña. Jamatii. ¡Miya
jja oe enijje jjapee neineiquicue! —Jesosa poanaje.

23 Jesosaja esohui shajjaꞌajja majje ojjaña Jesosaja epeejji cuana huasijje huohuiqui
canaje cuaa jama baꞌa: —Huani ca pa jjaja ca oe manoꞌyo ajja poaje, de —poso acanaje
cuaa.

Jamatii Jesosaja huohui jjima jama baꞌa: “Huani emanoꞌyojji pojjeama”. Chojja.
Ohuaya jama huohui canaje ejo baꞌa: “Peno, ¿apiojji acuaemiyaya Huanijo huohuiꞌajjaña
soꞌo? Eꞌe pojjaꞌa eyaya Huani baꞌe mee sa aña ecuea epoe oꞌoyajjijo, jamatii. ¡Aꞌa peajo
jjashahuaba majaquijji! ¡Enijje oe jjapee neineiquicue, miya!” poanaje Jesosa Peno nijje.

24 Eya aje oe Huani bajjani Jesosa shajjaꞌajjajji poani. Ojjaña ecuea etehueꞌyo Jesosajo
eꞌe jojo nei. Eyaya aje jja oe banaje ojjaña Jesosaa acaninaje cuana. Jamajjeya
miquianajaya eba ecuea esohui Jesosajo eꞌe jojo nei. 25 Jesosaa pea ma dejjaa ajjima
acani quea huiso nee nee acaninaje cuana. Ojjaña ohuaya acaninaje cuana etehue poquia
jojjemo quea huiso nee nee pome. Chamaꞌ pome papeni etehueꞌyo huanajji ojjaña
meshijo, ca ojjaña Jesosaja esohui etehue poquia jojjemo.

Mahuiso ecuea esohui etehueꞌyo. Eyaya Huani bajjaniya esohui tehuejeyonaje. Apoa.

EDOJJOSHAHUA PAMEYA JESOSAJA EPEEJJI PEA
JJASHAHUABAQUIME PO MEE CANILOS HECHOS

¡Ishoacue Edojjoshahua Pameja epoejji! —Jesosa poanaje
1 Ecuea epeejji Teopino, eyaya, Noca bajjaniya jiquio esohui tehueaña miquea ebajji.

Yahuajo eyaya miya huohuinaje Jesosajo ma ohua acanaje oja Chiija jjequisohuaꞌyo
jjimahuaa. Ojaya ehuohui cuanajo peaꞌai eyaya tehuenaje. Maya eyayami que tehuenaje
ecuea ebionei esohui etehueꞌyojo. 2 Eꞌe, eyahuasijje sohuaquiꞌyo jjimahuaa Jesosaa
Edojjoshahua Pame nijjeya o shajjaꞌajjajji cuana sohuihuohui canaje. Ma dejja cuana oja
babacaꞌyo, oja huoojeaꞌyo cuana ojaya esohui huohuijji epojji. 3 Eꞌe, Jesosa yahuajo quea
nee nee poanaje. Manoꞌyonaje. Manoꞌyomajje shequi oꞌoyanaje. Shequi oꞌoyamajje oya
poe oꞌoyanaje o shajjaꞌajjajji cuana huasijje. Quea huiso ma dejjaa ajjima acani acanaje
Jesosaa quea jaꞌa nee nee, ojjañaja ebajji oya eꞌe jojo nei eshe oꞌoya. Jesosaa oya cuana
ba mee canaje Eyacuiñajji eyajo ojjaña huoojeajji poani. Shequi oꞌoya majje Jesosa oya
cuana nijje nequi oꞌoyanaje quea huiso cahuime, 40 cahuime. 4 Ijjiaꞌijjia aniya ohuaya
oya cuana huohui canaje jama baꞌa: —¡Jenosanena cuiñajji esecue yasijje aꞌa cuayaquijji!
Eyacuiñajjiya ojaya esohui jayojja jama acajeꞌyo; ojaya Edojjoshahua Pame huoojea caje
miquiana que dobiquiya. ¡Ishoacue Edojjoshahua Pame! Yahuajo eyaya miquianaya
jamaya huohuinaje —Jesosa poanaje—. 5Eꞌe, Huaniya yahuajo pishana quea huiso cuana
enajo besa mee canaje Eyacuiñajjijo. Quijje pishana ca ca Edojjoshahua Pame miquiana
que dobiquijeꞌyo —Jesosa poanaje.

Jesosa Eyacuiñajjiya eyahuasijje jjequisohua caꞌyonaje
6 Eꞌe, o shajjaꞌajjajji cuaa onijje nequi oꞌoya majje Jesosa huohuiꞌajja canaje jama baꞌa:

—Emeshi Mese Jesosa, ¿aꞌa jjeyahua nei miya Isaeni cuanaja Emeshi Mese poajeꞌyo jiquio
meshijo? —acanaje cuaa.

7 Jesosaa oya cuana sajaꞌa canaje: —Cuaꞌa, Eyacuiñajjija eba ojaye nei, esejaya Chii
eyajo anija ojaya eba. Ache shono, ache baꞌijo shai miquianajaya ba jjima. 8 Jamatii, Edo-
jjoshahua Pamemiquiana que dobiquimajje ohuayamiquianaya sohuihuohuimeesahua
caje quea jaꞌa nee. Miquianaya ecuea esohui huohuijji poajeꞌyo. ¡Jenosanenajo, Jodio
meshijo, Samania meshijo, ojjaña meshi quea huesha nee yasijje peaꞌai ecuea esohui
huohuiquicue! —Jesosa poanaje.

9 Jamaya huohui canijo tii, onaaya ba neinei caqui tii, Eyacuiñajjiya Jesosa jjequisohua
caꞌyonaje eyahuasijje. Bo dojjo huasijje dobiquiꞌyajo, oja epeejji cuaa oya ba pajea
caꞌyonaje. 10 Jesosa baꞌesohuaquianijo, ojaya epeejjiya eyahuasijje ba neinei caquijo tii,
Eyacuiñajjija esohuidojojji cuana becanejjijji peaꞌai jjanequipanaquinaje ona nijje. Ojaya
daqui quea oshe nee nee poanaje. 11 Oya jama poanaje baꞌa: —Miquianaaya, Janinea
meshijo baꞌe cuaa, ¡shajjaꞌajjacue mo! Miquianaaya Jesosa banaje baꞌesohuaquijeꞌyo
eyahuasijje. Quiꞌajjaya oya poeje oꞌoya quijje, eꞌe jojo nei —esohuidojojji poanaje.

Matia babaca canaje cuaa Jesosaja huoojeaꞌyo esohui huohuijji epojji Jodasa jjoco cuiñaꞌyojji
epojji

12 Jjeyahua nei Jesosaja epeejji cuana acuijjajja yiyejo, Onimo jjajja yiyejo nequi
Jenosanena huasijje poqui oꞌoyanaje; hueshaꞌama poanaje, beshahua nei beca mil
metros. 13 Oya cuanaja ojaya equi yahuajo aninaje yasijje dobiqui oꞌoyanaje. Ejamacoo
equecuayijji ai yasijje dobiqui oꞌoyanaje mahuiso baꞌa: Peno, Jacobo, Huani, Anesi,
Penipe, Tomasi, Batanomee,Mateo, Simoni Senote, Apeoja bacua ejja Satiaco, oja chahua
Jode bajjani peaꞌai; mahuisoya. 14 Oya cuana epona cuana nijje, Jesosaja enaese Mania
peaꞌai, Jesosaja echahua mese cuana peaꞌai Eyacuiñajji nijje mimi majamajanaje, ojjaña.

15 Quijje pishana ojjaña jjachichaquinaje quea huiso nee; beshahua nei 120 huisome

yaninaje. Majoya Peno nequisohuanaje emimijji. 16 Jama poanaje baꞌa: —Ecuea
epeejji cuana, Eyacuiñajjija esohui yahuajo nei etehueꞌyo jayojja jama jjeyahua nei apoa
poanaje. Edojjoshahua Pameya yahuajo Dabi huohui meesahua canaje Jodasajo, ma
Jesosa iñameejji poanaje onajaya equecuaꞌyojji. 17Yahuajo Jodasa ecuananijje nequinaje.
Jesosaa oya babaca canaje. Jamatii oya esohui huohuijji nisho poanaje. 18 Jodio etii
cuaa aje oe Jodasa ejjeshejji quia canaje Jesosa iña meesahua sosejje. Ma Jesosa sosejje
quia bejjo meshi jjeshejji acanaje cuaa. Quijje Jodasa acui aajo jjanaaninequiaqui majje
tohuaanaje mishi yasijje; oquequinaje janobajjima nei. Jjajjono sejjaqui majje jjasapa
cuiapojojeaquiñaquinaje. Jjamajjii cuiapojojeaquiñaquinaje. See ai cuayaquinananaje
peaꞌai. 19Ojjaña Jenosanenajo baꞌeja Jodasa eba poanaje jomajo manoꞌyonaje. Jamajjeya
oya cuaa ma meshi bajjani canaje Asedama meshi ojaya esohuijo. Ese Ejja esohuijo Enaꞌ
Cuayaquinaje Meshi bajjani acanaje cuaa. 20 Eꞌe, yahuajo nei Dabiya esohuicuayajjijo
Salmojo jama tehueme aca poa baꞌa: “Ojaya equi cajiña caꞌyahua tii. ¡Aꞌa equi cuiña
meeꞌyojji!” Jama yahuajo nei tehue ca poa ojo peaꞌai baꞌa: “Eyaya oya cajaa anaje.
Jamajjeya peaa ecuea esohui cahuohui cahua” jamaya yahuajo nei tehue ca poa Jodasajo.

21—Jamajjeya Jodasa chamajo pea dejja ejjababacaqui ecuana nijje esohui huohuijji.
Ejjababacaqui joya Jesosaja esohui shajjaꞌajjajji epo nei, ma Jesosaa dejjaa ajjima acani ba
epo nei, joya ese nijje Jesosaja epeejji poanaje. 22 Eꞌe, joya yahuajo Jesosa Huaniya enajo
besamee caqui ba epo ejjababacaqui; joya Jesosa nijje tii jjapeequinequinaje, eyahuasijje
sohuaquijeꞌyo ba epo. Jamajjeyama dejjaa ecuana nijjeya Jesosa shequiꞌyonaje cahuohui
cahua —Peno poanaje.

23 Jamajjeya ojjaña cuaa becanejjijji peaꞌai dejja babaca caꞌyonaje. Matia, pea Jose
Basaba, ojaya pea bajjani Josoto. 24-25Babacamajje oya cuana EmeshiMese nei nijje eyajo
ani nijje miminaje jama baꞌa: —Emeshi Mese nei, miquea eba ojjañaja ejjashahuabaquijji
cuana. ¡Ecuana bameesahuacue ache edejja miquea ebabaca miquea ehuoojeaꞌyo epojji!
Eꞌe, Jodasa miquea esohui pajeaꞌyo majje manoꞌyonaje; cuaqui yasijje poquiꞌyonaje.
Jamajjeya Jodasa chamajo peaamiquea esohui cahuohui cahua—jamaya Eyacuiñajji nijje
miminaje cuana.

26 Majoya oya cuana quebanei jayojja poanaje ache dejja esohui huohuijji nequije
ebajji. Babaca canaje Matia esohui huohuijji poaje. JamajjeyaMatia pea 11 huisome nijje
nequiꞌyonaje Jesosaja huoojeaꞌyo esohui huohuijji epojji.

2
Edojjoshahua Pame Jesosaja epeejji cuana huasijje poeyanaje

1 Bobi chichajji shejo, Petecote pojjajo bobi chichajeyo majje Jodio cuana quea bihui
nee ojee ijjiaꞌijjia aninaje. Ma pojjajo Jesosa shajjaꞌajjajji cuana, oja huoojeaꞌyo esohui
huohuijji cuana peaꞌai, pea epeejji cuana nijje ojee jjachichaquinaje oe equijo. 2 Jjeyahua
nei Edojjoshahua Pame beni quea quemo jjaqueyaquiani jayojja eyajo shajjaꞌajja canaje
ojjañaa. Edojjoshahua Pame equi yasijje dobiquinaje. 3 Majoya cuaqui jiji sisi jayojja
ojjañaja esapa biajje nequinaje. Oe cuaqui jiji sisi oe epeejjija esapa biajje jijinequinaje.
Jamaya ojjaña poanaje. 4 Edojjoshahua Pame ojjaña cuana huasijje dobiquiꞌyonaje.
Majoya jjeya nei oya cuana peamimiꞌyomepoanaje. Eꞌe, Edojjoshahua Pameya oya cuana
pea mimime po meesahua caꞌyonaje.

5Quea huiso Jodio cuaa ojjañameshijo baꞌyani cuaa Jenosanenajo baꞌecaa Eyacuiñajjija
esohui yahuajo nei jayojja bihuiameya acani. 6 Jamajjeya beni quea quemo eyajo poeyani
jayojja shajjaꞌajja majje ojjaña cuajicuajijebenaje Jesosaja epeejji cuana huasijje. Jesosaja
epeejji cuana pea mimiꞌyome mimiani shajjaꞌajja majje Jesosaja epeejji pojjeama quea
mete nee jama poanaje baꞌa: —¿Yajjajje shai Jesosaja epeejji cuana peamimiꞌyome poani
soꞌo, de? ¿Yajjajje shai joya esejaya esohuijo mimiani, de?

7 Jamajjeya quea mete poanaje. Huohuiꞌajja canaje jama baꞌa: —Eꞌe, ojjaña jiquio
dejja cuana Janinea meshijo baꞌe. 8 ¿Yajjajo shai jiquio pea esohuijo mimi cani soꞌo?

¿Ma ecua eseyaya eshoꞌyahuaa shajjaꞌajjanaje jayojjaya seya jjeya shajjaꞌajjaña cuana?
9 Eꞌe, jiquiojo yani dejja cuana quea huiso meshijo baꞌe: Dejja cuana Patia meshijo baꞌe,
Madia meshijo baꞌe, Enami meshijo baꞌe, Mesopotamia meshijo baꞌe, Jodea meshijo
baꞌe, Capanosia meshijo baꞌe, Ponito meshijo baꞌe, Asia meshijo baꞌe peaꞌai yani. 10 Pea
cuana Pichia meshijo baꞌe, Panipinia meshijo baꞌe, Ejito meshijo baꞌe, Apica meshijo
baꞌe, Sinene meshi ojje mijijje baꞌe peaꞌai yani. Eꞌe, Jodio dejja cuana, Jodioja epeejji
cuana Shoma meshijo baꞌe cuana yani. Maaya Jodio pojjeama cuaa Jodioja ehuohuiꞌyo
Eyacuiñajjijo shajjaꞌajja cani. 11 Beca cuana Queta meshijo baꞌe, Anamia meshijo baꞌe
yani peaꞌai. Jamatii ojjaña eseyaya esejaya esohuijo Eyacuiñajjiya ma dejjaja ba jjima
acanaje cuana quea pame nee shajjaꞌajjaña, ma Jesosaja epeejji cuaa huohui canijo —
poanaje ojjaña.

12 Jamajjeya queamete pomajje pea cuana nijjemimimiminaje jama baꞌa: —¿Yajja shai
poani?

13Pea cuana ca ca Jesosaja epeejji cuanajo soa neineinaje. Jama poanaje baꞌa: —Chojja,
de. Oya cuana jja ca quea huiso ishiꞌishinaje. Huooqui —poso acanaje cuaa.

Penohua esohui huohui canaje
14Majoya Penohua pea Jesosaja huoojeaꞌyo esohui huohuijji cuana nijje, 11 huisome

nijje ojee nequisohuamajje janobajjima nei sohuihuohui canaje jama baꞌa: —Dejja cuana
Jodio meshijo baꞌeya, ojjañaa Jenosanenajo baꞌeya peaꞌai, ¡jjeyahua nei mo nequiaa
shajjaꞌajjacue! Eya Jodio peaꞌai. Jamajjeya eyaya miya jjabahuejjaqui meejeꞌyo. 15 ¿Aꞌaya
ecuana ehuoo poso aña? Jjeya mecajjeahua nei ishiꞌishi ajja cuana. 16 Chojja. Jamajjeya
¡shajjaꞌajjacue! Yahuajo nei nei Eyacuiñajjija esohui huohuijji Joeni bajjani jamapoa baꞌa:
17 “Eyacuiñajji jama poani baꞌa: Quijje jiquio meshi beshahua nei apoa poajo, eyaya

Edojjoshahua Pame huoojeajeꞌyo ojjaña huasijje. Edojjoshahua Pameya eshoꞌi,
epona shoꞌi cuana peaꞌai huohui meesahua caje ma eyaya quijje nei aje. Ohuaya
dejja etii pishana cuana jjacahuibaqui mee caje. Edejja tii cuaa cahuiba majje
huohui caje peaꞌai. 18Eꞌe, eyaya Edojjoshahua Pame huoojeajeꞌyo ecuea echacojji
cuana que, epona, dejja cuana que peaꞌai. Edojjoshahua Pameya ecuea esohui
huohui meesahua caje pea cuana huasijje. 19Quijje eyaya ma dejjaa ajjima acani
aña eyajo ba majje dejja cuana quea mete poaje. Jiquio meshijo ma dejjaa ajjima
acani eyaya aje peaꞌai ojjañaja ebajji eya quea caꞌa nee nee. Eꞌe, quea huoꞌo nee
enaꞌ jayojja poaje eyajo, meshijo peaꞌai. Cuaqui quea quemo poaje. Huichacha
quea quemo nee, quea moo nee nee poaje. 20 Eshequi quea apo nee poaje. Baꞌi
quea huoꞌo nee enaꞌ jayojja poaje. Majoya Emeshi Mese nei poeje oꞌoya. Ma
pojjajo ojjañaa ba caje Emeshi Mese nei quea caꞌa nee nee, quea pame nee nee
poani.

21 Jamajjeya ojjaña EmeshiMese nei nijje camimiahua jama baꞌa: —EmeshiMese nei, ¡eya
jaahuanacue! ¡Ecuea mimishi cuijeaꞌyocue! —jamaya onijje mimiꞌyajo, ohuaya
oya cuana jaahuana cajeꞌyo; baꞌe tiitiimee cajeꞌyo eyajo, cuaqui yasijje huoojeaꞌyo
jjima acaje peaꞌai”.

Jamaya yahuajo nei nei Joeniya tehue ca poa Eyacuiñajjija esohui —Peno poanaje.
22 Majoya Peno jama poanaje baꞌa: —Dejja cuana Isaeni meshijo baꞌe, ¡shajjaꞌajja

neineicue mo! Jesosa ma Nasanenajo baꞌya poa miquiana nijje nequinaje. Eyacuiñajjiya
Jesosaa ma dejjaa ajjima acani ameesahua canaje quea huiso nee nee. Jamaya miquiana-
jaya eba —Penohua acanaje—. 23 Jamatii Jesosa iña majje miquianaaya oya ona huasijje
quianaje. Eꞌe, miquianaaya Jesosa quiaꞌyonaje dejja mase yasijje, acui ecueataꞌapeejo
emano meeꞌyojji. Jamatii yahuajo nei jamaya Eyacuiñajjija ejjashahuabaquiꞌyojji poa.
24 Jamajjeya Eyacuiñajjiya Jesosa shequi mee ca oꞌoyanaje. Eꞌe, Jesosa jjanijo ehua-
nanobia jaa tiitii ajja poa; emanoꞌyo tii po meeꞌyo jjima acanaje. 25Yahuajo emeshi mese
Dabiya Jesosajo huohui ca poa jama baꞌa:

“Ecuea Emeshi Mese nei enijje ani tiitiiꞌya poa. Ohuaya eya jaahuana tiitii canijo, eya
meteꞌama poajeꞌyo. 26 Jamajjeya eyaya quea jaji neeya Eyacuiñajji bihuiaña.
Eya jjanijo ehuananobia jaa shequije oꞌoya, yamiña. Ihuiꞌyo ajja poaje. Jamaya
ecuea eba. 27Miyaya eya jeanaꞌyo ajja pea emanoꞌyo cuana nijje. Jamajjeya eya
meteꞌama. Eyamiquea quea boti nee. Jamajjeya eyameshijo ihuiꞌyo ajja poajeꞌyo.
28Miyaya eya baꞌemeeje oꞌoya quea pame nee. Minijje nequi tiitii meejeꞌyo. Quea
bihui nee eya poani”.

Jamaya yahuajo nei Dabiya huohui ca poa Jesosaja esohui —Peno poanaje.
29 Penohua huohui canaje jama peaꞌai baꞌa: —Epeejji cuana, eꞌe jojo nei esejaya

etiiquiana Dabi yahuajo nei manoꞌya poa. Jjeya oya ehuananobia jaa jjanijo. Jamaya
esejaya eba. 30 Dabi ca ca Eyacuiñajjija esohui huohuijji poa. Eyacuiñajjiya oya huohui
ca poa jama baꞌa: “Eꞌe jojo nei miquea osecua quijje nei cuayaje eyaya Emeshi Mese nei
po meejeꞌyo”.

31 Eꞌe, yahuajo nei Dabija eba poa quijje nei Jesosa, Eyacuiñajjija huoojeaꞌyo ojjaña
jaahuanajji shequije oꞌoya. Jamajjeya Dabiya huohui ca poa jama baꞌa: “Miyaya oya
jeanaꞌyo ajja pea emanoꞌyo cuana nijje. Oya meshijo ihuiꞌyo ajja poajeꞌyo” jamaya Dabi
yahuajo nei poa.

32Penohua ojjaña cuana huohui ca oꞌoyanaje: —Eꞌe jojo nei Eyacuiñajjiya Jesosa shequi
mee caꞌyonaje; ecuanaaya Jesosa ba oꞌoyanaje, eshe, de. 33 Eyacuiñajjiya Jesosa nequi
tiitii mee caꞌyonaje eyajo onijje, o ebianei mijijje ojjaña huoojeaꞌyojji. Eyacuiñajjija
esohui yahuajo jayojja jama Edojjoshahua Pame Jesosa que dobiquiꞌyonaje. Jesosaa ma
Edojjoshahua Pame jjeyahua nei huoojea canaje ecuana que dobiquiya. Jiquia aje jja oya
nequiaa banaje. Ojaya epoeꞌyo miyaya shajjaꞌajjanaje peaꞌai. 34 ¡Bacue, Dabi ca ca oma
sohuaqui jjima eyahuasijje yamiña! Ohuaya huohui ca poa jama baꞌa:
“Eyacuiñajjiya ecuea Emeshi Mese nei huohui canaje jama baꞌa: ¡E pejjejo anioquecue,

ebianei mijijje, enijje ojjaña huoojeaꞌyojji!
35 ¡Jjeyahua nei ojjaña joya minijje jjapeequi ajja eyaya miya huoojea meejeꞌyo!”
Jamaya Dabiya tehue ca poa Jesosajo yahuajo.

36 Penohua jama acanaje peaꞌai baꞌa: —Isaeni dejja cuana, ¡shajjaꞌajja neineicue!
Miquianaaya ca ca oe Jesosa acui ecueataꞌapeejo baꞌehuanasohuajeanaje; mano meeꞌy-
onaje. Eyacuiñajjiya ca ca Jesosa ojjañaja Emeshi Mese nei po mee caꞌyonaje. Ohuaya
Jesosa Quito ojjaña jaahuanaa huoojea caꞌyonaje peaꞌai —acanaje Penohua.

37 Ma shajjaꞌajja majje ojjaña jomajo nequica quea yeno nee nee poanaje. Jamajjeya
Peno nijje, ojjaña Jesosaja huoojeaꞌyo esohui huohuijji cuana nijje jama poanaje baꞌa:
—Epeejji cuana, ¿yajja acue poaje? Eseja iñameeꞌyo, eseja quecuameeꞌyo ca jja ca oe, de.

38 Penohua sajaꞌa canaje jama baꞌa: —¡Miquianajaya mimishi cuana pajeaꞌyocue!
¡Jesosa nijje jjapeequicue! Majoya Eyacuiñajjija esohui huohuijjiya miquianaya besa
mee caje Jesosa Quitojo. Jamajjeya ojjañaa ba caje miquianaya Jesosaja epeejji poani.
Eꞌe, Jesosa Quitohua miquianajaya mimishi cuana cuijea cajeꞌyo. Ohuaya miquiana
que Edojjoshahua Pame huoojea cajeꞌyo peaꞌai. 39 Eꞌe, Eyacuiñajji Edojjoshahua Pame
huoojea sa poani miquiana que, miquea ebacua cuana que peaꞌai, ojaya epeejji cuana
ojjaña meshijo baꞌeca huasijje peaꞌai, ojjaña Eyacuiñajjija ebabaca huasijje peaꞌai —
Penohua acanaje.

40 Penohua quea huiso pea esohui huohui canaje. Jama acanaje baꞌa: —¡Dejja quea
mimishi jama aꞌa pojji! ¡Oya cuana nijje aꞌa jjapeequijji! Eyacuiñajjiya mimishi cuana
quea nee nee po mee cajeꞌyo, quea nee tii tii.

41 Quea huiso cuana Penoja esohui shajjaꞌajja majje Jesosa nijje jjapeequinaje. Jama-
jjeya Penohua oya cuana besa mee canaje Eyacuiñajjijo enajo. Eꞌe, ma pojjajo tii quea
huiso nee nee Jesosaja epeejji poꞌyonaje, 3.000 huisome. 42 Jamajjeya oya cuaa Jesosaja
huoojeaꞌyo esohui huohuijji cuanaja esohui shajjaꞌajja canaje; jamaya acanaje peaꞌai.
Ojee jjapeequinaje peaꞌai. Ojee Jesosaja bobi ijjia canaje peaꞌai. Eyacuiñajji nijje mimi
majamajanaje, ojjaña.



HECHO 2:43 240 HECHO 3:12
Jesosaja epeejji cuana jamaya baꞌe cooa poa

43 Edojjoshahua Pameya Jesosaja huoojeaꞌyo esohui huohuijji cuana ma dejjaa ajjima
acani ameesahua canaje quea huiso. Jamajjeya ojjaña cuana jama poanaje baꞌa: —Eꞌe de,
jiquio esohui huohuijji cuaama dejjaa ajjima acani quea huiso nee nee acanaje—poanaje
cuana.

44 Jesosaja epeejji cuana ca ca huapa pojjeama cuana jayojja jama poanaje. Ojjaña dejja
taiꞌama, nishehuiꞌama peaꞌai poanaje. 45 Eꞌe, ojaya cuanaja aquiana cuana chicha majje
quia canaje Jesosaja epeejji jaahuanajji cuana huasijje. Majoya oya cuaa quia canaje
ojjaña Jesosaja epeejji cuana huasijje. Joya aemaꞌ poani quea huiso quia canaje; joya
aquianajji ca ca oe pojji quia canaje. Jamaya ojjaña huasijje quia ca poquinaje. Jamajjeya
ojjañaja aquiana peaja huisoajjaya poanaje. 46Ojjaña pojjajo ojjaña Jesosaja epeejji cuaa
Eyacuiñajjija equi epeeyi yasijje jjachichaqui majje esohui huohui canaje. Jesosaja bobi
ijjia canaje peaja equi cuana huasijje. Pea equi cuanajo anica ojee ijjiaꞌijjia ca ani ojjaña
quea bihui nee nee jjapeequinaje. 47 Ojee Eyacuiñajji bihuia majamaja canaje ojjaña
pojjajo. Pea cuana Jesosaja epeejji cuana nijje quea bei poanaje. Eyacuiñajjiya ojjaña
pojjajo pea cuana Jesosa nijje jjapeequi meesahua caꞌyonaje. Jamajjeya Jesosaja epeejji
cuana quea huiso nee nee poanaje.

3
Jiojjijjajja jjajiojji jeapiihuiquiꞌyonaje

1Majoya eshequi jjajeapaaquiajo Peno, Huani nijje poquinaje Eyacuiñajjija equi yasijje
Eyacuiñajji nijje mimiya. Jamaya ojjaña pojjajo Jodio dejja cuana Eyacuiñajji nijje mimi
aninaje eshequi jjajeapaaquiajo. 2 Oe dejja ejiojji cojjasahuajo aninaje meme aninaje,
jiojjijjajja. Oya jamatii cuaya jiojjijjajja tii. Jamajjeya ojjaña pojjajo pea cuaa oya dojo
canaje Eyacuiñajjija equi yasijje, Esecue jjani Bame Bame bajjani yasijje. Jomajo ohuaya
emeꞌ huo ca aninaje bobijo, ejjeshejjijo peaꞌai. Oya jjashahuabaquinaje jama baꞌa: —Eꞌe
pojjaꞌa dejja cuaa Esecue Bame yasijje poe majje eya aquiana quia caje sosemaꞌ.

3 Jamajjeya Peno, Huani nijje Eyacuiñajjija equi yasijje dobiquiajo, jiojjijjajjaa o que
emeꞌ huo canaje. 4 Jamajjeya Penohua Huaniya peaꞌai jiojjijjajja ba canaje. Jama acanaje
baꞌa: —¡Ecuana bacue!

5Aquiana sosemaꞌ sa poanaje. Jamajjeya Peno bajeasohua canaje, jiojjijjajjaa. 6 Jamatii
Peno jama poa baꞌa: —Ecuea epeejji, ecuea aquiana chamaꞌ. Ecuea ejjeshejji peaꞌai
chamaꞌ. Eya Jesosaja epeejji; joya ecue ani aje mi quiaje jama baꞌa: Jesosa Quitohua ma
Nasanenajo baꞌya poaa miya jeo meesahua cajeꞌyo. Jamajjeya ¡nequisohuacue! ¡Jeocue
oe! —acanaje Penohua.

7 Penohua jiojjijjajja ebianei mejje iña majje nequisohua mee canaje. Jjeyahua nei
ojaya ejiojji quea pame poanaje, quibojjisha quea pame poanaje peaꞌai. 8-9 Jamajjeya
oya jjeyahua nei nequisohua majje jeonaje. Peno nijje, Huani nijje peaꞌai Eyacuiñajjija
equi yasijje dobiquinaje, equecuayijji yasijje ma Sanomoja equi bajjani yasijje. Oya quea
jaji nee jeonaje. Tohuaatohuaa poanaje. Eyacuiñajji bihuia canaje peaꞌai. Ojjañaa equijo
nequiya oya ba canaje tohuaani, Eyacuiñajji bihuia poequi peaꞌai. 10 Jiojjijjajja yahuajo
ojjañaja eba. Eyacuiñajjija equi pejjejo ani tiitiinaje, Esecue Bamejo. Aquianajo meme
ania poa. Ojjaña quea bihui poanaje jiojjijjajja jeojeꞌyo ba majje: —Eꞌe de, oya jiojjijjajja
jeonaje jjeya nei —poanaje.

Penohua esohui huohui canaje Eyacuiñajjija equijo
11 Majoya ma jiojjijjajja poanaje Peno nijje, Huani peaꞌai nijje poꞌyonaje, bihuiabi-

huiaꞌyo nequinaje. Eyacuiñajjija equijo equecuayijji bajjani Sanomoja equijo quea huiso
cuana jjachichaqui canaje o baa. Ojjaña quea bihui poanaje Penojo, Huanijo peaꞌai. Jama
poanaje baꞌa: —¡Dee! Penohua, Huaniya peaꞌai oya jiojjijjajja jeo mee canaje. Quea caꞌa
nee nee oya, de, Eyacuiñajjija ma dejjaa ajjima acani —poanaje ojjaña.

12Ojjaña jjachichaquije bamajje, ojjañaja esohui shajjaꞌajja majje peaꞌai Penohua huo-
hui canaje jama baꞌa: —Dejja cuana Isaenimeshijo baꞌe, ¡shajjaꞌajjacuemo! ¿Apiojji acuae

ecuanaja esohuijo miquianaya quea ajjajja poani soꞌo? ¿Apiojji acuae jjashahuabaquiani
jama baꞌa: “Peno, Huani peaꞌai Eyacuiñajjija epeejji quea caꞌa nee nee poani. Jamajjeya
jiojjijjajja cuaya ohuaya jeo mee canaje” poani nequiana soꞌo, de? —poanaje Peno
—. 13 Chojja, ecuaaya pojjeamaa jiojjijjajja jeo meenaje. ¡Bacue! Eyacuiñajjiya
Amajama, Isaaca, Jacobo, eseja pea etiiquiana cuana peaꞌai jaahuana ca poa. Jjeyahua
nei ma Eyacuiñajjiya ojaya Bacua Ejja Jesosa o pejjejo anioque mee caꞌyonaje ojjaña
huoojeaꞌyojji. Miquianaaya ca mi ca Jesosa quianaje emeshi mese Pinatoja, equecua
meeꞌyojji. Pinatohua Jesosa pichojea sa acajo, miquianaya quea quene taaanaje jama
baꞌa: “Jesosa meꞌ cacacue! ¡Acui ecueataꞌapeejo baꞌehuanasohuajeacue!” anaje nequiaa.
14Eyacuiñajjija Jesosa quea boti neenee. Eꞌe, Jesosa quea pameneenee,mimishiꞌamanei.
Jamatii miquianaaya oya cajaa anaje jama baꞌa: “¡Aꞌa Jesosa pichojeajji!” taaajebenaje
quianaaya: “¡Mashamaꞌ oe pichojeaꞌyocue!” anaje quianaaya. Mashamaꞌ aje oe ona
quecuaꞌyojji epo, de. 15 Miquianaaya ca ca oe Jesosa mano meeꞌyonaje, ma ojjaña
baꞌe tiitii meeꞌyojji epo. Eyacuiñajjiya ca ca Jesosa shequi mee ca oꞌoyanaje. Jamaya
ecuanajaya eba. Eꞌe, Jesosa shequi oꞌoyanaje ecuaaya banaje. 16 Eꞌe, Jesosa quea caꞌa
nee nee nequi. Ohuaya ca ca oe jiojjijjajja jeo mee canaje. Ecuana Jesosaja epeejji.
Ojo jjashahuabaquiani jama baꞌa: “Eꞌe jojo nei Jesosaa jiojjijjajja jeo mee caje” jamaya
Jesosajo eꞌe jojo nei jjashahuabaquianijo, ohuaya quea jaꞌa nee pomee canaje jiquio dejja.
Maya miquianaaya jjeya nei baña —Peno poanaje.

17 —Epeejji cuana, ecuea eba miquianaaya, Jodio etii cuana nijjeya oya ba jjimajojo
Jesosa quianaje onaja equecuaꞌyojji. 18 Yahuajo nei nei Eyacuiñajjiya ojaya esohui
huohuijji cuana tehue mee ca poa Jesosa Quitojo jama baꞌa: “Quijje nei ecue huoojeaꞌyo
ojjaña jaahuanajji quea nee nee po mee cajeꞌyo cuaa”.

Ma etehueꞌyo yahuajo nei jayojja jama jjeya miquianaaya anaje —Penohua acanaje
—. 19-20 ¡Jamajjeya Eyacuiñajjija esohui jayojja jama acue! ¡Miquianajaya mimishi
pajeaꞌyocue! ¡Jesosa nijje jjapeequicue! Eꞌe, Eyacuiñajjiya ojaya esohui yahuajo nei
jayojja jama huoojea caꞌyonaje ojjaña jaahuanajji Jesosa Quito ese jaahuanaa. Jamajjeya
ohuaya esejaya mimishi cuana cuijea cajeꞌyo; ese nijje quea bei poajeꞌyo. 21 Jjeya Jesosa
eyajo nequi oja Chii nijje. Jomajo oya aniꞌyo; ojjaña Eyacuiñajjija esohui jayojja jama apoa
poajo oya Jesosa poeje oꞌoya. Eꞌe, Eyacuiñajjiya yahuajo nei nei ojaya esohui huohuijji
cuana huohui mee ca poa jama baꞌa: “Quijje ojjaña Eyacuiñajjija esohui ma ohua yahuajo
nei huohui ca poa apoa poajo, Eyacuiñajjija huoojeaꞌyo ojjaña jaahuanajji poeje oꞌoya
ojjaña aquiana jiquio meshijo eyacua po meeꞌyohua”.

22 Eꞌe —Penohua acanaje—, Eyacuiñajjija esohui huohuijji Moisesi yahuajo jama poa
baꞌa:
“¡Bacue! Eyacuiñajjiya eya huoojea canaje ojaya esohui huohuiya. Quijje ohuaya pea

esohui huohuijji e jayojjamiquiana quehuoojea caje,miquiana nijjemeshijo baꞌe.
¡Ojjaña ojaya esohui jayojja jama acue! 23Ojjaña joya ojaya esohui jayojja jama po
ajja aje oe Eyacuiñajjiya cajaa acajeꞌyo; quea nee nee po mee cajeꞌyo”.

Jamaya yahuajo nei Moisesiya tehue ca poa Eyacuiñajjija esohui —Penohua acanaje.
24 —Eꞌe, yahuajo nei nei Eyacuiñajjija esohui huohuijjiya Samoeni bajjaniya esohui

quea pame nee huohui ca poa Jesosajo, Eyacuiñajjija huoojeaꞌyo ojjaña jaahuanajjijo.
Majoya ojjaña Eyacuiñajjija esohui huohuijji cuana Samoenija esohui jayojja jamahuohui
ca poquiapoquia poa quea huiso neeya. 25 Eseya Eyacuiñajjija esohui huohuijji yahuajo
nei baꞌe cuanaja osecua cuana, etiiquianaja osecua cuana poanijojo Eyacuiñajjija esohui
yahuajo esejaya etiiquiana cuana nijje jayojja jama ohuaya eseya acaje jjeya nei peaꞌai.
Eꞌe, yahuajo nei Eyacuiñajjiya Amajama huohui ca poa esejaya etiiquiana jama baꞌa:
“Quijje nei miquea osecuajo ojjaña cuana ojjaña meshijo baꞌe quea bihui nee nee poaje”
26 Peno poanaje: —Eꞌe Eyacuiñajjiya oja Bacua Ejja oe nei Jesosa ese yasijje, Jodio cuana
huasijje huoojea canaje ebionei, esejaya mimishi cuana pajea meesahuaa. Jamajjeya
eseya quea jaꞌa nee po mee cajeꞌyo —Penohua acanaje Huani nijjeya.

4

Peno, Huani peaꞌai iña canaje Jodio etii cuaa
1Majoya Penohua, Huani nijjeya ojjaña cuana huasijje Jesosaja esohui huohui canijo,

Eyacuiñajji nijje emimijji cuana, Eyacuiñajjija equi cuiñajji etii peaꞌai, Sanoseo cuana
nijje poeyanaje. 2 Penoja esohui shajjaꞌajja majje jiquio Jodio etii cuana quea quene nee
nee poanaje Penohua Jesosa shequi oꞌoyanaje huohuime acajje. 3 Jamajjeya Peno, Huani
peaꞌai iña majje dojo canaje etecueajji. Siniajo mi tecuea canaje. Jeanobiajea canaje
mecahuajje emimijji. 4 Jamatii quea huiso dejja cuana, ponaña peaꞌai Penoja esohui
Jesosajo shajjaꞌajjamajje Jesosa nijje jjapeequinaje, me oejjemil huisome, 5.000 huisome.

5Mecajjeahua emeshi mese cuana, Jodio dejja etii cuana Moisesija tehueꞌyo huohuijji
nijje ojee poanaje Jenosanenajo. 6 Eyacuiñajji nijje emimijji etii Anasi bajjani, oja huapa
pojjeama cuana Caipa, Huani, Anejano peaꞌai ojee poanaje. 7 Jodio dejja etiiya Peno,
Huani, jiojjijjajja peaꞌai iyaa canaje etecueajji. Poeyajo, Peno tecuea canaje jama baꞌa:
—¿Anijje acuae nequiaa jiojjijjajja jjajiojji jeapiihuiqui meenaje soꞌo?

8Edojjoshahua Pameya oya huohuisahua canijo, Penohua jama acanaje baꞌa: —Emeshi
mese cuana, dejja etii cuana peaꞌai, eꞌe ecuaaya jiojjijjajja jeo meesahuanaje. 9 Jamajjeya
miquianaaya ecuana huohuiꞌajjaña jama baꞌa: “¿Anijje acuae jiojjijjajja jeomeeꞌyonaje?”
10 Jamajjeya ¡ojjaña dejja cuana Isaeni meshijo baꞌeya, ¡shajjaꞌajjacue mo! Miquiaaya ca
ca oe JesosaQuito,maNasanenajo baꞌya poa acui ecueataꞌapeejo baꞌehuanasohuajeanaje;
mano meeꞌyonaje. Jamatii Eyacuiñajjiya Jesosa Quito shequi mee ca oꞌoyanaje. Ohuaya,
Jesosa Quitohua jiojjijjajja jeo mee canaje. ¡Bacue quea pame nee oya nequi! —Penohua
acanaje—. 11 Eꞌe, yahuajo nei Eyacuiñajjija esohui huohuijji cuaa Jesosajo tehue ca poa
jama baꞌa:
“Oe equi yamajjana equi iyajji cajaa aca poa cuaa. Jamatii Eyacuiñajjiya ma eyamajjana

equi yamajjana quea caꞌa nee aca poa. Jamajoya ojjaña ojaya epeejji cuaa
Eyacuiñajji bihuia cani”.

Jesosa Quito ma eyamajjana equi iyajji jayojja. Miquianaya Jesosa sa poꞌyo ajja poanaje.
Jamatii jjeyahua nei oya Jesosa quea pame nee nee, quea caꞌa nee nee nequi. 12 Jesosa
Quitohua ohuaye nei mimishi cuana cuijeaꞌyo majje baꞌe tiitii mee cajeꞌyo se. Eꞌe,
Eyacuiñajjiya oya huoojea caꞌyonaje ese nahuejji, ese cuaqui yasijje epoquiꞌyo poaje
jjejojo. Pea chamaꞌ ese jaahuanajji —acanaje Penohua.

13Ma Jodio etii cuaa Penoja esohui, Huanija esohui peaꞌai shajjaꞌajjamajje jamaacanaje
baꞌa: —¡De! Oya cuana bichoꞌama mimiani ecuana nijje. ¿Yajjajje shai? Yahuajo ebiojo
baꞌeꞌya poa oya cuana. Esohui etehueꞌyo quea huiso ojaya ba jjima yahuajo poa. Jamatii
quea jaꞌa nee esohui huohui cani. Eꞌe de, Jesosa nijje nequi tiitiinaje. Ohuaya pojjaꞌa quea
huiso ba mee canaje —acanaje etii cuaa Penojo, Huanijo peaꞌai.

14 Jamajjeya Jodio etii cuaa Peno Jesosajo mimipajea meeꞌyo sa acani. Jamatii joya
jiojjijjajja Peno nijje, Huani peaꞌai nijje nequi quea pame nee. Jamajojoya mi tecuea
canaje. 15 Jamajjeya Peno, Huani, Jiojjijjajja peaꞌai esecue yasijje, equi quibo huasijje
huoojeacuayajea canaje. O huoojeacuayajea majje mimimiminaje. 16 Jama poanaje baꞌa:
—¿Ae acuae acajji soꞌo? Jesosaja esohui pajeaꞌyo ajja. Ojjaña Jenosanenajo baꞌeya ba
canaje Penohua ma dejjaa ajjima acani acanaje; jiojjijjajja jeo mee canaje. Jamajjeya
ecuaaya yajja siajje ame yajji Peno jama baꞌa: “Chojja Penoja, Huanija peaꞌai jiojjijjajja
jeo meeꞌyo jjima” jama siajje pomeya jjapo meequi ajja, de. 17 Jamajjeya Peno, Huani
peaꞌai ejjatecueaqui jama baꞌa: “¡Aꞌa huohuiꞌyojji Jesosajo!” jamaya ejjahuohuiqui: “¡Aꞌa
ojjaña cuana Jesosa shequiꞌyonaje mimime pojji! ¡Aꞌa Jesosaa jiojjijjajja jeo mee canaje
mimime pojji peaꞌai!” —poanaje Jodio etii cuana.

18Majoya oya cuaa Peno, Huani iyaa ca oꞌoyanaje. Poe majje huohui canaje jama baꞌa:
—¡Bacue! ¡Aꞌa jja oe Jesosajo mimi oꞌoyajji! Chojja. ¡Aꞌa Jesosaa eshe oꞌoyaa jiojjijjajja jeo
mee canaje aꞌa huohui majajji! —huohuime acanaje Jodio etii cuaa.

19 Jamatii Penohua, Huaniya peaꞌai meteꞌama sajaꞌa canaje jama baꞌa: —

¡Jjashahuabaquicue soꞌo! ¿Aꞌa ecuaaya miquianajaya esohui jayojja jama aje? Cho.
Eyacuiñajjija esohui jayojja jama pojjeama. Miquianaaya ecuana Jesosaja esohui huohui
mee jjima aña. Eyacuiñajjiya ca ca ecuana huoojea canaje Jesosajo huohuiya. 20 ¡Bacue!
Ecuaaya Jesosa banaje eshe oꞌoya. Eyacuiñajjija esohui ecuaaya shajjaꞌajjanaje onijje.
¡Maya ecuaaya cahuohuiahua!

21 Jamatii Jodio etii cuaa Peno, Huani peaꞌai cuia sa acanaje. Jamatii cuia jjima poanaje
quea meteya jjejojo. Ojjaña cuaa Eyacuiñajji bihuia canaje Jiojjijjajja jeo mee canajejo;
Peno, Huani peaꞌai ojjañaja quea nahue ecuia meeꞌyojji poanaje. Jamajjeya mi cuia
canaje. Tecuea canaje ca ca oe; majoya tecuea majje huoojea canaje Huani, Peno peaꞌai.

22 Eꞌe, Jiojjijjajja jeonaje etii nei, peaja ojiojji miji peaꞌai huiso shequiajame, 40
shequiajame poanaje. Eyacuiñajjiya Peno, Huani peaꞌai oya jeo meesahua caꞌyonaje.

Ojjaña Eyacuiñajji nijje miminaje esohui meteꞌama ehuohui meesahuajji
23 Jamajjeya Jodio dejja etiiya oya huoojea cajje Peno, Huani nijje poquiꞌyonaje ojaya

epeejji cuana que. Ma Jodio etii cuaa tecuea canaje, Eyacuiñajji nijje emimijji mese
cuanajo peaꞌai huohui cañaquinaje. 24Ma shajjaꞌajja majje ojjaña cuaa ojee Eyacuiñajji
bihuia canaje. Onijjemiminaje jamabaꞌa: —Eyacuiñajji, ecuanaja Chii ai, miya queapame
nee nee. Miyaya ojjaña eyajo panaꞌya poa, meshi cuana panaꞌya poa, bae cuana panaꞌya
poa peaꞌai. Ojjaña aquiana cuana eyajo, meshijo, enajo peaꞌai ojjaña mique panaꞌyo.
25Yahuajo nei nei miyaya ecuanaja etiiquiana que, miquea epeejji emeshi mese Dabi que
huoojeaꞌya poa Edojjoshahua Pame. Edojjoshahua Pameya Dabi huohuimeesahua ca poa
jama baꞌa:
“Joya, ojjaña cuana quea shajjaquijjo, Eyacuiñajji nijje mimipanajajiani. Oya cuana quea

tai jjashahuabaquiani Eyacuiñajji jeabichajeajji nisho. 26Emeshimese cuana dejja
huoojeajji poani nijje jjachichaquiani; ojee nequianiya Eyacuiñajjija huoojeaꞌyo
ojjaña jaahuanajji jeabichajeaꞌyojji nisho”.

27 —Eꞌe Eyacuiñajji, miyaya miquea Ebacua Ejja quea pame nee Jesosa huoojeanaje
ojjaña jaahuanajji epojji. Jiquio cuiñajjijo baꞌeca cuana quea huiso quea mase Jesosa
quecua sa poanaje. Jodioja emeshi mese quea mase Enode, Shomano emeshi mese
Ponosio Pinato nijje jjachichaquinaje Jodio pojjeama cuana nijje, Isaeni dejja cuana nijje
peaꞌai. Ojee jjashahuabaquinaje Jesosa quecuaꞌyojji. 28 Eꞌe Eyacuiñajji, miya yahuajo nei
nei Jesosajo jjashahuabaquia poa jama baꞌa: “Eyaya Jesosa huoojeaje dejja cuana huasijje.
Jamatii onaaya oya iña caje equecuaꞌyojji”. Miquea ejjashahuabaquiꞌyojji yahuajo jayojja
jama jjeyahua nei dejja quea mase cuaa acanaje. 29 Eyacuiñajji, miya ecuanaja Emeshi
Mese nei eyajo baꞌe. Miquea eba jjeyahua nei emeshi mese cuana quea mase ecuana
nijjemimijajiani Jesosaja esohui ecuaaya ehuohui poaje jjejojo. Jamajjeya ecuanamiquea
epeejji poanijo, ¡esohui Jesosajo huohui meesahuacue meteꞌama! 30 ¡Mique Bacua Ejja
Jesosa nijje jjapeequianiya pea cuana huaquia meesahuacue! ¡Ma dejjaa ajjima acani
ameesahuacue, Eyacuiñajji! —jamaya miminaje Eyacuiñajji nijje ojjaña.

31 Eyacuiñajji nijje mimipajeaꞌyajo, Eyacuiñajjiya ma equi jeahuehuahuehua mee
canaje. Edojjoshahua Pameya ojjaña huasijje dobiqui majje Eyacuiñajjija esohui huohui
mee canaje meteꞌama.

Jesosaja epeejji cuana huapa pojjeama jayojja baꞌya poa.
32 Jomajo ojjaña Jesosaja epeejji cuana ojee jjapeequinaje quea bei. Oya cuana aquiana

nahueꞌama poanaje. Bobi nahueꞌama poanaje. Nishehuiꞌama, dejja taiꞌama ojjaña
poanaje. Ojjaña Jesosaja epeejji cuana baꞌe meesahua canaje. Ojjaña aquiana cuana
ojjañaja poanaje. 33 Jamajjeya Eyacuiñajjija huoojeaꞌyo esohui huohuijji cuaa janobajjima
nei esohui huohui canequinaje meteꞌama. Jama huohuime acanaje baꞌa: —Esejaya
Emeshi Mese nei Jesosa Quito shequi oꞌoyanaje eꞌe jojo nei —acanaje.

Jamajjeya Eyacuiñajjiya oya cuana jaahuananeinei canaje; quea bei nee pomee canaje.

34-35 Eꞌe, jamajjeya Jesosaja epeejji cuaa meshi, equi cuana, aquiana pojjaꞌa quia majje,

ejjeshejji jjeshe majje quia canaje Jesosaja epeejji jaahuanajji yasijje. Majoya ohuaya ma
ejjeshejji quia canaje Jesosaja epeejji aemaꞌ cuana huasijje, aemaꞌ pishana huasijje peaꞌai.
Jamajjeya oya huisoajjaya aquiana ojjañaja poanaje.

36Majoya oeNemita Jose bajjanimayahuajo Chipemeshijo baꞌe poenequinaje, Jesosaja
epeejji. Oya Benabe bajjani acaꞌyonaje, Ese Ejjaja esohuijo Ona Quea Bei pomeejji bajjani
acaꞌyonaje Jesosaja huoojeaꞌyo esohui huohuijjiya. 37 Ma Benabeya que jjinipea quia
canaje ejjeshejji sosejje. Majoya ohuaya ejjeshejji ye caꞌyonaje Jesosaja huoojeaꞌyo
esohui huohuijji Jesosaja epeejji aemaꞌ cuana huasijje equiajji. Jamajjeya ojjaña quea
bihui nee Benabe nijje poanaje.

5
Anania oja huanase Sapina peaꞌai siajjepojji poanaje

1Majoya Ananiaa ojaya ehuanase Sapina nijjeya que jjinipea quia caꞌyonaje ejjeshejji
sosejje. Bejjo iñatepe majje equijo iyaquehua canaje. Quea bejjo jea poanaje. 2 Jamajjeya
Ananiaa oe pojji bejjo quia caꞌyonaje Jesosaja huoojeaꞌyo esohui huohuijji yasijje. Oja
huanaseja eba poanaje. Jamatii siajje poanaje jama baꞌa: —Maꞌaje bejjo, Peno, ojjaña tii
que sosejje ecue jjeshe—anisho canaje Ananiaa; ona quea bihui pojji nisho siajje poanaje.

3 Edojjoshahua Pameya Peno huohui meesahua canaje jama baꞌa: —Anania, ¿apiojji
acuae mi Edosiquiana jama siajje poani? ¿Apiojji acuae Edojjoshahua Pame siajje
aña soꞌo? Miquea ojjaña ejjeshejji que jjinipea sosejje quiaꞌyo jjima; miquea equijo
huanaquehuanaje. 4 ¡Bacue, Anania! Que jjinipea quia jjimahuajo miquea tii poanaje.
Quiaꞌyomajje ejjeshejjimiquea tii poanaje. Jamajjeya ¿apiojji acuaemi siajje poani ojjaña
bejjo miquea que sosejje quiaꞌyaña nisho poani? Miyaya ecuanaya pojjeama dasiaña;
miyaya Eyacuiñajji dasia sa aña, de —poanaje Peno.

5 Penoja esohui shajjaꞌajja majje Anania bichaquinananaje; poquijeyonananaje.
Chamaꞌyo tii poanaje. Anania manoꞌyonaje ba majje ojjaña quea mete nee nee poanaje.
6Majoya dejja etii pishana cuaa Anania daqui oshejo bebo majje dojo canaje mojeaa.

7 Quijje pishana eshequi jaasohua pishanajo, Ananiaja ehuanase Sapina poeyanaje
Peno que. Oja ba jjima ojahue manoꞌya poa. 8Penohua oya huohuiꞌajja canaje jama baꞌa:
—Sapina, ¿ache sose huiso que jjinipea quinaje miquiaaya?

Oya epona siajje poanaje peaꞌai: —Eꞌe Peno, ma sose huiso tii quianaje ecuaaya —
poanaje epona.

9Majoya Penohua epona tecuea canaje: —¿Apiojji miya miqueahue jayojja jama siajje
poani? ¿Apiojji miyaya Edojjoshahua Pame dasia sa aña peaꞌai? ¡Bacue! Miqueahue
mojeajji epo poeꞌyonaje. Ohuaya miya mojea peaꞌai cajeꞌyo —acanaje Penohua.

10 Siajjepojji jjejojo jjeyahua nei epona mano bichajeaquinananaje Peno pejjejo tii.
Jamajjeya dejja etii pishanaa ma Anania mojeaꞌyojji epohua Peno que poe oꞌoya majje
epona emanoꞌyojaa ba cañaquinaje. Epona dojo canaje mojeaa, ojahue pejjejo.

11Ma bamajje ojjaña Jesosaja epeejji cuana quea mete nee poanaje Eyacuiñajji dasiajji
nisho. Ojjaña pea cuana ma shajjaꞌajja majje quea mete nee nee poanaje peaꞌai.

Jesosaja huoojeaꞌyo cuaa acanaje quea huiso ma dejjaa ajjima acani
12Majoya Eyacuiñajjiya Jesosaja huoojeaꞌyo esohui huohuijji cuana ma dejjaa ajjima

acani ameesahua canaje quea huiso nee ojjaña cuanajo. Ojjaña Jesosaja epeejji cuana
jjachichaqui nequinaje Eyacuiñajjija equi yasijje, equi equecuayijji Sanomoja equi bajjani
yasijje Eyacuiñajji bihuiaa. 13Pea cuana Jesosaja epeejji cuana nijje quea bei nee poanaje
jama baꞌa: —Jesosaja epeejji cuana quea pame nee —poanaje. Onijje mimijaji ajja nei
poanaje, quea mete.

Jesosaja epeejji cuana nijje jjachichaqui jjima poanaje Jesosaja epeejji pojjeama.
14 Ojjaña pojjajo quea huiso nee Jesosa nijje jjapeequinaje dejja cuana, epona peaꞌai.
15 Jesosaja huoojeaꞌyo esohui huohuijji cuaa ma dejjaa ajjima acani acanaje: emanojaaca

cuana huaquia meesahua caꞌyonaje, jjajeaqui meesahua caꞌyonaje. Jamajjeya ojjaña
emanojaa cuana ejiojji cojja sahuajje dojo canaje cuaa, equipajaajjijo jaa. Ejiojji sahuajo
huana yiyoyiyo canaje. Jama poanaje baꞌa: —Peno ejiojjijje poquijeya oja yajjanaa
emanojaa cuana biajje yejje cananaje pojjaꞌa, jjaajaquijeꞌyo pojjaꞌa —poanaje cuana.

16 Quea huiso dejja cuana cuiñajji sisi cuanajo baꞌe, Jenosanena chipi neejo baꞌe
poeyanaje Jenosanena huasijje. Emanojaa cuana ye canaje quea huiso nee nee; niñepo-
qui cuana eshahuajo niñepoquiani cuana ye canaje peaꞌai. Ojjaña cuana huaquiaꞌyonaje,
jjaajaquiꞌyonaje, niñepoqui pajeaꞌyonaje peaꞌai. Jesosaja epeejji cuaa jjaaja meesahuaqui
caꞌyonaje.

Jesosaja epeejji jeanobia canaje cuaa Jesosaja esohui huohuijjijojo
17 Majoya Eyacuiñajji nijje emimijji etii, Jodio dejja etii cuana, Sanoseo cuana peaꞌai

quea quene poanaje Jesosaja huoojeaꞌyo esohui huohuijji cuana nijje. Mimimiminaje
jama baꞌa: —¡Dee! “¡Aꞌa Jesosajo huohui majajji!” aje oma aꞌajjanaje yahuajo. Jamatii
esohui huohuipajea ajja. Ecuana shajjaꞌajja jjima acani. Ojjaña cuana Jesosa nijje
jjapeequi mee cani, ecuanaja esohui pajea mee cani —poanaje Jodio etii cuana.

18 Jamajjeya Jodio etii cuaa Jesosaja huoojeaꞌyo esohui huohuijji cuana iña canaje.
Dojo canaje ejjajeanobiaquijji equi yasijje, dejja mimishi cuana nijje peaꞌaiya. 19 Jamatii
mecashono Eyacuiñajjija esohuidojojji poeyanaje ejjajeanobiaquijji equi yasijje. Esecue
jjani caꞌapejo cañanaje. Jesosaja huoojeaꞌyo esohui huohuijji cuana dojocuayaqui
caꞌyonaje esecue yasijje. Huohui canaje jama baꞌa: 20 —¡Poqui oꞌoyacue Eyacuiñajjija
equi yasijje! ¡Ojjaña cuana huohuiquicue Jesosaja esohui onijje ebaꞌe quea pame neejo,
ma Jesosaa huohui canaje shequi oꞌoya majje! —poanaje esohuidojojji.

21 Jamajjeyamecajjeahua oya cuana poqui oꞌoyanaje Eyacuiñajjija equi yasijje. Jesosaja
esohui huohui ca oꞌoyanaje ojjañaja eshajjaꞌajjajji.

Ohua esohui huohui canijo tii, Eyacuiñajji nijje emimijji etii cuana, ojjaña Jodio etii
cuana peaꞌai jjachichaquinaje pea equijo. Jjachichaqui majje sohuinano cuana huoojea
canaje equi ejjajeanobiaquijji yasijje Jesosaja huoojeaꞌyo esohui huohuijji jjequiya nisho.
22 Jamatii sohuinano cuana equi ejjajeanobiaquijji yasijje poqui majje ba cañaquinaje
Jesosaja huoojeaꞌyo esohui huohuijji chamaꞌ. Baꞌajja cañaquinaje; saꞌajja cañaquinaje.
Chamaꞌ equi ejjajeanobiaquijjijo. Jamajjeya esohuinano mese cuana poqui oꞌoyanaje
Jodio etii cuana huohuiꞌyohua. 23 Jama poanaje baꞌa: —Esecue jaahuanajji poani
nequinaje esecue jjani pejjejo. Esecue jjani ecaꞌa tii nequinaje. Jamatii esecue jjani
caꞌapejoꞌyo majje chamaꞌ ba canaje Jesosaja epeejji cuana.

24 Eyacuiñajjija equi jaahuanajji, Eyacuiñajji nijje emimijji mese cuana peaꞌai ma
esohui shajjaꞌajja majje quea mete poanaje: —¿Yajja po majje shai cuayaquiꞌyonaje, de?
¿Achacua shai poquiꞌyonaje ma dejja cuana? —poanaje.

25 Majoya pea dejja poeyanaje. Jama huohuime acanaje baꞌa: —Dejja cuana ma
miquianaja jeanobiaꞌajja poanaje jjeya nei Eyacuiñajjija equijo nequi oꞌoya, Jesosaja
esohui huohui oꞌoya ca ca poequi ojjaña cuanaja eshajjaꞌajjajji.

26 Jamajjeya sohuinano huoojeajji poani echacosahuajji nijje poquinaje Jesosaja esohui
huohuijji cuana jjequi oꞌoyaa. Jamajjeya quea huiso cuanaja Jesosaja esohui huohuijji
cuana quea jea nee poanaje, quea nahue nee poanaje etecueajji. Tecuea jjima nei
jjequime acanaje. Eꞌe, dejja mase quea mete jama poanaje baꞌa: —E sapa jajahuejjajea
ca meiya —poanaje.

27 Jamajjeya jjequi majje nequi mee canaje Jodio etii cuana ani cojja nei. Majoya
Jodio etii cuaa jama tecueame acanaje baꞌa: 28 —Peno, “¡aꞌa Jesosajo huohui majajji!”
aje mi yahuajo aꞌajjanaje. Jamajjeya ¿apiojji acuae Jesosajo huohuipajeaꞌyo jjima aña
ojjaña dejja cuana huasijje, ojjaña Jenosanenajo baꞌe yasijje soꞌo? Miquianaaya ca ca oe
ecuanaya niñebaña jama baꞌa: “Jodio etii cuana ca ca oe Jesosa quecuaꞌyojji epo, quea
mimishi jjejojo”. ¿Apiojji acuaeya jama sohuihuohuime aña tii soꞌo? —poanaje Jodio etii
cuana.

29 Jesosaja huoojeaꞌyo esohui huohuijji cuaa, Penohua peaꞌai jama sajaꞌame acanaje
baꞌa: —Ecuaaya Eyacuiñajjija esohui jayojja nei nei ajeꞌyo, miquianaja sohui jama
pojjeama. 30 Eꞌe, yahuajo esejaya etiiquiana cuana Eyacuiñajji nijje jjapeequiꞌyonaje.
Miquianaaya ca ca oe Jesosa acui ecueataꞌapeejo baꞌehuanasohuajeameenaje emanoꞌyo-
jji. Jamatii Eyacuiñajjiya oya shequi mee ca oꞌoyanaje. 31 Eꞌe, Eyacuiñajjiya Jesosa ojjaña
jaahuanajji, mimishi cuijeaꞌyojji peaꞌai po mee caꞌyonaje. Ojaya ebianei mijijje nequi
mee caꞌyonaje eyajo ojjaña huoojeaꞌyojji epojji. Jamajjeya Jesosaa Jodio cuanaja mimishi
cuana cuijea caꞌyani. Mimishi cuana pajeameesahua caꞌyani peaꞌai onijje jjapeequianijo.
32 Jamaya ecuanajaya eba. Edojjoshahua Pameja eba peaꞌai. Eyacuiñajjiya Edojjoshahua
Pame huoojea cani ojaya epeejji cuana que dobiquiya, ojaya ehuohuiꞌyo jayojja jama
acanijo —Penohua acanaje.

33Penoja esohui shajjaꞌajja majje Jodio etii cuana quea quene nee nee poanaje. Ojjaña
Jesosaja huoojeaꞌyo esohui huohuijji quecua sa acanaje. 34 Jamatii oe dejja ona nijje nequi
Jjamani bajjani nequisohuanaje emimijji. Oya Paniseo dejja peaꞌai, Moisesija etehueꞌyo
huohuijji, dejja etii quea pame. Jamajjeya ojjañaa oya shajjaꞌajja canaje. Jamajjeya
Jjamani jama poanaje baꞌa: —¡Jiquio dejja, Jesosaja esohui huohuijji dojocuayaquicue
esecue yasijje! —poanaje. Ojaya esohui shajjaꞌajja mee sa po ajja.

35 Majoya cuayaquinaje. Jjamaniya sohuihuohui canaje jama baꞌa: —Isaeni de-
jja etii cuana, ma dejja cuana quecua jjimahuaa, ¡ecue sohui shajjaꞌajja neineicue!
36 ¡Niñebaꞌyocue! Yahuajo pishana oe dejja Teodasi bajjani emeshi mese jayojja quea
caꞌa poꞌajjanaje. Huohui canaje jama baꞌa: “Eya quea pame nee, quea caꞌa nee nee. Quea
huiso nee nee ecuea eba. ¡Eya shajjaꞌajjacue!”

Jamajjeya quea huiso nee nee, beshahua nei 400 huisome dejja cuana onijje jjapee-
quiꞌyonaje. Jamatii peaa Todasi quecua caꞌyonaje. Todasi quecua caꞌyajo, ojaya epeejji
cuana ojaya esohui pajea caꞌyonaje. 37 Quijje pishana pea shequiajajo, emeshi meseya
ojjaña cuana bajjani cuana tehue mee canaje esicojji. Ma shequiajajo pea dejja Jodasa
bajjani emeshi mese jayojja poꞌajjanaje. Jodasaja esohui shajjaꞌajja canaje quea huiso
dejja cuaa. Jodasa nijjeya emeshi mese jeabichajeaꞌyo sa acanaje. Jamatii Jodasa quecua
caꞌyajo, ojaya epeejji cuaa oja sohui pajea caꞌyonaje. Poquiꞌyonaje. 38 Jamajjeya ¡aꞌa
Jesosaja epeejji cuananapajji! ¡Aꞌa iñamajajji! Eyacuiñajjiya oya cuanahuohuimeesahua
ajjajo, quijje ojjañaa Jesosaja esohui pajea cajeꞌyo peaꞌai. 39 Eyacuiñajjiya ca ca oya
cuana huohui meesahua cani pojjaꞌa. Jamajjeya ohuaya esohui mi huohuipajea cani. Eꞌe,
eseyaya Eyacuiñajji niñeba chanaꞌ pojjaꞌa. Jama a sa poꞌyo ajja eseya—acanaje Jjamaniya.

40Ojjaña Jodio etii cuaa oja sohui shajjaꞌajja canaje. Jamaya acanaje. Jamajjeya Jesosaja
huoojeaꞌyo esohui huohuijji cuana iyaa canaje. Cuiasejjajea canaje acui sisiya. Tecuea ca
oꞌoyanaje jama baꞌa: —¡Aꞌa jja oe Jesosajo huohui majajji! —jamaya amajje oya cuana
huoojeacuayajea caꞌyonaje.

41 Jamajjeya Jodio etii cuana jeanaꞌyo majje Jesosaja huoojeaꞌyo esohui huohuijji
cuana poquinaje. Eyacuiñajji bihuia canaje jama baꞌa: —Eꞌe Eyacuiñajji, ecuana Jesosa
nijje jjapeequianijo, Jodio etii cuaa Jesosa aca poa jayojja ecuana acani peaꞌai. Jamaya
capoahua —miminaje ojjaña.

42 Jamajjeya ojjaña pojjajo Eyacuiñajjija equijo, pea equi cuanajo peaꞌai oya cuana
huohuihuohui pajeaꞌyo ajja poanaje esohui quea pame nee Jesosajo. Jama huohuime
acaninaje baꞌa: —Jesosa Quito Eyacuiñajjija huoojeaꞌyo ojjaña jaahuanajji eꞌe jojo nei.

6
Me oejje beca, 7 dejja babaca ca poa Jesosaja epeejji aemaꞌ jaahuanajji

1 Jamajjeya Jesosaja epeejji cuana quea huiso nee nee poanaje. Majoya pea cuana nijje
quea bei pojjeama poanaje. Jomajo ani Jodio cuana Jieno meshijo baꞌyahua mimijajinaje
pea Jodio cuana nijje, Emeoja esohuijo mimiani cuana nijje. Jama poanaje baꞌa: —Ojjaña
pojjajo bobi quiañajo miquianaaya quiaña quea huiso aquiana miquea eꞌahuemano

cuana. Ecuanaja eꞌahuemano huasijje ca ca oe pojji quiaña, de —poanaje Jodio cuana
ma Jieno meshijo baꞌyahua.

2 Jamajjeya ma shajjaꞌajja majje Jesosaja huoojeaꞌyo esohui huohuijji cuaa ma ome
miji beca, 12 huisomeya ojjaña Jesosaja epeejji cuana iyaa canaje. Quea huiso ojee
poeyajo, huohui canaje jama baꞌa: —Epeejji cuana, ¡bacue! Ecuaaya Eyacuiñajjija
esohui cahuohuiyahua. Ojjaña pojjajo bobi equiajji pojjeama ona huasijje. 3 Jamajjeya
¡miquianaaya me oejje beca, 7 dejja quea pame cuana babacacue bobi quiajji! Eꞌe, ¡joya
Edojjoshahua Pame shajjaꞌajja cani, quea jjashahuabaqui jaꞌa nee nee poani babacacue!
Majoya ecuanaayama dejja cuana huoojeaje bobi quiajji, pea aquiana cuana peaꞌai quiajji
ojjaña huasijje, eꞌahuemano cuana huasijje peaꞌai. 4 Jamajjeya ecuanaya Eyacuiñajji nijje
mimi majamajaje, ojaya esohui huohui tiitiije peaꞌai.

5 Jiquio ehuohuiꞌyo jayojja jama a sa poanaje ojjaña Jesosaja epeejji cuana. Jamajjeya
Estema babaca canaje Jesosaja epeejji eꞌahuemano jaahuanajji. Ohuaya, Estemaa
Edojjoshahua Pame shajjaꞌajja neinei canaje. Eyacuiñajjija esohui jayojja jama atiitii
canaje peaꞌai. Majoya pea dejja cuana babaca canaje peaꞌai: Penipe, Pocono, Nicaino,
Timono, Pamenase, Niconasi peaꞌai. Oya Niconasi Jodio pojjeama; oya yahuajo Atioquia
cuiñajjijo baꞌya poa. Jodio cuanaja ehuohuiꞌyo jayojja Eyacuiñajji bihuia ca poa, jjeya
ca ca Jesosa nijje jjapeequiani. 6 Majoya jiquio 7 epeejji cuana babaca majje Jesosaja
huoojeaꞌyo esohui huohuijji cuana huasijje jjequi canaje cuaa. Poeyajo ma dejja cuana
sapa biajje Jesosaja huoojeaꞌyo esohui huohuijji cuaa emeꞌ huana canaje. Eyacuiñajji nijje
miminaje onajo, o chaco meesahuajji. Jamajjeya ojjañaja eba poanaje ma dejja cuana
eꞌahuemano cuana huasijje aquiana quiajji epojji.

7 Majoya Jenosnenajo quea huiso nee neeya Eyacuiñajjija esohui shajjaꞌajja canaje.
Quea huiso nee nee Jesosa nijje jjepeequinaje. Eꞌe, Jodio etii cuana, Eyacuiñajji nijje
emimijji cuana peaꞌai Jesosaja epeejji poanaje, ojaya esohui jayojja jama acanaje.

Estema iña majje tecuea canaje Jodio etii cuaa
8 Estema Eyacuiñajjija quea jea nee neejo oya quea caꞌa nee po mee canaje; quea

huiso ma dejjaa ajjima acani ameesahua canaje ojjaña cuanajo. Jamaya ojjaña ba
mee canaje oya Jesosaja epeejji nei. 9 Jamatii pea Jodio cuana Sinene cuiñajjijo baꞌe,
Anejania cuiñajjijo baꞌe, Sinisia meshijo baꞌe, pea cuana Asia meshijo baꞌe peaꞌaiya
Estema emimicuiajeanobiajeajji nisho acanaje. Eꞌe, Jodio cuaa equi bajjani Echacojji
epichojeaꞌyoja equi ojee eꞌanijjijo jjachichaquiani cuaa Estema emimicuiajeanobiajeajji
nisho acanaje. 10 Edojjoshahua Pameya ca ca Estema quea jjashahuabaqui jaꞌa nee po
mee canaje; oya mimi meesahua canaje peaꞌai. Jamajjeya ma Jodio cuana Estema nijje
jjamimicuiajeanobiajea pajeaquinaje, yajja sajaꞌame yajji. 11Oya cuana Estema nijje quea
quene nee poanaje. Jamajjeya quecuaꞌyo sa acanaje. Siajjepojji cuana bejjo quia canaje
Estema siajje ajji. Jama siajje ame aje acanaje baꞌa: —Ecuaaya Estema shajjaꞌajjanaje.
Ohuaya ca jja ca oe Eyacuiñajji niñeba cani quea tai. Esejaya etiiquiana Moisesi niñeba
cani peaꞌai —poanaje ma siajjepojji cuana, bejjo sosejje.

12 Jamajjeya ma shajjaꞌajja majje ojjaña Jodio cuana Estema nijje quea quene nee nee
poanaje. Eꞌe, Jodio etii cuana, Moisesija etehueꞌyo huohuijji cuana peaꞌai quea quene nee
poanaje Estema nijje. Jamajjeya Estema que cuajicuajijebenaje; iña canaje. Dojo canaje
Jodio etii cuana ojee ani yasijje. O cojja nei nequi mee canaje. 13Majoya pea siajjepojji
cuana jjequi canaje Estemajo siajje ajji. Jama siajje pome poanaje baꞌa: —Estemaya ca
ca Moisesija etehueꞌyojo quea tai mimiani, Eyacuiñajjija equijo peaꞌai. 14 Eꞌe, ecuaaya
oya shajjaꞌajjanaje; jama poanaje Estema baꞌa: “Jesosaa ma Nasanenajo baꞌyahuaa jiquio
equi, Eyacuiñajjija equi jeabichajea cajeꞌyo. Jesosaa eseya Moisesija etehueꞌyo pajea mee
cajeꞌyo ojaya ehuohuiꞌyo jayojja jama ebaꞌejji” —jama siajje pomeya poanaje Estemajo.

15Majoya ojjaña Jodio etii cuaa jomajo aniya Estema ba neinei canaje. Ba canaje ojaya
ecojja esohuidojojji jayojja cojjame, quea cojja bei nee nee, quea cojja jaꞌa nee nee.



HECHO 7:1 248 HECHO 7:13
7

Estemaa sohuihuohui canaje Jodio etii cuanaja eshajjaꞌajjajji nisho
1Majoya Eyacuiñajji nijje emimijji etiiya Estema huohuiꞌajja canaje jama baꞌa: —¿Aꞌa

jiquio esohui eꞌe nei? ¿Aꞌa cuae miyaya jamaya aña?
2 Estemaa sajaꞌa canaje jama baꞌa: —Ecuea epeejji cuana, dejja etii cuana peaꞌai,

¡shajjaꞌajjacue mo! Yahuajo nei nei Eyacuiñajji quea pame nee esejaya etiiquiana
Amajama que jjanequipanaquia poa. Jamaya poa Amajama Mesopotamia meshijo
baꞌyahua, Janani meshi yasijje poe jjimahuajo. 3 Eyacuiñajjiya Amajama huohui ca poa
jama baꞌa: “¡Mesopotamia meshijo aꞌa baꞌe majajji! ¡Jiñaꞌyocue oe! ¡Pea meshi yasijje
poquicue! ¡Miquea huapa pojjeama cuana jiñaꞌyocue! Eyaya miya pea meshi ba meeje.
Jomajo miya baꞌe meejeꞌyo” aca poa Eyacuiñajjiya.

4—Jamajjeya Amajamaa Canea meshijo baꞌe poquia poa Janani meshi yasijje. Jomajo
nequia poa. Oja chii manoꞌya poa. Oja chii manoꞌyajo, Eyacuiñajjiya Amajama huoojea
caꞌya poa jiquio meshi yasijje, ma ese jjeyahua nei baꞌyani yasijje. 5 Jamatii Eyacuiñajjiya
oya jiquio meshi quia jjima poa ojaya epojji. Que biso nei ojaya nahue mee jjima poa.
Eyacuiñajjiya oya huohui ca poa jama baꞌa: “Amajama, jiquio meshi miquea poajeꞌyo
quijje; mique osecua cuanaja quijje nei poajeꞌyo peaꞌai” oya aca poa Eyacuiñajjiya, jamatii
Amajama edejja tii nojinoji poa, bacuamaꞌ tii poa.

6—Eꞌe, Eyacuiñajjiya Amajama huohui ca poa jama baꞌa: “Eꞌe jojo nei miquea osecua
cuana jiquio meshijo baꞌejeꞌyo quijje nei. Jamatii jjeya jiquio meshi onajaya. Jamajjeya
miquea osecua cuana jiquiomeshijo nequi poqui caje quea huesha nee peameshi yasijje.
Jomameshijo baꞌe dejja cuaamiquea osecua cuana quea huiso napa caje. Chaco tiitii mee
cajeꞌyo sosemaꞌ quea huiso nee nee shequiajame, 400 shequiajame. 7 Quea mase poaje
miquea osecua cuana nijje. Majoya eyaya ma dejja quea mase cuana tecueajeꞌyo, quea
nee nee po meejeꞌyo peaꞌai. Jamajjeya miquea osecua cuana ma meshijo baꞌe poqui mee
cajeꞌyo jiquio meshi yasijje epoe oꞌoyajji. Jiquio meshijo tii eya bihuia caje oꞌoya cuaa.
Ecue sohui jayojja jama baꞌe caje cuana peaꞌai”. Jamaya yahuajo nei nei Eyacuiñajjiya
Amajama aca poa.

8 —Majoya Eyacuiñajjiya pea esohui huohui ca poa ojjaña ba meejji oya eꞌe jojo nei
Amajama nijje miminaje. Jama poa baꞌa: “Amajama, jehuisejjajeacue cuiishasha biso nei
miquea, mique bacua cuanaja, ojjañaja. Jamajjeya ojjaña cuaa ba caje eya eꞌe jojo nei
minijje miminaje, miya, mique osecua quea huiso nee nee cuana jiquio meshi quiaña
miquea epoꞌyojji tii tii” aca poa.

—Jamajjeya Amajamaa Eyacuiñajji shajjaꞌajja ca poa. Quijje oja bacua Isaaca cuaya poa.
Ebacua jjeya cuaya me oejje pea beca peejjima cahuime poajo, Amajamaa oya cuiishasha
biso nei jehuisejjajea ca poa. Majoya tii majje Isaacaja bacua Jacobo cuaya poa. Isaacaa
oya cuiishasha biso nei jehuisejjajea ca poa. Quijje tii majje Jacoboja bacua cuana cuaya
poa quea huiso nee; 12 huisome dejja poa, epona oe nei poa. Jacobohua oya jayojjaya
aca poa, ejeajjiya aca poa jayojjaya. Jacoboja bacua ejja cuana tiinaje ojjaña Isaeni
cuanaja etiiquiana, esejaya, de. 9Ma edoe mese cuana aje echahua mesejo quea quene
nee poa, Josejo. Quia caꞌya poa dejja cuana Ejito meshijo baꞌe yasijje ejjeshejji sosejje.
Echacojji sosemaꞌ Jose poa. Jamatii Eyacuiñajjiya Jose pajeaꞌyo jjima poa; jaahuana ca
poa. 10 Eꞌe, jamatii pea cuaa oya quea mimishi acanaje, Eyacuiñajjiya Jose jaahuana ca
poa. Ejito emeshi mese Panaohua Jose quea jea nee aca poa. Jamajjeya Panaohua Jose
ojjaña huoojeaꞌyojji pomee ca poa Ejitomeshijo. Panaoja equi jaahuanajji pomee ca poa
Jose. 11Majoya bobi chamaꞌ poa Ejito meshijo, Canaani meshijo, ojjaña meshijo peaꞌai.
Bobimajo quea huiso bobi yasijje poꞌya poa. Esejaya etiiquiana cuana peaꞌai bobimaꞌ
poa. 12Majoya Jacobohua jiquio meshijo baꞌeya shajjaꞌajja canaje bobi quea huiso Ejito
meshijo yani, Ejito emeshi meseja. Jamajoya ohuaya esejaya etiiquiana, oja bacua cuana
huoojea ca poa Ejito meshi yasijje bobi jjequiya. 13 Quijje poqui oꞌoyanaje Ejito meshi
yasijje bobi jjequi oꞌoyaa. Poqui oꞌoyajo Joseya oja doe cuana huohui ca poa: “Eya ca ca
iña mique chahua Jose” aca poa.

—Joseya oja oꞌi cuana dojo ca poa emeshi mese Panao que, ojaya ebajji. 14 Majoya

Joseya oja oꞌi cuana huoojea ca poa oja chii jjequiya, Jacobo jjequiya. Ojjaña oja huapa
pojjeama cuana quea huiso nee nee jjequi ca poa Ejito meshi yasijje, 75 huisome.
15 Jamajjeya Jacobo ojjaña oja bacua cuana nijje, oja osecua cuana nijje peaꞌai poquia poa
Ejito meshi yasijje. Jomajo, Ejito meshijo oya manoꞌya poa. Jomajo esejaya etiiquiana
cuana quea huiso nee manoꞌya poa. 16 Jacobo, oja bacua beca cuana peaꞌai manoꞌyajo
esaꞌ cuana ye caꞌya poa cuaa jiquiomeshi yasijje, Siqueme cuiñajji yasijje ohuajeaꞌyohua.
Mei jjani yasijje huananobiajea caꞌya poa, ma yahuajo Amajamaa jjeshe ca poa Jamonoja
meshi, mei jjani ehuananobiajeaꞌyojji, bejjo sosejje —Estemaa acanaje.

17 —Eꞌe, ma Eyacuiñajjiya yahuajo nei Amajama huohui ca poa jayojja jama ohuaya
aca poa. Isaeni dejja cuana Ejito meshijo baꞌe jjapapaquiꞌya poa; quea huiso nee nee
poꞌya poa. 18Majoya Ejitomeshimesemano poquiꞌyani poa. Majoya pea cuayamajje oya
jayojja poa. Quijje pea dejja Ejito emeshi mese poa, pea Panao. Jose ojaya ba jjima poa
yahuajo nei manoꞌyojojo. 19Ma emeshi mese eyacua quea mase poa esejaya etiiquiana
nijje. Oya cuana quea mimishi aca poa. Quea yeno nee nee po mee ca poa. Eꞌe, ebacua
cuana jeajea mee ca poa emanojeajji —Estemaa acanaje.

20—Majoya etiiquianaja bacua Moisesi bajjani cuaya poa. Oya quea bacua bame nee
nee poa, pea ebacua cuana quea bame pishana poa. Oja enaeseya oya quehuajje nei
jaahuana ca poa oja equijo. Quehuajje tii mee ca poa pea beca peejjima baꞌime. 21Majoya
emanoꞌyojji nisho enaeseya Moisesi esecue yasijje dojocuayaꞌajjaqui ca poa. Jamatii
Emeshi mese Panaoja bacuaseya Moisesi ba ca poa. Jjeshe ca poa. Dojo ca poa tii meeya.
Ojaya ebacua poa Moisesi, Panaoja bacuaseja. 22 Jamajjeya Moisesi ojjaña Ejito cuanaja
esohui ba mee ca poa Ejito esohui huohuijji cuaa. Jamajjeya Moisesiya Ejito etii cuaa
jayojja jama aca poa; quea jaꞌa nee esohui huohui ca poa peaꞌai —Estemaa acanaje.

23 —Majoya Moisesi peaja ejiojji miji peaꞌai shequiajame tii majje, 40 shequiajame
po majje jama poa baꞌa: “Ecuea huapa pojjeama cuana cabaquiahua, Isaeni cuana”.
24 Moisesiya ba cañaquia poa oe Ejito dejjaa Isaeni dejja cuiasejjajea caqui. Ba majje,
quenequene majje Moisesiya ma Ejito dejja cuiajea ca poa. Manoꞌya poa. 25 Eꞌe, Moisesi
jjashahuabaquia poa jama baꞌa: “Ecuea huapa pojjeama cuanaja eba Eyacuiñajjiya eya
huoojea canaje ona jaahuanaa, eseja meshi yasijje dojohua, echacojji sosemaꞌ pojjeama
epojji” poanaje Moisesi.

—Jamatii ojaya huapa pojjeama cuanaja Moisesi ba jjima Eyacuiñajjija huoojeaꞌyo.
26 Eꞌe, mecajjeahua Moisesi poe oꞌoyanaje ojaya huapa pojjeama cuana baa. Beca cuana
jjacuiaquiani bamajjeMoisesiya oya cuana quea bei pomee sa aca poa. Jamajjeya huohui
ca poa jama baꞌa: “Epeejji cuana, miquianaya huapa pojjeama cuana. ¿Apiojji acuae
huapa pojjeama nijje jjacuiaquiani soꞌo? Jamaya quea tai”.

27—Jamatii oe Jodiohuamaojayahuapapojjeama cuiajji nishohuaMoisesi iñajjeanajea
ca poa; shajjaꞌajja sa poꞌyo ajja poa. Jama aca poa baꞌa: “¿Aya shai miya ecuana huoojeajji
po mee caꞌyonaje soꞌo? 28 ¿Aꞌa eya cuiajeꞌyo peaꞌai? Ecuea eba miyaya oma mecajje Ejito
dejja cuiaꞌyonaje.

29 —Ma shajjaꞌajja majje Moisesi quea mete poa: “Ojjañaja eba eyaya Ejito dejja
cuiaꞌyonaje. Ejito emeshi meseya eya cuia ca chana”. Jamajjeya quehua poquia poa pea
meshi yasijje, Madiani meshi yasijje. Jomajo oya baꞌya poa oja huapa pojjeama cuana
nijje. Jomajo baꞌe eponajo jjahuanaquia poa. Jomajo oja bacua ejja cuaya poa beca.
30 Jomajo oya baꞌya poa peaja ejiojji miji peaꞌai shequiaja huisome, 40 shequiaja. Majoya
oyameshi jabojo, Sinai eyiyo pejjejo poquianijo, ñajjajja jaahuana poequijo Eyacuiñajji o
que poquia poa. Acui tiiꞌajja jijimee ca poa. Jamatiima acui quiyoꞌyo ajja poa. Eyacuiñajji
ma acui jijiqui yiyesamajo jjanequipanaquia poa. 31 Jamajjeya Moisesi acui jijiqui ba
majje quea mete poa. Jjanequichipiquia poa acui jijiqui baa. Eyacuiñajji acui jijiqui
yiyesamajo nequi onijje mimia poa. 32 Jama aca poa baꞌa: “Moisesi, eya Eyacuiñajji.
Miquea etiiquiana enijje jjapeequia poa, Amajama, Isaaca, Jacobo peaꞌai”.

—Jamajje Moisesi piopionaje quea mete jjejojo. Acui jijiqui ba maja sa poꞌyo ajja poa.

33Majoya Eyacuiñajjiya oya jama aca poa baꞌa: “Moisesi, ¡jiquio meshijo tii eya enequijo,
miquea ejiojji shejee huijjiajeacue enijje emimijji! 34Eyaya ecuea epeejji cuana baña Ejito
meshijo baꞌe. Jomajo Ejito dejja cuaa ecuea epeejji cuana janobajjima nei napa cani eyaya
baña peaꞌai. Oya cuana quea yeno nee nee pa neineiani eyaya shajjaꞌajjaña. Jamajjeya
eyaya oya cuana nahuejeꞌyo, oya cuana dojojeꞌyo sosemaꞌ echaco majajji pojjeama.
¡Poquicue,Moisesi! Eyayamiyahuoojeaje oꞌoya Ejitomeshi yasijje” aca poa Eyacuiñajjiya
—Estema poanaje.

35 —¡Bacue! Yahuajo nei nei Moisesija huapa pojjeama cuaa oya cajaa aca poa.
Shajjaꞌajja sa poꞌyo ajja poa: “¿Aya shai miya ecuana huoojeaꞌyojji po mee canaje soꞌo?”
aca poa cuaa.

—Jamatii Ejito dejja cuanajo sosemaꞌ echaco majajji pojjeama jojoya, Eyacuiñajjiya
Moisesi huoojea ca poa ojaya epeejji cuana jaahuanajji epojji. Eyacuiñajjiya Moisesi oya
cuana dojo meesahua ca poa Ejito dejja cuanajo sosemaꞌ echaco majajji pojjeama. Eꞌe,
Eyacuiñajji jjanequipanaquia poa acui jijiquijo Moisesija ebajji. 36 Jamajjeya Moisesiya
Jodio cuana, Eyacuiñajjija epeejji cuana Ejito meshijo baꞌe dojocuayaqui caꞌya poa pea
meshi yasijje epoquiꞌyojji. Eyacuiñajjiya Moisesi Ejito meshijo quea huiso ma dejjaa
ajjima acani ameesahua ca poa. Ojaya epeejji cuana Ejito meshijo baꞌe dojocuaya
meesahuaqui ca poa pea meshi yasijje epoquiꞌyojji, jiquio meshi yasijje. Bae ena huoꞌo
ojje miji yasijje poqui meesahua ca poa. Bae ena nequiashiña mee ca poa. Majoya ojjaña
poquia poa ojje miji yasijje. Meshi quea jabojo, quimajo baꞌe meesahua ca poa quea
shequiaja huiso nee, peaja ejiojji miji peaꞌai shequiajame, 40 shequiajame. 37 Ohuaya,
Moisesiya Isaeni dejja cuana jama aca poa baꞌa:
“¡Bacue! Eyacuiñajjiya eya huoojea canaje ojaya esohui huohuiya. Quijje ohuaya pea

esohui huohuijji e jayojjamiquiana que huoojea caje, miquiana nijjemeshijo baꞌe
tii. Ojjaña joya ojaya esohui jayojja jamapo ajja aje oe Eyacuiñajjiya cajaa acajeꞌyo;
quea nee nee po mee cajeꞌyo tii”.

Jamaya Moisesiya aca poa yahuajo nei nei.
38—Eꞌe, Moisesi Isaeni cuana nijje poquianijo meshi quea jabo neejo, meshi quimajo

oya cuana nijje poquia poa Sinai eyiyo huasijje. Jomajo Sinai eyiyo biajje Eyacuiñajji
mimia poa Moisesi nijje. Ma esohui shajjaꞌajja majje Moisesiya Isaeni cuana huasijje
huohui ca poa, esejaya etiiquiana huasijje, esohui ebaꞌe tiitii meeꞌyojji. Ma esohui
Moisesiya tehue ca poa esejaya ebajji peaꞌai.

39—Jamatii esejaya etiiquiana Moisesija esohui shajjaꞌajja sa poꞌyo ajja poa. Oya cuaa
ca ca Moisesi niñeba ca poa. Ejito meshi yasijje poqui oꞌoya sa poa quea mimishi jjejojo.
40Moisesi eyiyo biajje Eyacuiñajji nijje mimianijo, etiiquianaa aje oe Anoni jama aca poa
baꞌa: “Anoni, Eyacuiñajji nisho acue ecuanaja ebihuiajji, ecuana hui dojojji epojji, ejiojji
jaahuanajji. Moisesiya eseya Ejitomeshijo baꞌe jjequi canaje jiquiomeshi tai yasijje; quea
jabojo manojeꞌyo. Jjeya Moisesi chamaꞌ. ¿Achacua shai oya poquinaje? Ecuanaja ba
jjima” poa esejaya etiiquiana cuana —Estemaa aca poa.

41—Jamajjeya etiiquiana cuaa eyacuiñajji nisho pana ca poa anaꞌaija bacua nisho, mei
huoꞌo. Aquiana cuana dahua ca poa ma eyacuiñajji nisho bihuiajji. Ojee ijjiaꞌijjia poa.
Quea bihui nee jayojja poa oja panaa shajjaꞌajja cani poso. 42 Etiiquiana cuaa Eyacuiñajji
pojjeama bihuia ca poa, oja pana, majameta cuana bihuia sa aca poa. Jamajjeya shajjamaꞌ
jjejojoya Eyacuiñajji esejaya etiiquiana nijje jjapeepajeaquia poa. Eꞌe, jama poanaje baꞌa:
“Oya cuana quea jjashahuabaqui tai poani jojoya eyaya oya cuana jaahuana maja ajja
poajeꞌyo, ecuea esohui eba nisho jjejojo”. Eꞌe, ma etiiquiana quea mimishijo yahuajo nei
nei Eyacuiñajjija esohui huohuijji cuaa tehue ca poa jama baꞌa:
“Isaeni dejja cuana, e bihuiajji pojjeama miquianaaya huo quea huiso quecuanaje quea

huiso shequiajame, 40 shequiajame meshi jabojo, dejjamaꞌ meshijo. Aquiana
cuana dahuanaje peaꞌai e bihuiajji pojjeama. 43 Chojja. Miquianaaya ca ca oe
daqui equi sisi yajji dojo tiitii nequinaje eyacuiñajji nisho Monoca bihuiajji. Ma

daqui equijo nequianaje eyacuiñajji nisho Monoca bajjani. Majameta Sepani ba-
jjani aje oe bihuia tiitiinaje peaꞌai. Eꞌe, majameta miquianajaya eyacuiñajji nisho
poanaje. Miquianaaya aje oe epanaꞌyo cuana bihuia aninaje peaꞌai. Eya bihuia
jjima miquianajaya. Jamaya quea tai. Jamajjeya eyaya pea dejja cuaa miquianaya
iña meesahuaje quea huesha nee nee edojoꞌyojji pea meshi yasijje, Babinonia
meshi yasijje dojo meeje. Jomajo quea yeno po meeje ejjabahuejjaquijji, enijje
eꞌe jojo nei ejjapeequijji”.

Jamaya yahuajo nei nei tehue ca poa esejaya etiiquiana huasijje —Estemaa acanaje—
. 44 Eꞌe, esejaya etiiquiana Eyacuiñajjija daqui equijo Eyacuiñajji nijje mimianinaje.
Ma daqui equi huacuaya huacuaya quea huesha nee dojo canequinaje meshi jabojo.
Eꞌe, Moisesi Eyacuiñajjiya huohui ca poa: “¡Daqui equi iyacue enijje emimijji! Jama
iyame acue baꞌa” aca poa. Eꞌe, Moisesi daqui equi cahui ba mee ca poa. Eyacuiñajjija
esohui jayojja neiya daqui equi iya ca poa, Moisesiya. 45 Majoya Moisesi manoꞌyajo,
esejaya etiiquiana yahuajo nei nei baꞌeya Josoe nijjeya ma daqui equi meshi jabojo dojo
majamaja canequia poa jiquio meshijo ebaꞌeꞌyojji. Jodio pojjeama cuaa ca ca jiquio
Jodioja meshi ebaꞌeꞌyojji aca poa. Jamajjeya Eyacuiñajjiya Josoe huoojea meesahua ca
poa Jodio pojjeama cuana; metemee ca poa. Esejaya etiiquiana cuana jiquiomeshi yasijje
baꞌe mee ca poa. Eꞌe, ma daqui equi nequia poa jiquio meshijo, Jodioja meshijo. Jamaya
nequi tiitiia poa esejaya etiiquiana Dabi baꞌe jjimahuajo.

46 —Emeshi mese Dabi quea pame nee nee, Eyacuiñajjija quea boti nee nee poa.
Jaahuana caꞌya poa peaꞌai. Jamajjeya Dabiya Eyacuiñajjija equi iya sa aca poa daqui equi
pojjeama, mei equi quea bame iya sa aca poa Eyacuiñajji bihuiajji. Ojjaña Jacoboja osecua
cuana Eyacuiñajji bihuiamee sa aca poamei equi eyacuajo. Jamatii Dabimei equi iyamee
jjima poa Eyacuiñajjija. 47Dabija bacua ejjaa Sanomo bajjaniya ca ca mei equi quea bame
nee iya ca poa Eyacuiñajji bihuiajji.

48 —Eyacuiñajji quea pame, quea caꞌa nee nee ca ca equi cuanajo baꞌe ajja, dejjaja
equijo. Eꞌe, yahuajo nei Eyacuiñajjija esohui huohuijji cuaa oja sohui tehue caꞌya poa
jama baꞌa:
49 “Eya Eyacuiñajji, eyajo ojjaña huoojeaꞌyojji poani. Ojjaña meshi cuanajo peaꞌai eya

Emeshi Mese nei poani. Ojjaña ecuea aquiana. Jamajjeya ¿yajja acuaeya equi
iyaje soꞌo e baꞌejji? ¿Aꞌa cuae eya equijo jomishocaje? Eya hueahuea ajja. 50 Eꞌe,
yahuajo eyaya ojjaña aquiana cuana pana poa”.

Jamaya yahuajo nei tehue ca poa Eyacuiñajjija esohui —Estemaa acanaje.
51 —Miquianaya ca ca oe quea sapa caꞌa, jjashahuabaqui ajja. Edojjoshahua Pameja

ehuohuiꞌyo aꞌajja tii. Miquianajaya etiiquiana cuana quea mimishi nee jayojja jama
poani. 52 Eꞌe, etiiquiaa aje oe yahuajo ojjaña Eyacuiñajjija esohui huohuijji cuana quea
mimishi acaꞌya poa. Eꞌe, yahuajo nei Eyacuiñajjija esohui huohuijji cuaa huohui ca poa
Jesosajo jama baꞌa: “Quijje Eyacuiñajjija huoojeaꞌyo ojjaña jaahuanajji poeje. Oya quea
pame nee nee, mimishiꞌama nei nei poaje” aca poa cuaa. Jamatii miquianajaya etiiquiaa
ma esohui huohuijji cuana quecua caꞌya poa. Oya jayojja jjeya miquianaaya Jesosa iña
meesahuanaje onaja quecuaꞌyojji. 53 Yahuajo Eyacuiñajjija esohuidojojjiya quea huiso
nee neeya ba canaje Eyacuiñajjiya sohuihuohui caqui miquianajaya etiiquiana huasijje.
Majoya etiiquiaa ma esohui miquiana huasijje huohui ca poa. Jamatii ma esohui jayojja
jama baꞌe sa poꞌyo ajja miquianaya —Estemaa acanaje.

Estema sapa jajahuejjajea caꞌyonaje cuaa
54 Estemaja esohui shajjaꞌajja majje quea quene nee poanaje Jodio dejja cuana. Eseꞌ

ijjiayai canaje quea maseya jjejojo. 55 Jamatii Edojjoshahua Pameya Estemajo nequiya
oya eyahuasijje ba meesahua canaje jjeyahua nei. Eyajo ba mee canaje Eyacuiñajji
quea jeajahua nee nee, quea caꞌa nee nee. Jesosa ba mee canaje peaꞌai, Eyacuiñajji
pejjejo. 56 Jamajjeya Estema jama poanaje baꞌa: —¡Bacue! Eyaya esecue ecaꞌapejo nequi

baña eyajo. Ojjañaja Edoe Mese Jesosa baña Eyacuiñajji ebianei mijijje nequi ojjaña
huoojeaꞌyojji —Estema poanaje.

57 Jodio dejja cuanama shajjaꞌajja majje quea quene nee nee poanaje. Estemaja esohui
Jesosajo eshajjaꞌajja poaje jjejojo eme sisiya eshajja huejja noco canaje. Taaamajje ojjaña
cuajicuajijebenaje Estema que. 58Estema iña canaje, cuiñajji esecue yasijje dojocuayaqui
canaje. Mei jjeshe majje Estema sapa jajahuejjajea canaje meiya. Dejja cuaa ma Estema
jajahuejjajeajji epo cuaa ojaya daqui nei cuana huijjiajea canaje; Sanoni quia canaje
ejaahuanajji.

59 Onaaya Estema sapa jajahuejja canijo tii, Estema Jesosa nijje miminaje jama baꞌa:
—Jesosa, ecuea Emeshi Mese nei, ¡ecuea edojjoshahua jjequisohuacue eyahuasijje!

60 Ecuiꞌoshajjajo nequi majje Jesosa nijje mimi neineinaje jama baꞌa: —Emeshi Mese
nei, ¡jiquio dejja cuana queamimishi poanijamimishi cuijeaꞌyocue! —jamayamimimajje
Estema manoꞌyonaje. Chamaꞌyo tii poanaje.

8
Pabohua Jesosaja epeejji cuana napa canaje

1 Pea cuaa Estema sapa jajahuejjajea cani ba majje Sanoni jjashahuabaquinaje jama
baꞌa: —Eꞌe jamaya, casapa jajahuejjajea cahua, de —poanaje, Estema Jesosajo siajje poani
posojo jamaya poanaje Sanoni.

Majoyama pojjajo tii Jesosaja epeejji pojjeama cuaa Jesosaja epeejji cuana janobajjima
nei napa canaje Jenosanenajo baꞌeca cuaa. Jamajjeya beshahua nei ojjaña Jesosaja epeejji
cuana poquinaje pea cuiñajji cuana Jodio meshi yasijje; Samania meshi yasijje peaꞌai
poquinaje. Jesosaja huoojeaꞌyo esohui huohuijji cuana ca ca oe poqui jjima poanaje;
Jenosanenajo nequinaje tii.

2 Jamajjeya dejja quea pame nee cuaa, Jesosaja epeejji cuaa Estema dojo canaje
mojeaꞌyohua. Pa neineiꞌyonaje ojo peaꞌai.

3 Sanoniya ca ca quea tai acaꞌyonaje Jesosaja epeejji cuana. Napa huichaꞌa huichaꞌa
caꞌyonaje ojjaña equijo baꞌe. Dejja cuana, ponaña peaꞌai iña majje dojo canaje equi
ejjajeanobiaquijji yasijje jeanobiaa. Dejja mimishi cuana nijje ejeanobia jaanaje.

Penipeya esohui huohuiqui canaje Samania meshijo
4 Jesosaja epeejji cuana ojjaña meshi cuana huasijje poquinaje. Esohui huohui

capoquinaje Jesosaja. 5 Penipe ca ca poquinaje Samania meshi yasijje. Jomajo Jesosa
Quitojo huohui canaje ojjaña cuana huasijje: —Jesosa Eyacuiñajjija huoojeaꞌyo ojjaña
jaahuanajji, de —Penipeya acanaje.

6 Ojjaña cuaa Penipeja esohui shajjaꞌajja canaje. Penipeya ma dejjaa ajjima acani ba
majje ojjañaa ojaya esohui shajjaꞌajja neinei canaje. 7 Eꞌe, eshahua cuana dejjajo nequi
taaa neinei majje cuayaquiꞌyonaje ma Penipeya huoojeacuayajea canaje. Jeoꞌajja cuana
ohuaya jeo mee canaje. Jiojjijjajja jjajiojji jeapiihui meequi caꞌyonaje peaꞌai Eyacuiñajji
nijjeya. 8 Jamajjeya ojjaña cuana Samania meshijo baꞌeca quea bihui nee nee poanaje.

9 Samania meshijo baꞌenaje eyamiquecua Simoni bajjani. Edosiquiaa oya ma dejjaa
ajjima acani ameesahua canaje quea huiso shequiajame. Jamajjeya quea huiso cuana
Samania meshijo baꞌeca quea mete nee poanaje Simonijo. Simoniya huohui canaje jama
baꞌa: —Eya ca iña quea caꞌa nee nee. Ojjaña ecuea eba, de.

10 Jamajjeya ojjaña cuaa ojaya esohui shajjaꞌajja neinei canaje, emeshi mese cuaa,
echacojji cuaa, dejja tii cuaa, eshoꞌiquiana cuaa peaꞌai. Ojo jama huohuime acanaje cuaa
baꞌa: —Jiquio dejja, Simoni Eyacuiñajjiya ameesahua cani —poso acanaje cuaa—, ma
dejjaa ajjima acani quea huiso nee.

11 Eꞌe de, quea huiso shequiajame ohuaya ma dejjaa ajjima acani acajo, quea huiso ojo
quea mete poanaje. Oja sohui shajjaꞌajja canaje ojjañaa.

12 Jamatii Penipeya esohui quea pame nee Jesosa Quitojo huohui canaje jama baꞌa:
—Jesosa Quito Eyacuiñajji nijje eyajo nequi, ojjaña huoojeaꞌyojji poani. Onijje jjapee-
quiꞌyajo ohuaya miya baꞌe tiitii mee cajeꞌyo onijje eyajo —acanaje Penipeya.

Quea huiso nee nee dejja, ponaña peaꞌai Penipeja esohui Jesosajo shajjaꞌajja majje

Jesosa nijje jjapeequinaje. Jamajjeya Penipeya oya cuana Eyacuiñajjijo besa mee canaje
enajo.

13 Majoya Simoniya peaꞌai Penipeja esohui shajjaꞌajja canaje. Jesosa nijje jjapee-
quinaje. Penipeya oya Eyacuiñajjijo besa mee canaje peaꞌai. Majoya oya Simoni
Penipe nijje poꞌayequi nequinaje. Penipeja esohui shajjaꞌajja huichaꞌa huichaꞌa canaje.
Eyacuiñajjiya Penipe ma dejjaa ajjima acani ameesahua canaje. Jamajjeya ma ba majje
Simoni jjabaꞌone neineiquinaje.

14 Majoya Jesosaja huoojeaꞌyo esohui huohuijji cuaa Jenosanenajo nequiya onaja
esohui shajjaꞌajja canaje. Jama acanaje cuaa baꞌa: —Quea huiso nee Samania meshijo
baꞌeya Eyacuiñajjija esohui shajjaꞌajja canaje. Jesosa nijje jjapeequinaje quea huiso nee
nee, de —acanaje cuaa.

Jamajjeya ma shajjaꞌajja majje Jesosaja epeejji etii cuaa Peno, Huani peaꞌai Samania
meshi yasijje huoojea canaje Jesosaja epeejji eyacua cuana baa. 15Samania huasijje poqui
majje Peno, Huani peaꞌaiya Jesosaja epeejji cuana huasijje Eyacuiñajji nijje miminaje
jama baꞌa: —Eyacuiñajji, ¡Edojjoshahua Pame huoojeacue jiquio miquea epeejji cuana
huasijje dobiquiya!

16 Eꞌe, yahuajo Edojjoshahua Pameja Samania meshijo baꞌe cuana huasijje dobiqui
jjima. Oya cuana ca ca oe Emeshi Mese nei Jesosa nijje jjapeequiꞌyajo pea cuaa oya cuana
Eyacuiñajjijo besa mee canaje enajo. 17 Jamajjeya Penohua, Huaniya peaꞌai poe majje ma
epeejji cuana sapa biajje emeꞌ huana canaje. Peno Eyacuiñajji nijjemimiajo Edojjoshahua
Pame ona que dobiquiꞌyonaje.

18 Simoniya ba canequinaje Jesosaja huoojeaꞌyo esohui huohuijjiya Jesosaja epeejji
cuanaja sapa biajje emeꞌ huana cajo, Edojjoshahua Pame ona huasijje dobiquinaje. Ba
majje Simoni jjashahuaba taiquinaje jama baꞌa: —Eyaya Edojjoshahua jjesheje bejjo
sosejje.

19 Jamajjeya ohuaya Peno, Huani peaꞌai jama acanaje baꞌa: —Mi jayojja jama a sa aña
eyaya. Jamajjeya eyaya dejja cuanaja sapa biajje emeꞌ huana majje Edojjoshahua Pame
dobiqui meejeꞌyo peaꞌai. ¡Che mo eya jamaya aꞌyocue miyaya bejjo sosejje! —acanaje
Simoniya.

20 Ma shajjaꞌajja majje Penohua oya tecuea canaje jama baꞌa: —Simoni, miya
jjashahuaba taiquianijojo Eyacuiñajjiya miya mano mee ca chanaꞌ. Miquea ejjeshejji
peaꞌai chamaꞌyo tii po mee ca chanaꞌ. Miya jjashahuaba taiquiani; Eyacuiñajjiya
Edojjoshahua Pame huoojea cajeꞌyo ejjeshejji sosejje poso miyaya aña. 21Chojja, Simoni.
Miyaya Edojjoshahua Pame bejjo sosejje ejjeshejji pojjeama. Eyacuiñajjija eba miya
quea tai jjashahuabaquiani, quea mimishi. Jamajjeya ecuana nijje echacojji pojjeama
Eyacuiñajjijo. 22 Jamajjeya ¡miquea ejjashahuabaquijji pajeaꞌyocue! ¡Eyacuiñajji nijje eꞌe
jojo nei mimicue! “¡Eyacuiñajji, enijje aꞌa quea quene pojji!” acue. “¡Ecuea mimishi,
ecuea ejjashahuaba taiquijji pajea meesahuaꞌyocue!” acue. 23 Eꞌe Simoni, ecuea eba
miquea ejjashahuabaquijji quea tai. Ecuaaya Edosiquiana nijjeya ma dejjaa ajjima acani
anaje poso añamiyaya. Jama a sa aña peaꞌai, de. Miqueamimishi cuana pajeameemeeꞌyo
ajja peaꞌai. Quea nee nee poaje miya, Simoni —Peno poanaje.

24 Peno shajjaꞌajja majje Simoni quea mete nee nee poanaje. Jamajjeya jama acanaje
baꞌa: —Peno, Huani peaꞌai, ¡Eyacuiñajji nijje mimicue ejo! Jamajjeya Eyacuiñajjiya ecuea
mimishi cuana cuijea cajeꞌyo. Miquea esohui jayojja jama pojjeama ohuaya eya acajeꞌyo
—poanaje.

25Majoya Penohua, Huaniya peaꞌai Emeshi Mese nei Jesosaja esohui huohui majamaja
canaje quea huiso cuana huasijje. Majoya oya cuana poqui oꞌoyanaje Jenosanena
huasijje. Poquije ojjaña cuiñajji cuana huasijje dobiquipoquinaje. Ojjaña Samania
meshijo baꞌeca cuana huasijje Jesosaja esohui quea pame nee huohui capoquinaje.
Majoya esohui huohui majje Jenosanena huasijje poqui oꞌoyanaje.

Penipeya Etiopia dejja huasijje Jesosaja esohui huohuiqui canaje

26 Majoya oe esohuidojojjiya miminaje Penipe nijje. Jama poanaje baꞌa: —Penipe,
¡poquicue miya eeno poejji miji jaa ejiojjijje, ma Yasa cuiñajji yasijje quea huesha nee
nee epoquijji, ma ejiojjijje Jenosanenajo baꞌe cuana poquiani Yasa cuiñajji yasijje, meshi
jabo yejje majje!

27Majoya Penipe poquinaje. Poquijeya dejja Etiopia meshijo baꞌe ebiñajja cajjaꞌyo ba
canananaje. Oya Etiopia dejja etii, emeshi mese epona Canase bajjanijo chacochacoani,
aquiana quea nahue, bejjo cuana jaahuanajji. Oya yahuajo poquinaje Jenosanenahuasijje
Eyacuiñajji bihuiaa. 28 Jjeya ca ca oja meshi yasijje poqui oꞌoyani, ejiojjijje. Mapichiya
oya dojo cani aquiana dojojji biajje ani. Poquijeya esohui ba capoquinaje, ma yahuajo
nei Eyacuiñajjija esohui huohuijji Isaiaa tehue ca poa ba capoquinaje. 29 Jamajjeya
Edojjoshahua Pame Penipe nijje miminaje jama baꞌa: —¡Aquiana dojojji yasijje poquicue
miya, Etiopia dejja etii yasijje!

30 Jamajjeya Penipe poquicuajinaje ma dejja que. Shajjaꞌajja cañaquinaje ohuaya
esohui acani. Shajjaꞌajja majje huohuiꞌajja canaje jama baꞌa: —¿Aꞌa ma esohui miquea
eba? ¿Aꞌa miquea quea jaꞌa nee? —Penipeya acanaje.

31 Etiopia dejjaa Penipe sajaꞌa canaje jama baꞌa: —Chojja. Ecuea ba jjima. Ecuea quea
quehua. ¿Yajjajo ebajji ca huohui jjima, de? ¡Eꞌe pojjaꞌa miyaya eya ba meesahuacue
jiquio esohui!

Jamajjeya ohuaya Penipe iyaa canaje. Anioque mee canaje o pejjejo, aquiana dojojji
biajje. 32Majoya Eyacuiñajjija esohui ba canaje ma Isaiaa yahuajo tehue ca poa Jesosajo,
Eyacuiñajjija huoojeaꞌyo ojjaña jaahuanajjijo jama baꞌa:
“Ñajjajja dojo cani quecuaꞌyohua jayojja jama onaaya oya iña caje equecuaꞌyojji. Ñajjajja

ña dede canijo, quea nee pomajje ñajjajja siasia ajja jama jayojja oyamimipanajea
ajja poaje onaa oya napa canijo.

33 Oya mimishiꞌama. Jamatii oya quea mimishi acaje cuaa. Oya siajje acaje cuaa jama
baꞌa: —Oya quea mimishi —acaje. Ojo siajje poaje. Quea mimishi nee nee de, oya
acaje onijje nequi cuaa; oya quecua cajeꞌyo peaꞌai. Chamaꞌyo tii acajeꞌyo”.

Jamaya yahuajo Isaiaa tehue ca poa Jesosajo.
34 Ba majje Etiopia dejjaa Penipe huohuiꞌajja canaje jama baꞌa: —¿Ache dejjajo acuae

huohui canaje Isaiaa? ¡Huohuicue mo oe! Eꞌe pojjaꞌa ohuaya pea dejjajo huohui ca poa.
Eꞌe pojjaꞌa huohui ca poa ojaya emanoꞌyojjijo —acanaje Etiopia dejjaa.

35 —Eꞌe —Penipeya acanaje. Majoya ohuaya Eyacuiñajjija esohui etehueꞌyo huohui
capoquinaje quea huiso. Esohui quea pame nee Jesosajo huohui canaje.

36 Majoya oya cuana poquianijo, ena huasijje poeyanaje. Jamajjeya ma Etiopia dejja
jama poanaje baꞌa: —¡Bacue, ena ani baꞌa! Eya peaꞌai Jesosa nijje jjapeequije. Jamajjeya
¡besa meecue mo Eyacuiñajjijo jjeya nei!

37 Penipeya sajaꞌa canaje jama baꞌa: —Eꞌe, miya Jesosaja epeejji eꞌe jojo nei poanijo,
eyaya miya besa meeje Eyacuiñajjijo —acanaje.

—Eꞌe jojo nei Jesosa Quito Eyacuiñajjija Bacua Ejja, Eyacuiñajjija huoojeaꞌyo ojjaña
jaahuanajji. Eꞌe de, jamaya eyaya baña —Etiopia dejjaa acanaje.

38 Jamajjeya ohuaya echacojji acanaje jama baꞌa: —¡Mapichi cuana nequiñaqui
meecue!

Mapichi nequiñaqui majje Penipe Etiopia dejja nijje ena huasijje poquinaje. Etiopia
dejja besa mee canaje Eyacuiñajjijo. 39Majoya Penipeya Etiopia dejja besa meeꞌyo majje,
jjequicuayaꞌyomajje Edojjoshahua Pameya Penipe dojo canaje peameshi yasijje. Etiopia
dejjaja Penipe ba oꞌoya jjima poanaje. Jamatii oja meshi yasijje poquiꞌyonaje quea bihui
nee nee; Jesosa nijje jjapeequiꞌyonaje.

40 Jjeyahua nei Edojjoshahua Pameya Penipe dojo canaje quea huesha nee esohui
quea pame Jesosajo huohuiya. Asota cuiñajji yasijje anioqueñaquinaje. Majoya Asoto
cuiñajjijo ani poqui majje quea huiso cuiñajji yasijje poquijeya Eyacuiñajjija esohui
huohui canananaje. Quea huesha esohui huohuiqui canaje Sesanea cuiñajji yasijje,
Penipeya.

Sanoni Jesosa Quito nijje jjapeequiꞌyonaje
1Penipeya queahuesha sohuihuohui canijo, Sanoniya EmeshiMesenei Jesosaja epeejji

cuana niñeba majamaja canaje. Quecua sa acanaje. Jamajjeya oya poquinaje joya
Eyacuiñajji nijje mimiani etii yasijje. 2 Poe majje Sanoni onijje jama poanaje baꞌa: —
¡Esohui tehuecue ojjaña Jodio cuana Damasico cuiñajjijo baꞌe yasijje, ojjaña Jodio cuanaja
ebajji, equi ojee ejjachichaquijjijo anija ebajji! ¡Jama acue baꞌa: “¡Sanoni ojjaña Jesosaja
epeejji poani cuana iñameecue! ¡Jeyomajje dojo meecue Jenosanena huasijje jeanobiaa,
dejja, ponaponaña peaꞌai!” acue! —poanaje Sanoni Jodio etii nijje.

—Eꞌe —poanaje Jodio dejja—, jamaya ejjaꞌaqui.
3 Majoya Sanoni poquinaje Damasico huasijje Jesosaja epeejji cuana iñaa nisho.

Ejiojjijje poquije Damasico chipi nee yasijje nequiñaquinaje. Eyajo ejijijjiya quea jaꞌa
neeya jeajaꞌa canaje Sanoni. Quea jeajahua nee nee poanaje. 4 Jamajjeya Sanoni meshi
yasijje oquenaje. Shajjaꞌajja canaje pea eyajo onijje mimiani jama baꞌa: —¡Sanoni,
Sanoni! ¿Apiojji acuaeya miyaya eya napaña soꞌo?

5—¿Ae bajjani miya? —Sanoni poanaje.
—Eya Jesosa. Miyaya aje oe eya napaña —acanaje Jesosaa eyajo—. 6 ¡Nequisohuacue

miya! ¡Poquicue Damasico huasijje! Jomajo peaa miya huohui caje miquea echacojji ma
miyaya ejo quijje aje —Jesosa poanaje.

7 Pea cuana Sanoni nijje poquiani nequiñaquinaje. Pea eyajo mimiani shajjaꞌajja
canaje. Esohui ca ca oe shajjaꞌajja jjima. Oya cuanaja ba jjima eyajo mimiani. Jamajjeya
quea mete nee poanaje. Mimimimi ajja poanaje.

8Majoya Sanoni nequisohuanaje. Jjabapojjaꞌajjaquiꞌyonaje. Cojjamaꞌ, de. Pea cuaa oya
mepejjejea canaje Damasico huasijje. 9 Jomajo oya nequinaje pea beca peejjima cahuime
cojjamaꞌ. Eyacuiñajji nijje mimi tiitiianijo ijjiaꞌijjia jjima poanaje Sanoni.

10 Jesosaja epeejji Anania bajjani Damasicojo baꞌenaje. Ma mecajje Eyacuiñajjiya
Anania jjacahuibameequi canaje EmeshiMese nei Jesosaa oya jama iyaame acanaje baꞌa:
—¡Anania, shajjaꞌajjacue mo!

—¿Yajja? Jesosa, miya ecuea Emeshi Mese nei. Eyaya miya shajjaꞌajjaña —Anania
poanaje.

11 Emeshi Mese neiya oya huohui canaje jama baꞌa: —Anania, ¡poquicue ejiojji
yasijje bajjani Ejiojji Epii Nei! ¡Jonasaja equi yasijje poquicue! Dobiqui majje Jonasa
huohuiꞌajjacue jama baꞌa: “¿Achejo jaa Sanoni, ma yahuajo Tanaso cuiñajjijo baꞌya poa?
Eya onijje mimije” acue, Anania. 12 Eꞌe, jjeyahua nei Sanoni enijje mimiani. Eyaya
Sanoni jjacahuibaqui meenaje peaꞌai jama baꞌa: Miya o que poenaje. Oja sapa biajje emeꞌ
huananaje. Jamajjeya oya quea cojja jaꞌa poꞌyonaje —Jesosaa acanaje. Jamaya Anania
jjacahuibaqui mee canaje.

13Majoya Anania Jesosa nijje jama poanaje baꞌa: —Emeshi Mese nei Jesosa, ecuea eba
Sanoniya miquea epeejji cuana Jenosanenajo baꞌe napa canaje quea huiso nee. Jamaya
ojjañaa eya huohui canaje. 14Oya jiquiacua poeyanaje ojjaña miquea epeejji cuana iñaa
Jenosanena huasijje ejeanobiajeaquijji. Jodio etiiya oya huoojea canaje, Jodio Eyacuiñajji
nijje emimijji etiiya. Eya quea mete Sanonijo, de —Anania poanaje.

15 Majoya Jesosaa Anania huoojea canaje jama baꞌa: —¡Poquicue miya, Sanoni que!
Oya eyaya babacanaje ecuea esohui huohuijji epoꞌyojji. Ecuea esohui ohuaya huohui caje
Jodio pojjeama cuana huasijje, emeshi mese cuana huasijje, ojjaña pea Jodio dejja cuana
ojjaña meshijo baꞌe yasijje peaꞌai. 16 Ecuea esohui huohuijjijojo onaaya oya quea huiso
napa cajeꞌyo. Quea nee nee poaje oya. Jamaya eyaya oya ba meeje —acanaje Jesosaa.
Jamaya Anania jjacahuibaquinaje.

17 Majoya ecahuijaa shequiꞌyo majje Anania poquinaje Jonasaja equi yasijje, Sanoni
jaa huasijje poquinaje. Sanonija sapa biajje emeꞌ huana canaje Ananiaa. Jama acanaje
baꞌa: —Epeejji Sanoni, esejaya Emeshi Mese nei Jesosaa eya huoojea canaje mi que. Eꞌe,



HECHO 9:18 256 HECHO 9:31

miyaya ejiojjijje poejeya Jesosa banaje eyajo. Maaya eya huoojea canaje mi quea cojja
jaꞌa po meeꞌyohua. Jesosaa Edojjoshahua Pame mi yasijje dobiqui mee cajeꞌyo peaꞌai —
acanaje Ananiaa.

18 Anania onijje mimianijo tii, oja sapa biajje eme huana cajo, aquiana esope jayojja
Sanonija ecojjajo ani, ma o quea cojja misi po meejji poani oquequinaje. Jamajjeya
quea cojja jaꞌa nee po oꞌoyanaje Sanoni. Jamajjeya nequisohuaꞌyajo, Ananiaa Sanoni
Eyacuiñajjijo besa mee canaje Eyacuiñajji nijje epoꞌyojji. 19Majoya ijjiaꞌijjia majje Sanoni
quea caꞌa poꞌyonaje.

Sanoniya Jesosaja esohui huohui canaje Damasicojo
Oe pojji cahuime Sanoni Jesosaja epeejji cuana nijje nequinaje Damasicojo. 20 Jodio

cuanaja equi ojee ejjachichaquijji yasijje poquinaje Jesosaja esohui huohuiya. Jama
huohuime acanaje baꞌa: —Jesosa Eyacuiñajjija Bacua Ejja eꞌe jojo nei —Sanoniya acanaje.

21 Jodio dejja cuana ma equijo ani oja esohui shajjaꞌajja majje quea mete nee
nee poanaje. Jama huohuime acanaje baꞌa: —¿Apiojji acuae jiquio Sanoni mimiani
Jesosajo? Jenosanenajo ohuaya quea huiso cuana cuia canaje Jesosa nijje mimianijojo.
Oya jiquiacua poeyanaje Jesosaja epeejji cuana iñaa. Eyacuiñajji nijje emimijji etii
cuana huasijje dojo sa acanaje, Jenosanena huasijje. Jjeya ca ca Sanoni Jesosajo mimi
majamajani. ¿Yajjajo shai ohuaya Jesosaja esohui huohui cani?

22 Jamatii Sanoniya Jodio cuana Damasicojo baꞌe sohuihuohui neinei canaje. Jama
atiitii canaje baꞌa: —Jesosa eꞌe jojo nei Eyacuiñajjija huoojeaꞌyo ojjaña jaahuanajji, Quito
—Sanoniya acanaje.

Sanoniya quea jaꞌa nee nee huohui canaje Jesosajo. Jamatii Jodio cuana onijje
jjamimicuiajeanobiqui nequinaje quea huiso. Quea quene nee poanaje: —¿Yajja acuae
seya aje soꞌo? Jesosaja esohui huohuipajeaꞌyo ajja. ¡Ejjacuiajeaquiꞌyo Sanoni! —poanaje
cuana.

23 Jamajjeya quijje pishana Jodio etii quea quene nee nee po majje jjachichaquinaje.
Ojee mimimiminaje Sanoni cuiaꞌyojji. 24 Pea cuaa ca ca Sanoni huohui canaje jama baꞌa:
—Jodio dejja cuaa miya quecua sa acani. Ojjaña pojjajo, mecajje peaꞌai ohuaya cuiñajji
esecue jjani pejjejo miya ishoaꞌajja ca ani ecuiaꞌyojji —acanaje.

25 Jamajjeya oe mecajje oja epeejji cuaa Sanoni quehua poqui mee caꞌyonaje. Eꞌe,
cuiñajji mei jiyo aoꞌao biajje oya cuana jaasohuaquinaje. Jomajo Sanoni jjepai aijo
jjabioquinaje. Majoya oja epeejji cuaa oya jjapashineijje jeaoquea caꞌyonaje meshi
yasijje, cuiñajji secue yasijje. Majoya Sanoni Jenosanena huasijje poquiꞌyonaje.

26 Jamajjeya Jenosanena huasijje poquiꞌyo majje Sanoni Jesosaja epeejji cuana nijje
jjapeequi sa poanaje. Jamatii Sanoni Jesosaja epeejji pojjeama poso acanaje cuaa. Ojo
quea mete nee nee poanaje: “Eya iña ca chanaꞌ” poanaje cuana. 27 Majoya Jesosaja
epeejjiya Benabeya Sanoni dojo canaje Jesosaja huoojeaꞌyo esohui huohuijji cuana
huasijje. Oya cuana huohui canaje jama baꞌa: —Epeejji cuana, ¡aꞌa quea mete pojji
Sanonijo! Eꞌe, jiquio Sanoniya ejiojjijje poquijeya Emeshi Mese nei Jesosa ba canaje.
Jesosa onijje miminaje peaꞌai. Majoya ohuaya Jesosaja esohui huohui neinei canaje
Damasicojo nequiya —acanaje Benabeya.

28 Jamajjeya Sanoni Jesosaja huoojeaꞌyo esohui huohuijji cuana nijje baꞌenaje. Ohuaya
onijjeya Jenosanenajo meteꞌama huohui mee canananaje Jesosaja esohui. 29 Jomajo
yaninaje Jodio cuana Jienoja esohuijomimiani. Sanoni ona nijjemimiquinaje quea huiso.
Jesosaja esohui huohui canaje. Maaya mimicuiajeanobiajea sa acanaje Sanoni. Sanoni
nijje quea quene nee nee po majje oya cuiajea sa acanaje Jesosaja esohui huohui cajo.
30Maya ba majje Sanonija epeejji cuaa oya dojo canaje Sesanea cuiñajji yasijje. Majoya
oya huoojea canaje quea huesha nee, oja cuiñajji yasijje, Tanaso huasijje bishejo.

31Majoya Jodea meshijo, Janinea meshijo, Samania meshijo peaꞌai pea cuana Jesosaja
epeejji cuana nijje quea bei poanaje. Napa pajea canaje. Jamajjeya quea huiso nee nee
Jesosa nijje jjapeequiꞌyonaje. Edojjoshahua Pameya oya cuana baꞌe meesahua canaje.
Ojjaña cuana Emeshi Mese Jesosaja esohui jayojja jama baꞌenaje quea jaꞌa nee nee.

Peno poquinaje Nida cuiñajji yasijje, Jope cuiñajji yasijje peaꞌai

32 Majoya Peno ojjaña cuiñajji yasijje poquinaje Jesosaja epeejji cuana baa. Nida
huasijje poquinaje Jesosaja epeejji cuana nijje jjapeequiya, esohui huohuiya peaꞌai.
33 Jomajo Penohua pea dejja ba canaje, Eneasi bajjani. Eneasi aje oe jeoꞌajja. Oya
ejaa jaanaje me oejje pea beca peejjima shequiajame, 8 shequiajame. 34 Jamajjeya oya
ba majje Penohua huohui canaje jama baꞌa: —Eneasi, Jesosaa miya jeo mee cajeꞌyo.
¡Nequisohuacue! ¡Miquea ejaajji bebocue!

Jjeyahua nei Eneasi nequisohuanaje. Quea jaꞌa nee nee poanaje, de. 35 Ojjaña cuaa
Nidajo baꞌeya, Sanohuijo baꞌeya peaꞌai Eneasi ba canaje jeojeoꞌyonaje. Jamajjeya quea
huiso nee Jesosa nijje jjapeequiꞌyonaje.

Tabita manoꞌyo majje shequi oꞌoyanaje
36 Jope cuiñajjijo epona tii Tabita bajjani baꞌya poa, Ese Ejja esohuijo ca ca oya Docuei

bajjani. Oya Jesosaja epeejji nei. Tabitaa quea pame nee atiitii canaje. Aemaꞌ cuana baꞌe
meesahua canaje peaꞌai. 37Tabita aje queamano poanaje. Manoꞌyonaje. Epeejji cuaa oya
shacua caꞌyonaje. Majoya jaahuana canaje eyajo jaa equecuayijji yasijje. 38 Jope, Nida
quea chipi nee, hueshaꞌama. Jamajjeya Jesosaja epeejji cuana Jopejo baꞌeya shajjaꞌajja
canaje PenoNidajonequi. Jamajjeya beca dejja huoojea canaje Penoque. Jamahuohuime
acanaje baꞌa: —Peno, ¡poecuajicue ecuana nijje Jope yasijje!

39 Jamajjeya shajjaꞌajja majje Penohua ojaya aquiana bio canaje. Ona nijje poquinaje
Jope yasijje. Jope yasijje poeꞌyajo ojjaña cuana nijje oya sohuaquinaje eya equecuayijji
yasijje Tabita baa. Ojjaña eꞌahuemano cuaa pa neineianiya Peno ocuee canaje. Tabitaja
soco bamee canaje. Ojo jama huohuime acanaje baꞌa: —¡Bacue, Peno! Eshe anijo Tabitaa
ecuanaja daqui eyami, daqui nei peaꞌai quea huiso soco canaje. ¡Bacue ojaya esipiꞌyo
ecuanajaya peaꞌai! —acanaje cuaa.

40Majoya Penohua ojjaña cuana huoojeacuayajea canaje esecue yasijje. Ecuiꞌoshajjajo
nequi majje Eyacuiñajji nijje miminaje. Eyacuiñajji nijje mimi majje epona emanoꞌyojaa
nijje miminaje jama baꞌa: —¡Tabita, shequiꞌyocue! ¡Nequisohuaꞌyocue miya!

Shequiꞌyo majje Tabita jjabapojjaquiꞌyonaje. Peno ba majje anisohuanaje. 41Majoya
Penohua Tabita me iña majje nequisohua meesahua caꞌyonaje. Tabita nequisohua
meesahuaꞌyo majje Penohua Jesosaja epeejji cuana, eꞌahuemano cuana peaꞌai esecuejo
nequi iyaa canaje Tabita bajji. Jama acanaje baꞌa: —¡Dobicue! ¡Miquea epeejji Docuei
bahuacue! Shequiꞌyonaje, Jesosaa oya shequi mee caꞌyonaje.

42 Ma shajjaꞌajja majje quea huiso nee Jopejo baꞌe Jesosa nijje jjapeequiꞌyonaje.
43 Jamajjeya Peno Jopejo nequinaje quea cahui huiso. Dejja Simono bajjani nijje baꞌenaje,
ijjiacajji jee chacojji nijje.

10
Penohua Jodio pojjeama huasijje esohui huohui canaje, Conenio huasijje

1 Eꞌe Teopino, eyaya, Nocaa jiquio pea esohui tehueaña miquea ebajji. Esohui eꞌe nei
Jesosaja epeejji cuanajo tehueaña jama baꞌa: Oe dejja Conenio bajjani Sesanea cuiñajjijo
baꞌenaje. Oya Jodio pojjeama, Shomano dejja, quea huiso nee sohuinano huoojeajji
poani, ma bajjani baꞌa: Itaniano sohuinano cuana. 2 Jamatii Conenio quea pame nee.
Ojaya huapa pojjeama cuana nijje Eyacuiñajjija esohui jayojja jama baꞌe sa poani. Eꞌe,
ohuaya aemaꞌ cuana baꞌe meesahua canaje; quea huiso aquiana quia canaje sosemaꞌ.
Eyacuiñajji nijje mimi majamajanaje peaꞌai. 3 Oe pojjajo eshequi jjanequijeapaaquiajo
Eyacuiñajjiya Conenio jjacahuibaqui mee canaje jama baꞌa: Cahuiba canaje Eyacuiñajjija
esohuidojojji o que poe majje onijje miminaje jama baꞌa: —¡Conenio, shajjaꞌajjacue mo!

4 Esohuidojojji ba majje Conenio quea ajjajja nee jama poanaje baꞌa: —¿Yajja? ¿Ae sa
poani miya? ¡Huohuicue mo!

Esohuidojojjiya oya jama acanaje baꞌa: —Eyacuiñajjiya miquea emimi cuana onijje
shajjaꞌajja canaje. Miya aemaꞌ cuana huasijje aquiana quiaña sosemaꞌ ojaya eba peaꞌai.

Jamajjeya minijje quea bihui nee poani. 5 Jamajjeya ¡jjeya nei beca dejja huoojeacue Jope
yasijje! Jomajo oe dejja Simohui Peno bajjani enequi. ¡Peno jjequi meecue! 6 Oya Peno
Simonoja equijo baꞌyani, ijjiacajji jee chacojji poanija equijo. Ojaya equi bae ai sahuajo
ani —acanaje Eyacuiñajjija esohuidojojjiya. Jamaya Conenio jjacahuibaquinaje.

7 Majoya esohuidojojji poquiꞌyonaje. Conenio shequiꞌyonaje. Shequiꞌyo majje ojaya
echacosahuajji beca iyaa canaje. Oe Sohuinano ojaya epeejji quea pame nee iyaa
canaje, ma Eyacuiñajji nijje mimiani peaꞌai. 8 Eyacuiñajjija esohuidojojjija esohui onijje
Coneniohua huohui canaje. Majoya oya cuana huoojea canaje Jope yasijje.

Penohua cahuiba canaje
9 Jamajjeya Conenioja epeejji cuana Jope yasijje poquinaje. Pea pojjajo eshequi

biacojjajja nequijo Jope ba cañaquinaje quea chipi nee.
Peno ca ca Jopejo Simonoja equijo nequi equi jamacoo huasijje jaasohuaquinaje

Eyacuiñajji nijje mimiya. 10 Eshequi biacojjajja nequijo Peno quea shoe nee poanaje.
Bobi ijjia sa poanaje. Onaa Penoja bobi cuacua canijo, Penohua ishoaꞌajja ca aninaje bobi.
Majoya equi jamacoojo jaa cahuinaje. Eyacuiñajjiya oya jjacahuibaqui mee canaje jama
baꞌa: 11 Esecue quea quemo jayojja ba canaje eyajo. Esecue ecaꞌapejo nequi. Aquiana
equipajaajji quea quemo jayojja ba canaje, jjapashineijje jeaoquea canaje o que, jjono
eyichijjo jayojjajo. 12Ma equipajaajjijo ojjaña ijjiacajji cuana, peyo cuana, ojjaña cuichojji
cuana peaꞌai ba canaje, eshe, de. Jamaya jjacahuibaqui mee canaje peaꞌai baꞌa: 13 Eyajo
Jesosa Peno nijje miminaje jama baꞌa: —Peno, ¡nequisohuacue! ¡Ijjiacajji cuana, peyo
cuana, cuichojji cuana peaꞌai quecuacue eꞌijjiajji! —poanaje.

14Penohua ca ca jama acanaje baꞌa: —EmeshiMese Jesosa, chojja. Eya ijjia sa poꞌyo ajja
ma aquiana cuana. Peajja, de. Yahuajo ecuanaja etiiquiana cuanaja esohui jayojja jama
poanijo ma aquiana cuana ecuea ijjia jjima. Eya coma ijjia sa poꞌyo ajja nei nei —poanaje
Peno.

15 Eyajo Jesosaa Peno huohui ca oꞌoyanaje jama baꞌa: —Eyacuiñajjiya ojjaña bobi quea
pame po mee caꞌyonaje. Jamajjeya ¡aꞌa jama pojji baꞌa: “Jiquio bobi peajja, coma ijjia ajja
ca iña” aꞌa pojji, Peno! —Jesosa poanaje.

16 Jamaya Jesosaa Penopea beca peejjimahuohuiꞌyomeacanaje, oya jayojja huohuiꞌajja
oꞌoyame acanaje Peno ecahuijaa. Majoya equipajaajji jjequisohua caꞌyonaje eyahuasijje.

Jamaya jjacahuibaquimemeeya Peno Jesosaa acanaje ejjabahuejjaquimeejji jama baꞌa:
Jodio pojjeama cuana Jodio cuana jayojjaya Eyacuiñajjija quea jea nee. Oya cuana peaꞌai
Jesosa nijje jjapeequi meesahua cajeꞌyo, mimishi cuijea cajeꞌyo peaꞌai.

17 Jamajjeya shequiꞌyo majje Peno jjashahuabaqui aninaje jama baꞌa: —¿Ajeo shai iña
Jesosaa jjacahuibaqui mee canaje? ¿Ae shai ohuaya eya ba mee sa acani?

Peno jamaya jjashahuabaquianijo, Conenioja echacojji cuana poeyanaje Jope yasijje.
Simonoja equi saꞌajja canaje. 18Bamajje esecue yasijje poeyanaje. Secuejo nequi taaanaje
jama baꞌa: —¿Aꞌa Simohui Peno yani jiquiojo?

19-20 Peno ma ohua cahuiba canajejo jjashahuabaquianijo, Edojjoshahua Pameya oya
huoojea canaje jama baꞌa: —Peno, ¡shajjaꞌajjacue! Pea beca peejjima dejja poeyanaje mi
baa. ¡Jamajjeya nequisohuacue; jaaoquequicue; oya cuana baquicue esecue jjanijo nequi!
¡Onijje poquicue, Peno! ¡Aꞌa quea mete pojji! Eyaya oya cuana huoojeanaje mi dojohua.

21 Jamajjeya Peno jaaoquequinaje ma dejja cuana baa. Huohuiꞌajja cañaquinaje jama
baꞌa: —Eꞌe. ¿Aꞌa miyaya eya saꞌajjaña? Quioya iña. ¿Apiojji acuaeya iña saꞌajjaña? ¿Ajeo
acuae mi poeyanaje soꞌo?

22 Onaaya Peno huohui canaje jama baꞌa: —Coneniohua, ma sohuinano cuana
huoojeajji poaniya Sesaneajo baꞌeya ecuana huoojea canaje. Ohuaya quea pame nee
acani, Eyacuiñajjija esohui jayojja jama acani. Oya ojjaña Jodio cuanaja quea boti nee.
Eyacuiñajjija esohuidojojji onijje miminaje jama baꞌa: “¡Dejja cuana huoojeacue Jope
yasijje Peno jjequiya! ¡Peno miquea equi yasijje jjequicue! ¡Penoja esohui shajjaꞌajja
neineicue miquianaaya o poeyajo!” poanaje esohuidojojji —Conenioja epeejjiya Peno
acanaje.

23 Jamajjeya Penohua oya cuana iyaa canaje esecuejo nequi: —Eꞌe, ¡dobicue! ¡Jiquiacua

cahuicue ecuana nijje! —poanaje. Jomajo oya cahui oe poanaje.
Peno Conenioja equi yasijje poquinaje esohui huohuiya

Mecajjeahua nei shequi majje Peno poquinaje Conenioja epeejji cuana nijje Sesanea
huasijje. Pea Jesosaja epeejji Jopejo baꞌe poquinaje peaꞌai. 24Sesaneajo ca ca Coneniohua
oya cuana ishoaꞌajja ca aninaje. Ojjaña ojaya huapa pojjeama cuana, ojaya epeejji cuana
peaꞌai iyaa canaje ojaya equi yasijje Peno ishoaꞌajjajji. Jamajjeya beca cahuime po majje
Penohua Sesanea ba cañaquinaje. 25 Conenioja equi yasijje poeyajo, Conenio equijo ani
cuayaquinaje o baa. Ecuiꞌoshajjajo nequi majje Peno bihuia canaje, ohuaya. 26 Penohua
ca ca oya jama acanaje baꞌa: —¡Dee! ¡Nequisohuacue oe, miya! Eya aje dejja peaꞌaiya, mi
jayojjaya. ¡Aꞌa jja oe eya bihuiajji! —Peno poanaje.

27 Conenio nijje mimimimiqui tii Peno dobiquinaje equi yiyedojjo huasijje. Eyiye
dojjojo quea huiso ejjachichaqui nequi ba cañaquinaje. 28 Majoya ojjaña ba majje
Penohua huohui canaje jama baꞌa: —¡Bacue! Yahuajo Jodio cuaa huohui ca poa jama
baꞌa: “Jodio cuana, ¡aꞌa dobiquijji Jodio pojjeamaja equi yasijje! ¡Aꞌa ona nijje ijjiaꞌijjiajji!”
Jamaya yahuajo nei Jodio cuana poa. Maya miquianajaya eba. Jamatii Eyacuiñajjiya eya
ba mee canaje jama baꞌa: “¡Aꞌa Jodio pojjeama quea tai poso ajji!” jamaya eya acanaje
Eyacuiñajjiya —Peno poanaje.

29—Jamajjeyamiquianaaya eya iyaanajejo eya quea bihui nee poeyanajemiquiana baa.
Eꞌe. Jamajjeya ¿ae sa poani miya? ¿Apiojji acuae iña iyaanaje soꞌo? —Peno poanaje.

30 Coneniohua Peno jama acanaje baꞌa: —Peno, yahuajo Eyacuiñajjija esohuidojojji
enijje miminaje. Eꞌe, ebeca pee peaꞌai cahuime yahuajo eshequi oya jayojja nequijo
eya Eyacuiñajji nijje mimi nequinaje tii tii equijo. Eshequi jjanequijeapaaquianijo oe
dejja jjanequipanaquinaje. Oja daqui quea jeajahua nee nee poanaje. 31 Oya enijje
miminaje: “Conenio, Eyacuiñajjiya miquea emimi shajjaꞌajja canaje. Miya aemaꞌ cuana
bobiaña ba canaje peaꞌai. Miya ojaya quea boti nee. 32 Jamajjeya ¡beca dejja huoojeacue
Jope yasijje! ¡Dejja Simohui Peno bajjani iyaa meecue! Oya Peno pea dejja bajjani
Simono nijje nequi, ijjiacajji jee chacojji poani nijje nequi, bae ai sahuajo baꞌe nijje
nequi” jamaya eya acanaje esohuidojojjiya. 33 Jamajjeya ma shajjaꞌajja majje jjeyahua
nei eyaya beca dejja huoojeanaje mi jjequiya. Mi poeyajo eya quea bihui nee poanaje.
Eyacuiñajjija eba ecuana quea huiso jjachichaquinaje miquea esohui shajjaꞌajjaa. Eꞌe,
ecuaaya Eyacuiñajjija esohui shajjaꞌajja sa aña. Jamajjeya ¡ojjaña Eyacuiñajjija esohui
ecuana huohuicue jjeya nei, ma ohua mi huohui canaje ecuana huohuijji! —Conenio
poanaje.

Penohua esohui huohui canaje Conenioja equijo
34 Jamajjeya Penohua huohui canaje jama baꞌa: —Eꞌe de. Jjeya ecuea eba Eyacuiñajjiya

ojjaña cuana quea jea nee acani. Jodio pojjeama Jodio cuana jayojjaya jama acani eꞌe jojo
nei, Eyacuiñajjiya. 35Eꞌe, ojjaña joya quea pame baꞌyani, Eyacuiñajjija esohui jayojja jama
poani peaꞌai ohuaya jaahuana cani, ojjaña cuana ojjañameshijo baꞌe, ojjaña peamimime
poani peaꞌai —Penohua acanaje.

36—Conenio, miquea eba Eyacuiñajjiya Isaeni dejja cuana huasijje ojaya esohui quea
pame nee Jesosa Quitoja huohui ca poa jama baꞌa: “Emeshi Mese nei Jesosa Quito
nijje jjapeequianijo, Eyacuiñajji ojjaña nijje quea bei poajeꞌyo, mimishi cuijeaꞌyo majje”.
Jamaya aca poa cuaa yahuajo nei —Peno poanaje—. 37 Eꞌe Conenio, miquea eba peaꞌai
Huaniya, ma Eyacuiñajjijo ebesameejji poaniya huohui canaje jama baꞌa: “¡Miquea
mimishi pajeaꞌyocue! ¡Eyacuiñajjijo besacue!” acanaje Huaniya. Ohuaya Jesosa besa
mee canaje peaꞌai. Majoya Jesosaa Janinea meshijo, ojjaña cuiñajjijo Jodioja meshijo
sohuihuohui canaje; quea pame nee acanaje peaꞌai. 38 Jama poanaje baꞌa: Eyacuiñajjiya
Jesosa Nasanenajo baꞌe que Edojjoshahua Pame huoojea canaje, dobiqui mee caꞌyonaje.
Jesosa quea caꞌa nee nee po mee canaje. Ma dejjaa ajjima acani quea huiso nee quea
pame nee nee ameesahua canaje. Jesosaa poquijeya quea huiso nee nee emanojaa cuana

huaquia mee caꞌyonaje. Eshahua cuana dejjajo nequi huoojeacuayajea mee caꞌyonaje
Jesosaa Eyacuiñajji nijjeya —Penohua acanaje—. 39 Eꞌe Conenio, Jesosaa quea pame nee
acani ecuaaya, ojaya epeejji cuaa banaje. Onijje poquinaje ojjaña Jodio meshi yasijje,
Jenosanena huasijje peaꞌai. Jamatii pea cuaa Jesosa quea mimishi acaꞌyonaje. Acui
ecueataꞌapeejo baꞌehuanasohuajea caꞌyonaje emanoꞌyojji. 40 Jamatii Jesosa manoꞌyajo,
pea beca peejjima cahuime epo jaa Eyacuiñajjiya oya shequi mee ca oꞌoyanaje. Majoya
Eyacuiñajjiya oya ecuana huasijje huoojea ca oꞌoyanaje. Eꞌe, ecuaaya oya banaje eshe
oꞌoya. 41 Ojjaña dejja cuanaja oya ba oꞌoya jjima. Ecuanaaya, ma Eyacuiñajjiya yahuajo
babaca ca poaa oja esohui huohuijji poaniya ca ca oe ecuanaaya Jesosa ba oꞌoyanaje.
Shequi oꞌoyamajje oya ecuananijje ijjiaꞌijjianaje, ena ishi canaje peaꞌai. 42Majoya ohuaya
ecuana huoojea canaje ojaya esohui huohuiya ojjaña cuana huasijje. Jama huohuime
aña baꞌa: “Quijje Eyacuiñajjiya Jesosa huoojea caje oꞌoya. Jesosaa poe oꞌoya majje ojjaña
sosequia cajeꞌyo ma eseya manoꞌyo jjimahua aninaje poa sosejje. Eꞌe, ojjaña eshe nequi
cuana, ojjaña yahuajo nei manoꞌyo peaꞌai ohuaya sosequia cajeꞌyo ma eseya manoꞌyo
jjimahua aninaje poa sosejje. Ojjaña joya quea pame baꞌya poa quea bihui nee baꞌe
tiitii mee cajeꞌyo eyajo onijje. Mimishi cuana ca ca quea nee nee po mee cajeꞌyo tii tii.
43 Eꞌe Conenio, yahuajo nei nei Jesosa poe jjimahuajo Eyacuiñajjija esohui huohuijji cuaa
Jesosajo huohui ca poa jama baꞌa:
“Oya quea pame nee nee, quea caꞌa nee nee poanijo, ojjaña joya onijje jjapeequiani

Eyacuiñajjiyamimishi cuijea cajeꞌyo. Jamajjeya oya cuana cuaqui yasijje poquiꞌyo
ajja manoꞌyo majje”.

Jamaya yahuajo nei Jesosajo tehue ca poa cuaa —jamaya Penohua esohui huohui canaje.
Ojjaña cuaa Conenioja equijo nequiya shajjaꞌajja canaje.

Edojjoshahua Pame Jodio pojjeama huasijje dobiquiꞌyonaje
44 Penohua sohuihuohui canijo tii, Edojjoshahua Pame Conenio que, ojaya epeejji

cuana que peaꞌai dobiquiꞌyonaje, ma Penohua sohuihuohui cani yasijje. 45Eꞌe, Eyacuiña-
jjiya Edojjoshahua Pame huoojea caꞌyonaje Jodio pojjeama cuana huasijje. Ma ba majje
Jodio cuana Peno nijje nequi jjajjasoaquinaje: —Eꞌe de, Eyacuiñajjiya Edojjoshahua Pame
huoojea caꞌyonaje Jodio pojjeama huasijje peaꞌai —poanaje Jodio cuana ma Peno nijje
poquinaje.

46Eꞌe, Jodio cuaa Conenio shajjaꞌajja canaje Eyacuiñajji bihuia cani, de, peamimiꞌyome
poanaje peaꞌai. 47 Jamajjeya Penohua jama acanaje baꞌa: —Yahuajo Eyacuiñajjiya Edo-
jjoshahua Pame ecuana huasijje huoojea canaje jayojja jama jjeya ohuaya Edojjoshahua
Pame jiquio dejja cuana huasijje huoojea canaje peaꞌai. Jamajjeya ecuanaaya oya cuana
Eyacuiñajjijo cabesa meeꞌyahua ena huasijje, ¿aꞌa eꞌe? —Penohua acanaje.

48 Jamajjeya Penohua pea cuana huoojea canaje Jesosa Quitoja epeejji ma jjeya nei
onijje jjapeequinaje besa meeya Eyacuiñajjijo. Majoya Conenio, oja epeejji cuana peaꞌai
miminaje Peno nijje. Jama poanaje baꞌa: —Peno, ¡che ecuana nijje nequicue, esohui ba
meesahuacue! —acanaje.

Jamajjeya Peno onijje nequinaje. Majoya quijje pishana Penopoquiꞌyonaje Jenosanena
huasijje.

11
Penohua Jesosaja epeejji cuana Jenosanenajo baꞌe huohui canaje Coneniojo, Jodio pojjeamajo

1 Jamajjeya Jesosaja huoojeaꞌyo esohui huohuijji cuaa, ojjaña Jesosaja epeejji cuaa
Jodea meshijo baꞌeya peaꞌai shajjaꞌajja canaje Coneniojo. Ojjañaa jama acanaje baꞌa: —
Jodio pojjeama cuaa peaꞌai Eyacuiñajjija esohui shajjaꞌajja caꞌyonaje; jamaya acaꞌyonaje
quea bihui nee, de —acanaje cuaa.

2-3 Jamajjeya Peno Jenosanena huasijje poqui oꞌoyajo, beca Jodio cuana onijje mimija-
jinaje jama baꞌa: —Peno, ¿apiojji miya Jodio pojjeama cuanaja equi yasijje dobiquinaje
soꞌo? Eꞌe, miya ca ca oe Jodio pojjeama cuana nijje ijjiaꞌijjianaje peaꞌai. ¿Apiojji? Jamaya

pojjeama esejaya etiiquianaja esohui. Oya cuanaja cuiishasha biso nei ejehuisejjajeaꞌyo
pojjeamajo oya peajja, de —poanaje Jodio cuana.

4 Jamajjeya Penohua oya cuana huohui canaje ojjaña joya Eyacuiñajjiya Jodio pojjeama
cuanajo acanaje. 5 Jama acanaje baꞌa: —Ecuea epeejji cuana, eya Jopejo nequi Eyacuiñajji
nijje mimi aninaje. Eyacuiñajiiya eya jjacahuibaqui mee canaje jama baꞌa: Ijjiacajji
cuana aquiana cuana quibi jayojjajo iya majje jeaoquea canaje e que, jjonojo. 6 Ma
quibi dojjojo eyaya banaje ojjaña ijjiacajji cuana, peyo cuana, ojjaña cuichojji cuana
peaꞌai. 7Eya jjacahuibaqui mee canaje jama baꞌa: Eyajo Jesosa enijje miminaje jama baꞌa:
“Peno, ¡nequisohuacue! ¡Ijjiacajji cuana, peyo cuana, cuichojji cuana peaꞌai quecuacue
eꞌijjiajji!” acanaje. 8 Jamatii eyaya sajaꞌanaje jama baꞌa: “Jesosa, chojja, eya ijjia sa po
ajja ma aquiana cuana. Peajja, de. Yahuajo ecuanaja etiiquiana cuanaja esohui jayojja
jama poanijo ma aquiana cuana ecuea ijjia jjima” eya poanaje. 9 Majoya Jesosa enijje
mimi oꞌoyanaje: “Eyacuiñajjiya ojjaña aquiana cuana quea pame nee po mee caꞌyonaje.
Jamajjeya ¡aꞌa miya jama pojji baꞌa: —¡Jiquio aquiana cuana peajja, coma ijjia ajja ca iña!
—aꞌa pojji, Peno!” acanaje Jesosaa eya ecahuijaa. 10 Jamaya eya huohui huichaꞌa huichaꞌa
canaje, pea beca peejjima huohuime acanaje. Majoya ojjaña jjequisohua caꞌyonaje
eyahuasijje.

11 —Majoya pea beca peejjima dejja ecuea equi yasijje poeyanaje. Oya cuana
Sesaneajo baꞌe o chacomeejjiya huoojea canaje e dojohua. 12 Edojjoshahua Pame enijje
miminaje jama baꞌa: “¡Ona nijje poquicue meteꞌama!” Jamajjeya eya poquinaje Sesanea
huasijje. Jiquio Jesosaja epeejji me oejje oe huisome enijje nequi poquinaje peaꞌai
enijje. Ecuana Conenioja equi yasijje dobiquinaje. 13Majoya Coneniohua ecuana huohui
canaje jama baꞌa: “Eyacuiñajjija esohuidojojji ecuea equijo jjanequipanaquinaje. Enijje
miminaje. Jama poanaje baꞌa: —¡Beca dejja huoojeacue Jope yasijje Simohui Peno
jjequiya! 14 Ohuaya miquianaya sohuihuohui caje. ¡Ojaya esohui jama acue! Jamajoya
Eyacuiñajjiya miquianajaya mimishi cuana cuijea cajeꞌyo; onijje baꞌe tiitii mee cajeꞌyo
eyajo miya, miquea huapa pojjeama cuana peaꞌai —eya acanaje esohuidojojjiya” jamaya
Coneniohua eya huohui canaje —Peno poanaje—. 15 Eya Conenio sohuihuohuiꞌanijo tii
Edojjoshahua Pame ojjaña cuana huasijje dobiquiꞌyonaje. Eꞌe, ma ecua eseya yahuajo
acanaje jayojja jama oya cuana acaꞌyonaje. 16 Majoya eyaya niñebaꞌyonaje esejaya
Emeshi Mese nei Jesosaja esohui yahuajo jama baꞌa: “Ena huasijje ca ca oe Huaniya
miquianaya besamee canaje Eyacuiñajjijo. Quijje ca ca eyayamiquiana que Edojjoshahua
Pame dobiqui meejeꞌyo Eyacuiñajji nijje epoꞌyojji tii tii” poanaje Jesosa yahuajo —
Penohua acanaje—. 17 Eꞌe, Jesosa Quito nijje jjapeequianijo, Eyacuiñajjiya Edojjoshahua
Pame huoojea canaje ese que. Oya jayojjaya jjeya Jesosa Quito nijje jjapeequianijo,
Eyacuiñajjiya Jodio pojjeama cuana huasijje Edojjoshahua Pame huoojea caꞌyonaje
peaꞌai. Eyacuiñajjiya quea pame nee nee acani tii tii. Jamajjeya eya ca iña Eyacuiñajji
huoojeaꞌyojji pojjeama. Eyaya oya huohuiꞌyo ajja jama baꞌa: “¡Aꞌa Jodio pojjeama huasijje
Edojjoshahua Pame huoojeaꞌyojji!” Chojja, jamaya eyaya Eyacuiñajji huohui ajja, de. Eya
Eyacuiñajjija echacojji, de, ojaya esohui jayojja jama aña eyaya —Peno poanaje.

18 Jamajjeya Penoja esohui shajjaꞌajja majje Jodio cuana Peno nijje mimijaji pajeaꞌyon-
aje; Eyacuiñajji bihuia caꞌyonaje jama baꞌa: —Eꞌe, jamajjeya Eyacuiñajjiya Jodio pojjeama
cuana mimishi pajea meesahua cani. Jesosa nijje jjapeequi meesahua cani peaꞌai. Jodio
pojjeama cuanaja mimishi cuana cuijeaꞌyo majje oya cuana baꞌe tiitii mee cajeꞌyo eyajo
onijje peaꞌai —poanaje ojjaña cuana.

Jesosaja epeejji cuana Atioquia cuiñajjijo baꞌe
19 Eꞌe, yahuajo Jodio etii cuaa Jesosaja epeejji Estema sapa jajahuejjajeaꞌyo majje

ojjaña Jesosaja epeejji cuana napa majamaja canaje peaꞌai. Jamajjeya ojjaña Jesosaja
epeejji cuana quea huiso meshi yasijje quehua poquinaje quea mete jjejojo. Beca cuana
quea huesha nee poquinaje Penisia meshi yasijje, Atioquia cuiñajji yasijje peaꞌai. Pea
cuana Chipe nasi yasijje besapoquinaje bishejo. Poquijeya Eyacuiñajjija esohui huohui



HECHO 11:20 262 HECHO 12:5

capoquinaje Jodio cuana huasijje. Jodio pojjeama cuana huasijje ca ca Jesosaja esohui
huohui jjima acapoquinaje. 20Majoya Jesosaja epeejji Chipe nasijo baꞌe, Sinene meshijo
baꞌe peaꞌai poquinaje Atioquia cuiñajji yasijje. Jomajo ohuaya Jodio pojjeama cuana
huasijje peaꞌai Eyacuiñajjija esohui quea pame nee Jesosajo huohui canaje. 21 Emeshi
Mese nei Jesosaa oya cuana esohui huohui meesahua canaje. Jamajjeya quea huiso
cuana Jesosaja esohui shajjaꞌajja majje onijje jjapeequiꞌyonaje, quea huiso nee nee. 22Ma
shajjaꞌajja majje Jesosaja epeejji Jenosanenajo baꞌeya Jesosaja epeejji etii Benabe bajjani
huoojea canaje Atioquia huasijje Jesosaja epeejji cuana baa. 23 Atioquia huasijje poe
majje Benabeya ba cañaquinaje Eyacuiñajjiya Jodio pojjeama quea jea nee acanaje eꞌe
jojo nei. Jamajjeya Benabe quea bihui nee poanaje. Jesosaja epeejji eyacua cuana jama
huohuime acanaje baꞌa: —Eꞌe, jamaya. ¡Eyacuiñajjija esohui jayojja jama atiitiicue! ¡Aꞌa
oya pajeaꞌyojji! ¡Onijje jjapee tiitiiquicue!

24 Benabe Jesosaja epeejji quea pame nee. Edojjoshahua Pameja ejjashahuabaquijji
jayojja jama acanaje tii. Jesosaja esohui jayojja jama atiitii canaje. Jamajjeya quea huiso
cuana Emeshi Mese nei Jesosaja epeejji poanaje Benabeja esohui shajjaꞌajja majje.

25Majoya Benabe poquiꞌyonaje Tanaso cuiñajji yasijje Sanoni saꞌajjaꞌyohua. 26Bamajje
ohuaya Sanoni jjequi canaje Atioquia huasijje onijje esohui huohuijji. Jomajo Atioquiajo
oya cuana nequiꞌyonaje Jesosaja epeejji cuana nijje oe shequiajame. Quea huiso nee nee
Jesosaja esohui huohui majamaja canaje jomajo. Majoya Atioquiajo pea cuaa Jesosaja
epeejji cuana bajjani canaje Quitoja epeejji, Quitiano cuana bajjani acanaje.

27Majoya pea Jesosaja esohui huohuijji cuana Jenosanenajo baꞌe poquinaje Atioquia
huasijje. 28 Majoya ojjaña Jesosaja esohui shajjaꞌajjaa jjachichaquinaje. Oe esohui
huohuijji Ajamo bajjani nequisohuanaje. Eyacuiñajjija Edojjoshahua Pameya oya huohui
meesahua canaje. Jamajjeya Ajamohua huohui canaje jama baꞌa: —Quijje pishana ojjaña
meshijo ojjaña cuana quea shoe nee nee poajeꞌyo. Bobi chamaꞌ poajeꞌyo —jamaya ojjaña
acanaje, Ajamohua. (Quijje pishana pea shequiaja po majje eꞌe jojo nei jamaya poanaje.
Bobi chamaꞌ poanaje. Quea huiso nee quea shoe nee nee poanaje Shomano dejja Canio
bajjani emeshi mese nequijo.)

29 Jamajjeya Ajamoja esohui shajjaꞌajja majje Jesosaja epeejji cuaa huohui canaje jama
baꞌa: —Eꞌe, ecuaaya Jesosaja epeejji cuana huasijje Jodea meshijo baꞌe yasijje bejjo
huoojeaje o baꞌesahuajji —poanaje.

Jamajjeya aquiana cuana, bejjo peaꞌai chicha canaje. Beca cuaa oe pojji quia canaje.
Pea cuaa joya quea aquiana huiso neeya quea huiso bejjo quia canaje. 30 Jamajjeya quijje
quea huiso bejjo chicha majje huoojea canaje Benabe nijje, Sanoni peaꞌai nijje. Eꞌe,
ohuaya bejjo dojo canaje Eyacuiñajjija epeejji etii yasijje equiaꞌyojji ojjaña Jesosaja epeejji
cuana huasijje.

12
Jacobo jaja caꞌyonaje

1 Ecuea epeejji Teopino, eyaya, Nocaa pea esohui tehueaña Jesosaja epeejji cuanajo
jama baꞌa: Pea Enode emeshi mese nequinaje. Ohuaya Jesosaja epeejji cuana napa
caꞌyonaje quea huiso. 2 Huanija echahua mese Jacobo sapa jajasejjajea mee caꞌyonaje
baa aiya, de Enodeya. 3 Jodio etii cuana quea bihui nee poanaje Jacobo quecua caꞌyajo.
Ma bamajjeya Enodeya huohui cajo Peno iña canaje peaꞌai. Dojo canaje jeanobiaa, quijje
equecuaꞌyojji. Jamaya poanaje ojjaña Jodio cuana jjachichaquinaje pahui shejjee mee
jjima eꞌijjiajji, quea bihui epojji. 4 Eꞌe, ma shejo Enodeya Peno equi ejjajeanobiaquijji
yasijje jeanobia canaje. Sohuinano quea huisohua Peno jaahuana mee canaje. Enodeya
Peno jaja mee sa acanaje quijje, ojjaña Jodio cuana pahui shejjee jjima ijjia majje.
5 Jamajjeya Sohuinano cuaa Peno jaahuana neinei canaje ejeyoꞌyo jaa. Jamatii Jesosaja
epeejji cuana Eyacuiñajji nijje mimi tiitiinaje Penojo: —Eyacuiñajji, ¡Peno jaahuanacue!
¡Aꞌa quecua meeꞌyojji! —amajamaja canaje epojjajo, mecajje peaꞌai.

Peno ejeanobia jaa esecue yasijje dojocuayaqui caꞌyonaje esohuidojojjiya

6 Majoya Enodeya Peno ejjequicuayaquiꞌyojji nisho acanaje mecahuajje ejajajeaꞌyojji
nisho. Peno ca ca cahuijaanaje beca sohuinano yiyesama neijo. Baa jjonoja jeyo jaanaje.
Pea sohuinano cuaa ejjajeanobiaquijji esecuejo nequiya oya jaahuana neineiꞌajja canaje.
7 Mecashono Eyacuiñajjija esohuidojojji poquinaje Peno que. Ma equecuayijji jeajaꞌa
cañaquinaje. Ohuaya Peno cuiapashi cañaquinaje eshequijji. Jama acanaje baꞌa: —¡Peno,
shequicue! ¡Nequisohua cuajicue, miya!

Jamajjeya baa jjono emejo baꞌe jjapichoqui mee caꞌyonaje, oquequi mee caꞌyonaje
meshi yasijje. 8 Majoya esohuidojojjiya Peno jama acanaje baꞌa: —¡Daqui huoshocue!
¡Ejiojji shejee huoshocue peaꞌai! —jamaya Peno acanaje esohuidojojjiya. Jamaya poanaje
Peno. Majoya ohuaya Peno huohui ca oꞌoyanaje: —¡Miquea equipajaajji bebocue! ¡E
quishishijji poecue! —poanaje.

9 Jamajjeya Peno Eyacuiñajjija esohuidojojji quishishi poquinaje. Jamatii jjac-
ahuibaquiani poso Peno poanaje baꞌa: —Eꞌe de, eya jjacahuibaquiani. Eꞌe pojjaꞌa
esohuidojojji chamaꞌ, de —Peno poanaje.

10 Jamatii Penohua esohuidojojji quishishijji cuayaquijeya ebionei sohuinano epi nequi
yejje canananaje. Jamatii ojaya Peno, esohuidojojji peaꞌai ba jjima poanaje. Mama
pishana nequi pea ba canana oꞌoyanaje sohuinano. Yejje canana oꞌoyanaje. Ba jjima
poanaje Peno, esohuidojojji peaꞌai sohuinanoja. Poquinaje baa cui esecue quea quemo
huasijje. O poeꞌyajo jamatii jjacaꞌapejoquinaje. Esecue jjani yasijje cuayaquiꞌyonaje.
Cuama pishana dojomajje esohuidojojjiya Peno jea canaꞌyonaje, ejiojjijo. 11Majoya Peno
jjashahuabaquinaje: ¿Aꞌa mo eshe, aꞌa mo jjacahuibaquiani pojjeama, de? Jjeya ecuea
eba Emeshi Mese nei Jesosaa huoojea canaje ojaya esohuidojojji e dojocuayaquiꞌyohua.
Mecahuajje Enodeya eya jaja caꞌyo queaye poanaje. Jodio dejja cuaa e quecuaꞌyojji nisho
ishoaꞌajja canaje peaꞌai —Peno poanaje.

12Majoyama shahuabamajje Peno poquiꞌyonaje Maniaja equi yasijje, Huani Macosoja
enaeseja equi yasijje. Joma equijo quea huiso Jesosaja epeejji cuana jjachichaqui
majje mimi aninaje Eyacuiñajji nijje, Peno jaahuana meejji. 13 Penohua esecue jjani
cuiaqueya cañaquinaje, epeeyijji esecue jjani. Oe epona ahuemaꞌ ani Shona bajjani
poeyanaje aya esecue jjani cuiaqueya cani baa. 14 Ohuaya Penoja esohui shajjaꞌajja
canaje. Jjashahuabaquinaje: —Eꞌe ee, Peno cuayaquiꞌyonaje.

Bihui majje esecue jjani pajea canananaje. Peno esecuejo tii nequi jea canananaje
epona shoꞌiya, de. Cuajicuajinananaje equijo ani cuana huohuiya. 15 Jamatii equijo ani
cuaa Shona jama sajaꞌame acanaje baꞌa: —Chojja, Shona. ¿Aꞌa jja mi niñepoquiani?

—Eꞌe jojo nei ca ca iña poani —poanaje Shona.
Jamajjeya ojjañaa jama sajaꞌame acanaje baꞌa: —Eꞌe pojjaꞌa esohuidojojji Peno jaahua-

najji ca ca coma poeyanaje.
16 Penohua ca ca esecue cuiaqueya canequinaje, iyaaꞌiyaa nequinaje. Equijo nequi

cuaa esecue caꞌapejoꞌyo majje ba canaje Peno nequi. Quea bihui nee nee poꞌyo majje
soa neineiꞌyonaje. 17 Jamajjeya Penohua emeꞌ sisi ecuasajo huana canaje: —¡Aꞌa pa jjaja
oe mimijji! —poanaje.

Ojjaña mimimaꞌyo nequi caꞌyonaje. Majoya Penohua oya cuana huohui canaje:
—Emeshi Mese neiya Jesosaa eya ejeanobia jaa esecue yasijje jjequiquiaya meequi
caꞌyonaje esohuidojojjiya.

Majoya huohui canaje peaꞌai Penohua: —¡Ojjaña Jesosaja epeejji cuana huohuiquicue!
¡Satiaco Apeoja bacua ejja peaꞌai huohuiquicue!

Majoya Peno quehua poquicuajinaje peameshi yasijje. 18Mecajjeahua sohuinano cuaa
chamaꞌ Peno ba canaje ejjajeanobiaquijjijo. Ejjoco oe jaa ba canaje. Chamaꞌ. Bamajje oya
cuana queamete nee nee poꞌyonaje. Miminaanaa nequiꞌyonaje. 19EmeshiMese Enodeya
pea huoojea canaje Peno jjequiya nisho ejajajeaꞌyojji nisho. Peno chamaꞌ ba majje Enode
quea mase nee nee poanaje. Sohuinano cuana ma Peno jaahuanajji cuana ꞌya canaje.
Huohuiꞌajja canaje: —¿Aꞌa mi oe cahuijaanaje? —cahuijaa poso Enodeya acanaje.

Majoya Enodeya huoojea canaje ma sohuinano cuana quecuajeaꞌyohua. Chamaꞌyo tii
acanaje.

Majoya Enode Jodea meshijo nequi Sesanea huasijje poquinaje. Jomajo nequi tiitiiꞌy-
onaje.

Enode, Jesosaja epeejji cuiaꞌyojji epo manoꞌyonaje
20Majoya emeshi mese Enode quea quene nee nee poanaje Tino cuiñajjijo baꞌe cuana

nijje, Sinono cuiñajjijo baꞌe cuana nijje peaꞌai. Jamajjeya oya cuana Enode nijje jjapeequi
oꞌoya sa poanaje. Ojee poquinaje Enode baa. Ebionei Basito ba cañaquinaje, Enodeja
echacojji, oja aquiana cuana jaahuanajji. Bejjo quia cajje Basito quea bihui poanaje ona
nijje. Majoya pea bejjo sosejje Basito Enode nijje miminaje: —Dejja cuana Tinojo baꞌe,
Sinonojo baꞌe peaꞌai minijje jjapeequi oꞌoya sa poani. ¡Che oe onijje mimicue! —acanaje
Basitohua.

Tinojo, Sinono meshijo peaꞌai chamaꞌ bobi. Jamajjeya Enodeja bobi sa poanaje quea
huiso. Jamajoya Enode quea bihui po mee sa acanaje onijje.

21 Majoya Enodeya ojjaña dejja cuana iyaa canaje oja sohui shajjaꞌajjajji. Ojjaña
nijje mimi jjimahuajo Enodeya daqui quea nahue nee huosho canaje, emeshi meseja
ehuoshojji. Ojaya eꞌanioquejji quea quemojo anioquenaje. Majoya Enodeya ojjaña cuana
quea huiso huohui canaje. 22 Ojjaña jomajo nequi oja sohui shajjaꞌajja majje oya bihuia
canaje jama baꞌa: —Emeshi mese Enode, miya Eyacuiñajji. Miya dejja jayojja jama
mimime pojjeama poani —jamajoya Enode bihuia canaje ojjañaa.

—Eꞌe, jamaya —Enode poanaje, de.
23 Jamajjeya jjeyahua nei Eyacuiñajjija esohuidojojjiya Enode quea mano nee nee po

mee cajeꞌyo pea cuana Eyacuiñajji bihuia mee jjima jojoya, jama ajjima jojoya Enodeja
baꞌa: —¡Eyacuiñajjiya oe bihuiacue! ¡Aꞌa eya bihuiajji! —po jjima jojoya oya sosohua ijjia
caꞌyajje quea mano nee poꞌyonaje. Manoꞌyonaje Enode, de.

24 Majoya Jesosaja epeejji cuaa esohui quea pame nee Jesosaja huohui canaje quea
huiso meshi yasijje. Quea huiso cuaa shajjaꞌajja canaje. Jesosa nijje jjapeequinaje quea
bihui nee.

25Majoya Benabe, Sanoni peaꞌai Jenosanena huasijje poeyanaje. Jesosaja epeejji cuana
Jenosanenajo baꞌe cuana bejjo quia canaje, ma Jesosaja epeejji cuana Atioquiajo baꞌeya
huoojea canaje. Bejjo quiaꞌyo majje Benabe Sanoni nijje huacuaya poqui oꞌoyanaje
Atioquia huasijje. Ohuaya Huani Macoso dojo canaje onijje.

13
Benabe, Sanoni peaꞌai huoojea canaje pea meshi cuana huasijje Jesosaja esohui huohuiya

1 Jesosaja epeejji cuana quea huiso nee nee poanaje Atioquiajo. Jomajo Eyacuiñajjija
esohui huohuijji, Eyacuiñajjija esohui ba meesahuajji peaꞌai yaninaje: Benabe, Sanoni,
Simoni Ese Ejjaja esohuijo Dejja Tehue bajjani, Nosio ma Sinene cuiñajjijo baꞌya poa,
emeshi mese Enodeja edoe mese Manaeni peaꞌai. Mahuiso. 2 Oya cuana Eyacuiñajji
bihuia poꞌaninaje. Eyacuiñajji bihuia canijo bobi ijjia ajja aninaje. Jama poanijo
Edojjoshahua Pameya oya cuana huohui canaje jama baꞌa: —Eyaya Benabe, Sanoni peaꞌai
babacanaje ecuea esohui huohuijji epojji. Jamajjeya ¡oya cuana huoojeacue ecue esohui
huohuiya!

3 Majoya oya cuanaa ijjiaꞌijjia ajja po majje, Eyacuiñajji nijje mimi majje peaꞌai emeꞌ
huana canaje Sanoni sapa biajje, Benabe sapa biajje peaꞌai. Jama acanaje baꞌa: —
Ecuaaya miquianaya huoojeaña pea meshi cuana huasijje Eyacuiñajjija esohui huohuiya
—acanaje.

Chipe nasijo Jesosaja esohui huohui canaje
4 Majoya Edojjoshahua Pameya Benabe, Sanoni peaꞌai huoojea canaje esohui huo-

huiya. Senesia huasijje poqui majje bishe ai yasijje nequisohuaquinaje Chipe nasi ai
yasijje ebesapoquijji. 5Majoya oya cuana Sanamina cuiñajji yasijje baꞌeñaquinaje Chipe

nasi yasijje. Eyacuiñajjija esohui huohui canananaje Jodio cuana huasijje, Jodioja equi
ojee ejjachichaquijji cuanajo nequiya. Huani Macosohua oya cuana chacosahua canaje.

6Majoya Chipe nasi ojje miji yasijje poquinaje ejiojjijje Paposa cuiñajji yasijje. Jomajo
Jodio dejja ba canaje Banajesosa bajjani. Oya Eyacuiñajjija esohui huohuijji nisho,
eyamiquecua poanaje oya. Jamajjeya Enimase bajjani acanaje cuaa. 7 Oya emeshi mese
Senio Paono nijje jjapeequinaje. Emeshi mese Senio Paono quea jjashahuabaqui jaꞌa
nee nee, quea huiso nee ojaya eba. Oya Eyacuiñajjija sohui shajjaꞌajja sa poanaje.
Jamajjeya Benabe Sanoni peaꞌai iyaa canaje. 8 Jamatii eyamiquecua jjamimicuiajea
nobiajeaquinaje Sanoni nijje, Benabenijje peaꞌai. Emeshimese Senio Paono Eyacuiñajjija
esohui shajjaꞌajja mee jjima canaje: —¡Aꞌa shajjaꞌajjajji Paboja esohui Jesosajo! Dasia cani
mi coma —eyamiquecuaa acanaje.

9 Pea esohuijo Sanonija bajjani Pabo. Edojjoshahua Pame onijje nequi tiitiinaje.
Jamajjeya Pabohua meteꞌama eyamiquecua cojja ba neinei canaje. 10 Jama tecueame
acanaje baꞌa: —Eyamiquecua, miya ca mi ca oe edosiquianaja bacua. Ojjaña quea pame
nee baꞌe miquea botiꞌama. ¡Aꞌa mimishoꞌi pojji Jesosajo miya! Ejjadasiaquijji miya de,
quea mimishi. Eyacuiñajjija esohui quea quehua po mee sa aña tii miyaya —Pabohua
acanaje—. 11 Jamajjeya jjeyahua nei Eyacuiñajjiya miya cojjamaꞌ po mee cajeꞌyo quea
huiso cahuime —Pabohua acanaje.

Jjeyahua nei eyamiquecua cojjamaꞌ poajeꞌyo. Quea cojja misi nee nee. Taaanaje jama
baꞌa: —Cojjamaꞌ mo po mee caꞌyonaje Jesosaa. ¡Emejo mo che dojocue quiaa! ¡Me
pejjejeacue mo oe! —poanaje eyamiquecua.

12Mabamajje emeshimese Senio Paonoqueamete poanaje. Jesosaja esohui shajjaꞌajja
canaje. Jesosa nijje jjapeequiꞌyonaje, emeshi mese Senio Paono, de.

Pabohua Benabe nijjeya Atioquia huasijje Pisinia meshi yasijje esohui huohuiqui canaje
13 Majoya Pabo ojaya epeejji cuana nijje bishe ai yasijje nequisohuaqui oꞌoyanaje.

Panipinia meshi yasijje besapoquinaje, Pene cuiñajji yasijje. Baꞌeñaqui majje Huani
Macosohua Pabo, Benabe peaꞌai jiña caꞌyonaje. Poquiꞌyonaje Jenosanena huasijje oe nei.

14Majoya Pabo Benabe nijje poquinaje Atioquia huasijje, pea Atioquia Pisinia meshijo
nequi. Epojja ejomishocajjijo Jodioja equi ojee ejjachichaquijji yasijje poquinaje. Dobiqui
majje anioquenaje. 15 Jodioja equi ojee ejjachichaquijji mese cuaa Moisesija esohui
etehueꞌyo huohui canaje. Eyacuiñajjija esohui huohuijjija esohui yahuajo nei nei
etehueꞌyo huohui canaje peaꞌai. Majoya oya cuaa Pabo, Benabe peaꞌai huohuiꞌajja canaje
jama baꞌa: —Epeejji cuana, eꞌe pojjaꞌa miquea esohui yani ojjaña quea pame nee ebaꞌe
meesahuajji. ¡Jjeyahua nei huohuicue! —acanaje.

16 Jamajjeya Pabohua nequisohua majje emeꞌ jeasohua canaje. Jama acanaje baꞌa: —
Jodio cuana, Jodio pojjeama cuana peaꞌai miquianaya Eyacuiñajjija esohui shajjaꞌajjajji
poani. ¡Jamajjeya shajjaꞌajjacue mo! 17 Yahuajo nei Eyacuiñajjiya esejaya etiiquiana
babaca ca poa ojaya epeejji epojji. Majoya Ejito meshijo baꞌe oya cuana jaahuana ca
poa. Quea huiso, quea caꞌa peaꞌai po mee caꞌya poa. Oya cuana Ejito meshijo baꞌe
dojocuayaqui ca poa pea meshi yasijje epoquiꞌyojji. Quea huiso ma dejjaja ba jjima aca
poa. 18 Meshi jabojo, dejjamajo Eyacuiñajjiya oya cuana jaahuana ca poa quea huiso
shequiajame, 40 shequiajame. Oya cuana quea mimishi, shajjamaꞌ poa. Jamatii ojaya
oya cuana cajaa ajjima poa. 19 Majoya ohuaya pea emeshi mese cuana me oejje beca
huisome, 7 huisome, pea emimiꞌyo cuana Canaani meshijo baꞌe jeabichajea caꞌya poa.
Eꞌe, Eyacuiñajjiya ojjaña ma dejja pea esohuijo mimiani cuana chamaꞌyo tii po mee caꞌya
poa queamimishijojo. Jiquio Canaani meshi Eyacuiñajjiya quia ca poa esejaya etiiquiana
cuana baꞌejji. 20 Canaani meshijo esejaya etiiquiana cuana baꞌya poa quea huiso nee
nee shequiajame, 450 shequiajame. Majoya Eyacuiñajjiya Jodio dejja huoojeajji pea
nequi mee, pea nequi mee aca poquia poa Jodio cuana quea pame nee baꞌe meeꞌyojji.
Jamaya poanaje Eyacuiñajjija esohui huohuijji Samoeni baꞌe jjimahuajo. Majoya Samoeni
manoꞌyajo, chamaꞌ pea Jodio dejja huoojeajji poa. 21 Majoya esejaya etiiquiana cuana

emeshi mese sa poa. Eyacuiñajji nijje mimi ca poa jama baꞌa: “¡Emeshi mese nequi
meecue ecuanajaya!” aca poa.

—Jamajjeya aje Eyacuiñajjiya Sisija bacua ejja Sao nequi mee ca poa Jodioja emeshi
mese. Saoja etiiquiana Bejamiꞌ bajjani poa. Sao quea huiso shequiajame nequia poa Jodio
cuanaja emeshimese, 40 shequiajame. 22Majoya emeshimese Sao queamimishi pomajje
manoꞌya poa. Majoya Eyacuiñajjiya Dabi emeshi mese po mee caꞌya poa. Dabijo mimia
poa jama baꞌa:
“Isaija bacua Dabi ecuea eba. Oya quea pame nee nee. Ecuea ehuohuiꞌyo jayojja jama

acani. Ecuea ejjashahuabaquiꞌyojji jayojja jama jjashahuabaquiani peaꞌai, Dabi”.
Jamaya yahuajo nei nei Dabijo mimia poa.

23—Dabi Jesosaja etiiquiana poa. Yahuajo Eyacuiñajjiya Jesosajo huohui ca poa jama
baꞌa:
“Eyaya ojjaña jaahuanajji Quito huoojeaje. Ohuaya Isaeni cuanaja mimishi cuijeaꞌyo

majje baꞌe tiitii mee cajeꞌyo eyajo onijje”.
Jamaya huohuime aca poa Eyacuiñajjiya Jesosajo.

24 —Jesosa poe jjimahuajo Huaniya ma ona besameejji poaniya ojjaña cuana huohui
canaje jama baꞌa: “¡Miquea mimishi cuana pajeaꞌyocue! ¡Eyacuiñajjijo oe besacue,
enajo!” jamaya Huaniya ojjaña Jodio cuana huohui canaje. 25 Eꞌe, Huanija echaco
Eyacuiñajjijo beshahua nei apoa po majje ohuaya huohui canaje jama baꞌa: “¿Achajja
miya jjashahuabaquiani? ¿Ae acuae jja iña? Eya ca jja ca iña Eyacuiñajjija huoojeaꞌyo
ojjaña jaahuanajji Quito pojjeama. Oya quijje pishana poeje. Oya ca ca oe quea caꞌa nee
nee, quea pame nee nee. Eya ca iña quea pame pishana. Jamajjeya aje oe eya Jesosa Quito
cojja nei nequi sa po ajja, quea bicho, de” acanaje Huaniya.

26 —Ecuea epeejji cuana, etiiquiana Amajamaja osecua cuana, ¡shajjaꞌajjacue mo!
¡Eyacuiñajjija epeejji cuana Jodio pojjeama cuana, shajjaꞌajjacuemopeaꞌai! Eyacuiñajjiya
jiquio esohui huohui canaje esejaya eshajjaꞌajjajji jama baꞌa: Eyacuiñajjiya Jesosa
huoojea canaje ese jaahuanaa, eseja mimishi cuijeaꞌyohua peaꞌai. 27 Jamatii dejja cuana
Jenosanenajo baꞌeja, Jodio etii cuanaja peaꞌai ba jjima Jesosa Eyacuiñajjija huoojeaꞌyo
ojjaña jaahuanajji. Oya cuanaa Eyacuiñajjija esohui huohuijjija esohui shajjaꞌajja canaje
ojjaña ejomishocajji pojjajo; ma esohui Jodio cuanaja quea quehua. Jamatii Jesosa
quecua caꞌyonaje; ma esohui yahuajo nei nei etehueꞌyo jayojja jama acanaje Jodio cuaa.
28 Jesosa mimishiꞌama nei nei ba canaje Jodio cuaa. Jamajjeya ¿yajjajo shai quecua mee
caꞌyonaje oya? Jamatii oya cuaa emeshi mese Pinato jama acanaje baꞌa: “¡Jesosa acui
ecueataꞌapeejo baꞌehuanasohuajeacue emanoꞌyojji!” taaa neineime ponaje.

29—Ojjaña Eyacuiñajjija esohui yahuajo nei nei etehueꞌyo jayojja jama aca poa Jesosa,
Jodio etii cuaa. Majoya Jesosa acui ecueataꞌapeejo baꞌe jjequioqueaꞌyomajje ojaya epeejji
cuaa oya mei jjani ai yasijje huananobiaqui canaje. 30 Jamatii Eyacuiñajjiya oya shequi
mee ca oꞌoyanaje. 31Manoꞌyo jjimahua Jesosa Janineameshijo nequi Jenosanena huasijje
poquinaje oja epeejji cuana nijje. Quijje shequi oꞌoya majje Jesosa oja epeejji cuana
nijje jjapeequi oꞌoyanaje quea huiso cahuime. Ojaya epeejji cuana jjeyahua nei Jesosajo
mimiani. Ojjaña Jodio cuana huohui cani jama baꞌa: “Jesosa shequi oꞌoyanaje” acani.
32 Jjeyahua nei ecuanaa Eyacuiñajjija esohui quea pame nee miquiana huasijje huohuije
jama baꞌa: 33 Esejaya etiiquiana nijje Eyacuiñajji yahuajo nei mimia poa. Eseya ma
etiiquianaja osecuaya. Jamajjeya Eyacuiñajjija esohui esejaya etiiquiana huasijje jayojja
jama jjeyahua nei ohuaya acani esejo. Ojaya esohui jayojja jama ohuaya Jesosa shequi
mee ca oꞌoyanaje. Yahuajo nei nei Dabiya Eyacuiñajjija esohui Jesosajo tehue ca poa
jama baꞌa: “Miya ecue Bacua Ejja. Maya eyaya ojjaña bamee aña” jamaya yahuajo nei nei
Dabiya Eyacuiñajjija esohui Jesosajo tehue ca poa esohuicuayajjijo, Salmojo —Pabohua
acanaje.

34—Eyacuiñajjiya Jesosa shequi mee ca oꞌoyanaje emano becaꞌyojji pojjeama, eꞌihuiꞌy-
ojji pojjeama. Eyacuiñajjiya yahuajo nei jama aca poa Jesosa baꞌa:

“Ecuea esohui quea pame nee Dabi nijje jayojja jama eyaya miya ajeꞌyo. Eꞌe, eyaya miya

quea pame nee nee ajeꞌyo”.
35 Pea esohui cuayajjijo Dabiya tehue ca poa jama baꞌa:
“Miyaya eya, mique Bacua Ejja oe nei quea pame nee jaahuanañajo, eya eꞌihuiꞌyojji

pojjeama tii tii poajeꞌyo”.
Jamaya yahuajo nei Eyacuiñajjiya tehue mee ca poa Jesosajo.

36—Yahuajo Eyacuiñajjiya esejaya etiiquiana Dabi emeshimese pomee ca poa. Jamatii
dejja tii majje Dabi manoꞌya poa. Oya etiiquiana nijje emanoꞌyo jaa. Oya ihuiꞌya
poa peaꞌai. 37 Jesosa Quito ca ca ihuiꞌyo jjima poanaje. Eyacuiñajjiya oya emanoꞌyo
jaa shequi mee ca oꞌoyanaje. 38 Ecuea epeejji cuana, eyaya miquianaya huohuiaña
Jesosajo. Oya Jesosa eshe oꞌoya. Jamajjeya ohuaya mimishi cuana pajea meesahua
cajeꞌyo miquianajaya. Mimishi cuijea cajeꞌyo peaꞌai. 39 Moisesija etehueꞌyo jayojja
jama añajo pojjeama mimishi cuana cuijea caꞌyani Eyacuiñajjiya. Jesosa eshe oꞌoya, de.
Onijje jjapeequianijo ca ca oe ohuaya miquianaya mimishi cuana cuijea caꞌyani. Majoya
Eyacuiñajjiya miquianaya ba cani emimishi cuijeaꞌyo. 40 ¡Jamajjeya Eyacuiñajjija esohui
ba neineicue! miya ojaya etecueaꞌyojji pojjeama. Eꞌe, yahuajo nei Eyacuiñajjiya esohui
tehue mee ca poa jama baꞌa:
41 “¡Shajjaꞌajjacue mo! Eya miquianaaya niñebaña. ¡Quea mete pocue! Eyaya miya

chamaꞌyo tii po meejeꞌyo. Eyaya ma dejjaa ajjima acani ajeꞌyo miquianajaya
ebajji. Jamatii ba majje miquianaya jjashahuabaqui ajja. Onaa huohui cajo,
miquianajaya shajjaꞌajja jjima poaje”.

Jamaya yahuajo nei Eyacuiñajji poa —jamaya Pabohua esohui huohui canaje Atioquiajo,
Jodioja equi ojee ejjachichaquijjijo.

42Majoya esohui huohui majje Pabo, Benabe nijje esecue yasijje cuayaquinaje. Majoya
beca cuana onijje miminaje jama baꞌa: —Pabo, miquea esohui ecuana shajjaꞌajja sa oꞌoya
poani. ¡Pea ejomishocajji pojjajo poe oꞌoyacue miquianaya!

43 Jodioja equi ojee ejjachichaquijjijo nequi esecue yasijje cuayaqui majje quea huiso
Jodio cuana, Jodio pojjeama cuanama Jodioja esohui jayojja jama Eyacuiñajji bihuia cani
peaꞌai Pabo nijje jjapeequinaje, Benabe nijje peaꞌai. Jamajjeya Pabo, Benabe peaꞌai ona
nijje jama poanaje baꞌa: —¡Jesosa nijje jjapee neineiquicue! ¡Eyacuiñajjija esohui aꞌa
pajeaꞌyojji peaꞌai! Ohuaya miya jaahuana tiitii cani.

44 Majoya pea epojja ejomishocajjijo beshahua nei ojjaña cuana ma cuiñajjijo baꞌeca
jjachichaquinaje Eyacuiñajjija esohui shajjaꞌajjaa, Emeshi Mese neija esohui. 45 Eꞌe, quea
huiso nee nee poeyanaje Paboja esohui shajjaꞌajjaa. Ma ba majje Jodio etii cuana quea
quene poanaje. Jamajjeya Pabohua esohui huohui canijo mimicuiajeanobiajea canaje
cuaa Pabo. Oya cuana Jesosajomimishoꞌi poanaje peaꞌai. 46 Jamajjeya Pabohua, Benabeya
peaꞌai meteꞌama Jodio etii cuana tecuea canaje jama baꞌa: —¡Bacue! Eyacuiñajjiya
ecuana huoojea canaje Jodio cuana huasijje ebionei Jesosaja esohui huohui coohua, ebaꞌe
tiitii meeꞌyojji onijje. Miquianaya ca ca oe jjashajjaꞌajjaqui sa po ajja. Shajjaꞌajja sa
poꞌyo ajjajo cuaqui yasijje poquijeꞌyo, eyahuasijje ebaꞌe tiitiiꞌyojji pojjeama, miquianaya.
Jamajjeya ecuana poquije Jodio pojjeama cuana sohuihuohuiya. 47 Eꞌe, Emeshi Mese
neiya, Eyacuiñajjiya ecuana huohui canaje jama baꞌa:
“Eyaya miya huoojeaje Jodio pojjeama cuana huasijje. ¡Ecuea esohui quea jaꞌa

nee ba meecue! ¡Ojjaña cuana ojjaña meshijo baꞌeca cuana enijje jjapeequi
meesahuacue! Eyaya ojjañajamimishi cuana cuijeajeꞌyo, enijje eyajo ebaꞌeꞌyojji”.

Jamaya yahuajo Eyacuiñajji ecuana nijje poanaje —Pabohua acanaje.
48 Paboja esohui shajjaꞌajja majje Jodio pojjeama cuana quea bihui nee nee poanaje.

Oya cuaa Eyacuiñajji bihuia canaje ojaya esohui quea pame nee Jesosajo ba mee
canajejojo. Ojjaña joya Eyacuiñajjiya babaca canaje onijje ebaꞌe tiitiiꞌyojji Jesosa nijje
jjapeequiꞌyonaje, coya oja babacaꞌyo huiso tiiya.

49 Majoya ojjaña Atioquia chipi neijo baꞌeya Jesosaja esohui shajjaꞌajja canaje.
50 Jamatii Jodio etii cuaa epona cuana quea quene po mee canaje Pabo nijje. Ma epona

cuanaja yahuajo nei Eyacuiñajji quea jea nee poanaje. Oya cuana Jodio etii cuanaja
Atioquiajo baꞌe cuanaja ehuanase cuana poanaje. Jodio etii cuaa jama acanaje baꞌa: —
¡Aꞌa shajjaꞌajjajji Jesosaja esohui!

Jodio etii cuaa ojjaña quea quene nee nee po mee caꞌyonaje Pabo nijje, Benabe nijje
peaꞌai. Iña majje oya cuaa Pabo Benabe peaꞌai huoojea caꞌyonaje. 51 Majoya Pabohua
Benabeya peaꞌai ma shajjamaꞌ cuana tecueajea majje jiñajea caꞌyonaje. Ojjaña ma
cuiñajjijo baꞌe ba mee canaje oya cuana shajjamaꞌ poanaje, quea mimishi. Majoya Pabo
Benabe nijje poquinaje ejiojjijje pea cuiñajji yasijje, Iconio huasijje.

52 Edojjoshahua Pame o que dobiquiꞌyajo, ojjaña Jesosaja epeejji Atioquiajo baꞌeca
cuana quea bihui nee nee poanaje.

14
Iconio huasijje esohui huohui canaje Pabohua, Benabeya peaꞌai

1Majoya Pabo, Benabe nijje Iconio huasijje baꞌeñaquinaje. Atioquiajo acanaje jayojja
jama aca oꞌoyanaje Iconiojo peaꞌai. Eꞌe, Jodioja equi ojee ejjachichaquijji yasijje
dobiquinaje. Eyacuiñajjija esohui quea pame nee Jesosajo huohui canaje quea jaꞌa
nee. Jamajjeya quea huiso Jodio cuana, Jodio pojjeama peaꞌai Jesosa nijje jjapeequinaje.
2 Jamatii beca Jodio cuana shajjaꞌajja sa poꞌyo ajja poanaje. Maaya Jodio pojjeama cuana
jama acanaje baꞌa: —¡Aꞌa jjapeequijji Jesosaja epeejji cuana nijje! ¡Aꞌa Jesosaja esohui
shajjaꞌajjajji! —jama niñebameya acanaje Pabo cuaa.

Jamajjeya quea huiso cuana Jesosaja epeejji cuana nijje jjapeequiꞌyo ajja poanaje.
3 Jamatii Pabo, Benabe nijje quea cahui huiso Iconiojo nequinaje. Meteꞌamaa Jesosajo
huohui majamaja canaje, Emeshi Mese neijo jama baꞌa: —Emeshi Mese neiya Jesosaa
eseya quea jea nee acani, eseya jaahuana cani peaꞌai —poanaje.

Jesosaa Pabo, Benabe peaꞌai ma dejjaa ajjima acani ameesahua canaje. Ma ba majjeya
ojjañaa ba canaje Paboja esohui Jesosajo eꞌe nei, Benabeja peaꞌai. 4 Jamajjeya Iconiojo
quea huiso cuana shajjaꞌajja sa poanaje Jesosaja huoojeaꞌyo cuanaja esohui. Pea cuana
ca ca Jodioja esohui jayojja jama a sa poanaje. Shajjaꞌajja sa poꞌyo ajja poanaje Jesosaja
esohui.

5 Majoya beca Jodio pojjeama Jodio cuana nijje, ojaya emeshi mese cuana nijje
jjachichaqui majje mimimiminaje. Jama poanaje baꞌa: —¡Cuaꞌa! ¡Pabo, Benabe peaꞌai
ejjacuiajeaquiqui, ejjasapa jajahuejjajeaquiqui oe meiya! —poanaje.

6-7 Jamatii Pabohua, Benabeya peaꞌai maya shajjaꞌajja canaje. Shajjaꞌajja majje quehua
poquinaje Nicaonia meshi yasijje. Debe cuiñajji yasijje, Nisata cuiñajji yasijje peaꞌai
esohui quea pame nee Jesosajo huohui capoquinaje baꞌe chejje cuana huasijje, cuiñajji
sisi cuana huasijje peaꞌai.

Nisatajo Pabo iña canaje cuaa
8 Nisata cuiñajjijo dejja jiojjijjajja baꞌeꞌyonaje, jeo ajja. Oya jamatii cuaya, jiojjijjajja

tii. 9 Pabohua esohui huohui canijo, jiojjijjajjaa shajjaꞌajja neinei caꞌaninaje. Majoya
Pabohua jiojjijjajja ba neinei canaje. Jjashahuabaquinaje jama baꞌa: —Jiojjijjajja Jesosajo
quea pame jjashahuabaquiani jama baꞌa: “Jesosaa eya jeo mee cajeꞌyo”. Jamajjeya eyaya
oya jjajiojji jeapiihuiqui meejeꞌyo —Pabo poanaje.

10 Jamajjeya Pabohua oya jama acanaje baꞌa: —Jiojjijjajja, ¡nequisohuacue! ¡Jeocue!
—acanaje.

Jiojjijjajja nequisohua cuajinaje. Jeojeonaje. Eꞌe, jiojjijjajja jjajiojji jeapiihuiquinaje.
11 Ma ba majjeya quea huiso cuaa Pabo bihuia canaje. Onajaya emimijo, Nicaoniaja
esohuijo jama poanaje baꞌa: —Eꞌe de. ¡Bacue Pabo, Benabe peaꞌai! Eyacuiñajji cuana
ecuana que jaaoqueꞌyonaje dejja jayojja, de —acanaje. Pabo, Benabe peaꞌai eyacuiñajji
poso acanaje cuaa.

12 Jamajjeya Benabe eyacuiñajji nisho bajjani acanaje Jopite bajjani. Pabo mimi
huichaꞌa huichaꞌanijo, oya pea eyacuiñajji nisho bajjani acanaje Meconio bajjani.
13Epanaꞌyo huohuijji, epanaꞌyo jaahuanajji ma epanaꞌyo Jopite nequijji equijo nequinaje

Nisata pejjejo. Ohuaya anaꞌai yahue cuana, eshasha quea huiso cuana peaꞌai jjequi canaje
cuiñajji esecue yasijje, Pabo que. Ohuaya pea cuana nijjeya anaꞌai cuana, eshasha cuana
peaꞌai dahuajea sa acanaje Pabo bihuiajji, Benabe peaꞌai bihuiajji; eyacuiñajji poso bihuia
sa acanaje.

14 Benabe, Pabo peaꞌai ma ba majje quea mete poanaje. Poquicuajinaje dejja cuana
jjachichaquiani yasijje. 15 Jama taaame poanaje baꞌa: —¿Apiojji acuaeya miquianaaya
jama aña soꞌo? Ecuana aje dejja cuanamiquiana jayojjaya. ¡Aꞌa ecuana bihuiajji! Ecuanaa
esohui quea pame Jesosajo huohuiaña. Jamajjeya ¡aꞌa eyacuiñajji nisho cuana bihuia
majajji! ¡Pajeaꞌyocue! Eyacuiñajji oe nei eꞌe jojo nei eshe tii nequi. ¡Oya oe nei bihuiacue!
Ohuaya eyatahuatahua pana caꞌya poa. Meshi cuana, bae cuana peaꞌai pana caꞌya
poa. Ojjaña aquiana meshijo, eyajo, enajo peaꞌai pana caꞌya poa ohuaya, Eyacuiñajjiya.
16 Yahuajo nei nei ojjaña cuaa ojjaña meshijo baꞌeya quea mimishi nee aca poa. Jamatii
Eyacuiñajjija oya cuana mimishi cuana pajea meeꞌyo jjima poa. 17 Jamatii Eyacuiñajjiya
yahuajo ojjaña cuana quea pame aca poa. Ojjaña ba mee ca poa oya eshe nequi. Jjeya
ohuaya miquianaya quea pame nee acani peaꞌai. Nayaja po mee caꞌyani, eshequiaja po
mee caꞌyani, bobi tii mee caꞌyani peaꞌai. Jamaya ohuaya miquianaya quea bihui nee baꞌe
meesahua cani peaꞌai —Pabohua acanaje.

18 Jamaya Pabohua, Benabeya peaꞌai huohui canaje. Jamatii ma dejja cuaa beshahua
nei oya bihuia canaje. Anaꞌai beshahua nei dahuajea canaje o bihuiajji. Dahuajea jjima;
beshahua nei, de.

19Majoya Jodio cuana Atioquiajo baꞌe, Iconiojo baꞌe peaꞌai poeyanaje Nisata huasijje.
Oya cuaa Nisata dejja cuana siajje acanaje Pabojo. Siajje acajje quea quene nee
nee poanaje Pabo nijje. Majoya oya cuaa Pabo iña canaje; sapa jaja canaje meiya,
dojocuayaqui canaje cuiñajji esecue yasijje. Pabo emanoꞌyo poso jeajea canaje cuaa
jomajo tii. 20 Jamatii quijje pishana Jesosaja epeejji cuana poeyanaje Pabo baa. Ojjaña o
que jjachichaquiajo, Pabo shequiꞌyonaje. Shequiꞌyo majje huacuaya Nisata huasijje poe
oꞌoyanaje. Majoya mecajjeahua nei oya Benabe nijje poquinaje pea cuiñajji yasijje, Debe
yasijje.

Pabo, Benabe nijje huacuaya poqui oꞌoyanaje, Atioquia huasijje
21Debe yasijje poqui majje Pabohua, Benabeya peaꞌai Eyacuiñajjija esohui quea pame

nee Jesosajo huohui cañaquinaje. Quea huiso cuaa shajjaꞌajja canaje. Jesosa nijje
jjapeequinaje. Majoya, Pabo Benabe nijje huacuaya poqui oꞌoyanaje Nisata huasijje.
Iconio huasijje peaꞌai poqui oꞌoyanaje. Majoya Pisinia meshi yasijje Atioquia huasijje
poqui oꞌoyanaje ojjaña Jesosaja epeejji eyacua cuana baa. 22 Eꞌe, Pabohua, Benabeya
peaꞌai Jesosaja epeejji cuanama cuiñajji cuanajo baꞌeca cuana esohui huohui ca oꞌoyanaje
jama baꞌa: —¡Jesosa nijje jjapee neineiquicue! ¡Aꞌa oya pajeaꞌyojji! Eyajo Eyacuiñajji
ojjaña huoojeajji poani. Eseya onijje baꞌe tiitii sa poanijo, onaaya, mimishi cuaa eseya
napa caje quea huiso. Quea camaja esejo poaje. Quea nee poaje peaꞌai—Pabohua acanaje.

23 Majoya Pabohua, Benabeya peaꞌai ma cuiñajji cuanajo Jesosaja epeejji quea pame
babaca canaje Jesosaja epeejji cuana jaahuanajji epojji. Majoya ijjiaꞌijjia jjima nequi
Eyacuiñajji nijje mimi majamajanaje Jesosaja epeejji jaahuanajji cuanajo jama baꞌa: —
Emeshi Mese nei Jesosa, miya quea pame nee nee. Jiquio dejja cuana miquea epeejji
nei cuana ecuanaaya babacanaje miquea epeejji cuana jaahuanajji epojji. Jamajjeya ¡oya
cuana miquea epeejji cuana jaahuana meesahuacue quea pame nee! —poanaje.

24 Jamajjeya Pabohua, Benabeya peaꞌai Pisiniameshijo esohui huohuinana oꞌoyamajje
Panipinia meshi yasijje poqui oꞌoyanaje. 25Majoya Eyacuiñajjija esohui quea pame nee
Jesosajo huohui canana oꞌoyanaje Pene cuiñajji yasijje. Majoya oya cuana poquinaje
Atania cuiñajji yasijje. 26 Jomajo Ataniajo bishe ai yasijje nequisohuaquinaje. Besapoqui
oꞌoyanaje Atioquia huasijje. Jomajo yahuajo pishana Jesosaja epeejji cuana Eyacuiñajji
nijje mimi majje oya cuana huoojea canaje esohui huohuiya. Eyacuiñajji nijje miminaje
peaꞌai o jaahuanajji, esohui quea pame Jesosajo huohui canijo.

27 Jamajjeya Atioquia huasijje poeꞌyo majje Pabohua, Benabeya peaꞌai ojjaña Jesosaja
epeejji cuana iyaa canaje. Jjachichaquiꞌyajo Pabohua, Benabeya peaꞌai quio o poquinaje
huohui canaje. Majoya jama acanaje baꞌa: —Ojaya esohui quea pame nee Jesosajo
huohuinanañajo, Eyacuiñajjiya ecuana quea pame nee acanaje. Eyacuiñajjiya quea huiso
Jodio pojjeama cuana oja sohui ba meesahua canaje peaꞌai —jamaya acanaje Pabohua,
Benabeya peaꞌai.

28Oya cuana Atioquiajo nequiꞌyonaje Jesosaja epeejji cuana nijje quea huiso cahuime.
15

Jesosaja epeejji cuana ojee miminaje Jenosanenajo
1 Majoya beca dejja cuana poeyanaje Atioquia huasijje. Oya cuana Jodio dejja,

Jodea meshijo baꞌe. Jamajjeya poe majje ohuaya Jesosa Quitoja epeejji cuana jama
sohuihuohuime acanaje baꞌa: —¡EtiiquianaMoisesija esohui etehueꞌyo jayojja jama acue!
¡Cuiishasha biso nei jehuisejjajeacue! Jamaya ajjimajo Eyacuiñajjija miya emimishi
cuijeaꞌyojji pojjeama —acanaje.

2Shajjaꞌajjamajje Pabo, Benabe peaꞌai jjamimicuiajea nobiajeaquinaje janobajjimanei,
ma Jodio dejja cuana nijje quea huisomiminaje peaꞌai. Majoya Jesosaja epeejji cuaa jama
acanaje baꞌa: —Benabe, Pabo, pea Jesosaja epeejji cuana nijje capoquiahua Jenosanena
huasijje. Jomajo Jesosaja huoojeaꞌyo cuana nijje, Jesosaja epeejji etii cuana nijje peaꞌai
camimiahua Moisesija etehueꞌyojo, Jesosaja esohuijo peaꞌai —poanaje.

3Majoya Jesosaja epeejji cuaa Atioquiajo baꞌeya oya cuana huoojea canaje. Jenosanena
huasijje poquijeya oya cuana Penisia meshijo, Samania meshijo peaꞌai cuiñajji cuana
yejje ca poquipoquinaje. Jesosaja epeejji cuana sohuihuohui capoquinaje jama baꞌa: —
Jodio pojjeama quea huiso cuana Jesosa nijje jjapeequiani —poanaje.

Ma esohui shajjaꞌajja majje ojjaña Jesosaja epeejji cuana quea bihui nee nee poanaje.
4Majoya oya cuana Jenosanena huasijje poeꞌyonaje. Jomajo ojjaña Jesosaja huoojeaꞌyo

cuana, Jesosaja epeejji etii cuana peaꞌai quea bihui nee miminaje Pabo nijje, Benabe nijje
peaꞌai. Majoya Pabohua, Benabeya peaꞌai huohui canaje ojjaña Eyacuiñajjiya oya cuana
ameesahua canaje Jodio pojjeama cuanajo, pea meshi cuana huasijje.

5 Jamatii beca Paniseo cuana ma Moisesija etehueꞌyo jaahuanajji poani nequisohua
majje jama poanaje baꞌa: —Chojja. ¡Jodio pojjeama cuana Jesosa nijje jjapeequi majje
cuiishasha biso nei cajehuisejjajea cahua! Ojjaña Moisesija etehueꞌyo cuana jayojja jama
caꞌa cahua peaꞌai —poanaje Paniseo cuana, Jesosaja epeejji cuana.

6 Jamajjeya Jesosaja huoojeaꞌyo, Jesosaja epeejji etii cuana peaꞌai jjachichaquinaje
Paniseoja esohuijo mimiya. 7 Ma esohuijo quea huiso mimimiminaje. Ojjaña cuana
mimiꞌyajo, Penohua nequisohua majje ojjaña jama acanaje baꞌa: —Epeejji cuana,
yahuajo Eyacuiñajjiya eya huoojea canaje esohui quea pame nee Jesosajo huohuiya Jodio
pojjeama cuana huasijje. Shajjaꞌajja cajo, Eyacuiñajjiya oya cuana Jesosa nijje jjapeequi
meesahua canaje. Edojjoshahua Pame huoojea canaje ona huasijje dobiquiya. Jamaya
miquianajaya eba. 8Eyacuiñajjija eba ojjañaja ejjashahuabaquijji. Ohuaya Jodio pojjeama
cuana quea pame nee acanaje. Eꞌe, yahuajo Eyacuiñajjiya eseya, Jodio cuana, quea pame
aca poa jayojja jama jjeya ohuaya oya cuana acanaje peaꞌai. Eꞌe, Jodio pojjeama cuana
que peaꞌai ohuaya Edojjoshahua Pame huoojea canaje ona huasijje dobiquiya. 9 Eꞌe,
Eyacuiñajji jjashahuabaquinaje jama baꞌa: “Jodio pojjeama cuana Jodio cuana jayojjaya”
poanaje. Jamajjeya Jesosa nijje jjapeequianijo, ohuaya Jodio pojjeama cuanaja mimishi
cuana cuijea caꞌyonaje peaꞌai. 10 ¿Yajjajo acuae mi Eyacuiñajji jayojja jjashahuabaquime
mi poani soꞌo? Miquianaaya jama aña baꞌa: “Jesosaja epeejji cuaa Moisesija etehueꞌyo
jayojja jama caꞌa cahua”. Chojja, quea camaja ca coma, de. Esejaya etiiquiana cuanaja,
esejaya peaꞌai Moisesija esohui etehueꞌyo cuana jayojja jama aꞌyo jjima poanaje. Quea
camaja. 11 ¡Chojja! Eseyaya ca ca Jesosaja esohui jayojja jama aña. Jamajjeya Emeshi
Mese neiya Jesosaa eseya quea jea nee acani. Onijje jjapeequianijo, esejaya mimishi

cuana cuijeaꞌyo majje onijje baꞌe tiitii mee cajeꞌyo eyajo. Oya jayojjaya ohuaya acani
Jodio pojjeama cuanajo, Jesosa nijje jjapeequianijo peaꞌai —Penohua acanaje.

12 Peno mimiꞌyajo ojjaña cuana mimiꞌyo ajja poanaje. Shajjaꞌajja canaje. Majoya
Pabohua, Benabeya peaꞌai huohui canaje jama baꞌa: —Jodio pojjeama huasijje ojaya
esohui huohuiquiꞌyajo, Eyacuiñajjiya ecuana ma dejjaa ajjima acani ameesahua canaje
quea huiso —acanaje. Majoya Pabohua, Benabeya peaꞌai huohui canaje quea huiso.

13 Majoya Pabo, Benabe peaꞌai mimi pajeaꞌyajo Satiaco jama poanaje baꞌa: —Epeejji
cuana, ¡shajjaꞌajjacue mo! 14 Penohua jjeyahua nei eseya huohui canaje Eyacuiñajjiya
Jodio pojjeama cuana quea jea nee acanaje peaꞌai. Jamajjeya oya cuana Jesosa nijje
jjapeequi meesahua caꞌyonaje. Jamaya poanaje Peno. 15 Eꞌe, jamaya Eyacuiñajjija esohui
huohuijjiya yahuajo nei nei huohui ca poa peaꞌai. Jama tehueme aca poa baꞌa:
16 “Quijje eyaya Dabija osecua Emeshi Mese nei po meejeꞌyo. Equi e bihuiajji epajeaꞌyo

poa. Poemajje eyaya oya cuana bihuiameesahuaje oꞌoya. 17 Jamajjeya pea cuana,
Jodio pojjeama cuana, ojjañameshijo baꞌeca enijje jjapeequi sa poaje. Eya ojjañaja
Emeshi Mese nei quea pame nee poajeꞌyo. 18 Jamaya Emeshi Mese nei quea
pame neeya huohui ca poa yahuajo nei. Ma esohui yahuajo ohuaya pea cuana
ba meesahua ca poa”.

Jamaya yahuajo nei Eyacuiñajjija esohui poa.
19 —Jamajjeya eya jjashahuabaquiani jama baꞌa: Jodio pojjeama cuana Jesosa nijje

jjapeequianijo ¡aꞌa Moisesija etehueꞌyo jayojja jama ameejji! Chojja, maya quea camaja
nee nee. 20 Jamajjeya Jodio pojjeama cuana huasijje esohui tehuecue jama baꞌa: “Jesosaja
epeejji cuana, ¡noe eyacuiñajji nisho bihuiajji onaja dahua aꞌa ijjiajji! ¡Aꞌa pea cojjojji pojji
peaꞌai! ¡Noe naꞌ cuayameequi jjima aꞌa ijjiajji! ¡Ijjiacajji naꞌ aꞌa ishijji! Jamayamiquiaa ajo
Jodio cuanamiquiana nijje quea quene nee nee poaje”. ¡Jamaya tehuecue Jesosaja epeejji
eyacuaja ebajji! —Satiacohua acanaje—. 21Eꞌe ojjaña cuiñajjijo Jodio dejja cuanaja esohui
huohuijji cuaa Moisesija etehueꞌyo huohui cani Jodioja equi ejjachichaquijjijo. Yahuajo
nei huohui ca poa. Jjeya nei huohui cani peaꞌai ojjaña epojja ejomishocajjijo. Jamajjeya
¡aꞌa Moisesija etehueꞌyo jayojja jama ameejji! —acanaje Satiacohua.

Jesosaja epeejji etii cuaa esohui tehue canaje Jodio pojjeama cuanaja ebajji, Jesosaja epeejji
eyacua cuanaja

22 Majoya Jesosaja huoojeaꞌyo cuaa, esohui huohuijji cuaa, Jesosaja epeejji etii cuaa,
ojjaña Jesosaja epeejji cuana jomajo nequiya peaꞌai Pabo nijje, Benabe nijje huoojea sa
acanaje becanejjijji peaꞌai epeejji cuana Atioquia huasijje. Jamajjeya huoojea canaje
Basabaja bacua ejja Joda. Onijje huoojea canaje pea dejja Sinasi bajjani. Oya cuana
Jesosaja epeejji cuanaja huoojeaꞌyo poanaje, quea pame nee nee. 23 Sinasi nijje, Joda
nijje peaꞌai esohui etehueꞌyo huoojea canaje Jesosaja epeejji cuanaja ebajji. Ma esohui
etehueꞌyo jama poanaje baꞌa:
“Epeejji cuana Atioquiajo baꞌe, Sinia meshijo baꞌe, Sinisia meshijo baꞌe peaꞌai, ecuaaya,

Jesosaja huoojeaꞌyo cuaa esohui huohuijjiya, Jesosaja epeejji etii cuaa peaꞌai
jiquio esohui etehueꞌyo huoojeaña miquiana huasijje, Jesosaja epeejji cuana
Jodio pojjeama cuana huasijje. Eꞌe, ecuaaya quea bihui nee tehuenaje miquiana
huasijje. 24 ¿Achajja a quiana ani, ecuanaja epeejji cuana? ¡Bacue! Miquiana
huasijje beca dejja jiquiojo nequi tii cuaa Moisesija esohui huohui canaje.
Moisesija esohui jayojja jama miquianaya baꞌe meemee ajja. Quea camaja, de.
Jamajjeyamiquianaya quea yeno poanaje. Ecuanajama dejja cuana huoojea jjima
miquiana que esohui huohuiya. ¡Aꞌa shajjaꞌajjajji cuana! 25Miquianaya quea yeno
poanaje. Jamajjeya ecuana jiquiojo tii quea huiso nee ojee jjashahuabaqui majje
jama poanaje baꞌa: Ecuaaya miquiana que pea dejja cuana huoojeaña Benabe
nijje, Pabo nijje peaꞌai. Eꞌe, Pabo, Benabe peaꞌai ecuanaja epeejji cuana.

26 Oya cuana Emeshi Mese nei Jesosa Quitojo chacochaconaje meteꞌama. Onaaya
oya cuana beshahua nei jajahuejjajea caꞌyonaje, Jesosa nijje jjapeequianijojo.

27 Jamajjeya ecuaaya dejja quea pame becanejjijji peaꞌai huoojeaña miquiana
que, Joda, Sinasi peaꞌai. Oya cuaa ecuanaja etehueꞌyo huohui cajeꞌyo miquianaja
eshajjaꞌajjajji. 28Eꞌe, Edojjoshahua Pameya ecuana jjashahuabaqui mee cani jama
baꞌa: Ecuaaya miquianaya huohui ajja Moisesija esohui etehueꞌyo jayojja jama
yajji. Chojja, jamaya miquianaaya ameemee ajja. Quea camaja. Jiquio jama acue
miquianaaya baꞌa: 29 ¡Noe ma eyacuiñajji nisho bihuiajji onaja dahua aꞌa ijjiajji!
¡Aꞌa pea cojjojji pojji! ¡Noe naꞌ cuaya meequi jjima aꞌa ijjiajji! ¡Ijjiacajji naꞌ aꞌa
ishijji peaꞌai! Jamaya miquiaa ajo Jodio cuana miquiana nijje quea quene nee nee
poaje. Mahuiso ecuanaja esohui etehueꞌyomiquiana que. Jamajjeya jamaya añajo
miquianaya quea pame nee baꞌeje. Apoa.”

Jamaya Jesosaja huoojeaꞌyo esohui huohuijji cuaa, Jesosaja epeejji etii cuaa peaꞌai tehue
canaje Jesosaja epeejji eyacua cuanaja ebajji.

30 Jamajjeya Pabo, Benabe nijje, becanejjijji peaꞌai dejja nijje poqui oꞌoyanaje Atio-
quia huasijje. Jomajo nequiñaqui majje ojjaña Jesosaja epeejji iyaa canaje. Ojee
jjachichaquiꞌyajo, etehueꞌyo ba mee canaje. 31 Ma esohui etehueꞌyo ba majje ojjaña
Jesosaja epeejji eyacua cuana quea bihui nee nee poanaje.

32 Joda, Sinasi peaꞌai Jesosaja esohui huohuijji poanaje. Jamajjeya oya cuaa Jesosaja
epeejji cuana sohuihuohui canaje quea huiso nee. Quea huiso Jesosa nijje jjapeequi
meesahua canaje quea jaꞌa nee. 33 Quea cahui huiso Atioquiajo esohui huohui canaje.
Majoya Jesosaja epeejji cuaa Atioquiajo baꞌeya oya cuana huoojea caꞌyonaje Jenosanena
huasijje, Jesosaja huoojeaꞌyo esohui huohuijji cuana huasijje. Quea bei nee poquiꞌyonaje.
34Sinasi ca ca nequinaje Atioquiajo tii. Poqui sa poꞌyo ajja poanaje. 35Pabo, Benabe peaꞌai
Atioquiajo nequinaje. Quea huiso pea cuana nijjeya Emeshi Mese nei Jesosaja esohui
huohui tiitii canaje. Ojjaña Jesosaja epeejji eyacua cuana esohui ba neinei meesahua
canaje.

Pabo Benabe nijje poqui pajeaꞌyonaje
36Majoya Pabo Benabe nijje jama poanaje baꞌa: —Cuaꞌa, Jesosaja epeejji cuana ojjaña

cuiñajji yasijje ejjabaquiqui oꞌoya, ma yahuajo eseya Jesosaja esohui huohuiquinaje
yasijje. Eꞌe pojjaꞌa esejaya esohui pajea caꞌyonaje. Eꞌe pojjaꞌa pajeaꞌyo jjima; baꞌajja —
poanaje Pabo.

37—Eꞌe —poanaje Benabe—. Jamaya quea pame. Huani Macoso ese nijje ejjadojoqui
peaꞌai, ma yahuajo ese nijje poquiꞌajjanaje.

38—Chojja —acanaje Pabohua—. Yahuajo Panipinia meshijo Huani Macosohua eseya
jiña caꞌyonaje. Chacochaco jjima ese nijje. Huacuaya poquiꞌyonaje Jenosanena huasijje.
Eya o dojo sa poꞌyo ajja.

39 Jamajjeya Pabo, Benabe nijje jjamimicuiajea nobiajeaquinaje. Ojee poqui pajeanaje.
Majoya Benabe besapoquinaje Chipe nasi ai yasijje. Huani Macoso dojo canaje onijje
echacojji. 40 Pabohua ca ca Sinasi babaca canaje onijje epoquijji Jesosaja esohui
huohuisahuajji. Jamajjeya Jesosaja epeejji cuana ojee Eyacuiñajji nijje miminaje Pabojo,
Sinasijo peaꞌai jama baꞌa: —Eyacuiñajji, ¡Pabo, Sinasi peaꞌai poqui meesahuacue miquea
esohui huohuiya! ¡Oya cuana jaahuanacue! —poanaje.

41 Majoya Pabo Sinasi nijje poqui oꞌoyanaje Sinia meshi yasijje, Sinisia meshi yasijje
peaꞌai. Jesosaja esohui huohui capoqui oꞌoyanaje. Ojjaña Jesosaja epeejji cuana Jesosa
nijje jjapeequi meesahua canaje quea jaꞌa nee.

16
Timoteo poquinaje Pabo nijje, Sinasi peaꞌa nijje

1Majoya Pabo Sinasi nijje poqui oꞌoyanaje Debe yasijje, Nisata huasijje peaꞌai. Jomajo
ohuaya Jesosaja epeejji shacuimaꞌ nequi ba canaje Timoteo bajjani. Timoteoja enaese
Jodio pona poanaje, Jesosaja epeejji peaꞌai. Ojaya ejeajji ca ca Jieno dejja poanaje. 2Ojjaña
Jesosaja epeejji cuaa Nisatajo baꞌeya, Iconiojo baꞌeya peaꞌai Timoteojo quea bihui nee

huohui canaje jama baꞌa: —Timoteo quea pame nee, Jesosaja epeejji quea caꞌa nee oya,
de —poanaje.

3 Jamajjeya Pabohua Timoteo dojo sa acanaje onijje esohui huohuiya. Quea huiso Jodio
cuana ma meshijo baꞌenaje; ojjañaja eba Timoteoja ejeajji Jodio pojjeama, Jieno dejja.
Jamajjeya ebacua ejja Timoteo Jieno cuana jayojja jama tiiꞌyonaje; Moisesija etehueꞌyo
jayojja jama cuiishasha biso nei jehuisejjajea jjima poanaje. Jamajjeya Jodio cuana
tecueꞌama onijje epojji Pabohua Timoteo cuiishasha biso nei jehuisejjajea mee canaje.

4 Majoya oya cuana poquinaje ojjaña cuiñajji cuana huasijje. Ojjaña Jesosaja epeejji
cuana huohui capoquinaje esohui etehueꞌyo ma Jesosaja huoojeaꞌyo esohui huohuijji
cuaa, Jesosaja epeejji etii cuaa Jenosanenajo tehue canaje. Ojjaña ma etehueꞌyo ba mee
canaje: —Eꞌe, ¡ma etehueꞌyo jayojja jama acuemiquianaaya! —acanaje Pabohua, Sinasiya
peaꞌai. 5 Jamajjeya Jesosaja epeejji cuana Jesosaja esohui jayojja jama baꞌe meesahua
canaje. Yahuajo oya cuana quea jaꞌa pishana baꞌenaje. Jjeyahua nei ca ca Jesosaja epeejji
quea jaꞌa nee baꞌenaje Jesosajo. Quea huiso cuana Jesosa nijje jjapeequi poquipoquinaje
peaꞌai.

Pabo jjacahuibaquinaje Eyacuiñajji onijje miminaje
6 Jamatii Edojjoshahua Pameya oya cuana Asia meshi yasijje poqui mee jjima acanaje.

Jomajo esohui huohui mee jjima acanaje. Jamajjeya oya cuana Pichia meshi yasijje
poquinaje, Janata meshi yasijje peaꞌai poquinaje. 7 Majoya oya cuana poeyanaje Misia
meshi yasijje. Jomajo oya cuana jjashahuabaquinaje Bitinia meshi yasijje epoquijji.
Jamatii Edojjoshahua Pameya oya cuana ma meshi yasijje poqui mee jjima acanaje.
8 Jamajjeya oya cuana Misia meshije jjayejjequinaje. Toasa cuiñajji yasijje poquinaje,
bae ai sahua huasijje. 9 Jomajo Eyacuiñajjiya Pabo jjacahuibaqui mee canaje jama baꞌa:
Jjacahuibaquianijo Pabohua oe dejja cahuiba canaje Masenonia meshijo baꞌe. Oya Pabo
nijje miminaje jama baꞌa: —Pabo, ¡poecue Masenonia meshi yasijje, ecuanaja meshi
yasijje! ¡Ecuana Jesosaja esohui huohuihuacue! —jamaya acanaje Masenonia dejjaa.

Majoya Pabo shequiꞌyonaje. 10 Jamajjeya shequiꞌyo majje Pabo Masenonia meshi
yasijje ecuana nijje besapoqui sa poanaje. Jama jjashahuabaquime poanaje baꞌa: —
Eyacuiñajjiya eseya huoojea caniMasenoniameshi yasijje esohui quea pamenee Jesosajo
huohuiya, ojjaña Masenonia meshijo baꞌe sohuihuohuiya.

Jamajjeya ecuana aquiana cuana chicha majje besapoquinaje.
Pabo, Sinasi peaꞌai Pinipo cuiñajji yasijje besapoquinaje

11Eꞌe Teopino, eyaya, Nocaapea esohui Jesosaja epeejji cuanaja,ma eyaya banaje eyaya
tehueañamiquea ebajji jamabaꞌa: MajoyaToasahuasijje poemajje ecuanabishe ai yasijje
nequisohuaquinaje. Besapoquinaje Samatasia nasi yasijje. Majoya pea mecahuajje
besapoquinaje Neaponi cuiñajji yasijje, bishe aijo. 12 Majoya Neaponijo nequi ecuana
poquinaje queahueshanee, Pinipo cuiñajji yasijje ejiojjijjeMasenoniameshi ebio dojjojo.
Pinipojo Shomano dejja cuana baꞌyani quea quemo cuiñajjijo. Jamajjeya quea huiso dejja
Pinipo huasijje poeyani anicuaa. Jamajjeya ecuana Pinipojo nequinaje quea cahui huiso.
13 Majoya Jodioja epojja ejomishocajjijo ecuana cuiñajji esecue yasijje poquinaje cuei
sahua huasijje. Jama jjashahuabaquime poanaje baꞌa: —Jomajo Jodio cuana Eyacuiñajji
nijje mimiani baꞌajja.

Jomajo quea huiso epona ejjachichaqui ani banaje. Jamajjeya Pabo, ojaya epeejji cuana
peaꞌai anioquenaje. Esohui huohui canaje epona cuanaja eshajjaꞌajjajji. 14 Oe eponaa
Ninia bajjaniya quea jaꞌa nee shajjaꞌajja canaje. Oya Tiatina pona, Tiatina cuiñajjijo baꞌe,
daqui huoꞌo quiajji peaꞌai, daqui huoꞌo quea pamenee nee quiajji. OyaNinia Eyacuiñajjija
epeejji yahuajo poanaje. Jamajjeya Emeshi Mese neiya oya shajjaꞌajja meesahua canaje
Paboja esohui quea pame nee Jesosaja. 15 Jamajjeya Ninia, oja huapa pojjeama cuana
peaꞌai Jesosa nijje jjapeequiꞌyonaje. Onaaya oya Eyacuiñajjijo besa mee canaje enajo.
MajoyaNiniaa Pabo jama acanaje baꞌa: —Miquea eba eya EmeshiMesenei Jesosaja epeejji
nei, ojaya esohui jayojja jama aña. Jamajjeya ¡ecuea equijo baꞌecue! —poanaje Ninia.

Jamajjeya ecuana Niniaa jaꞌa cajjequinaje ojaya equijo ebaꞌejji.
Pabo, Sinasi peaꞌai jeanobiajea canaje cuaa

16 Quijje ecuana poqui oꞌoyanaje cuei yasijje Eyacuiñajji nijje mimiya. Poquijeya
ecuaaya banaje oe epona ahuemaꞌ ani. Ohuaya chaco cani sosemaꞌ niñepoqui yajjejojo.
Jamajjeya eshahuaa esapajo nequiya epona huohui meesahua canaje ohuaye nei ma
quijje onaa acaje. Maya huohui capoquinaje quea huiso bejjo sosejje. O chacomeejji
poaniya quea huiso bejjo jjeshe canaje epona niñepoquiya huohui cani sosejje. 17 Ma
epona niñepoqui Pabo quishishijji poquinaje. Taaa poquinaje jama baꞌa: —Jiquio dejja
cuana Eyacuiñajji quea caꞌa neeja echacojji poani. Onaaya miquianaya huohui cani
esohui quea pame nee Jesosajo, ma ohuaya mimishi cuana cuijeaꞌyo majje miquianaya
baꞌe tiitii mee cajeꞌyo eyajo —jama taaa nishomeya poanaje ecuana quishishijji poquije.

18 Jama taaa majamaja nishomeya epona popoquinaje quea huiso cahuijo. Quijje Pabo
quea quene po majje, jjanojjaquicuaji majje eshahua eponajo nequi huoojeacuayajea
caꞌyonaje jama baꞌa: —¡Eshahua eponajo nequi cuayaquiꞌyocue! ¡Aꞌa dobiqui oꞌoyajji!
Jesosa Quito nijjeya eyaya miya huoojeacuayajeaꞌyaña —Pabohua acanaje.

Jjeyahua nei eshahua eponaja yamijo nequi cuayaquiꞌyonaje.
19 Ma ba majje eponaja echacomeejji poani quea quene nee nee poanaje Pabo nijje,

Sinasi nijje peaꞌai. Jama poanaje baꞌa: —¡De! Jjeya epona shahuamaꞌyo. Jamajjeya ojaya
baꞌyo jjima poaje ojaye nei ma onaa quijje nei acaje. Onajaya ecuana esosequiaꞌyojji
pojjeama ma eponaa huohui cani sosejje —poanaje epona chacomeejji poani.

Jamajjeya epona chacomeejji poaniya Pabo, Sinasi peaꞌai iña canaje. Dojo canaje
ojjañaa aquiana quiajji equi yasijje. Jomajo Pinipo emeshimese nijjemiminaje, etii cuana
nijje. 20 Shomano emeshi mese huohuiꞌajja cañaquinaje jama baꞌa: —¡Bacue! Jiquio
Jodio dejja cuaa, Pabohua, Sinasiya peaꞌai ojjaña cuana ecuanaja cuiñajjijo baꞌe quea
quene nee nee po mee cani. 21 Eꞌe, oya cuaa pea ejjashahuabaquiꞌyojji huohui canaje.
Pea ebaꞌejjijo huohui canaje. Jamaya pojjeama ecuanaja emeshi meseja esohui. Jamaya
pojjeama Shomano dejja cuanaja esohui peaꞌai. Ecuana Shomano dejja cuana, jamajjeya
Paboja esohui jayojja jama yajji, ¿yajja eꞌajji?

22 Majoya ojjaña dejja cuana cuajicuaji jebejenaje Pabo que. Quea quene nee ojjaña
poanaje Pabo nijje, Sinasi peaꞌai nijje. Emeshi mese cuana peaꞌai quea quene po majje
Paboja daqui Sinasija daqui peaꞌai oja ehuosho baꞌe iñaꞌisajea canaje. Huohui canaje
jama baꞌa: —¡Pabo, Sinasi peaꞌai cuiasejja neineicue acui sisiya! ¡Majoya oe jeanobiajea
meequicue ejjajeanobiaquijji equi yasijje! —acanaje Pinipo emeshi mese cuaa.

23 Jamajjeya Pabo, Sinasi peaꞌai janobajjima nei cuiasejja huichaꞌa huichaꞌa canaje
cuaa. Majoya oya cuana dojo canaje ejjajeanobiaquijji equi yasijje jeanobiajeaa. Ejja-
jeanobiaquijji equi cuiñajji jama acanaje baꞌa: —¡Jiquio dejja cuana jaahuana neineicue!
¡Aꞌa cuayaqui meeꞌyojji! Poquiquehuajo aje mi oe cuiajea cajeꞌyo emeshi mese cuaa —
acanaje.

24 Jamajjeya ejjajeanobiaquijji equi cuiñajjiya ma esohui shajjaꞌajja majje quea mete
poanaje. Pabo, Sinasi peaꞌai ejjajeanobiaquijji equi dojjo nei yasijje jeanobiajea canaje;
quibo jeyochicha canaje acui tejjee.

25 Jamatii mecashono Pabo, Sinasi peaꞌai Eyacuiñajji nijje mimi jaanaje. Sohuicuaya
jaanaje peaꞌai. Ojjaña cuaa ejeanobia jaaa shajjaꞌajja canaje sohuicuaya jaa. 26 Majoya
meshi huehuahuehuanaje janobajjima nei. Mei jiyo cuana huehuahuehua neineinaje
peaꞌai. Esecue cuana jamatii nequi jjacaꞌapejojeaquinaje. Ojjaña dejja cuana ejeanobia
jaa jjapichojeaquiꞌyonaje baa jjono cuana, de. 27 Oja ejeanobia cuiña poꞌani aje oe
shequiꞌyonaje. Shequiꞌyo majje ba canaje ojjaña esecue cuana ejjacaꞌapejoquiꞌyo nequi.
Ojjaña dejja ejeyojaa poquiꞌyonajejo poso metejeanaje. Baa iña canaje ejjaacuaquiꞌyojji
nisho. 28 Jamatii Pabo jama taaame poanaje baꞌa: —¡Aꞌa oe jjaacuaquiꞌyojji! Ecuana yani
ojjaña tii; poquiꞌyo jjima —Pabo poanaje.

29 Paboja esohui shajjaꞌajja majje equi ejjanobiaquijji cuiñajji taaanaje jama baꞌa: —

¡Cuaquijiji oe yecue! —poanaje.
Cuaquijiji iña majje ejjajeanobiaquijji dojjo huasijje cuajicuajipoquinaje Pabo baa.

Pabo ba majje ecuiꞌoshajjajo nequinaje. Quea mete jjejojo piopionequinaje. Ojaya
eba Pabo, Sinasi peaꞌai Eyacuiñajjija epeejji cuana. Jamajjeya oya cuanajo quea mete
nee poanaje. 30 Majoya ohuaya Pabo, Sinasi peaꞌai ejjajeanobiaquijji dojjojo nequi
dojocuayaqui caꞌyanaje. Oja equi yasijje dojo canaje. Huohuiꞌajja cañaquinaje jama baꞌa:
—Epeejji cuana, ¿aya acuae ecuea mimishi cuana cuijea cajeꞌyo soꞌo? ¿Yajja po majje
acuae mo poquijeꞌyo eyahuasijje? ¿Yajja acuae po cajji cuaqui yasijje poquiꞌyo jjima
epojji? —acanaje ejjajeanobiaquijji cuiñajji poaniya.

31—Eꞌe —Pabo poanaje—, Emeshi Mese nei quea pame Jesosa Eyacuiñajjija huoojeaꞌyo
ojjaña jaahuanajji. ¡Onijje mimicue, onijje jjapee neineiquicue! ¡Ojaya esohui jayojja
jama baꞌecue! Jamajjeya ohuaya miquea mimishi cuana cuijea cajeꞌyo. Ojjaña miquea
huapa pojjeama cuaa miquea equijo baꞌeya jamaya caꞌa cahua peaꞌai. Jamajjeya mimishi
cuijeaꞌyomajje Jesosaamiquianaya baꞌe tiitii mee cajeꞌyo eyajo onijje—Pabohua acanaje.

32 Majoya Pabohua, Sinasi nijjeya esohui quea pame nee Jesosajo, Emeshi Mese
neijo huohui canaje ojjaña ma equijo baꞌeca cuanaja eshajjaꞌajjajji. 33 Shajjaꞌajja majje
ejjajeanobiaquijji cuiñajjiya ecuia sii Paboja edaasa, Sinasija edaasa peaꞌai shacua canaje.
Shacua majje shicui canaje mechashono nei. Majoya oya, ojjaña ojaya huapa pojjeama
cuana nijje peaꞌai Jesosa nijje jjapeequinaje. Majoya oya, ojaya huapa pojjeama cuana
peaꞌai Eyacuiñajjijo besa mee canaje enajo. 34Majoya ohuaya Pabo, Sinasi peaꞌai oja equi
yasijje dojodobiaqui majje oya cuana bobia canaje. Oya, ojaya huapa pojjeama cuana
peaꞌai quea bihui nee nee poanaje Jesosa nijje jjapeequi majje, Eyacuiñajji nijje peaꞌai.

35 Majoya mecajjeahua nei Shomano emeshi mese cuaa sohuinano cuana huoojea
canaje ejjajeanobiaquijji equi yasijje jama huohuime yajji baꞌa: —¡Pabo, Sinasi peaꞌai
pichojeaꞌyocue!

36 Jamajjeya ejjajeanobiaquijji cuiñajjiya Pabo huohui canaje jama baꞌa: —Pabo,
Shomano emeshi mese cuaa miquianaya pichojea mee caꞌyonaje. ¡Jjeyahua nei esecue
yasijje cuayaquiꞌyocue! ¡Quea bei nee poquicue, Pabo, Sinasi! —acanaje ejjajeanobiaqui-
jji cuiñajjiya.

37 —Chojja —Pabo poanaje—. Ecuana mimishiꞌama. Jamatii Pinipo emeshi meseya
ecuana iña mee canaje. Jeanobiajea mee canaje peaꞌai. Ojjañaa ba caquinaje onaa
janobajjima nei cuiasejja caqui. Ecuana ca ca Shomano dejja peaꞌai. Jamajjeya jjeyahua
nei ecuana quehuajje nei huoojea sa acani. Chojja, de. Oya cuana capoeꞌyahua, oya tii.
Shomano emeshi meseya ecuana capichojea caꞌyahua, ecuana cadojocuayaqui caꞌyahua
esecue yasijje ojjañaja ebajji —Pabo poanaje.

38 Jamajjeya sohuinano cuana poquinaje. Shomano emeshi mese cuana huohui
cañaquinaje Paboja esohui. Shajjaꞌajja majje Shomano emeshi mese cuana quea mete
nee nee poanaje: —Eꞌe de, Pabo, Sinasi peaꞌai Shomano dejja cuana, de. Jamaya ecuanaja
ba jjima. Shomano emeshi mese etiiya ecuana tecuea ca chanaꞌ —poanaje Pinipo emeshi
mese cuana.

39 Jamajjeya Pinipo emeshi mese cuana ma Pabo cuiasejja meejji epo poquinaje Pabo
baa, Sinasi baa peaꞌai. Quea bei nee nee huohui canaje jama baꞌa: —Pabo, Sinasi, ecuana
quea yeno nee nee miquiana cuiasejja mee epojjijojo. ¡Aꞌa che ecuana nijje quea quene
nee pojji! ¡Jjeya quea bei cuayaquiꞌyocue! ¡Aꞌa jiquio cuiñajjijo esohui huohui oꞌoyajji!
—acanaje Pinipo emeshi mese cuaa.

Majoya oya cuaa Pabo, Sinasi peaꞌai pichojea caꞌyonaje. Jama acanaje baꞌa: —Eꞌe
pojjaꞌa miya pea meshi yasijje poquije esohui huohuiya —jama amajjeya huoojea canaje
quea beiya.

40 Jamajjeya Pabo, Sinasi peaꞌai ejjajeanobiaquijji equijo nequi poqui oꞌoyanaje Niniaja
equi yasijje. Ojjaña Jesosaja epeejji cuana ba oꞌoyamajje ojjañanijjemiminaje; poquinaje.

—Eꞌe, poquia iña. ¡Jesosa nijje quea pame nee jjapeequicue meteꞌama! —Pabo poanaje,
Sinasi peaꞌai.

17
Pabo Tesanonica cuiñajji yasijje poquinaje

1 Jamajjeya Pabo, Sinasi peaꞌai Pinipojo ani poquinaje Tesanonica cuiñajji yasijje.
Poquijeya Apiponi cuiñajji yejje canananaje, majoya Apononia peaꞌai yejje canananaje.
Tesanonica huasijje poqui majje aniñaquinaje. Jomajo Jodioja equi ojee ejjachichaquijji
yani. 2-3 Ma equi yasijje Pabo poquinaje Sinasi nijje. Ojjaña ejomishocajji pojjajo
Jesosaja esohui huohui huichaꞌa huichaꞌa canaje. Jodio cuana nijje jjamimicuiajea
nobiajeaquinaje peaꞌai. Beshahua nei oe baꞌime Eyacuiñajjija esohui huohuijji yahuajo
nei baꞌeja esohuijo ohuaya Tesanonica dejja cuana jjabahuejjaqui mee canaje. Jama
acanaje baꞌa: —Eyacuiñajjija huoojeaꞌyo ojjaña jaahuanajji esejo quea nee poanaje.
Manoꞌyonaje eseja mimishi cuijeaꞌyojji. Manoꞌyo majje shequi oꞌoyanaje. Eyacuiñajjija
huoojeaꞌyo ojjaña jaahuanajjijo, Jesosajo, eyaya huohuiaña miquianajaya eshajjaꞌajjajji
—Pabohua acanaje.

4 Paboja esohui shajjaꞌajja canaje quea huiso Jodio cuaa. Jjapeequiꞌyonaje Jesosa nijje.
Pabo nijje, Sinasi nijje peaꞌai jjapeequinaje. Quea huiso Jieno cuana ma yahuajo nei
Eyacuiñajjija epeejji epo cuana Pabo nijje jjapeequinaje, Sinasi nijje peaꞌai. Etii cuanaja
ehuanase cuana Jesosa nijje jjapeequiꞌyonaje peaꞌai. 5 Jamajjeya quea huiso nee Pabo
nijje jjapeequiani ba majje Jodio etii cuana quea quene poanaje. Quea huiso dejja
mimishi cuana iyaa canaje. Quea huiso jjachichaqui mee canaje. Ojjaña quea quene,
quea shajjaquijjo nee nee po mee canaje. Majoya ojjaña cuana Jasonija equi yasijje
cuajicuajijebenaje Pabo, Sinasi peaꞌai cuiaa nisho. 6 Eꞌe, oya cuaa Pabo, Sinasi peaꞌai
saꞌajja canaje. Chamaꞌ ba majje equi mese Jasoni bajjani iña canaje. Jesosaja epeejji
cuana iña canaje peaꞌai. Dojo canaje dejja etii cuana huasijje tecueaa. Janobajjima nei
taaa majamajanaje jama baꞌa: —Pabohua, Sinasiya peaꞌai quea huiso cuana pea esohui
huohui canaje. Oya cuana jiquiacua poeyanaje peaꞌai esohui huohuiya. 7 Jasoniya ca ca
oma oya cuana oja equijo baꞌe mee canaje. Oya cuana ecuanaja emeshi mese etiija, Sesa
bajjanija esohui shajjaꞌajja sa poꞌyo ajja. Oya cuaa ca ca huohui canaje pea emeshi mese
nei yani, Jesosa bajjani —jama siajje ameya acanaje Jodio cuaa Tesanonicajo baꞌe cuaa.

8Ojjaña Tesanonicajo baꞌe, cuiñajji mese cuana peaꞌai quea mete nee nee poanaje ma
esohui shajjaꞌajjamajje. 9 Jamajjeya Tesanonicamese cuaa Jasoni, oja epeejji cuana peaꞌai
tecuea canaje jama baꞌa: —¡Pabo, Jesosaja epeejji cuana peaꞌai aꞌa miquea equi yasijje
dobi mee oꞌoyajji! ¡Huoojeacue oe!

Majoya Jasoni, ojaya epeejji cuana peaꞌai bejjo sose quia mee canaje ejeacuayaꞌyojji.
Ma sosequia majje Jasoni ojaya epeejji cuana nijje poquiꞌyonaje.

Pabo, Sinasi peaꞌai Benea meshi yasijje poquinaje
10 Jamajjeya ma mecajje tii Tesanonicajo baꞌecaa, Jesosaja epeejji cuaa Pabo, Sinasi

peaꞌai huoojea canaje Benea meshi yasijje. Benea cuiñajji yasijje poqui majje Pabo,
oja epeejji cuana nijje poquinaje Jodioja equi ejjachichaquijji yasijje. Esohui huohui ca
oꞌoyanaje. 11 Jodio cuana Beneajo baꞌe quea pame nee, Jodio cuana Tesanonicajo baꞌe
jayojja jama pojjeama. Oya cuaa ca ca oe Paboja esohui quea bihui nee nee shajjaꞌajja
canaje, Sinasija esohui peaꞌai. Majoya Eyacuiñajjija esohui yahuajo nei tehue ba neinei
canaje. Jama poanaje baꞌa: —Eꞌe, Paboja esohui eꞌe nei. Jamaya Eyacuiñajjija esohui
yahuajo nei tehue poani eꞌe jojo nei —poanaje cuana.

12 Jamajjeya quea huiso nei Beneajo baꞌeca Jesosa nijje jjapeequiꞌyonaje. Quea huiso
Jieno cuana jomajo baꞌe peaꞌai Jesosaja epeejji cuana poanaje. Jieno epona cuana quea
huiso peaꞌai Jesosa nijje jjapeequiꞌyonaje, epona quea pame nee cuana, etii cuanaja
ehuanase cuana.

13 Jamatii Jodio dejja cuana Tesanonicajo baꞌe onaaya huohui canaje jama baꞌa: —

Pabohua Jesosaja esohui huohui cani Beneajo peaꞌai.
Ma shajjaꞌajja majje oya cuana poeyanaje Benea huasijje; Pabo ocuena canaje ecuiajji

nisho. 14Ma ba majje ca ca Jesosaja epeejji cuaa Beneajo baꞌeya Pabo quehuadojo canaje
bae ai yasijje. Sinasi ca ca Beneajo tii nequiꞌyonaje Timoteo nijje. 15 Jamajjeya Jesosaja
epeejji cuaa Pabo dojo canaje, Atena cuiñajji yasijje besapoquinaje. Majoya Pabohua
oya cuana huohui canaje jama baꞌa: —¡Ecuea epeejji Sinasi, Timoteo peaꞌai huoojeacue
jiquiacua jjeyahua nei! Oya poeyajo eyaya ishoaje jiquiojo —Pabo poanaje.

—Eꞌe, huohuiñaquijeꞌyo aje ecuaaya. Poquiꞌya iña —amajje oya cuana poqui oꞌoyanaje
Benea huasijje.

Atenajo Pabohua esohui huohuiqui canaje
16 Jamajjeya Pabohua Atenajo aniya ojaya epeejji ishoaꞌajja canaje, Sinasi, Timoteo

peaꞌai. Atenajo aniya Pabohua ba canaje quea huiso nee nee eyacuiñajji nisho, epanaꞌyo
cuana bihuia cani. Eꞌe, ojjaña ma cuiñajjijo baꞌeca cuaa pea epanaꞌyo bihuia caqui ba
majje Pabo quea quene nee nee poanaje. 17 Jamajjeya Jodioja equi ejjachichaquijji yasijje
Pabohua esohui huohui huichaꞌa huichaꞌa canaje. Quea huiso miminaje Jodio cuana
nijje, Jodio pojjeama nijje peaꞌai joya Eyacuiñajjija esohui bajji cuana nijje. Ojjaña pojjajo
aquiana quiajji equi yasijje poqui majje Pabohua esohui huohui canaje ojjaña cuana
huasijje. 18Majoya pea cuana Epiconeoja esohui shajjaꞌajjajji, Esitoicoja esohui huohuijji
peaꞌai onijje miminaje quea huiso. Jjamimicuiajea nobiajeaquinaje. Pabo nijje mimi
majje beca cuana jama poanaje baꞌa: —Jiquio dejjaa Pabo bajjaniya pea esohui huohui
cani, de. ¿Ajeo shai oya mimiani soꞌo? Ecuanajaya Paboja esohui shajjaꞌajja jjima. Quea
quehua, de.

Pea cuaa ca ca jama acanaje baꞌa: —Ohuaya pea eyacuiñajji cuanajo huohui cani
pojjaꞌa, ma eyacuiñajji ecuanaja ba jjimajo —acanaje cuaa.

Pabohua Jesosajo huohui canaje jama baꞌa: —Eyacuiñajjiya Jesosa emanoꞌyojaa shequi
mee ca oꞌoyanaje. Jamajjeya ohuaya dejja cuana shequi mee cajeꞌyo —Pabohua acanaje.

Ma esohui Atena cuanaja quea quehua, yahuajo shajjaꞌajja jjimajojo. 19 Jamajjeya
ohuaya Pabo dojo canaje Aneopaco eyiyo huasijje esohui huohui meeya. Eꞌe, ma eyiyo
huasijje ojjaña cuana jjachichaquinaje ojjañaa huohui caje esohui shajjaꞌajjaa. Jamajjeya
Pabo poeyajo, jama acanaje cuaa baꞌa: —Eꞌe, ecuana miquea esohui shajjaꞌajja sa poani.
20 Ma ehuohuiꞌyo eyacua pojjaꞌa. ¡Ojjaña huasijje huohui neineicue! —acanaje cuaa—.
Eꞌe, quiꞌajjaya ecuanaja esohui ba jjima yahuajo. ¡Ba meecue mo oe! —poanaje.

21 (Eꞌe, ojjaña Atenajo baꞌeca cuana, ojjaña joya Atena huasijje poeyani anicuaa
peaꞌaiya ehuohuiꞌyo eyacua shajjaꞌajja sa acanaje ojjaña pojjajo. Esohui eyacua huohui
canequinaje quea huiso neeya. Jamatii mimimiminequinaje ojjaña cuana, chacochaco
jjima poanaje.)

22 Jamajjeya Pabohua Aneopaco eyiyojo nequiya ojjaña huohui canaje jama baꞌa:
—Dejja cuana Atenajo baꞌe cuaa, ¡shajjaꞌajjacue jiquio eya huohuije, miquianaaya!
Miquianaya quea huiso nee jjashahuabaquiani eyacuiñajji cuanajo. Jamaya ecuea eba.
23 Eꞌe, eya poꞌayequiequinaje. Eyaya banaje quea huiso epanaꞌyo cuana, ma miquianaa
bihuiaña. Majoya eyaya banaje peaꞌai mei eꞌiyasohua ao ani peaꞌai eyacuiñajji bihuiajji;
ma miquianaaya “Bajjani ba jjima” tehuenaje. Miquianaaya maya Eyacuiñajji bihuiaña,
jamatii miquianajaya oya ba jjima. Ma Eyacuiñajji neijo eyaya esohui huohuiaña
miquianajaya ebajji. 24 Eꞌe, yahuajo nei nei Eyacuiñajjiya jiquio meshi pana ca poa.
Ojjaña aquiana cuana oja pana peaꞌai, de, ojjaña tii. Oya ca ca oe Emeshi Mese nei,
ojjaña huoojeaꞌyojji, ojjaña eyajo ani, ojjaña meshi cuanajo nequi huoojeaꞌyojji peaꞌai.
Jamajjeya Eyacuiñajji equijo baꞌe ajja, eseja iya equijo baꞌe ajja oya. 25 Eseyaya oya
jaahuana ajja, de; oya esejaya ebaꞌesahuajji pojjeama peaꞌai. Chojja, ohuaya ca ca oe
eseya ojjaña cuana eshe po mee caꞌyani; baꞌe meesahua cani. Ojjaña aquiana cuana,
bobi peaꞌai ohuaya quia cani eseya. 26 Yahuajo nei nei Eyacuiñajjiya oe dejja pana ca

poa. Ma dejja ojjaña jeajji poa; ojjaña cuana ojjaña meshi cuanajo baꞌeca cuanaja baba.
Tehuetehue cuanaja baba, pea dejja cuanaja baba, ojjaña ese ejja cuanaja baba peaꞌai
poanaje Adana. Eyacuiñajjiya ojjaña cuana jjabaꞌechejjequi mee ca poa ojjaña meshi
cuana huasijje. Eꞌe, yahuajo nei Eyacuiñajjiya huohui ca poa jama baꞌa: “Ma dejja cuana
baꞌe caje ma meshijo, pea jomajo. Ma shequiaja huisome tii pea meshi cuanajo baꞌe
caje cuana” aca poa Eyacuiñajjiya. 27 Jamaya Eyacuiñajjiya amee canaje ojjaña cuana ojo
ejjashahuabaquijji, onijje ejjapeequijji. Jamaya Eyacuiñajjiya eseya sa cani ojaya epeejji
pojji. Jamatii oya hueshaꞌama, quea chipi nee ani tii tii, ojjaña ese chipi nei ani. 28 Eꞌe,
yahuajo miquianajaya esohui tehuejjiya tehue ca poa jama baꞌa:
“Eyacuiñajji yanijo eseya eshe nequi. Ohuaya eseya baꞌemeesahua cani, chacomeesahua

cani peaꞌai. Oja pana jjima jjemo eseya chamaꞌ pome. Ojjaña eseya Eyacuiñajjija
bacua cuana, oja pana peaꞌai”.

Jamaya yahuajo nei tehue ca poa —Pabo poanaje.
29 —Jamajjeya eseya oja bacua cuana poaniya, oja pana poaniya ¿apiojji acuae oya

miquianaaya ba jjima aña soꞌo? ¿Apiojji acuaeya Eyacuiñajji mei huoꞌo epanaꞌyo, mei
oshe epanaꞌyo, mei caꞌa epanaꞌyo jayojja jama poso aña soꞌo miquianaaya? Chojja,
Eyacuiñajji miquianajaya epanaꞌyo jayojja jama pojjeama. ¡Meshi epanaꞌyo nequi jayojja
jama poso aꞌa ajji, de! 30 Yahuajo nei dejja cuanaja Eyacuiñajji ba jjima poa. Jamatii
Eyacuiñajjija oya cuana napa jeyojeyo jjima poa oja mimishi cuanajo. Jjeya ca ca ohuaya
ojjaña cuana huohui canaje jama baꞌa: “¡Miquea mimishi cuana pajeaꞌyocue! ¡Enijje
jjapeequicue! 31 Eꞌe, quijje eyaya ecue huoojeaꞌyo ojjaña jaahuanajji Jesosa huoojeaje.
Ojjaña ojaya eba quea jaꞌa nee. Jamajjeya ohuaya ojjaña sosequia caje ma oya cuaa
acanaje sosejje. Joya quea pame nee baꞌenaje ohuaya quea bihui nee baꞌe tiitii mee
cajeꞌyo. Mimishi cuana ca ca oe quea nee nee tii tii poajeꞌyo” aca poa Eyacuiñajjiya —
Pabo poanaje.

—Jamajjeya Jesosa manoꞌyajo Eyacuiñajjiya oya shequi mee ca oꞌoyanaje. Jamaya
ohuaya ojjaña cuana ba mee canaje jiquio esohui Jesosajo eꞌe nei —Pabo poanaje.

32Eyacuiñajjiya dejja cuana shequi mee ca oꞌoyanaje Pabo poajo shajjaꞌajja majje quea
huiso dejja cuana soa neineinaje shajjaꞌajja sa po ajja jjejojo. Pea cuaa ca ca Pabo huohui
canaje jama baꞌa: —Quijje ecuaaya miquea esohui shajjaꞌajjaje oꞌoya —acanaje cuaa.

33 Majoya Pabo esohui huohuinaꞌyo majje poquiꞌyonaje. 34 Beca cuana Pabo nijje
poquinaje. Ojaya esohui shajjaꞌajja majje Jesosa nijje jjapeequiꞌyonaje. Eꞌe, Aneopaco
meshi cuiñajji Dionisio bajjani, oe epona Damanisi bajjani, pea cuana peaꞌai Jesosa nijje
jjapeequiꞌyonaje.

18
Pabo Conitio huasijje poquinaje

1 Majoya Pabo Atenajo nequi poquinaje Conitio cuiñajji yasijje ejiojjijje. 2 Conitiojo
ohuaya Jodio dejja Aquina bajjani ba canaje. Aquina aje Jodio dejja, Ponito meshijo
cuaya. Yahuajo Ponito meshijo baꞌe oya poquinaje Itania meshi yasijje. Shoma cuiñajjijo
baꞌenaje. Majoya Itania meshi meseya Canio bajjaniya ojjaña Jodio cuana Shomajo baꞌe
huoojea canaje pea cuiñajji cuana huasijje: —Jodio cuana, Shomajo ¡aꞌa baꞌejji! ¡Poquicue
miquianaya ojjaña! —acanaje Shoma meshi mese Caniohua.

Jamajjeya Aquina oja huanase Pisina nijje poeyanaje Conitio huasijje baꞌeya. Jamajjeya
Pabo Conitio huasijje poe majje poquinaje Aquina baa. 3 Pabo daqui moo equi socojji
poanaje; Aquina peaꞌai daqui moo equi socojji. Jamajjeya Pabohua Aquina nijjeya daqui
equi cuana soco canaje ojaya equijo, Aquinaja equijo. 4Ojjaña epojja ejomishocajjijo Pabo
Jodioja equi ejjachichaquijji yasijje poquinaje esohui huohuiya. Eyacuiñajjija esohui
Jesosajo huohui canaje Jodio cuana huasijje, Jodio pojjeama cuana huasijje peaꞌai. Jama
acanaje baꞌa: —Jesosa Eyacuiñajjija huoojeaꞌyo ojjaña jaahuanajji eꞌe jojo nei —Pabohua
acanaje.

5Majoya Paboja epeejji Sinasi, TimoteonijjeMasenoniameshijo nequi Benea cuiñajjijo

esohui huohui ponequinaje, poeyanaje Conitio huasijje Pabo baa. Timoteo, Sinasi peaꞌai
poeyajo, Pabohua Eyacuiñajjija esohui Jesosajo huohui majamaja canaje Jodio oo pana
huasijje: —Jodio cuana, ¡bacue! Jesosa eꞌe jojo nei Eyacuiñajjija huoojeaꞌyo ojjaña
jaahuanajji —Pabohua huohui tiitii canaje.

6 Jamatii Jodio dejja cuana Pabo nijje jjamimicuiajea nobiajeaquinaje ma esohuijo.
Pabo nijje mimijajinaje peaꞌai. Jamajjeya quea tecue po majje Pabohua oja daqui ao
jjequiꞌiyaja canaje. Jamaya ohuaya ojjaña ba mee canaje ma Jodio dejja cuana quea
mimishi nee nee, shajjamaꞌ nei nei. Majoya Pabohua jama acanaje baꞌa: —Shajjamaꞌ
nei nei ca mi coma. ¡Shajjamaꞌ poanijo Eyacuiñajjiya miquianaya canapa cahua! Eyaya
miquianaya ojjaña Eyacuiñajjija esohui eꞌe nei Jesosajo huohuinaje. Jamajjeya mi
jjashajjaꞌajjaquiajo eyaya miquianaya jeajeanajeꞌyo. Jjeyahua nei eya poquijeꞌyo Jodio
pojjeama cuana sohuihuohuiya —Pabohua acanaje.

7 Jamajjeya Jodioja equijo nequi cuayaquiꞌyo majje Pabo poquinaje Tito Jositoja
equi yasijje. Tito Eyacuiñajjija epeejji Jodio pojjjeama. Ojaya equi Jodioja equi ojee
ejjachichaquijji pejjejo nequi che chipi nei. 8 Jodioja equi ejjachichaquijji cuiñajji Quisipo
ca ca EmeshiMese nei Jesosa nijje jjapeequiꞌyonaje. Oja huapa pojjeama cuana oja equijo
baꞌe cuana peaꞌai Jesosa nijje jjapeequiꞌyonaje. Quea huiso cuana Conitiojo baꞌe peaꞌai
Paboja esohui shajjaꞌajja majje Jesosa nijje jjapeequiꞌyonaje. Jamajjeya pea cuaa oya
cuana besa mee canaje Eyacuiñajjijo enajo.

9 Majoya oe mecajje Pabo cahuijaajo, Emeshi Mese neiya Jesosaa oya jjacahuibaqui
mee canaje jama baꞌa: —Pabo, ¡aꞌa quea mete pojji! ¡Ecuea esohui aꞌa huohui pajeaꞌyojji!
¡Huohui tiitiicue! 10 Eya minijje nequianijo, pea cuaa miya enapajji pojjeama. Esapa
jajahuejjajeajji pojjeama. Eꞌe, jiquio cuiñajjijo ecuea epeejji quea huiso yani —jamaya
Jesosaa Pabo jjacahuibaqui mee canaje.

11 Jamajjeya Pabo Conitiojo nequinaje; beshahua nei becanejjijji peaꞌai daqui sheme
epo nequinaje. Eyacuiñajjija esohui Jesosajo huohui canaje quea huiso cuana jomajo
baꞌeja eshajjaꞌajjajji.

12 Majoya dejja Canio bajjani Acaya meshi mese poanaje, Shomano emeshi meseja
echacojji. Ma pojjajo Jodio cuana quea huisomimijaji sa poanaje Pabo nijje. Jjachichaqui
majje Pabo iña canaje; dojo canaje emeshimese Canioja equi yasijje Canioja enapameejji
nisho. Esohui huohuijjijojo Pabo niñeba canaje cuaa jama baꞌa: 13—Jiquio dejjaja Pabo
bajjanija esohui eyacua. Ecuanaja etiiquiana Moisesija esohui jayojja jama pojjeama
ohuaya ojjaña cuana Eyacuiñajji bihuiamee sa acani. Moisesija esohui pajeamee sa acani
peaꞌai —acanaje Jodio etii cuaa.

14 Pabohua beshahua nei sajaꞌa canijo emeshi mese Caniohua Jodio cuana tecuea
canaje jama baꞌa: —Jodio cuana, ¡shajjaꞌajjacuemo! Jiquio dejja Pabo queamimishi poani
jojjemo eyaya miquianaya shajjaꞌajjaꞌyome. 15 Jamatii oya mimishi ajjimaꞌ; eya onijje
quea quene pojjeama. Miquianaya ca ca oe quea quene poani oja esohuijo. Miquea
etiiquianaja esohui cuanajo ca ca oe miquianaya mimipanajajiani onijje. Jamajjeya
¡poquicue! Eyaya ehuohuijji pojjeama Pabojo. Miquea esohui o tecueajji shajjaꞌajja sa
poꞌyo ajja. ¡Miquianajaya ejjashahuabaquiꞌyojji jayojja jama acue Pabojo! —acanaje
emeshi mese Caniohua.

16 Caniohua quea tecue nee po majje Jodio cuana huoojeacuayajea caꞌyonaje esecue
yasijje. 17 Esecue yasijje cuayaquiꞌyajo Jodio pojjeamaa Jodioja equi ejjachichaquijji
cuiñajji Sosetene iña canaje. Cuiasejja neinei canaje Canio cojja nei. Jamatii emeshimese
Canio mimijajiqui bajea sa po ajja poanaje: —Jamatii —poanaje oya.

Pabo Antioquia huasijje poqui oꞌoyanaje
18 Jamajjeya Pabo oja epeejji cuana nijje Conitiojo esohui huohui ponequinaje quea

cahui huiso nee. Majoya ohuaya Aquina nijjeya, Pisina peaꞌai nijjeya ojjaña Jesosaja
epeejji cuana Conitiojo baꞌe jiña caꞌyonaje: —Poquia iña —amajje oya cuana poquinaje

bae sahua huasijje. Ebishe mese sosequia canaje Sinia meshi yasijje ebesapoquiꞌyojji,
quea huesha nee. Bishe ai yasijje ani jjimahuaa Pabohua ehuojja dedejea mee canaje.
Eꞌe, ohuaya yahuajo huohui canaje jama baꞌa: —Eyaya esapa dedepojjijeaje ojjañaja
ebajji eyaya ma ecua eya yahuajo Eyacuiñajji nijje miminaje jayojja jama ajeyoꞌyonaje
—Pabohua acanaje. Jamaya yahuajo nei Jodio cuaa acaninaje.

19 Majoya Pabo, Aquina nijje, Pisina peaꞌai nijje Epeso cuiñajji yasijje besapoquinaje
bishejje. Paboja epeejji cuana Aquina, Pisina peaꞌai nequinaje Epesojo. Pabo Jodioja
equi ejjachichaquijji yasijje poqui majje dobiquinaje Jodio dejja cuana esohui quea pame
nee Jesosajo huohuiya. 20 Shajjaꞌajja majje Jodio cuana onijje jama poanaje baꞌa: —
Pabo, ¡jiquiojo ecuana nijje nequicue! ¡Ecuana sohuihuohuicue quea cahui huiso nee!
—poanaje ma Jodio cuana.

Jamatii Pabo nequi jjima poanaje. 21 Poqui jjimahuaa oya cuana huohui canaje jama
baꞌa: —Eyacuiñajjiya huoojea cajje eya poeje oꞌoya miquiana baa. Quijje poeje oꞌoya —
acanaje Pabohua.

Majoya bishe ai yasijje ani oꞌoya majje Pabo Epesojo esohui huohui poequi besapo-
quinaje Jodea meshi yasijje.

22 Sesanea huasijje baꞌeñaqui majje Pabo etaja huasijje nequisohuaquinaje. Majoya
poquinaje Jenosanena huasijje. Jenosanena bañaqui majje Jesosaja epeejji cuana ba
canaje. Pabohua oya cuana huohui canaje quea bei neeya: —Eꞌe, ¿achajja a nequiana
ani soꞌo? —poanaje Pabo.

Majoya ma ba majje oya Jenosanenajje jjayejjequinananaje. Poquiꞌyonaje Atioquia
huasijje ejiojjijje. 23Quea cahui huiso nequinaje Atioquiajo. Majoya oya poqui oꞌoyanaje
Janatameshi yasijje, Pichiameshi yasijje peaꞌai. Mameshi cuanajo Jesosaja epeejji cuana
esohui huohui oꞌoya majje ojjaña quea jaꞌa nee jjapeequi meesahua canaje Jesosa nijje.

Aponohua esohui huohui canaje Epesojo
24 Pea Jodio dejja Apono bajjani poeyanaje Epeso cuiñajji yasijje. Yahuajo Apono

Anejania cuiñajjijo baꞌe. Oya esohui huohuijji quea pame nee; Eyacuiñajjija esohui
etehueꞌyo ojaya eba nei nei. 25 Yahuajo onaaya oya huohui canaje esohui quea pame
nee Emeshi Mese neijo, Jesosajo. Majoya ohuaya bichoꞌama esohui huohui canaje eꞌe
jojo nei Jesosajo. Jamatii Huanija, ma ona besameejji poanija esohui ca ca oe ojaya
eba, Aponoja. 26Ohuaya esohui huohui canaje Jodioja equi ejjachichaquijjijo quea huiso
nee. Oja esohui shajjaꞌajja majje Paboja epeejji Aquinaa, oja huanaseya peaꞌai Apono
dojo canaje equi yasijje. Majoya ohuaya Apono ojjaña Eyacuiñajjija esohui Jesosaja
epoeꞌyojjijo huohui canaje. Yahuajo Aponoja ba jjima poanaje ojjaña Jesosaja esohui.
27 Quijje pishana Apono Acaya meshi yasijje poqui sa poanaje. Jesosaja epeejji cuaa
Atioquiajo baꞌeya oya poqui meesahua canaje. Esohui quea pame nee ojo tehue canaje
Jesosaja epeejji cuana Acaya meshijo baꞌeja ebajji. Majoya Acaya meshi yasijje poqui
majje Aponohua Jesosaja epeejji cuana Jesosaja esohuijo jjashahuabaqui mee canaje.
Ojjañaa joya Eyacuiñajjiya Jesosa nijje jjapeequi meesahua canajeya, ojaya quea jea nee
neeya shajjaꞌajja canaje. 28 Jamajjeya pea cuaa ba canijo, Aponohua quea jaꞌa nee Jodio
dejja cuanahuohui canaje Jesosajo. Aponoqueamimi jaꞌa nee poanaje. Jamajjeya ohuaya
Jodio cuana mimicuiajeanobiajea caꞌyonaje. Aponohua Eyacuiñajjija etehueꞌyo huohui
neinei majje ojjaña ba mee canaje Jesosa eꞌe jojo nei Eyacuiñajjija huoojeaꞌyo ojjaña
jaahuanajji poani.

19
Pabo Epeso huasijje poqui oꞌoyanaje

1 Apono Conitiojo nequijo Pabo eyiyo huasijje poquinaje, pea cuiñajji cuana huasijje.
Esohui huohui capoquinaje. Majoya oya Epeso huasijje poqui oꞌoyanaje. Epesojo Pabo-
hua Jesosaja epeejji cuana ma jjeya nei onijje jjapeequinaje ba cañaquinaje. 2 Ba majje

Pabohua oya cuana huohuiꞌajja canaje jama baꞌa: —Epeejji cuana, ¿aꞌa Edojjoshahua
Pame miquiana que dobiquiꞌyonaje Jesosa nijje jjapeequianijo?

—Chojja —sajaꞌame acanaje cuaa —, onajaya ecuana huohui jjima Edojjoshahua
Pamejo.

3 Jamajjeya Pabohua huohuiꞌajja ca oꞌoyanaje: —Eꞌe. ¿Ajea ehuohui jayojja jama po
majje onaaya miquianaya Eyacuiñajjijo besa mee canaje enajo?

Onaaya jama acanaje baꞌa: —Huanija esohuijo onaaya ecuana Eyacuiñajjijo besa mee
canaje —acanaje cuaa.

4Majoya Pabohua jama acanaje baꞌa: —Yahuajo mimishi cuana pajea caꞌyajo, Huaniya
pea cuana Eyacuiñajjijo besa mee canaje enajo. Jamaya ohuaya acanaje ojjañaja ebajji
enajo ebesa cuaa mimishi pajea caꞌyonaje. Huaniya ojjaña cuana huohui canaje jama
baꞌa: “Quijje eya esohui huohuijeyoꞌyajo, pea dejja poeje. Oya Eyacuiñajjija huoojeaꞌyo
ojjaña jaahuanajji, Jesosa. ¡Onijje jjapeequicue!” jamaya Huaniya huohui canaje Jesosajo
—Pabohua acanaje.

5 Paboja esohui shajjaꞌajja canaje dejja cuaa. Shajjaꞌajja majje peaa oya cuana
Eyacuiñajjijo besa mee canaje enajo Jesosa nijje jjapeequianijojo. 6 Majoya Pabohua
onaja esapa biajje eme huanamajje Eyacuiñajji nijjemiminaje Edojjoshahua Pame ojjaña
que edobiquijji. Dobiqui majje Edojjoshahua Pameya oya cuana pea esohui mimi mee
canaje. Eyacuiñajjija esohui huohui mee canaje peaꞌai. 7Ma dejja cuana, Jesosaja epeejji
cuana, ma jjeya nei onijje jjapeequinaje ome miji becanejjijji peaꞌai huisome poanaje, 12
huisome.

8 Majoya Pabo poquinaje Jodio cuanaja equi ejjachichaquijji yasijje. Dobiqui majje
ohuaya Eyacuiñajjija esohui quea pame nee Jesosajo huohui canaje quea jaꞌa nee,
meteꞌama. Pea beca peejjima baꞌime ohuaya huohui huichaꞌa huichaꞌa canaje jama baꞌa:
—Eyacuiñajjija huoojeaꞌyo ojjaña jaahuanajji poeyanaje. Oya, Jesosa ojjaña huoojeaꞌyojji
quijje poaje Eyacuiñajji nijje.

9 Quea huiso Jodio cuana quea sapa caꞌa poanaje; shajjaꞌajja sa poꞌyo ajja. Oya cuana
quea mimishi poanaje. Jesosa niñeba canaje ojjaña dejja cuana ma equijo nequija
eshajjaꞌajjajji. Jamajjeya Pabohuamadejja cuana jeajeanaꞌyomajje Jesosaja epeejji cuana
dojo canaje pea equi yasijje, esohui huohuijji Tinano bajjanija equi yasijje. Jomajo
oya cuana sohuihuohui neinei canaje ojjaña pojjajo, Pabohua. 10 Jamaya Pabo poanaje
becanejjijji peaꞌai shequiajame. Jamajjeya quea huiso cuaa Asia meshijo baꞌeya Emeshi
Mese nei Jesosaja esohui shajjaꞌajja canaje. Quea huiso Jodio cuaa, quea huiso Jodio
pojjeama cuaa peaꞌai shajjaꞌajja canaje.

Esemaja ebacua ejja cuana eshahua huoojeacuayajeajji nisho poanaje
11 Eyacuiñajjiya ohuaye nei ma dejja cuanaja ba jjima Pabo ameesahua canaje quea

huiso. 12 Eꞌe, Pabo emanojaa cuana huaquia meesahua caꞌyonaje, jjaajaqui meesahua
caꞌyonaje. Eshahua dejjajo nequi huoojeacuayajea mee caꞌyonaje peaꞌai. Eꞌe, pea cuaa
Paboja eja sisi cuana, pañoeno dojo canaje emanojaa cuana huasijje. Maya emanojaa
cuana biajje huana canaje cuaa ehuaquia meeꞌyojji. Quea aja nee poꞌyonaje ojjaña
cuana. Eshahua cuana, o niñepoqui meejji poani peaꞌai Jesosaa Pabo huoojeacuayajea
mee canaje Paboja eja sisi niñepoqui biajje iya cajo. 13 Jamajjeya Jodio cuaa peaꞌai
poquinananiya eshahua cuana dejja niñepoqui meejji poani ecuaya meequiꞌyojji nisho
acanaje. Oya cuana ca ca Jesosa nijje jjapeequi jjima. Jamajjeya eshahua cuana ohuaya
jama huohuime acanaje baꞌa: —Eshahua cuana, ecuanaaya Pabo jayojja jamaa miya
huohuiaña. EmeshiMese neiya Jesosaamiquianayahuoojeacuayajeamee cani. ¡Jjeyahua
nei cuayaquiꞌyocue! —acanaje Jodio cuaa.

14 Eꞌe, Jodio Eyacuiñajji nijje emimijji etii Esema bajjanija bacua ejja cuaa, me oejje
beca cuaa eshahua cuana jamaya ehuoojeacuayajea meejji nisho acanaje. 15 Eshahuaa
ca ca Esemaja bacua ejja cuana jama acanaje baꞌa: —Jesosa ecuea eba quea caꞌa nee
nee, Jesosaja epeejji Pabo ecuea eba peaꞌai. Ecuea miya eba caꞌaꞌama, jamatii —acanaje
eshahuaa.

16Majoya jiquio eshahuaa dejja niñepoqui Esemaja bacua ejja cuana iña mee canaje,

cuiajeabichajea mee caꞌyonaje, onajaya daqui isajea caꞌyonaje peaꞌai. Jamajjeya Esemaja
bacua ejja cuana esecue yasijje cuayaquinananaje daquimaꞌ, quea nee peaꞌai.

17 Ma shajjaꞌajja majje ojjaña Jodio cuana, Jodio pojjeama cuana peaꞌai Epesojo baꞌe
quea ajjajja nee nee poanaje jama baꞌa: —Eꞌe, ee. Jesosaa ohuaye nei eshahua cuana
huoojeacuayajea cani. Oya quea caꞌa nee nee poani. Ohuaya ojaya epeejji nei Pabo
eshahua cuana huoojeacuayajea meesahua cani —jamaya Emeshi Mese nei Jesosa bihuia
canaje quea huiso cuaa.

18Majoya Jesosaja epeejji cuana quea bicho nee poanaje oja mimishi cuanajo, eshahua
cuana nijje jjapeequianijo peaꞌai. Jesosaja epeejji cuana jjachichaquiꞌyo majje mimishi
cuana huohui canaje; quea bicho poanaje ojjaña: —¡Ecuana mimishi cuana pajea
meesahuaꞌyocue! —acanaje cuaa.

19 Joya yahuajo edasiajji poanajeya, eyamiquecua cuaa peaꞌaiya ojaya esohui etehueꞌyo
ejjadasiaquijji cuana, eshahua nijje acanijo peaꞌai chichaꞌyo majje dahuajea caꞌyonaje.
Ojjaña pea cuaa ba canaje. Ma papeni etehueꞌyo cuana quea nahue nee nee, quea sose
huiso nee nee poanaje. (Eꞌe, quea sose huiso nee, quea huiso nee nee huaca sosejje
jayojja poanaje, 100 huaca yahue sosejje jayojja poanaje.) 20 Eꞌe, quea huiso cuaa, quea
huiso meshijo baꞌeca cuaa Eyacuiñajjija esohui Jesosajo shajjaꞌajja canaje. Quea huiso
nee Emeshi Mese nei Jesosaja epeejji poanaje.

Epesojo baꞌe cuana Pabo nijje quea quene poanaje
21Majoya Pabohua jjashahuabaqui majje jama poanaje baꞌa: —Eꞌe, Masenonia meshi

yasijje eya poquije oꞌoya, Acaya meshi yasijje peaꞌai ojjaña Jesosaja epeejji cuana baa.
Majoya eya Jenosanena huasijje poqui oꞌoya sa poani peaꞌai. Jenosanena huasijje poqui
majje eya poqui sa poani Shoma cuiñajji yasijje peaꞌai, eꞌe jojo nei —Pabo poanaje.

22 Jamajjeya Pabohua ojaya echacosahuajji cuana Timoteo, Enasato peaꞌai huoojea
canaje Masenonia meshi yasijje. Pabo ca ca nequinaje Epesojo, Asia meshijo. 23 Pabo
oe nei nequijo oja huohuiꞌyo Jesosajo quea huiso cuana Epesojo baꞌe quea quene nee nee
poanaje onijje. 24 Eꞌe, jama poanaje baꞌa: oe dejja Demetio bajjani mei oshe pana nejji
Epesojo baꞌenaje. Ohuaya o chacosahuajji cuana nijjeya quea huiso epanaꞌyo sisi cuana
Diana nisho bajjani ne canaje. Maya Epesojo baꞌe cuaa bihuia canaje, eyacuiñajji poso
acanaje cuaa. Demetiohua, o chacosahuajji cuaa peaꞌai Diana nisho quea huiso ne canaje.
Nemajje quea huiso ejjeshejji jjeshe canaje Diana nisho sosejje. 25 Jamajjeya Demetiohua
o chacosahuajji cuana iyaa canaje o que. Pea cuana o jayojja jama epanaꞌyo nejji epo
iyaa canaje pea ai. Jjachichaquiyajo Demetiohua oya cuana huohui canaje jama baꞌa:
—Epeejji cuana, ¡shajjaꞌajjacue mo! Ecuanaaya epanaꞌyo sisi ne majje quea huiso bejjo
jjesheaña epanaꞌyo cuana sosejje. Jamayamiquianajaya eba. 26Miquea eba Paboja esohui
peaꞌai. Ohuaya jama acani baꞌa: “Epanaꞌyo cuana dejjaja pana, Eyacuiñajji pojjeama. ¡Aꞌa
epanaꞌyo cuana bihuiajji! ¡Eyacuiñajji oe nei bihuiacue!” Pabohua acani. Paboja esohui
shajjaꞌajja majje quea huiso cuana Epesojo baꞌe, Asia meshijo baꞌe peaꞌai epanaꞌyo cuana
jjeshe maja sa poꞌyo ajja poanaje. 27 Eꞌe pojjaꞌa ojjaña eseja nejo mimijaji caje. Epanaꞌyo
cuana bihuia pajea cajeꞌyo pojjaꞌa. Epanaꞌyo quea quemo nee Diana bajjani bihuia pajea
cajeꞌyo, oja equi yasijje poqui pajeaje. Jjeya ojjaña cuaa Asia meshijo baꞌeya, ojjaña
meshijo baꞌeca cuaa peaꞌai epanaꞌyo Diana bihuia cani, eyacuiñajji poso acani Diana —
jamaya huohui canaje Demetiohua. Jamatii ojaya esohui siajje, de.

28Demetioja esohui shajjaꞌajja majje ojjaña cuana quea quene nee nee poanaje. Jama
taaame poanaje baꞌa: —Diana eyacuiñajji jayojja quea pame nee. Epesojo enequi oya
—jamaya taaa neinei nequinaje ojjaña.

29 Jamajjeya ojjaña cuana Epesojo baꞌe cuajicuajijebenaje taaaqui baa. Ojjaña quea
shajjaquijjo nee nee, quea mase nee nee poanaje. Paboja epeejji iña majje dojocuajijea
caꞌyonaje equi esohui huohui cani yasijje. Ma epeejji cuana Jayo bajjani, pea Anitaco.
Oya cuana Masenonia meshijo baꞌe. 30 Shajjaꞌajja majje Pabo poqui sa poanaje dejja quea

quene yasijje mimiya. Jesosaja epeejji cuaa ca ca oya nahue canaje. Jama poanaje baꞌa:
—Chojja, Pabo, ¡aꞌa poquijji jocuama! Miya shajjaꞌajja jjima acaje cuaa. Cuia ca chanaꞌ
cuaa mi —acanaje.

31Pea cuana emeshimesejameshi cuiñasahuajji cuanaAsiameshijo baꞌe Paboja epeejji
cuana poanaje. Ohuaya esohui tehue majje huoojea canaje Pabo que jama baꞌa: —¡Aꞌa
poquijji miya esohui huohui cani yasijje! —jamaya tehue canaje Paboja epeejjiya, emeshi
meseja echacojji cuaa.

32 Dejja cuana ma equijo ejjachichaqui nequi quea shajjaquijjo nee nee taaa canaje.
Quea huiso cuana oe esohui taaa canaje. Pea cuana ca ca pea esohui taaa canaje. Quea
huiso cuana jamatii jjachichaquinaje. Jama poanaje baꞌa: —¿Ajeo acuae ojjaña taaani?
¿Ajeo jjachichaquinaje eseya soꞌo? —acanaje.

33 Majoya Jodio cuaa Anejano huoojea canaje; ojjaña ejjatanacuaquijji ehui dojojji
nequinaje. Onaa Anejano taaa canaje; huohui canaje ojjaña ehuohuijji. Jamajjeya
Anejanohua tanacua canaje; emeꞌ jeasohua majje jama acanaje baꞌa: —¡Quea bei pocue!
¡Jayo, Anitaco peaꞌai jja oe pichojeaꞌyocue jja oe, de! ¡Aꞌa jja cuiajji! —acanaje
Anejanohua.

34 Jamatii oya Jodio peaꞌai ba majje ojjaña cuana taaa oꞌoyanaje. Taaa tiitii nequinaje
jama baꞌa: —¡Diana eyacuiñajji jayojja quea pame nee Epesojo nequi. ¡Oya bihuiacue!
—Jodio cuana epanaꞌyo bihuia ajja neinei jjejojo jamaya taaa canaje Epeso dejja cuana.

35Quijje nei Epeso cuiñajji meseya ojjaña tanacua canaje. Majoya jama acanaje baꞌa: —
Dejja cuana Epesojo baꞌe, ¡shajjaꞌajjacue mo! Ojjaña cuanaja eba eseyaya Epesojo baꞌeya
epanaꞌyo Dianaja equi quea quemo jaahuanaña. Ojjañaja eba yahuajo nei oe mei eyajo
nequi oquea poa jiquio meshi yasijje. Mamei ecuanajaya eyacuiñajji Diana pojji aca poa,
ma mei eyajje oque. 36 Jamajjeya ¡aꞌa quea quene pojji, quea shajjaquijjo aꞌa pojji! ¡Aꞌa
quea mimishi pojji! 37 Eꞌe, miquianaaya jiquio dejja cuana iñanaje; jiquiacua jjequinaje.
¿Apiojji acuaeya jiquiacua yenaje soꞌo? ¿Aꞌa cuae jja oe siipojji soꞌo? Chojja, oya cuanaja
aquiana Dianaja equijo sii jjima. Epanaꞌyo Dianajo jjaniñebaqui jjima peaꞌai. 38 Jamajjeya
Demetiohua, o chacosahuajji cuaa peaꞌai jiquio dejja cuana niñeba sa acanijo, emeshi
mese yasijje cadojo cahua. Emeshi mese chaco canijo cahuohuiqui cahua. Majo tii
cajjaniñebaquiahua cuana. 39 Jamajjeya miquianaya jiquio dejja cuana nijje mimi oꞌoya
sa poanijo ¡emeshi meseja equi yasijje mimiqui oꞌoyacue quijje! ¡Emeshi meseja esohui
jayojja jama pocue! ¡Aꞌa quea shajjaquijjo pojji! ¡Aꞌa quea quene nee pojji! 40 Eꞌe, onaaya
Shomano emeshi mese etii huohui ca chanaꞌ. Onaa oya huohui cajo, emeshi mese etii
ecuana nijje quea quene po chanaꞌ: “¿Apiojji quea shajjaquijjo poani soꞌo? ¿Apiojji
ecuea esohui jayojja jama ajjimaꞌ, e que poe jjimaa?” ohuaya eseya aca chanaꞌ. Jamaya
Shomano emeshi meseya acajo, ¿yajja sohui sajaꞌame aje soꞌo? —acanaje Epeso cuiñajji
meseya.

41 Jamajjeya jama huohui majje ohuaya ojjaña huoojea canaje equi cuana huasijje.
Majoya dejja eꞌiña nequi pichojea caꞌyonaje.

20
Pabo poqui oꞌoyanaje Masenonia meshi yasijje, Acaya meshi peaꞌai yasijje

1Majoya ojjaña cuana equi yasijje poquiꞌyo majje, quea shajjaquijjo popajeaꞌyo majje
Pabohua Jesosaja epeejji cuana iyaa canaje. Poeyanaje. Pabohua oya cuana quea bei
huohui canaje jama baꞌa: —Eꞌe, eya poquije oꞌoyaMasenoniameshi yasijje esohui huohui
oꞌoyaa. Jamatii Jesosa miquiana nijje nequi, miquiana jaahuanajji. ¡Aꞌa quea mete pojji!
Poquia iña —amajje Pabo poqui oꞌoyanaje Masenonia meshi yasijje.

2Masenonia meshijo poquijeya quea huiso esohui Jesosajo huohui canananaje ojjaña
Jesosaja epeejji cuana huasijje. Ojjaña quea bihui nee po meesahua canaje. Jomajo
esohui huohuiꞌyo majje Pabo Acaya meshi yasijje poqui oꞌoyanaje. 3 Acaya meshijo
oya nequinaje pea beca peejjima baꞌime. Majoya oya jjashahuabaquinaje Sinia meshi
yasijje ebesapoquijji bishe aijo. Sinia meshi yasijje ebesapoquijji nisho poaniya Pabohua

shajjaꞌajja canaje Jodio dejja cuaa oya ishoaꞌajja cani equecuaꞌyojji. Jamajjeya huacuaya
poqui oꞌoyanaje Masenonia meshi yasijje, ejiojjijje. 4 Jesosaja epeejji quea huiso cuana
Pabonijje poquinaje. Oya cuanamabajjani baꞌa: Pinisija bacua ejja Sopatene,maBeneajo
baꞌe, Anitaco, Seconino peaꞌai, ma Tesanonicajo baꞌe; pea Jayo ma Debejo baꞌe; pea
Timoteo; pea Tiquico, Topimo peaꞌaimaAsiameshijo baꞌe. Mahuiso poquinaje Pabo nijje
Masenonia meshi yasijje. 5 Majoya beca cuana besapoquinaje Toasa huasijje. Toasajo
onaaya Pabo, ecuanaya peaꞌai ishoa canaje. 6 Ecuana Pabo nijje ejiojjijje poqui oꞌoyanaje
Pinipo cuiñajji yasijje. Pinipojo nequinaje. Majoya Jodio cuana jjachichaqui majje ojee
ijjiaꞌijjianaje quea bihui nee epojji. Pahui shejjee mee jjima ijjianaje ecuaaya. Ojee pahui
caꞌa ijjia majje ecuana Pinipojo ani bishe ai yasijje aniꞌyo majje besapoquinaje. Me oejje
cahuime pomajje ecuana baꞌeñaquinaje Toasajo. Toasajo nequinaje me oejje becanejjijji
peaꞌai cahuime, 7 cahuime.

Toasajo nequiya Pabohua eshoꞌi shequi mee caꞌyonaje
7 Ebionei epojja ejomishocajjijo, nomicojo, sinecua Pabo Jesosaja epeejji cuana nijje

jjachichaquinaje Jesosaja bobi ijjiajji. Mecajjeahua nei poqui sa poanaje. Pabo quea huiso
sohuihuohui poequi tii jjamecashonoquinaje. 8 Ecuana jjachichaquinaje equi ejama coo
eya equecuayijjijo. Queamisi nee poanijo, cuaquijiji quea huiso cuana dedonaje ecuaaya.
9 Jomajo oe eshoꞌi Eotico bajjani equi jiyo huejjajo anioquenaje. Pabohua esohui huohui
majamaja caquijo, eshoꞌi quea cojja cahui nee nee poanaje. Jiyo huejjajo cahuiꞌyo majje
quea ao oquequiꞌyonaje meshi yasijje. Oya baqui majje: —Eꞌe, ee, manoꞌyonaje chahua,
chamaꞌyo tii —taaanaje.

Onaaya oya dojo canaje equi yiye dojjo huasijje emanoꞌyojaa. 10 Jamajjeya Pabo
jaaoquequinaje eshoꞌi baa. Eshoꞌi huojje canaje Pabohua. Jama acanaje baꞌa: —¡Aꞌa quea
yeno pojji! ¡Oya eshe, emanoꞌyo pojjeama! —Pabohua acanaje.

11 Majoya Pabo jaasohuaqui oꞌoyanaje equecuayijji yasijje. Ojjaña ecuaaya Emeshi
Mese nei Jesosaja bobi ojee ijjianaje. Majoya Pabo pea cuana nijje mimi oꞌoyanaje.
Jamatii esohui huohui poequi tii jjapojjaquinaje. Mecajjeahua nei eshequi jaasohua
pishanajo Pabo poquinaje.

12Majoya eshoꞌija epeejji cuaa oya dojo canaje equi yasijje. Oya eshe oꞌoyajo, quea aja
nee neejo ojjaña quea bihui nee poanaje.

Pabo besapoquinaje Mineto huasijje
13 Majoya Pabohua ecuana huoojea canaje Asoni cuiñajji yasijje: —Eꞌe, ¡miquianaya

bishe oe dojo huiocue Asoni yasijje! ¡Jomajo ishoañaquicue iña! Eya jjeya nei poquije
ejiojjijje Asoni yasijje. Majoya mo bishe yasijje aniquije —poanaje.

14 Jamajjeya Pabo Jesosaja epeejji cuana nijje ejiojjijje poquinaje Asoni yasijje.
Nequiñaqui majje oya bishe ai yasijje aninaje ecuana nijje. Majoya ecuana poquinaje
Mitinene cuiñajji yasijje cahuiya. 15 Mitinenejo cahui majje mecajjeahua nei ecuana
bishejje besapoqui oꞌoyanaje. Oe cahuime pomajje ecuana baꞌeñaquinaje Quio nasi chipi
nei yasijje. Jomajo cahuiñaquinaje Samosi nasijo. Pea cahuijo baꞌeñaquinaje Mineto
huasijje. 16 Majoya Pabohua Epeso yejje canaje, Asia meshijo quea cahui huiso nequi
sa po ajja poanaje. Oya poquicuajicuaji sa poanaje Jenosanena huasijje. Baꞌeñaqui sa
poanaje Jodioja bobi chichajji shejo, Petecote shejo. Ojjaña Jodio cuanama pojja cuanajo
quea bihui nee ojee ijjiaꞌijjiani ojjaña bobi chichaꞌyo majje. Ma pojjajoya Pabohua
Jenosanenajo Eyacuiñajji bihui sa acanaje.

Pabohua pea esohui esohui huohuijji Epesojo baꞌe huohui canequinaje.
17 Jamajjeya Minetojo baꞌeñaqui majje Pabohua Jesosaja esohui huohuijji cuana

Epesojo baꞌe iyaa canaje. 18 Poeyajo Pabohua oya cuana jama huohuime acanaje baꞌa:
—Epeejji cuana, eya Asia meshi yasijje poeyajo, miquianaaya eya banaje quea pame
nee chacochaconaje; ecuea esohui miquianaaya shajjaꞌajjanaje peaꞌai. 19 Miquea eba
eya Emeshi Mese nei Jesosa Quitoja echacojji poani. Jesosajo eya miminaje quea pame

nee. Eya quea miminaa pojjeama. Miquea eba eya pa neineinaje Jesosaja epeejji quea
mimishi baꞌyanijo. Miquea eba peaꞌai Jodio etii cuaa eya quecua sa acanijo ejo quea
camaja poanaje. 20Eꞌe, eyaya ojjaña Jesosaja esohuimeteꞌama huohuimajamajanaje equi
cuana huasijje, ojjaña jjachichaquiajo peaꞌai. Ojjaña ba meesahuanaje. Maya miquea
eba. 21 Eꞌe, eyaya ojjaña huasijje esohui huohui neineinaje Jodio cuana, Jodio pojjeama
cuana huasijje peaꞌai. Ojjaña jama anaje baꞌa: “¡Miquea mimishi cuana pajeaꞌyocue!
¡Eyacuiñajjija esohui shajjaꞌajjacue! ¡Jesosa nijje jjapeequicue eꞌe jojo nei! Oya Emeshi
Mese nei” eyaya anaje. 22 Jjeyahua eya Edojjoshahua Pameya huoojea caje Jenosanena
huasijje. ¿Yajja shai Jodio cuaa eya acaje soꞌo? Ecuea ba jjima. 23 Jamatii Edojjoshahua
Pameya eya ba mee cani jama baꞌa: “Pea cuaa miya iña caje oꞌoya. Ejjajeanobiaquijji
yasijje miya jeanobia cajeꞌyo. Mijo quea camaja poaje. Miya quea nee nee poaje” jamaya
ojjaña cuiñajji yasijje poqui majanijo Edojjoshahua Pameya eya ba mee cani —Pabohua
acanaje—. 24 Eꞌe, onaaya eya sapa jajahuejjajea ca chanaꞌ. Jamatii eya meteꞌama. Emeshi
Mese nei, Jesosa e huoojeaꞌyojji poani. Ojjaña ojaya ehuohui jayojja jama eya a sa
poani. Ohuaya eya huoojea canaje esohui quea pame nee Jesosaja huohuiya jama baꞌa:
“Eyacuiñajjiya ojjaña cuana quea jea nee acani. Ojjaña Jesosaja epeejji cuanaja mimishi
cuana cuijea caꞌyani. Oya cuana baꞌe tiitii mee cajeꞌyo eyajo. Pabo, ¡jamaya huohuime
acue!” eya acanaje Jesosaa. 25 Jamajjeya eyaya ojjaña miquianaya huohuinananaje
Jesosajo: “Jesosa Eyacuiñajji nijje ojjaña huoojeajji oe nei poajeꞌyo” eyaya anaje. Jjeyahua
nei ca ca eya poquijeꞌyo. Ecuea eba miquianajaya eya eba oꞌoyajji pojjeama. 26 Jamajjeya
jjeyahua nei eyaya miquianaya eꞌe jojo nei huohuiaña jama baꞌa: Eꞌe pojjaꞌa beca cuana
miquiana nijje nequi shajjaꞌajja sa poꞌyo ajjajo cuaqui yasijje poquijeꞌyo; cuaquijo nequi
tiitiijeꞌyo manoꞌyo majje. Jamatii eyaya esohui huohuinaje ojjaña cuana huasijje. Onaya
mimimimi mee ajja jama baꞌa: “Ecuea Jesosaja esohui shajjaꞌajja jjima poanaje. Paboja
eya huohui jjima”. Chojja, ehuohui poanaje.

27—Eꞌe, eyaya ojjaña Eyacuiñajjija esohui huohui neineinaje miquianajaya eshajjaꞌaj-
jajji. 28 Jamajjeya ¡miquianaya oe jjajaahuanaquicue! ¡Jesosaja epeejji cuana jaahuanacue
quea pame nee peaꞌai! Eꞌe, Edojjoshahua Pameya mi huoojeajji poaniya miquianaya
Jesosaja epeejji jaahuanajji po mee canaje. Jamajjeya ¡oya cuana jaahuana neineicue!
Eyacuiñajjiya oja Bacua Ejja oe nei huoojea canaje oja epeejji epojjijo manoꞌyohua.
Eyacuiñajjiya ojaya epeejji cuanaja mimishi cuijea caꞌyonaje. Jesosaja epeejji cuanaja
mimishi cuana cuijea caꞌyajje oja bacua cuana po mee canaje, Eyacuiñajjiya. 29 Jamatii
ecuea eba eya poquiꞌyajo beca cuana, eshahuaja epeejji cuana quea mimishi poaje.
Jesosaja epeejji cuana poquiquehua mee sa acaje. Jesosaja esohui pajea mee sa acaje
peaꞌai. Eꞌe, jiquio ecua ibia quea maseya ñajjajja poquiquehuajeanana mee cani,
chamaꞌyo tii po mee cani jayojja jama eshahuaja epeejji cuaa Jesosaja epeejji cuana aca
chanaꞌ. 30 Jjeya beca cuana miquiana nijje nequi minijje jjapee nishoquije. Quijje ohuaya
Jesosaja epeejji cuana siajje acaje; Eyacuiñajjija esohui eꞌe nei huohui ajja. Jesosaja epeejji
cuana oe pojji poquiquehuaje ma siajjepojji cuana nijje. 31 Jamajjeya ¡jjashahuabaquicue
oe! ¡Ecuea esohui aꞌa pajeaꞌyojji miquianaaya! Eꞌe, pea beca peejjima shequiajame eyaya
miquianaya esohui huohui neineinaje epojjajo, mecajje peaꞌai huohui majamajanaje
eyaya. Huohuipoquia majje eyaya niñesheꞌapoquianaje. Miquianajo eya quea yeno
popoquinaje —Pabo poanaje.

32—Jjeya eya poquijeꞌyo. Eyacuiñajji nijje miquianajo mimije jama baꞌa: “Eyacuiñajji,
¡Jesosaja epeejji cuana jaahuanacue! ¡Miquea esohui aꞌa pajea meeꞌyojji! Miquea
esohuijo oya cuanamiquea epeejji quea jaꞌa nee poajeꞌyo. Jamajjeyamiquea epeejji quea
caꞌa nee poaje. ¡Oya cuana quea pame nee acue! Jamaya miyaya aña ojjaña Jesosaja
epeejji cuanajo. Eyajo minijje baꞌe tiitii meejeꞌyo peaꞌai. Jamaya ecuea eba”. Eꞌe, jamaya
eya Eyacuiñajji nijje mimiani miquianajo.

33—Eꞌe, miquianajaya eba peaꞌai onajaya daqui cuana, onajaya bejjo peaꞌai ecuea jea
ba jjima. 34Chojja, ecuea bobijo, ojjaña ecuea ebaꞌejjijo peaꞌai eya chacochaco nequinaje.
Ecuea epeejji cuana enijje poquiani eyaya bobianaje peaꞌai. Maya miquianajaya eba.

35 ¡Jamaya eyaya miquianaya ba meenaje ojjañaa quea pame nee chacocue! ¡Aemaꞌ baꞌe
meesahuacue peaꞌai! Jamajjeya ¡jamaya acue miquianaaya! ¡Emeshi Mese nei Jesosaja
esohui peaꞌai aꞌa pajeaꞌyojji! Jama baꞌa: “Pea cuana aquiana quia majje miya quea bihui
poaje. Joya miya aquiana quiaña quea bihui pishana poaje” jamaya Jesosa poanaje —
Pabohua acanaje.

36Majoya Pabo, ojaya epeejji cuana peaꞌai Eyacuiñajji nijje ojee miminaje ecuiꞌosha-
jjajo nequi majje. 37 Paboja epoquiꞌyojjijo ojjaña ojaya epeejji cuana pa canaje. Pabo
cuiapashi caꞌyonaje, poquijeꞌyo ba canaje. 38 Quea yeno poanaje Paboja esohuijo: —Eꞌe
de, ecuanaja Pabo eba oꞌoyajji pojjeama pa jiquio meshijo —oya cuana poanaje.

Jamajjeya ojaya epeejji cuana quea yeno poanaje. Ojjaña cuana onijje bishe yasijje
poquinaje. Besapoquijeꞌyo ba canequinaje.

21
Pabo Jenosanena huasijje poqui oꞌoyanaje

1 Jamajjeya bishe ai yasijje ani majje ecuanaja epeejji cuana jeanaꞌyonaje. Epi nei
besapoquinaje Cosi nasi yasijje cahuiya. Mecajjeahua nei besapoquiꞌyonaje Shona
nasi yasijje. Majoya besapoquinaje Patana cuiñajji yasijje. 2 Patanajo ecuaaya pea
bishe ai saꞌajjanaje Penisia meshi yasijje ebesapoquijji. Bishe ai jaa ba majje ecuana
nequisohuaquinaje bishejo aninaje. Majoya besapoqui oꞌoyanaje. 3Besapoquijeya, Chipe
nasi chipi nei besapoquijeya meshi banaje. Chipe nasi ai ebianei mijijje yejjenaje Sinia
meshi yasijje besapoquijeya. Tino cuiñajji bañaqui majje baꞌeñaquinananaje. Ebishe
ai meseya aquiana quea huiso nee bishejo ani jeasohuaqui canaje etaja huasijje. Pabo
ecuana nijje etaja huasijje nequisohuaquinaje. 4 Tino huasijje poquinaje Jesosaja epeejji
cuana baa. Ba majje ona nijje nequinaje me oejje becanejjijji peaꞌai cahuime, 7 cahuime.
Edojjoshahua Pameya oya cuana Pabo huohuimeesahua canaje jama baꞌa: —¡Jenosanena
huasijje poquiajo Jodio cuaa miya iña ca chanaꞌ! Jamajjeya ¡aꞌa jocuama poquijji, Pabo!
—acanaje cuaa.

5 Jamatii bishe ai apoa poajo Pabo ecuana nijje poquinaje bishe yasijje. Jesosaja epeejji
cuana, yahue cuana, ehuanase cuana, eshoꞌiquiana peaꞌaiya bishe ai yasijje poquinaje
ecuananijje Pabopoquijeꞌyo baa. Meshijajijo, bae sahuajo Eyacuiñajji nijje ojeemiminaje
ecuiꞌoshajjajo nequi majje. 6 Majoya ecuana: —Eꞌe, besapoquia iña —amajje bishe aijo
ani oꞌoyanaje ebesapoquijji Ojjaña Jesosaja epeejji cuaa Pabo poquijeꞌyo ba canequinaje.
Majoya oya cuana equi cuana huasijje poqui oꞌoyanaje.

7 Jamajjeya Tino cuiñajji jeanaꞌyo majje ecuana besapoquinaje Tonemaina cuiñajji
yasijje. Baꞌeñaqui majje Jesosaja epeejji cuana jomajo baꞌe baquinaje. Ojjaña nijje
miminaje quea bihui nee. Ona nijje nequinaje oe cahuime. 8 Majoya mecajjeahua nei
ecuana poqui oꞌoyanaje bishe yasijje. Besapoqui oꞌoyanaje Sesanea huasijje. Baꞌeñaqui
majje esohui huohuijji Penipe bajjanija equi yasijje jaasohuaquinaje; onijje baꞌenaje.
Oya Penipe yahuajo nei Jesosaja epeejji cuaa Jenosanenajo baꞌeya babaca canaje me
oejje becanejjijji peaꞌai, 7 pea cuana nijje Eyacuiñajjija echacojji epojji, eꞌahuemano bobi
quiajji. 9 Penipeja ebeca pee peaꞌai ebacuase ahuemaꞌani, bii ani oja equijo baꞌe. Oya
cuana Eyacuiñajjija esohui huohuijji peaꞌai poanaje. 10 Pabo, Penipeja equijo oe pojji
cahuime nequiyajo, Eyacuiñajjija esohui huohuijji poeyanaje Acabo bajjani, ma Jodea
meshijo baꞌe. 11 Pabo que poe majje Acabohua Paboja ejjacomayijjiquijji jjeshe majje
jjajiojji jeyoquiꞌyonaje, emeꞌ cuana peaꞌai. Majoya Pabo huohui canaje jama baꞌa: —
Edojjoshahua Pame enijje jama poanaje baꞌa: “Jiquio ejjacomayijjiquijjimese Jenosanena
huasijje poquiꞌyajo jamaya Jodio cuaa oya jeyo cajeꞌyo. Jeyo majje oya quia caje Jodio
pojjeama huasijje; quea nee nee poaje” poanaje —Acabohua acanaje.

12Acaboja esohui shajjaꞌajja majje ecuaaya, pea epeejji cuaa jomajo baꞌeya peaꞌai Pabo
paꞌaniya tii huohuinaje jama baꞌa: —Pabo ¡aꞌa oe poquiꞌyojji Jenosanena huasijje! Jodio
cuaa miya iña ca chanaꞌ —poanaje.

13 Jamatii Pabohua ecuana jama acanaje baꞌa: —¿Apiojji acuae quiana pani soꞌo? ¡Aꞌa

eya quea yeno po meejji! Jodio cuaa Jenosanenajo baꞌeya jeyo cajje mo meteꞌama poaje.
EmeshiMese nei Jesosa nijje jjapeequianijojo onaa quecua caꞌyajje, jamatii eyameteꞌama
—Pabohua acanaje.

14 Eꞌe, ecuaaya Pabo nahueꞌajjanaje: —¡Aꞌa poqui oꞌoyajji! —amajamajaꞌajjanaje.
Jamatii Pabo jama poanaje baꞌa: —Chojja, eya jocuama capoquiahua. Jamaya yahuajo

Edojjoshahua Pameya eya acanaje.
Jamajjeya ecuana jama poanaje baꞌa: —Eꞌe Pabo, ¡Eyacuiñajjija ejjashahuabaquijji

jayojja jama acue! —ecuana poanaje.
15 Jamajjeya quea cahui huiso pishana Penipeja equijo ani majje ecuanaja aquiana

cuana bio majje: —Epeejji cuana, poquiꞌya iña —po majje ecuana Jenosanena huasijje
poquiꞌyonaje ejiojjijje. 16 Jesosaja epeejji cuana Sesaneajo baꞌe ecuana nijje poquinaje.
Jenosanenajo nequiñaquiꞌyajo ohuaya ecuana dojo canaje Masonija equi yasijje baꞌeya.
Yahuajo Masoni Chipe nasijo baꞌenaje. Oya Jesosaja epeejji poanaje yahuajo nei.

Pabo poquinaje Satiaco baa oꞌoya
17 Ecuana Jenosanena huasijje poeꞌyajo, Jesosaja epeejji cuana ecuana ba majje quea

bihui nee poanaje. 18Mecahuajje Pabo ecuana nijje poquinaje Satiaco baa. Jomajo ojjaña
Jesosaja epeejji etii cuana, esohui huohuijji cuana peaꞌai jjachichaquinaje. 19Pabo ojjaña
nijje esohui quea bei nee miminaje. Ohua chaco canajejo huohui canaje jama baꞌa: —
Eyacuiñajjiya eya esohui quea pame nee Jesosajo Jodio pojjeama cuana huasijje huohui
meesahua canaje. Eyacuiñajjiya ohuaye neima dejjaa ajjima acani eya ameesahua canaje
Jesosaja esohui huohuiañajo —Pabohua acanaje.

20 Jesosaja epeejji etii cuaa Paboja esohui shajjaꞌajja majje Eyacuiñajji bihuia canaje.
Pabo jama acanaje baꞌa: —Jamaya quea pame nee, epeejji. ¡Bacue! Jjeyahua nei quea
huiso nee nee, quea huiso mil Jodio cuana Jesosa nijje jjapeequiani. Jamatii Jodio cuaa
ojjaña Jesosaja epeejji cuana huohui cani jama baꞌa: “Moisesija etehueꞌyo jayojja jama
acue!” acani. 21 Pea cuaa oya cuana quea huiso siajje acani mijo. Jama acani baꞌa:
“Pabohua Jodio cuana Jodio pojjeamaja meshijo baꞌe huohui cani jama baꞌa: —¡Moisesija
etehueꞌyo jayojja jama aꞌa ajji! ¡Jodio cuanaja etiiquianaja ehuohuiꞌyo jayojja jama aꞌa
pojji! ¡Miquianajaya bacua aꞌa cuiishasha jehuisejjajea meejji peaꞌai! —acani Pabohua”.
Jamaya onaaya mijo siajje acani, Pabo. Jamajjeya Jodio cuana jiquiojo baꞌe minijje
quea quene. 22 Eꞌe jojo nei onaaya oya cuana huohui caje jama baꞌa: “Pabo pa jjaja
poeꞌyonaje Jenosanena huasijje”. Jamaya acajoya ojjaña cuana jjachichaquije. Majoya
¿yajja shai miya acaje, de? 23 Jamajjeya ¡ecuanaja esohui jayojja jama acue, Pabo! —
poanaje Satiaco—. Jiquiojo yani ebeca pee peaꞌai Jodio dejja Eyacuiñajji nijje miminaje.
Ma ecua oya yahuajo Eyacuiñajji nijje miminaje jama amajje huojjaña dedejea mee caje.
24 Jamajjeya ¡onijje poquicue Eyacuiñajjija equi quea quemo huasijje! ¡Esejaya etiiquiana
Moisesija etehueꞌyo jayojja jama acue quea boejeaꞌyo jayojja epojji, ona nijje! ¡Ojjañaja
huojja dedejea jjimahuajo sosequiacue! ¡Miyaya onajaya huo cuana jjeshecue! ¡Jjeshe
majje dahua meecue Eyacuiñajji bihuiajji! Jamajjeya ojjaña Jodio dejja cuaa ba caje
miya pea Jodio cuana jayojja jama poani. Moisesija etehueꞌyo jayojja jama poani peaꞌai.
¡Jamaya ojjaña ba meecue pea cuaa mijo siajje acanaje! —poanaje—. 25 ¡Jodio pojjeama
Jesosaja epeejji poani ca ca Moisesija etehueꞌyo jayojja jama aꞌa ameejji! Chojja. Yahuajo
eseyaya Jodio pojjeamahuasijje esohui tehuenaje jama baꞌa: “¡Noema onaa dahua canaje
eyacuiñajji nisho bihuiajjiꞌya aꞌa ijjiajji! ¡Noe naꞌ cuaya meequi jjima aꞌa ijjiajji! ¡Ijjiacajji
naꞌ aꞌa ishijji peaꞌai! ¡Aꞌa pea cojjojji pojji!” jamaya yahuajo eseyaya Jodio pojjeama cuana
huasijje tehuenaje, mahuiso —jamaya acanaje Satiacohua.

26 Jamajjeya mecajjeahua nei Pabohua ma Jodio dejja cuana nijje poquinaje Eyacuiña-
jjija equi quea quemohuasijje. Ejiojji cuana, eme cuana peaꞌai toponeinei canaje. Majoya
oya cuana Eyacuiñajjija equi quea quemo huasijje dobiquinaje. Eyacuiñajji nijje emimijji
huohui canaje jama baꞌa: —Oe pojji cahui po majje, ecuana quea boejea nee nee po

majje eyaya huo jjesheje ecuea, ecue epeejji cuanaja peaꞌai. Jiquiacua yeje, dahua meeje
Eyacuiñajji bihuiajji —Pabo poanaje.

Pabo iña canaje cuaa Eyacuiñajjija equijo nequi
27 Me oejje becanejjijji peaꞌai, 7 cahui po majje Pabo oja epeejji cuana nijje poqui

oꞌoyanaje Eyacuiñajjija equi quea quemo huasijje. Moisesija etehueꞌyo jayojja jama
ponequinaje. Pabo Eyacuiñajjija equijo nequi Jodio dejja cuaa Asia meshijo baꞌeya oya
ba canaje. Oya cuana Pabo nijje quea quene nee poanaje. Ojjaña cuana Pabo nijje
quea quene nee po mee canaje. Pabo iña mee canaje cuaa. 28 Oya cuana taaanaje.
Jama siajje pome poanaje Pabojo baꞌa: —Isaeni dejja cuana, ¡poecue! ¡Jiquio dejja mo
iñasahua meecue! Ohuaya ojjaña meshi yasijje poquijeya huohui canananaje jama baꞌa:
“¡Aꞌa Moisesija etehueꞌyo jama pojji!” Ohuaya Eyacuiñajjija equi niñeba cani. Isaeni
cuana niñeba cani peaꞌai. Jjeyahua nei ohuaya Jodio dejja pojjeama dojodobiaqui canaje
Eyacuiñajjija equi yasijje. Jamaya ohuaya jiquio equi quea jehue jayojja po mee cani —
jamaya Pabojo siajje poanaje Jodio cuana. Jama mimime po majjeya Pabo iña canaje.

29 Eꞌe, yahuajo onaaya Topimo ba canaje Pabo nijje Jenosanenajo nequi. Topimo aje
oe Jodio pojjeama, Epesojo baꞌe. Oya Eyacuiñajjija equi quea quemo huasijje dobiqui
jjima. Jamatii Jodio cuaa Pabohua Jodio pojjeama Topimo bajjani Eyacuiñajjija equi
quea quemo huasijje dojodobiaqui canaje poso acanaje. Jamajjeya quea quene nee nee
poanaje. 30 Jamajjeya quea huiso Jodio cuana Jenosanenajo baꞌe cuajicuajijebenaje Pabo
que. Miminaanaa majje Pabo iña canaje. Dojocuayaqui canaje Eyacuiñajjija equi secue
jjani yasijje. Pabo dojocuayaqui cajo, esecue caꞌa canaje. 31 Oya cuana quea quene nee
nee, quea mase nee nee poanaje. Pabo sapa jajahuejjajea sa acanaje meiya. Onaaya ca ca
Shomano emeshimeseja sohuinanohuoojeajji poani que cuajicuajipoquinaje; huohuiqui
canaje jama baꞌa: —¡Bacue oe! Ojjaña Jenosanenajo baꞌeca quea shajjaquijjo nee nee
poani, cuajicuaji canaje jjachichaquiequi baa —poanaje.

32 Jamajjeya sohuinanohuoojeajjiya pea sohuinanohuoojeajji cuana, sohuinano cuana
peaꞌai iyaa majje dojocuajicuaji canaje Jodio cuana quea quene jjachichaquiequi yasijje
baa. Sohuinano cuana, sohuinano huoojeajji nijje poeje ba majje Jodio cuaa Pabo cuia
pajea canaje. 33 Sohuinano huoojeajjiya Pabo que poe majje oya iña mee canaje. Jeyo
mee canaje baa jjono becaa. Majoya Jodio cuana huohuiꞌajja canaje: —¿Ae bajjani oya?
¿Yajja acuae jja soꞌo? ¿Yajjajo acuae jjaya cuiaña?

34 Beca Jodio cuaa oe esohui huohui canaje. Pea cuaa pea esohui huohui canaje.
Ojjaña quea shajjaquijjo poanijo, sohuinano huoojeajjiya shajjaꞌajja meemee ajja ae shai
Pabohua acanaje. Jamajjeya ohuaya sohuinano cuana huoojea canaje Pabo dojohua
sohuinano cuanaja equi quea quemo huasijje. 35 Sohuinanoja equi ejiojji ejaasohuaquijji
yasijje poeyajo, Jodio cuaa Pabo iña sa acanaje. Jamajjeya sohuinano cuaa oya jjequiso-
huamajje dojo canaje equi yasijje. 36 Jodio cuana sohuinano huoojeajji quiquishijji poeje
taaajebenaje jama baꞌa: —¡Quecuajeacue oe! ¡Quecuajeacue oe! ¡Camanoꞌyahua oya! —
taaame pojebenaje.

Pabohua Jodio equenequene cuana sajaꞌa canaje
37 Sohuinano cuaa oya equi quea quemo huasijje beshahua nei ohua dojodobiaqui

caniya Pabohua sohuinano huoojeajji jama acanaje baꞌa: —Eya minijje mimi sa poani.
Ohuaya Pabo sajaꞌa canaje jama baꞌa: —¿Aꞌa miquea Jieno cuanaja esohui eba?

38 Jamajjeya miya Ejito dejja quea mimishi pojjeama, ma yahuajo emeshi mese quecua-
panajji epo pojjeama. Ohuaya quea huiso nee nee, ebeca pee peaꞌaimil dejja emeje dojojji
cuana quehua dojo canaje meshi quima huasijje. Ojo onaya ojjaña quea mete poanaje.
¿Aꞌa miya oya pojjeama? —acanaje sohuinano huoojeajjiya.

39 Pabohua jama acanaje baꞌa: —Chojja. Eya Jodio, Sinisia meshijo baꞌe. Eya Tanasojo
cuaya. Jomajo tiinaje. Ma cuiñajji quea quemo, ojjañaja eba. ¡Che mo jjeya eya mimi
meecue Jodio cuana nijje! —Pabohua acanaje.

40 Jamajjeya sohuinano huoojeajjiya Pabo sajaꞌa canaje jama baꞌa: —¡Eꞌe, mimicue! —

acanaje.
Majoya Pabo nequinaje ejiojji ejaasohuaquijjijo. Eme jeasohua canaje. Ojjaña cuana

tanacua canaje. Tanacuaꞌyo majje Pabo miminaje Jodio cuana nijje ojaya esohuijo,
Emeoja esohuijo.

22
1 Pabohua jama acanaje baꞌa: —Ecuea epeejji cuana, etii cuana peaꞌai, ¡shajjaꞌajjacue

mo! Eyaya miquianaya huohuije —acanaje.
2 Pabo onajaya esohuijo, Emeoja esohuijo mimiani shajjaꞌajja majje ojjaña Jodio cuaa

jecaje canaje. Jamajjeya Pabo miminaje jama baꞌa: 3 —Eya Jodio miquiana jayojjaya.
Tanasojo eya cuayanaje, Sinisia meshijo. Majoya Jenosanena huasijje poeyanaje esohui
huohuijji Jamanie bajjanija esohui baa. Ohuaya eya sohuihuohui canaje. Jiquiojo eya
tiinaje. Jamanieya Eyacuiñajjija esohui esejaya etiiquianaja eya sohuihuohui canaje.
Eya Eyacuiñajjija epeejji poanaje. Joya ecua miquianaaya jjeya bihuiaña jayojja jama
eyaya Eyacuiñajji bihuianaje. 4 Eꞌe, yahuajo eyaya Jesosaja epeejji cuana iñanaje Jesosaja
esohui ehuohui ca poani jjejojo. Ejjajeanobiaquijji yasijje jeanobiajeanaje dejja cuana,
epona cuana peaꞌai. Oya cuana mano meeꞌyo sa anaje eyaya. 5 Jodio etii cuanaja,
joya Eyacuiñajji nijje miminequianija eba ecuea esohui eꞌe nei. Eꞌe, ohuaya eya esohui
etehueꞌyo quia canaje Jodio dejja Damasicojo baꞌe yasijje equiajji jama baꞌa: “¡Pabo
Jesosaja epeejji cuana iña meesahuacue! ¡Jeyo meesahuacue cadenaa Jenosanena
huasijje edojojji, ejeanobiajeajji Jesosaja esohui huohuijjijojo!” jamaya Jodio etiiya tehue
canaje —Pabo poanaje.

6 —Majoya Damasico chipi nei nequiñaqui majje eshequi biacojjajja nequijo eyajo
ejijijji quea jaꞌa neeya eya jeajaꞌa canaje. 7 Eya quea ajjajja jjejojo oquequinaje meshi
yasijje. Majoya eyaya shajjaꞌajjanaje eyajo enijje mimije jama baꞌa: “Sanoni, Sanoni,
¿apiojji acuae miyaya eya napaña soꞌo?” eyajo aniya eya acanaje. 8 “¿Ae bajjani miya?”
eyaya anaje. “Eya Jesosa, ma Nasanenajo baꞌenaje. Miyaya aje oe eya napaña” acanaje
Jesosaa eyajo aniya.

9—Dejja cuaa enijje poquianiya ejeajijijji quea jaꞌa nee ba canaje. Onajaya ca ca Jesosaja
esohui enijje shajjaꞌajja jjima, ojaya quea quehua. 10 Majoya eyaya huohuiꞌajjanaje:
“Emeshi Mese nei, ¿ae sa poani miya?” Ohuaya eya sajaꞌa canaje jama baꞌa: “¡Nequi-
sohuacue! ¡Damasico huasijje poquicue! Jomajo peaamiya huohui caje miquea echacojji
ma miyaya ejo quijje aje. ¡Ma esohui jayojja jama acue ejo!” eya acanaje.

11—Majoya eya nequisohuaꞌyonaje; cojjamaꞌ. Jesosaa jeajaꞌa cajje cojja quijjoꞌyonaje.
Jamajjeya ecuea epeejji cuaa eya mepejjejea canaje Damasico huasijje.

12—Jomajo oe dejja Anania baꞌenaje. Ohuaya Moisesija etehueꞌyo jayojja jama atiitii
canaje. Oya ojjaña Jodio cuanaja quea boti nee poanaje, Damasicojo baꞌeja. 13 Ohuaya e
jaa huasijje poe majje eya huohui canaje jama baꞌa: “Ecuea epeejji Sanoni, ¡quea cojja
jaꞌa po oꞌoyacue!” Ohua huohui cajje jjeyahua nei eya quea cojja jaꞌa po oꞌoyanaje.
Anania banaje eyaya. 14Majoya ohuaya eya jama acanaje baꞌa: “Eꞌe, Eyacuiñajji esejaya
etiiquianaa bihuia ca poa. Ohuaya miya babaca ca poa oja huoojeaꞌyo ojjaña jaahuanajji
quea pame nee nee baa. Jjeyahua nei miyaya oya, Jesosa shajjaꞌajjanaje; minijje
miminaje. Eyacuiñajjiya miya ba mee caje ojaya ejjashahuabaquiꞌyojji peaꞌai. 15Mamiya
jjeya banaje, ma miya shajjaꞌajjanaje peaꞌai miya huohui meesahua caje Eyacuiñajjiya
ojjaña cuana ojjaña meshijo baꞌe yasijje. 16 Jamajjeya ¡aꞌa ishoa majajji! ¡Jjeya nei
Eyacuiñajji nijje mimicue miquea mimishijo! ¡Jesosa nijje jjapeequiꞌyocue! Ohuaya
miquea mimishi cuana cuijea cajeꞌyo. Majoya eyaya miya besa meeje Eyacuiñajjijo” eya
acanaje Ananiaa.

17—Majoya eya poe oꞌoyanaje Jenosanena huasijje. Poemajje eya poquinaje Eyacuiña-
jjija equi quea quemo huasijje onijje mimiya. Eyacuiñajji nijje mimianijo, Jesosaa eya
jjacahuibaqui mee canaje. 18 Ohuaya eya jama huohuime acanaje baꞌa: “¡Jenosanena

esecue yasijje poquicue jjeyahua nei! Jiquiojo baꞌe cuaa miquea esohui ejo shajjaꞌajja
jjima acaje” eya acanaje. 19 “Jesosa” eyaya oya sajaꞌanaje, “miquea eba yahuajo eyaya
Jodio cuanaja equi ejjachichaquijji yasijje dobiqui majje, miquea epeejji iña majje
jeyonaje baa jjonohua. Cuiasejjajeanaje. 20 Yahuajo pea cuaa miquea esohui huohuijji
Estema sapa jajahuejjajea canajejo, eyaya chipi nei nequiya banequinaje. Eꞌe, oya cuana
Estema nijje quea mase poanijo eya quea bihui nee poanaje peaꞌai. Dejja cuaa oya sapa
jajahuejjajea canijo, eyaya onajaya daqui ao jaahuananaje, Estema sapa jajahuejjajeajji
epo cuanaja daqui” jama sajaꞌameya eyaya Jesosa anaje. 21Majoya Jesosaa eya huoojea
canaje jama baꞌa: “¡Poquicue, Pabo! Eyaya miya huoojeaje quea huesha nee Jodio
pojjeama cuana huasijje esohui huohuiya ejo” eya acanaje Jesosaa —Pabo poanaje.

Sohuinano huoojeajjiya Pabo nahue canaje
22 Jodio cuaa Paboja esohui shajjaꞌajja canaje. Ojaya esohui Jodio pojjeamajo oya cuana

shajjaꞌajja sa po ajja. Quea quene nee poanaje. Janobajjima nei taaa oꞌoyanaje jama
baꞌa: —¡Oya dojoꞌyocue! ¡Oya quecuajeacue oe! ¡Oya quea taijo quecuajeacue! —taaame
poanaje Jodio cuana.

23 Jodio cuaa quea queneya jjejojo daqui jeasohuajea canaje eyahuasijje. Meshi
pohui jeasohuajea canaje peaꞌai. Taaa neineinaje. 24 Jamajjeya sohuinano huoojeajjiya
sohuinano cuana huoojea canaje jama baꞌa: —¡Pabo eyiye dojjo huasijje dojocue! ¡Oya
janobajjima nei cuiacue! ¡Achajja oya baꞌe baꞌajja socue! ¡Yajjajo Jodio cuaa oya niñeba
cani baꞌajja socue! ¿Ajeo quea quene nee nee taaani? ¡Baꞌajja socue! —acanaje sohuinano
huoojeajjiya.

Eꞌe, oya jjashahuabaquinaje jama baꞌa: —Pabo siajje poani. Eya cuiajje oya siajje
popajeaje —poso acanaje sohuinano huoojeajjiya.

25 Jamajjeya sohuinano cuaa Pabo jeyo canaje ecuiasejjajeajji. Jeyo cajo Pabohua
sohuinano huoojeajji quea chipi nee nequi jama acanaje baꞌa: —Eya miquea ba jjima.
Eya Shomano dejja peaꞌai. Jamajjeya emeshi meseya miquianaya eya cuia mee ajja quea
mimishi po jjimajojo, achajja eya baꞌe ba jjimajojo. Jamaya emeshi meseja esohui —
Pabohua acanaje.

26 Ma shajjaꞌajja majje ma sohuinano huoojeajji quea mete poanaje. Poquicuajinaje
sohuinano huoojeajji etii huohuiya. Jama huohuiñaquime acanaje baꞌa: —¡Bacue!
¿Apiojji acuae miyaya jiquio dejja Pabo napa meeaña soꞌo? Oya ca jja ca oma Shomano
dejja, de —acanaje.

27 Jamajjeya sohuinano huoojeajji etiiya ma shajjaꞌajja majje metenaje, Pabo que
poquicuajinaje. Oya huohuiꞌajja canaje jama baꞌa: —¿Aꞌa miya Shomano dejja eꞌe jojo
nei? ¡Huohuicue mo oe!

—Eꞌe —Pabohua oya sajaꞌa canaje—, eya Shomano dejja, de.
28 Majoya sohuinano huoojeajji etiiya jama acanaje baꞌa: —Eꞌe pojjaꞌa, de. ¡Bacue!

Eyaya quea huiso bejjo quia majje Shomano dejja poꞌyonaje. Sosequianaje quea huiso
nee nee, de —acanaje ohuaya; oja chii Shomano dejja pojjeamajojo oya pea.

Jamajjeya Pabohua jama acanaje baꞌa: —Ecuea ca ca ecue chii Shomano dejja poanaje.
Jamajjeya eya ca ca Shomano dejja cuayanaje —acanaje Pabohua.

29Eꞌe de, sohuinano cuaa beshahua nei Pabo cuiasejja canaje. Ma shajjaꞌajjamajje ca ca
ohuaya Pabo pichojea caꞌyonaje. Oya Pabo Shomano dejja bamajje sohuinano huoojeajji
quea mete nee poanaje ecuiajji. Jamajjeya ojaya esohuijo pea cuaa Pabo jeyo canaje baa
jjonohua. Jamaya Shomano dejja ameemee ajja achajja oya baꞌe ba jjimahuajo.

Pabo Jodio etii cuana nijje mimi oꞌoyanaje
30 Majoya mecajjeahua sohuinano huoojeajji ba sa poanaje jama baꞌa: —¿Ajeo shai

Pabo nijje Jodio cuana quea quene nee nee poanaje?
Jamajjeyamecajjeahua ohuaya Pabo pichojeamee canajema ejeanobiajaa ejeyo nequi.

Majoya ohuaya Jodio cuana Moisesija esohui etehueꞌyo huohuijji poani, Eyacuiñajji nijje
emimijji cuana peaꞌai iyaa canaje. Jjachichaquiꞌyajo, sohuinano huoojeajji etiiya Pabo

dojo canaje esecue yasijje Jodio cuana nijje mimiya. Pabo meteꞌama nequinaje. Dejja
cuana cojja ba canaje meteꞌamaa jjejojo.

23
1Pabohua Jodio etii quea huiso cuana cojja bamajje jama acanaje baꞌa: —Epeejji cuana,

¡shajjaꞌajjacue mo! Eyacuiñajjija eba eya mimishiꞌama baꞌenaje yahuajo, jjeya peaꞌai.
Jamajjeya eya bichoꞌama.

2Ma shajjaꞌajjamajje Eyacuiñajji nijjemimiani etiiya Ananiaa pea Pabo chipi nei nequi
jama acanaje baꞌa: —¡Joya Pabo naba cuiasejjajeacue miyaya!

3 Jamajjeya Pabo onijje jama poanaje baꞌa: —Eyacuiñajjiya miya cuia caje peaꞌai. Miya
ejjadasiaquijji. ¿Apiojji acuae miya Moisesija etehueꞌyo jayojja jama po ajja? Miyaya eya
pea cuia meeaña. Jamaya pojjeama Moisesija etehueꞌyo —Pabo poanaje.

4 Pea Pabo chipi nei nequiya oya jama acanaje baꞌa: —¡Aꞌa jja oe Eyacuiñajji nijje
mimiani etii nijje mimijajijji, de!

5 Pabohua majoya ojjaña sajaꞌa canaje jama baꞌa: —Epeejji cuana, ecuea ba jjima
oya Eyacuiñajji nijje mimiani etii. Eꞌe, Eyacuiñajjija esohui etehueꞌyo jama poani baꞌa:
“¡Miquea emeshi mese nijje aꞌa mimijajijji!” —Pabohua acanaje.

6 Paboja eba quea huiso Jodio cuana jomajo nequi Sanoseo cuana poanaje. Pea cuana
ca ca Paniseo cuana. Jamajjeya Pabohua etii cuana jama acanaje baꞌa: —Epeejji cuana,
eya Paniseo. Ecue chii Paniseo poa. Paniseoja esohui jayojja jama eyaya huohuiaña jama
baꞌa: “Quijje Eyacuiñajjiya emanoꞌyo cuana shequi mee caje oꞌoya. Ojjaña cuana eshe
oꞌoya poaje”. Jama ehuohui poaje jjejojo eya pea cuaa iña canaje —Pabohua acanaje.

7 Paboja esohui shajjaꞌajja majje Paniseo cuana jjamimicuiajeanobiajea neineiquinaje
Sanoseo cuana nijje. 8 Paniseo jayojja jama pojjeama Sanoseo cuana aje oe jama poani
baꞌa: “Dejja cuana manoꞌyo majje eshequi oꞌoyajji pojjeama tii. Chamaꞌ Eyacuiñajjija
esohuidojojji cuana”. Oya cuana poani: “Eshahua cuana chamaꞌ peaꞌai” jamaya Sanoseo
cuaa huohui cani. Paniseo cuaa ca ca jama acani baꞌa: “Eꞌe jojo nei ojjaña eseya shequi
mee caje oꞌoya. Eyacuiñajjija esohuidojojji cuana enequi, de. Eshahua cuana enequi
peaꞌai” jamaya eꞌe jojo nei huohui cani Paniseo cuaa. 9 Jamajjeya Jodio etii cuaa quea
shajjaquijjo nee nee mimicuiajeanobiajea canaje. Majoya Moisesija etehueꞌyo huohuijji
cuaa, Paniseo cuaa nequisohua majje jama taaame acanaje baꞌa: —Jiquio dejja Pabo
mimishiꞌama. Eꞌe pojjaꞌa Eyacuiñajjija esohuidojojji onijje miminaje eꞌe jojo nei. ¡Aꞌa
oya napajji! —taaame poanaje.

10 Majoya ojjaña Jodio etii cuana janobajjima nei jjamimicuiajea nobiajeaquianijo,
esohuinano mese quea mete poanaje. Pabo nahue canaje; sohuinano cuana huoojea
canaje Pabo dojohua sohuinano cuanaja equi quea quemo huasijje: —Eꞌe de, Jodio cuaa
Pabo jajahuejjajea ca chanaꞌ, de, meiya —sohuinano cuana poanaje.

11Mecajje EmeshiMese nei Jesosa eyajo nequi nequioquenaje Pabo que. Oyamiminaje
Pabo nijje jama baꞌa: —Pabo, ¡aꞌa quea mete pojji! Jenosanenajo miya ecuea esohui
huohuijji poanaje. Quijje miyaya ecuea esohui huohuiquije quea huesha nee, Shoma
cuiñajji yasijje —acanaje Jesosaa.

Jodio cuana ojee jjashahuabaquinaje Pabo quecuajji
12 Majoya mecajjeahua nei Jodio dejja cuana jjachichaquinaje. Ojee

jjashahuabaquinaje Pabo quecuajji. Quea huiso cuaa jama acanaje baꞌa: —Eꞌe jojo
nei Pabo cuiajea jjimahuajo ecuaaya ena eꞌishijji pojjeama, bobi cuana eꞌijjiajji
pojjeama, Pabo cuiajeaꞌyo majje ecuana ijjiaꞌijjiajeꞌyo. Siajje poani jjemoya aje ca
iña oe Eyacuiñajjiya ecuanamanomee caꞌyome—acanaje cuaa jjashahuaba taiqui majje.

13 Eꞌe, quea huiso nee nee dejja cuaa jamaya acanaje, 40 huisomeya. Eꞌe pojjaꞌa pea
cuaa jamaya acanaje peaꞌai, ecuea ba jjima. 14Majoya Eyacuiñajji nijje mimiani etii que,
Jodio etii cuana que peaꞌai poquimajje huohui cañaquinaje jama baꞌa: —Eꞌe, ecuaaya ena
ishi jjimahuajo, ijjiaꞌijjia jjimahuajo peaꞌai Pabo cuiajea neineijeꞌyo. Pabo cuiajea jjima
yajji jojjemo aje ca iña oe Eyacuiñajjiyamanomee caꞌyomeya. 15 Jamajjeya ¡miquianaaya,

etii cuaa peaꞌai esohuinanomese dasiacue! Jama nisho acue baꞌa: “¡Pabo jjequi oꞌoyacue!
Ecuaaya oya ba oꞌoya sa aña, oja sohui eshajjaꞌajjajji” nisho acue. Majoya oya jjequi cajo,
ecuaaya Pabo cuiajeaje, sapa jajahuejjajeajemeiya jiquiacua poe jjimahua—acanaje dejja
mimishi cuaa.

16 Paboja jjoꞌyaseja ebacua ejjaa, oja boeya ca ca shajjaꞌajja canaje Jodio cuaa Pabo
sapa jajahuejjajea cajeꞌyo. Jamajjeya Paboja boeya sohuinano cuanaja equi quea quemo
huasijje dobiqui majje Pabo huohuiqui canaje Jodio cuanaja esohui. 17Majoya Pabohua
sohuinano huoojeajji iyaa majje huohui canaje jama baꞌa: —¡Jiquio eshoꞌi ecue boe
dojocue sohuinano etii que! Oya eshoꞌi onijje mimi sa poani.

18Majoya sohuinano huoojeajjiya eshoꞌi dojo canaje esohuinano mese que. Poe majje
jama acanaje baꞌa: —Pabohua eya iyaa canaje. Ohuaya jiquio eshoꞌi huoojea canaje mi
que. Oya minijje mimi sa poani.

19 Esohuinano meseya eshoꞌi mepejjejea canaje dejja chama huasijje. Majoya oya
jjapashineijje huohuiꞌajja canaje jama baꞌa: —Eꞌe, ¿ae shai miyaya eya huohui sa aña?
—acanaje.

20 Eshoꞌiya jama acanaje baꞌa: —Jodio dejja cuana ojee miminequinaje. Mecahuajje pa
miya dasia caje pa. Miya pa jama anisho caje baꞌa: “¡Pabo jjequi oꞌoyacue Jodio etii cuana
huasijje! Ecuanaaya oya ba oꞌoya sa aña” jamayamiya siajje acaje pa. 21 Jamajjeya ¡aꞌa oya
cuana shajjaꞌajjajji! Quea huiso nee nee, 40 huisome ejjaꞌaniquehuaqui ani ejiojji sahuajo
Pabo cuiajeaꞌyojji. Eꞌe, oya jama poanaje baꞌa: “Ena ishi jjima amajje ijjiaꞌijjia jjima po
majje peaꞌai ecuaaya Pabo cuiajeajeꞌyo. ¡Pabo cuiajea jjima yajji jojjemo Eyacuiñajjiya
ecuana napa caꞌyome!” jamamimimeya poanaje. Jjeya neimiya ishoꞌajja cani cuaa. Jama
poani baꞌa: “Eꞌe, jjeyahua nei esohuinano meseya Pabo jjequi caje baꞌajja” poani oya
cuana —jamaya eshoꞌi poanaje.

22Majoya esohuinanomese jama poanaje baꞌa: —Eꞌe, jamajjeya ecuea eba pea cuaa eya
edasiajji nisho acaje ma e miya huohuinaje. ¡Aꞌa oe huohuijji cuana!

Jamaya huohui majje ohuaya eshoꞌi quehuajje huoojea canaje equi yasijje.
Pabo huoojea canaje Shomano emeshi meseja huoojea Peni ani yasijje

23 Majoya esohuinano meseya iyaa canaje beca sohuinano huoojeajji. Poeyajo jama
huohuime acanaje baꞌa: —¡Miquea aquiana cuana, sohuinano cuanaja aquiana peaꞌai
chichacue epoquijji! ¡Mecajje quea misi nee poajo, poquicue Sesanea cuiñajji yasijje!
¡Quea huiso nee nee, 200 huisome sohuinano cuana ejiojjijje dojocue! ¡Pea sohuinano
quea huiso nee mejejji dojocue peaꞌai! ¡Pea sohuinano cuana mapichi aija edaasa biajje
ani dojocue minijje peaꞌai, 70 huisome! 24 ¡Pabo dojocue peaꞌai pea mapichi aija edaasa
biajje ani! ¡Oya Pabo dojocue emeshi meseja huoojea que, Peni que! ¡Pabo jaahuana
neineicue! ¡Aꞌa Jodio cuana oya napa meejji! —acanaje esohuinano meseya, Canio Nisia
bajjaniya.

25Majoya esohuinano meseya esohui tehue canaje Penija ebajji jama baꞌa:
26 “Emeshi meseja meshi cuiñajji Peni: Ecuea epeejji Peni, mijo eya quea bihui nee.

Eyaya, Canio Nisiaa jiquio esohui tehuenaje miquea ebajji jiquio dejjajo, Pabojo.
Jama poa baꞌa: 27 Jodio cuaa jiquio dejja Pabo bajjani iña canaje. Beshahua nei
oya cuiajea caꞌyonaje cuaa. Oya Shomano dejja ba majje eyaya oya nahuenaje;
sohuinano cuana huoojeanaje o nahuejji. 28 Eya ba sa poanaje apiojji Jodio cuana
onijje quea quene nee nee poanaje. Jamajjeya eyaya oya dojonaje Jodio etii cuana
que. 29 Jodio etii cuanaja esohui shajjaꞌajjamajje eyaya banaje Pabomimishiꞌama,
de. Mimishi po jjimajo Jodio cuana oya sapa jajahuejjajea mee jjima anaje meiya;
jeyo mee jjima anaje ejeanobiajeajji. Oya Shomano dejja. Paboja ehuohuijo ca
ca oe Jodio cuana onijje quea quene nee nee poanaje. Onijje mimijajinaje Jodio
cuanaja etiiquianaja ehuohuiꞌyojo, ma ohua huohui canijo. 30Majoya Jodio cuaa
eya dasia majje Pabo quehuajje sapa jajahuejjajea sa acanaje. Ma ba majje eyaya
oya huoojeanaje mi que. Jodio dejja cuana, Pabo huohuijji epo, eyaya huoojeaje

mi que peaꞌai. ¡Miyaya oe huohui neineicue ache acue oe quea mimishi poani!
Mahuiso ecuea esohui, epeejji Peni. Eyaya, Canio Nisiaa ecue sohui tehuenaje
miquea ebajji. Apoa”.

Jamaya tehue canaje. 31 Tehue majje esohuinano meseya Caniohua oja tehue huoojea
canaje emeshi mese Peni que.

Jamajjeya sohuinano cuaa Canioja ehuohuiꞌyo jayojja jama acanaje; Pabo dojo canaje
mecajje Atipati cuiñajji yasijje cahuiya. 32Majoya mecajjeahua nei sohuinano mapichi-
maꞌ huacuaya poe oꞌoyanaje Jenosanena huasijje, sohuinano cuanaja equi quea quemo
huasijje. Joya mapichijjiya ca ca oe Pabo dojo canaje Sesanea huasijje. 33 Sesanea
huasijje poe majje Shomano emeshi meseja huoojeaja equi yasijje, Penija equi yasijje
nequiñaquinaje. Majoya sohuinano cuaa Pabo quia canaje Peni que. Esohuinano mese
Canioja esohui etehueꞌyo peaꞌai quia canaje. Majoya oya cuana poquiꞌyonaje. 34 Canioja
esohui etehueꞌyo ba neinei majje Peniya Pabo huohuiꞌajja canaje jama baꞌa: —Pabo,
¿ache meshijo ami baꞌe, ache mijijje?

—Eya ca iña Sinisia meshijo baꞌe —sajaꞌame acanaje Pabohua.
35 —Eꞌe. Jamajjeya Jodio cuana ma mi huohuijji epo poeyajo, eyaya miquea esohui

shajjaꞌajjaje —poanaje Peni.
Majoya Peniya pea sohuinano cuana iyaa canaje. Poeyajo jamahuohuime acanaje baꞌa:

—¡Bacue! Jiquio dejja Pabo bajjani. ¡Oya emeshi mese Enodeja equi quea quemo neejo
jaahuana neineicue! ¡Nahuecue oe! —acanaje.

24
Jodio cuaa emeshi mese Peni siajje acanaje Pabojo

1 Majoya me oejje cahuime po majje Jodio Eyacuiñajji nijje mimiani etii Anania
poquinaje Sesanea huasijje Pabo niñebaa, Pabo huohuiya. Jodio etii quea huiso pishana
Anania nijje poquinaje. Pea dejja, emeshi meseja etehue bajji poani Tetono bajjani onijje
poquinaje peaꞌai. Sesaneajo nequiñaqui majje oya cuana emeshi meseja huoojea Peni ba
cañaquinaje. Majoya oya cuana Pabojomimimiminaje. 2Majoya Peniya Pabo iyaa canaje.
Poeyajo Tetonohua huohui canaje jama baꞌa: —Emeshi mese Peni, miya quea caꞌa, quea
pame nee, ecuea epeejji peaꞌai. Miya ecuana huoojeajji quea pame nee. Quea huiso
shequiaja miquea esohuijo ojjaña quea bei po meenaje jiquio meshijo. Quea huiso dejja
mimishimiyaya jjabahuejjaquimeenaje. Jamajjeya ecuana jiquiomeshijo quea pamenee
baꞌyani. 3 Eꞌe, miyaya quea pame añajo, ecuana quea bihui nee poani, ojjaña cuiñajjijo
baꞌeca cuana peaꞌai. Miya ecuanaja quea boti nee. 4 Miquea pea echacojji quea huiso
yanijo eyaya oe pojji esohui huohuije. Jamajjeya ¡ecuea esohui che shajjaꞌajja socue! —
poanaje Tetono—. 5 Jiquio dejja Pabo quea mimishi nee po tiitiiani. Jodio cuana ojjaña
meshijo baꞌe quea quene nee nee po mee cani. Ohuaya Jesosaja ma Nasanenajo baꞌya
poaja esohui huohui majamaja cani. Eꞌe, oya Jesosaja epeejji cuana huoojeajji poani.
6 Ohuaya ca ca Eyacuiñajjija equi quea quemo quea jehue jayojja acanijo, ecuanaaya
oya iñanaje. Jodio cuanaja etiiquianaja tehue jayojja jama oya amee sa anaje; ohua
huohui tai canijo oya sapa jajahuejjajea sa anaje. 7 Jamatii esohuinano mese Canio
Nisia cuajicuajijebenaje Pabo nahueya; Pabo dojo canananaje. Oya quea quene nee nee
poanaje ecuana nijje, de. 8 Majoya Canio Nisiaa ecuana mi que huoojea canaje Pabo
huohuiya. Eꞌe, Pabo nijje mimi majje miyaya baje ecuanaja esohui eꞌe nei —acanaje
Tetonohua.

9Majoya pea Jodio dejja cuaa Peni siajje aca oꞌoyanaje Pabojo jama baꞌa: —Eꞌe jojo nei
Tetonoja esohui Pabojo eꞌe nei. Pabo queamimishi nee nee poanaje —Peni acanaje cuaa.

Pabohua emeshi mese Peni huohui caꞌyonaje ojaya ebaꞌejjijo
10Majoya Peniya Pabo jama acanaje baꞌa: —Eꞌe pojjaꞌa. ¿Pabo, yajjajje acuae minijje

quea quene poani cuana soꞌo? ¡Huohuicue mo oe!

Jamajjeya Pabohua jama acanaje baꞌa: —Emeshi mese Peni, ecuea eba miya jiquio

meshijo ona huoojeajji poani quea shequiaja huiso. Jamajjeya ojjaña miquea eba.
Jamajjeya ecuea ebaꞌejjijo eyaya meteꞌama huohuije. 11 Miquea eba ecuea esohui eꞌe
nei. Jjeya nei eya Jenosanena huasijje nequiñaqui oꞌoyanaje Eyacuiñajji bihuiaa ome
miji peaꞌai beca cahuime poanaje. 12 Jodio dejja cuaa eya ba canaje Eyacuiñajjija
equijo nequi. Eya ca ca iña dejja nijje jjamimicuiajea nobiajeaqui ajja. Ecuea Jodio
cuana quea quene po mee jjima Jodioja equi ejjachichaquijjijo ani, ejiojji cuanajo nequi
peaꞌai, equi cuanajo ani peaꞌai. Jama ajjima Jenosanenajo ecuea cuana. 13 Ojjañaja
eba Jodio cuana ejo siajje poani. Eya mimishiꞌama. 14 Jodio cuanaja etiiquiaa cuaa
Eyacuiñajji bihuia ca poa. Eyaya Eyacuiñajji bihuiaña peaꞌai. Jamatii eyaya Jesosaja
esohui jayojja jama aña peaꞌai. Jiquio Jodio cuana ca ca siajje poani jama baꞌa: “Jesosaja
esohui etiiquianaja esohui jama pojjeama” jama poso acani. Chojja, ecuanaja etiiquiana
Moisesija etehueꞌyo jayojja jama aña; Eyacuiñajjija esohui huohuijji yahuajo nei baꞌe
cuanaja esohui etehueꞌyo jayojja jama aña peaꞌai eyaya. Ohuaya jayojjaya eyaya jama
huohuime aña baꞌa: 15Ojjaña eseyamanoꞌyajo quijje Eyacuiñajjiya shequimee caje oꞌoya;
mimishi cuana, dejja quea pame poani cuana peaꞌai eshe poaje oꞌoya. Ecuea eba, jiquio
Jodio cuanaja eba peaꞌai Eyacuiñajjiya jamaya acajeꞌyo. 16 Jamajjeya eya quea pame nee
baꞌe sa tii poani. Eyacuiñajjija eba eya mimishiꞌama. Jiquio Jodio cuanaja eba peaꞌai eya
bichoꞌama, mimishiꞌama —Pabo poanaje.

17—Eya pea meshi cuana huasijje poquinaje esohui huohuiya. Quea huiso shequiaja
po majje jjeya eya quea huesha nequi Jenosanena huasijje poe oꞌoyanaje. Eꞌe, Jesosaja
epeejji cuana peameshijo baꞌeca cuaa ejjeshejji huoojea canaje Jodio aemaꞌ cuana bobiaa.
Eꞌe, eyayamaya ejjeshejji yemajje Jodio cuana quianaje. Eyaya huo dahuameenaje peaꞌai
Eyacuiñajji bihuiajji. 18 Jamajjeya eya Eyacuiñajjija equi quea quemo huasijje poquinaje.
Jomajo nequiya eyaya eme shacua neineinaje quea boejea jayojja epojji. Jamaya poanijo,
Jodio cuaa Asia meshijo baꞌe cuaa eya ba canaje Eyacuiñajjija equijo oe nei nequi. Quea
huiso dejja cuana enijje nequi jjima poanaje. Quea shajjaquijjo pojjeama eya poanaje.
19Ma Jodio cuana Asia meshijo baꞌe poe jjima jiquiacua. E huohui sa poanijo oya cuana
capoeꞌyahua minijje mimiya. 20 Esohuinano meseya Canio Nisiaa eya nequi mee canaje
Jodio etii cuana cojja nei. Jiquio Jodio cuaa ecuea esohui Jodio etii nijje shajjaꞌajja canaje
peaꞌai. Jodio etiiya eya quea mimishi eba jojjemo jjeyahua nei huohui caꞌyome ecue
mimishi. 21 Eꞌe, jomajo eyaya etii cuana huohuinaje jama baꞌa: “Quijje Eyacuiñajjiya
emanoꞌyo cuana shequi mee caje oꞌoya. Ojjaña eseya shequi mee caje oꞌoya. Eya jamaya
ehuohui poaje jjejojo pea cuaa eya iña canaje” jamaya eyaya etii anaje. Eꞌe, ma esohuijo
jiquio Jodio cuaa eya niñeba cani, huohui cani peaꞌai. Mahuiso ecuea esohui, emeshi
mese Peni. Apoa —Pabohua acanaje.

22Emeshimese Penija eba Jesosaja epeejji cuanaja ehuohuiꞌyo. Jamajjeya ohuaya jama
acanaje baꞌa: —Eꞌe, quijje esohuinano mese Canio Nisia poeꞌyajo eyaya huohuije ecuea
ejjashahuabaquijji Pabojo. Mahuiso. Apoa —poanaje Peni.

Majoya Jodio cuana esecue yasijje huoojeacuayajeamajje Peniya sohuinano huoojeajji
huohui canaje jama baꞌa: 23—¡Sohuinano cuana huoojeacue Pabo nijje! ¡Oya jaahuana
neineicue! ¡Ojaya epeejji cuaa aquiana, bobi peaꞌai o que caye cahua! ¡O que caꞌanicuahua
peaꞌai! —acanaje emeshi meseya Peniya.

Pabohua Peni, oya huanase Nosiya peaꞌai sohuihuohuime acanaje
24Majoya quijje pishana Peni oja huanase nijje, Nosiya nijje poe oꞌoyanaje Pabo baa.

Nosiya aje oe Jodio epona poanaje. Jamajjeya ohuaya Pabo iyaa mee majje jama acanaje
baꞌa: —Pabo, ¡Jesosa Quitoja esohui mo huohuicue Jesosa Quito nijje jjapeequianijo!
Eyaya shajjaꞌajja sa aña.

25 Jamajjeya Pabohua Jesosaja esohui huohui canaje jama baꞌa: —¡Eyacuiñajjija esohui
jayojja jama baꞌecue quea pame nee! ¡Jjashahuabaquicue! ¡Aꞌa quea mimishi tii pojji!
Quijje poe oꞌoya majje Jesosaa ojjaña cuana sosequia cajeꞌyo, ma eseya eshe nequiahuaa

anequinaje sosejje. Mimishi cuana quea nee nee po tiitii mee cajeꞌyo, quea mimishi
baꞌenaje sosejje. Ojaya epeejji quea pame cuana ca ca ohuaya quea bihui nee baꞌe tiitii
mee cajeꞌyo onijje eyajo Eyacuiñajjiya —jama huohuimeya Pabohua acanaje cuana.

Paboja esohui shajjaꞌajja majje Peni quea mete nee nee poanaje. Jama acanaje baꞌa:
—Eꞌe, mahuisoya jjeya. Quijje eyaya miya iyaaje oꞌoya, ecuea pea echacojji chamaꞌ poajo.

26Peni jjashahuaba taiquinaje jama baꞌa: —Eyaya Pabo iyaaje oꞌoya enijje emimijji. Eꞌe
pojjaꞌa ohuaya eya sosequia caje o pichojea meeꞌyo sosejje.

27 Jamatii Pabo emeshimese Enodeja ejjajeanobiaquijji equijo nequinaje beca shequia-
jame. Majoya Shomano emeshi meseya pea dejja Posio Pesito bajjani huoojea canaje
meshi cuiñasahuajji epojji. Oya Pesito emeshi mese Enodeja equijo baꞌenaje. Jamajjeya
Peni oja huanase Nosiya nijje poquinaje. Jamatii Penija Jodio etii cuana onijje quea bihui
nee epojji Pabo pichojeameeꞌyo jjima poanaje. Jamatii ejjajeanobiaquijjijo nequi tii Pabo
jiña caꞌyonaje.

25
Pabohua emeshi mese eyacua Pesito sohuihuohui canaje

1 Jamajjeya Shomano emeshi cuiñasahuajji eyacua Pesito Sesanea cuiñajjijo nequinaje.
Pea beca peejjima cahuime po majje oya poquinaje Jenosanena huasijje. 2 Jomajo
Eyacuiñajji nijje mimiani etii cuaa, Jodio etii cuaa peaꞌai Pabo niñeba canaje emeshi
cuiñasahuajji Pesitoja eshajjaꞌajjajji. 3Pesito nijje mimi huichaꞌa huichaꞌanaje jama baꞌa:
—Emeshimese Pesito, ¡che oe Pabohuoojeacue Jenosanenahuasijje ecuananijjemimiya!
—nisho acanaje Jodio cuaa. Oya cuana aje oe jjashahuaba taiquinaje Pabo cuiajeaꞌyojji
ejiojjijje poquianijo.

4 Pesitohua Jodio cuana sajaꞌa canaje jama baꞌa: —Chojja. Pabo jiquiacua epoejji
pojjeama. Eyaya oya cuiñaña Sesaneajo mei equi ejjajeanobiaquijjijo. Quijje pishana
eya poquije oꞌoya Sesanea huasijje. 5 ¡Pabojo mimi sa poanijo miquianajaya etii cuana
huoojeacue enijje Sesanea huasijje! Jocuama ohuaya Paboja mimishi cahuohui cahua.
Eꞌe pojjaꞌa oya mimishiꞌama, cabaꞌajja —poanaje Pesito.

6Majoya Pesito nequinaje Jodio cuana nijje Jenosanenajo me oejje pea beca peejjima,
8 cahuime. Majoya oya poqui oꞌoyanaje Sesanea huasijje. Oe cahuime po majje oya
anioquenaje pea equijo, etii ojee chacochacoani equijo. Majoya ohuaya pea dejja huoojea
canaje Pabo jjequiya. 7 Pabo poeꞌyajo Jodio etii cuana ma Jenosanenajo baꞌe cuana o que
jjanequichipiquinaje; oya panajajinaje. Pabojo quea huiso siajje poanaje, de.

8Majoya Pabohua huohui canaje jama baꞌa: —Eya queamimishi pojjeama poani. Jodio
etiiquiana cuanaja esohui etehueꞌyo pajeaꞌyo jjima ecuea. Eyacuiñajjija equi quea jehue
jayojja po mee jjima. Shomano emeshi mese ecuea niñeba jjima peaꞌai —poanaje.

9Majoya Pesitohua Jodio cuana quea bihui nee po mee sa acanijo huohuiꞌajja canaje
jama baꞌa: —Pabo, ¿aꞌa miya Jenosanena huasijje poqui sa poani? Jomajo Jodio etii
cuanaja esohui mijo eyaya shajjaꞌajjaje, miquea esohui shajjaꞌajjaje peaꞌai. Ojjaña
shajjaꞌajja majje eyaya mijo jjashahuabaqui majje huohuije ecuea ejjashahuabaquijjijo
—poanaje Pesito.

10—Chojja —sajaꞌame acanaje Pabohua—, eya jiquiojo tii yani, Shomano etiija equijo.
¡Jiquio Shomano etiiya, miyaya peaꞌai onaja esohui ejo shajjaꞌajja majje huohuicue
miquea ejjashahuabaquijjijo! Eya Shomano dejja. Jamajjeya Jodio cuanaja eya ecuia-
jeaꞌyojji pojjeama. Ecuea Jodio cuana quea mimishi ajjima, de. Jamaya miquea eba.
11 Ecuea emeshi meseja etehueꞌyo jama ajjima jojjemo, mimishi ya peaꞌai jojjemo eya
mano meeꞌyomeya. Ecuea mimishi ajjima jojoya ca ca miyaya e equia meejji pojjeama
mimishi cuanaja ecuiajeaꞌyojji. Jamaya emeshi mese etiija esohui poani. Eya ca ca iña
Shomano emeshi mese etii nijje mimi sa poani, Sesa nijje. Ecue sohui shajjaꞌajja majje
ohuaya cahuohui cahua ojaya ejjashahuabaquijji ejo —Pabohua acanaje.

12Majoya Pesito o chacosahuajji nijje ojee mimi majje Pabo huohui canaje jama baꞌa:
—Eꞌe, eyaya miquea esohui jayojja jama aje: Miya huoojeaje Shomano emeshi mese etii

yasijje, Sesa que. Miya shajjaꞌajjamajje ohuaya huohui caje ojaya ejjashahuabaquijji mijo
—jamaya po majje Pesitohua ojjaña huoojeacuaya caꞌyonaje.

Pabo miminaje Jodio meshi mese Anipa nijje Anipaja jjoꞌyase Menise nijje peaꞌai
13 Quijje pishana Jodioja emeshi mese etii Enodeja osecua Anipa bajjani oja jjoꞌyase

Menise nijje poeyanaje Sesanea huasijje Pesito baa, emeshi cuiñasahuajji eyacua baa.
Pesito nijje quea bihui nee mimimiminaje jama baꞌa: —Eꞌe Pesito, miya emeshi
cuiñasahuajji eyacua Sesaneajo. Jamaya quea pame nee. ¡Quea bihui nee pocue! —
ohuaya Pesito acanaje.

14 Majoya Anipa Pesito nijje nequinaje oe pojji cahuime. Pesitohua Anipa huohui
canaje Pabojo jama baꞌa: —Emeshi mese Anipa, yahuajo e poe jjimahuajo pea emeshi
cuiñasahuajjiya Peniya Jodio dejja Pabo bajjani jiña canaje ejjajeanobiaquijjijo jaa, jiquio
ejjajeanobiaquijjijo jaa. 15 Eya Jenosanena huasijje poquiyajo, Jodio Eyacuiñajji nijje
mimiani etii cuaa, Jodio etii cuaa peaꞌai Pabo niñeba neinei canaje. Jama amajamaja
canaje baꞌa: “¡Pabo quea mimishi nee nee po tiitiiani! ¡Oya oe cuiajeaꞌyocue!” acanaje
cuaa. 16 Eyaya Jodio cuana jama anaje baꞌa: “Ecuana ca ca pea, Shomano dejja cuana.
Miquianajaya ehuohui ca ca oe shajjaꞌajja majje eyaya oya equiajji pojjeama miquea
ecuiaꞌyojji. Chojja. Pabohua miquiana cojja nei nequi majje cahuohui cahua peaꞌai.
Eꞌe, Shomano emeshi meseja etehueꞌyo jama baꞌa: “Dejjaa peaja ehuohui ojo shajjaꞌajja
majje ohuaya cahuohui peaꞌai cahua, ona cojja nei nequiya”. Eꞌe pojjaꞌa miquianaya
Pabojo siajje poani” jamaya eya poanaje. 17 Jamajjeya Jodio etii cuana jiquiacua poe
majje, oe cahuime po majje eya anioquenaje etii cuana nijje. Majoya eyaya Pabo iyaa
meenaje huohui pohua. 18 Majoya Pabo poeyajo Jodio etii cuana nequinaje huohui
epojji. Jamatii oya cuanaja Pabo quea mimishi nei poanaje huohui jjima. Ecuea
ejjashahuabaquijji jamahuohui jjima, Jodio etii cuanaja. 19 Jodio etiiquianaja etehueꞌyojo
ca ca janobajjima nei Pabo mimicuiajeanobiajea canaje. Jesosajo, ma yahuajo manoꞌya
poajo peaꞌai mimicuiajeanobiajea canaje. Pabohua pa huohui canaje Jesosa shequi oꞌoya
poa. 20 Ma esohui Jesosajo ecuea ba jjima. Jiquiojo ba meemee ajja. Jamajjeya eyaya
Pabo huohuiꞌajjanaje jama baꞌa: “Pabo, ¿aꞌa miya Jenosanena huasijje poqui sa poani?
Jomajo eyaya huohuije ecuea ejjashahuabaquijji mijo, Jodio etii cuana shajjaꞌajja majje”
eyaya aꞌajjanaje. 21 Jamatii Pabo Jenosanena huasijje poqui sa po ajja. Ohuaya eya huohui
canaje jama baꞌa: “Eya ca iña emeshi mese etii nijje mimi sa poani, Sesa nijje. Ohuaya
ecuea esohui shajjaꞌajja majje cahuohui cahua ojaya ejjashahuabaquijji ejo” jamaya eya
acanaje. Jamajjeya eya jama poanaje baꞌa: “Eꞌe, quijje eyayamiya huoojeaje emeshimese
etii que, Sesa huasijje” eyaya oya anaje —jamaya Pesitohua Jodio emeshi mese Anipa
acanaje.

22Majoya Anipaa jama acanaje baꞌa: —Eꞌe Pesito, eya Pabo shajjaꞌajja sa poani.
—Eꞌe, emeshi mese —poanaje Pesito—, ¡mecahuajje miyaya Pabo shajjaꞌajjacue!
23 Jamajjeya mecajjeahua Anipa oja jjoꞌyase Menise nijje poeyanaje daqui quea nahue

nee nee, emeshi meseja daqui huosho majje. Ojjaña cuaa oya cuana bihuia canaje, quea
shajjaquijjo sajeame acanaje. Equi quea quemo huasijje, ma etii cuana chacochacoani
yasijje dobiquinaje Pabo shajjaꞌajjaa. Sohuinano huoojeajji, etii cuana, Sesanea cuiñajji
mese nijje ma equi yasijje dobiquinaje peaꞌai. Ojjaña anioque majje Pesitohua pea dejja
huoojea canaje Pabo iyaa. 24 Pabo poeꞌyajo Pesito jama poanaje baꞌa: —Emeshi mese
Anipa, ojjaña etii jiquiojo nequi peaꞌai, ¡shajjaꞌajjacue mo! Ojjaña Jodio cuaa jiquio
cuiñajjijo baꞌeya, Jenosanenajo baꞌeya peaꞌai jiquio dejja Pabo niñeba cani. Oya cuana
taaamajamajani jama baꞌa: “¡Pabo cuiajeaꞌyocue! Oya queamimishi nee nee po tiitiiani”.
25 Jamatii Pabo shajjaꞌajja majje eyaya banaje oya mimishiꞌama. Jamajjeya eyaya pea
cuana oya cuia mee jjima anaje. ¿Yajjajo jja ecuiaꞌyojji? Oya mimishiꞌama. Majoya
Pabohua eya jama acanaje baꞌa: “Eya Shomano emeshi mese etii nijje, Sesa nijje mimi
sa poani. Ecuea esohui shajjaꞌajja majje ohuaya cahuohui cahua ojaya ejjashahubaquijji
ejo” jamaya Pabohua eya acanaje.

—Jamajjeya eyaya oya huoojeaje Shomano emeshi mese etii yasijje huohuiya.

26 Jamatii oya mimishi po jjimajo, ¿yajja tehueme shai eyaya Shomano emeshi meseja
ebajji aje? Jamajjeya eyaya oya ye meenaje miquiana que. ¡Oya shajjaꞌajja majje eya
huohuicuemiquea ejjashahuabaquijji ojo! Emeshimese Anipa, Jodio cuanaja ehuohuiꞌyo
miquea eba nei nei. Jamajjeya miquea ehuohui Pabojo eyaya tehueje Shomano emeshi
mese etii yasijje, ojaya ebajji. 27 Eya ca iña jjashahuabaquiani jama baꞌa: Ecuea Pabo
ehuoojeajji pojjeama ojaya mimishi cuana tehueꞌyo jjimajo. Chojja, jama po ajja ca iña
—poanaje Pesito.

26
Pabo emeshi mese Anipa nijje miminaje

1Majoya Anipa Pabo nijje miminaje jama baꞌa: —Eꞌe Pabo, ¡mimicue! ¡Miqueamimishi
chamajo ecuanaya huohuicue ecuanaja ebajji! —acanaje Anipaa.

Jamajjeya Pabohua eme jeasohua majje ojaya ebaꞌejjijo huohui canaje jama baꞌa:
2 —Emeshi mese Anipa, ojjaña miquea eba. Jodio etii cuanaja esohui ejo miyaya
shajjaꞌajjanaje. Jamajjeya ecue sohui shajjaꞌajjañajo, eya quea bihui nee. 3 Eꞌe, Jodio
etiiquianaja etehueꞌyo, ehuohuiꞌyo cuana peaꞌai miquea eba, ojjaña. Miquea eba peaꞌai
jjeyahua nei Jodio cuana jjamimicuiajea nobiajeaquiani esohui quea pame nee Jeosajo.
Jamajjeya ¡ecuea esohui quea bei shajjaꞌajja socue! 4Ecuea ebaꞌejji eya eshoꞌyahua ojjaña
Jodio cuanaja eba. Eꞌe, ecuea cuiñajjijo baꞌyahua, Jenosanenajo baꞌe peaꞌai eya ojjaña
Jodio cuanaja eba. 5 Yahuajo eya Paniseo jayojja baꞌenaje eꞌe jojo nei. Jamaya ojjañaja
eba. Jamaya cahuohui cahua, ca ohuaya huohuiꞌyo sa amajje —Pabo poanaje.

6—Yahuajo nei nei Eyacuiñajjiya esejaya etiiquiana huohui ca poa jama baꞌa: “Ojjaña
emanoꞌyojaa cuana eyaya shequi meeje oꞌoya quijje” poa. Jamaya eseya sa poani. Ma
esohui huohuiañajo, Jodio etii cuaa eya iña canaje. Jiquiacua eya jjequi canaje cuaa
minijje emimijji.

7 —Ecuanaja, Jodio cuanaja 12 etiiquiaa maya ehuohuiꞌyo shajjaꞌajja ca poa yahuajo
nei nei. “Eꞌe jojo nei ojjaña eseya manoꞌyo majje shequije oꞌoya. Jamaya amee caje oꞌoya
Eyacuiñajjiya” Jodio etiiquiaa aca poa. Jamajjeya ecuaaya, Jodio cuaa Eyacuiñajji bihuia
tiitiiaña ojjaña pojjajo, mecajje peaꞌai. Jamatii eyaya maya huohuiñajo Jodio cuaa aje oe
eya niñeba cani jjeya, tecuea cani peaꞌai. 8 Emeshi mese Anipa, miya Jodio dejja peaꞌai.
¿Apiojji acuaemiquianaaya, Jodio cuaa jjabahuejjaqui ajja Eyacuiñajjiya emanoꞌyo cuana
shequi mee caje oꞌoya? —Pabohua acanaje.

9—Eꞌe Anipa, yahuajo nei eyaya peaꞌai Jesosaja epeejji cuana napa majamajanaje quea
huiso, ma Nasanenajo baꞌya poaja epeejji cuana. Eya jjashahuaba taiquinaje jama baꞌa:
“Jesosaja epeejji napajji cuana quea pame poani”. 10 Jamajjeya eyaya Jesosaja epeejji
Jenosanenajo baꞌe napanaje quea huiso. Eꞌe, Eycuiñajji nijje mimiani etii cuaa eya
esohui etehueꞌyo quia canaje Jesosaja epeejji cuana jeanobiajea meejji. Majoya eyaya
Jesosaja epeejji cuana iñanaje, jeanobiajeanaje ejjajeanobiaquijji yasijje peaꞌai. Onaaya
Jesosaja epeejji cuiajea canajejo, eyaya jama anaje baꞌa: “Eꞌe, ¡cuiajeaꞌyocue!” anaje
eyaya. 11 Eꞌe, yahuajo eya poqui majamajanaje ojjaña Jodioja equi ejjachichaquijji cuana
huasijje Jesosaja epeejji cuana cuiajeaa, Jesosa nijje ejjapeequi pajeaꞌyojji nisho. Eya quea
quene nee nee ona nijje pomajje poquinaje pea cuiñajji cuana huasijje, peameshi yasijje
Jesosaja epeejji cuana napaa.

12—Majoya Eyacuiñajji nijje mimiani etii cuaa eya huoojea canaje Damasico huasijje
Jesosaja epeejji napaa. Eya quia canaje esohui etehueꞌyo jama baꞌa: “Pabo Jesosaja
epeejji cuana iña meesahuacue”. Majoya eya poquinaje Damasico huasijje. 13 Emeshi
mese Anipa, Damasico huasijje ejiojjijje poquijeya, eshequi biacojjajja nequijo eyaya
eyajo banaje ejeajijijji quea jiji nee nee, eshequi jayojja jama pojjeama, quea jiji jaꞌa nee
nee. Dejja cuana enijje poquiani jeajaꞌa neinei canaje peaꞌai. 14 Jamajjeya ecuana meshi
yasijje oquequinaje quea mete nee nee jjejojo. Majoya eyaya pea eyajo enijje mimiani
shajjaꞌajjanaje. Enijjemiminaje Emeo esohuijo jama baꞌa: “Sanoni, Sanoni, ¿apiojji acuae

miyaya eya napaña? Quea bicho nee nee poaje ecuea epeejji cuana napa majje. ¡Aꞌa
quea sapa caꞌa pojji!” poanaje. 15 Majoya eyaya jama anaje baꞌa: “Emeshi Mese, ¿ae
bajjani acuae miya?” Jesosaa eyajo aniya eya jama sajaꞌame acanaje baꞌa: “Eya Jesosa.
Miyaya eya napaña, ecuea epeejji cuana peaꞌai. 16 ¡Jamajjeya nequisohuacue jjeyahua
nei! Eyami que jjanequipanaquinaje mi jjabahuejjaqui meejji. Miya enijje chacochacoje,
ecue sohui huohuijji poaje. Ecuea esohui jjeyahua nei miyaya shajjaꞌajjanaje, eya banaje
peaꞌai. Quijje pishana eyaya miya quea huiso ba meeje ejo. Maya miyaya huohuije
ojjaña huasijje. 17 Jodio cuaa napa cajo eyaya miya jaahuanaje. Eyaya miya huoojeaje
Jodio pojjeama cuana huasijje. Onaa mi napa cajo, eya mi jaahuanajji poaje. 18 Eꞌe,
eyaya miya Jodio pojjeama cuana huasijje huoojeaje. ¡Miyaya oya cuana ecuea ejiojji ba
meecue eyahuasijje epoquiꞌyojji! ¡Miyaya oya cuana enijje jjapeequi meesahuacue quea
jaꞌa nee nee ebaꞌejji, Edosiquiana nijje, Satanasa nijje epoqui majajji pojjeama! ¡Maya
oya cuana pajea meeꞌyocue Eyacuiñajjija esohui jayojja jama ebaꞌejji! ¡Enijje jjapeequi
meesahuacue! Jamajjeya eyaya ojaya mimishi cuana cuijeajeꞌyo. Oya cuana baꞌe tiitii
meejeꞌyo eyajo ojjaña ecuea epeejji cuana nijje peaꞌai” jamaya Jesosaa eya huohui canaje
—Pabo poanaje.

19 —Emeshi mese Anipa, eyaya Jesosaja esohui shajjaꞌajjanaje. Ohua huohui canaje
jayojjaya eyaya anaje. 20 Ebionei eyaya Jesosaja esohui quea pame nee huohuinaje
Damasicojo baꞌeca cuanaja eshajjaꞌajjajji. Majoya Jenosanena huasije poe oꞌoya majje
eyaya ojjaña cuana sohuihuohuinaje. Majoya eya poquinaje ojjaña cuiñajji yasijje Jodea
meshijo. Esohui quea pame nee Jesosajo huohui poquianaje. Jodio pojjeama cuana
peaꞌai eyaya sohuihuohui poquianaje jama baꞌa: “¡Miquea mimishi cuana pajeaꞌyocue!
¡Jesosa nijje jjapeequicue! ¡Quea pame nee baꞌecue! Jamaya onaaya ba caje miya eꞌe
jojo nei Jesosaja epeejji poani, eshahuaja pojjeama” jamaya eyaya ojjaña cuana huohui
poquianaje —Pabo poanaje—. 21 Eya jamaya ehuohui poaje jjejojo Jodio etii cuaa eya iña
canaje Eyacuiñajjija equi quea quemojo nequi. Eya cuiajeaꞌyo sa acanaje cuaa. 22 Jamatii
Eyacuiñajjiya eya jaahuana canaje. Jamajjeya ojjaña pojjajo yahuajo, jjeya peaꞌai eyaya
ojjaña huasijje esohui quea pame nee Jesosajo huohui tiitiiaña. Eꞌe, ojjaña emeshi mese
cuana huasijje, ojjaña etii cuana huasijje, ojjaña pea cuana huasijje peaꞌai eyaya esohui
huohuiaña peaꞌai. Emeshi mese Anipa, yahuajo nei Moisesiya, Eyacuiñajjija pea esohui
huohuijjiya yahuajo nei baꞌe cuaa peaꞌai esohui huohui ca poa jayojja jama eyaya esohui
huohuiaña jama baꞌa: 23 “Eyacuiñajjija huoojeaꞌyo ojjaña jaahuanajji Quito queamimishi
acajeꞌyo cuaa. Oya quea nee nee pomee cajeꞌyo, baꞌehuanasohuajea cajeꞌyo emanoꞌyojji.
Jamatii oya emanoꞌyojaa Eyacuiñajjiya oya shequi mee cajeꞌyo, oja Chiiya. Ojaya ebionei
eyami eyacua poajeꞌyo. Ohuaya Jodio cuana huasijje, Jodio pojjeama cuana huasijje
peaꞌai esohui huohui caje: Mimishi cuana cuijea meeꞌyo majje baꞌe tiitii mee cajeꞌyo
onijje eyajo” jamaya peaꞌai eyaya huohuiaña, de —jamaya Pabohua emeshi mese Anipa,
ojjaña cuana onijje ani peaꞌai huohui canaje.

24 Pabohua jamaya huohui cajo, Pesitohua oya jama acanaje baꞌa: —Pabo, quea huiso
esohui etehueꞌyo ba majamaja majje eniñepoquiꞌyo jayojja jama poani miya —acanaje
Pesitohua.

25 —Chojja emeshi mese Pesito, eya quea jjashahuabaqui quehua poani pojjeama,
eniñepoqui jayojja pojjeama poani. Ecuea esohui eꞌe jojo nei, quea jaꞌa nee peaꞌai.
26 Jamaya emeshimesejaAnipaja eba. Eꞌe emeshimeseAnipa, ojjaña Jodio cuanaja esohui
etehueꞌyo miquea eba. Jamajjeya eya minijje mimiani bichoꞌama. Ecuea esohui, Jodio
etii cuanaja esohui peaꞌai quehuajje huohui jjima. Jamajjeya ojjaña ma esohui cuanajo
miya quea jaꞌa nee jjashahuabaquinaje —Pabo poanaje—. 27 Ecuea emeshi mese Anipa,
¿aꞌa miyaya Eyacuiñajjija esohui huohuijjija esohui cuana shajjaꞌajjaña? Ecuea ebamiya;
jiquio esohui miyaya quea jaꞌa nee shajjaꞌajjaña —Pabohua Anipa acanaje.

28Majoya emeshi mese Anipaa Pabo jama acanaje baꞌa: —Pabo, miquea emimi oe pojji
poanaje. Jamatii miyaya eya Jesosaja epeejji po mee sa aña jjeya nei —poanaje Anipa.

29 —Eꞌe emeshi mese Anipa, eya miquianajo mimiani Eyacuiñajji nijje, miquiana

Jesosaja epeejji epojji jjeyahua nei, quijje pishana pojjaꞌa. Eꞌe, ojjañamiquianaya jiquiojo
nequi Jesosaja epeejji eyaya po mee sa aña e jayojja epojji, jamatii jiquio ecua eya baa
jjonojji jama epojji pojjeama miquianaya —Pabohua acanaje.

30 Majoya emeshi mese Anipa nequisohua majje ojaya emeshi cuiñasahuajji Pesito
nijje, Pesitoja jjoꞌyaseMenise nijje, ojjaña etii onijje ani peaꞌai poquinaje pea equecuayijji
yasijje Pabojomimiya. 31Pea equecuayijji yasijje anioquemajje ojeemimimiminaje; jama
poanaje baꞌa: —Jiquio dejja Pabo quea mimishi pojjeama. Jamajjeya oya ecuiajeaꞌyojji
pojjeama, ejeanobiajeaꞌyojji pojjeama tii. 32 Anipaa Pesito huohui canaje jama baꞌa: —
Pabo emeshi mese Sesa nijje mimi sa poꞌyo ajja jojjemo ecuaaya oya pichojeaꞌyome.
Jamatii ohuaya yahuajo huohui canaje jama baꞌa: “Eya Shomano emeshi mese etii nijje,
Sesa nijje mimi sa poani. Ecuea esohui shajjaꞌajja majje ohuaya cahuohui cahua ojaya
ejjashahuabaquijjijo ejo”. Jamaya poanajejo ecuanajaya oya epichojeaꞌyojji pojjeama —
poanaje Anipa.

27
Pabo besapoquinaje Shoma huasijje, Itania meshi yasijje

1 Ecuea epeejji Teopino, eyaya Nocaa jiquio banaje ecuea ecojjaa. Eꞌe, eya Pabo nijje
poquinaje. Jamajjeya ¡ecue tehue ba neineicue! Jama poanaje baꞌa: Emeshi mese Anipa
pea cuana nijje mimi majje jama huohui canaje baꞌa: —Eꞌe, jjeyahua nei ecuaaya Pabo
huoojeaje Itania meshi yasijje Shomano emeshi mese etii baa, Sesa baa —acanaje.

Jamajjeya jama amajje ohuaya Pabo, pea cuana eme jeyoꞌyo peaꞌai quia canaje
sohuinano huoojeajji Joño bajjani yasijje, Itania meshi yasijje edojojji. Joño Shomano
dejja cuanaja meshijo baꞌe, Itania meshijo. Oya emeshi mese etiija sohuinano cuana
huoojeajji poanaje, Sesaja. 2Majoya Joñohua Pabo, pea cuana peaꞌai animee canaje bishe
ai yasijje ecuana nijje. Ma bishe ai mese Anamitio cuiñajjijo baꞌe poqui sa poanaje pea
cuiñajji cuanahuasijje, Asiameshi yasijje. Ojjaña apoapoajo, ebishemese besapoquinaje.
Ecuana Anitaco nijje besapoquinaje Pabo nijje. Anitaco yahuajo Tesanonica cuiñajjijo
baꞌenaje, Masenonia meshijo. Oya Pabo chacosahuajji poanaje. 3 Majoya quea huesha
nee besapoqui majje ecuana Sinono cuiñajji yasijje baꞌeñaquinaje. Baꞌeñaqui majje
Joñohua Pabo quea pame nee acanaje; oya poqui mee canaje ecuana nijje Jesosaja epeejji
cuana baa, bobi ijjiaa, aquiana chichaa peaꞌai ebesapoquijji. 4 Majoya bishe aijo ani
oꞌoya majje ecuana Sinonojo baꞌe besapoqui oꞌoyanaje. Beni quea quemohua bishe hui
cuiasehuijea cajje enashajohua nane canaje. Jamajjeya ebishemese besapoquinaje Chipe
nasi yasijje. Chipe nasi shanijje, beni chama huasijje besapoquinaje, enashajo ai chama
huasijje. 5Majoya Chipe nasi yejjemajje ecuana bae ojjemiji yasijje, ena poejjimiji yasijje
besapoquinaje, Sinisia meshi chipi nei, Panipinia meshi peaꞌai yejjenaje quea chipi nee.
Majoya besapoquinaje Nisia meshi yasijje. Miña cuiñajji yasijje baꞌeñaquinaje.

6Miña cuiñajjijo baꞌeñaquimajje ecuanaja aquiana cuana jeasohuaquinaje etaja huasi-
jje. Majoya Joñohua pea bishe ai saꞌajja canaje Itaniameshi yasijje ebesapoquijji. Bishe ai
Anejania cuiñajjijo baꞌe Itania meshi yasijje besapoquiani ba majje Joñohua ojjaña dejja
cuana eme jeyoꞌyoma bishe aijo animee canaje. Majoya ecuana besapoquinaje. 7 Jamatii
quea cahui huiso ecuana jjapashineijje besapoquinaje. Beni pajijjiya enashajo quea ꞌaa
nee nee aniya bishe ai nane canaje, hui cuiajjoti canaje peaꞌai. Ebesapoquijji quea camaja
poanajejojo, quijje pishana ecuana poeyanaje Nido cuiñajji yasijje. Beni quea quemojojo
bishe beni poejji miji yasijje besapoqui meemee ajja poanaje. Jamajjeya beniya ecuana
dojojea canaje eeno poejji miji yasijje. Nasi quea quemo Queta nasi bajjani yasijje dojojea
canaje. Queta nasi shanijje, benima huasijje besapoquinaje. Nasi huijje jjayejjequinaje
Sanomo meshi bajjani huijje. Majoya beniya ecuana dojojea canaje Queta nasi pea miji
yasijje. 8Nasi sahuajje quea besapoqui camaja poanaje. Jamajjeya ecuana Enashajomaꞌ
cuiñajji yasijje baꞌeñaquinaje, Nasea cuiñajji chipi nei.

9 Ebesapoquiꞌyo quea cahui huiso nee nee poanaje. Jamajjeya jjohuee she poanaje.

Jjohuee shejo quea beni quemojo, enashajo quea quemo nee nee poanijo bishe huiꞌiꞌyo
chanaꞌ. Jamajjeya Pabohua ojjaña cuana bishejo nequi jama acanaje baꞌa: 10 —Epeejji
cuana, ¡shajjaꞌajjacue mo! Ecuea eba ecuana jjeyahua nei besapoquiajo quea camaja nee
nee poaje. Bishe huiꞌijeꞌyo, aquiana cuana bishejo ani huiꞌijeꞌyo peaꞌai. Eseya peaꞌai
huiꞌiꞌyo chanaꞌ —Pabohua acanaje.

11 Jamatii sohuinano huoojeajji Joñoja Pabo shajjaꞌajja jjima. Ebishe meseja esohui,
bishe huijeajjija esohui peaꞌai ca ca shajjaꞌajja canaje. Onaaya huohui canaje jama baꞌa:
—Ecuana jjeyahua nei bishe aijo besapoquije. Ehuiꞌiꞌyojji pojjeama, de. 12 Enashajomaꞌ
cuiñajji quea tai poaje eeno shejo. Jiquiojo baꞌe mee ajja; quea huoe nee nee poaje —
acanaje cuaa.

Jamajjeya beshahua nei ojjaña dejja cuana jomajo nequi sa poꞌyo ajja poanaje.
Besapoqui sa poanaje queahuesha Penise cuiñajji yasijje. Jamapoanaje baꞌa: —Eꞌe pojjaꞌa
eseya dojo caje Penise yasijje, beni chama pishana huasijje. Jomajo nequije eeno shejo
—poanaje cuana.

Enashajomaꞌ cuiñajji beni poejji mijijje nequi; Penise ca ca pea ojje mijijje nequi.
Benipajiji quea quemohua bishe nane canaje

13 Jamajjeya beni biso nei eeno poꞌyajo, dejja cuana ma bishejo nequi quea bihui nee
jamapoanaje baꞌa: —Eꞌe, jjeya queapamenee ebesapoquijji beni sisijo. Cuaꞌa, ebesapoqui
—poanaje ojjaña.

Jamajjeya bishe picho canaje, besapoquinaje Queta nasi sahuajje quea chipi nee.
14 Jamatii quijje pishana beni quea quemonee ena poejjimijijje poeyanaje. 15Benipajijiya
janobajjima nei bishe nane canaje. Beniya bishe huijea canaje. Ebishe meseya beni poe-
jejje bishe poqui meemee ajja poanaje. Quea camaja nee neejojo ojjaña hueahueanaje.
Jamajjeya beniya bishe jamatii dojo canaje. 16 Caona nasi sisi chipi nei yasijje bishe
dojo canaje beniya. Caona nasi shanijje jjayejjequianijo beni nequioque pishanaquinaje.
Jamajjeya bishe sisi quea pame jeyojacaꞌajja canaje bishe ai pejjejo. Quea camaja poanaje
bishe ejeyojacajji beni yejje. 17 Jamajjeya bishe sisi bishe ai biajje jjequisohua majje jeyo
canaje. Bishe ai jeyo caꞌa canaje peaꞌai jjono quea quemohua. Ebishe ai meseya jama
acanaje baꞌa: —Beniya bishe ai dojo ca chanaꞌ meshijaji yasijje, Sinite meshijaji quea
chipi nee yasijje. Daqui quea quemo equecuaquini eyajo baꞌeya beniya bishe dojocuaji
ca chanaꞌ —acanaje.

Jamajjeya ma daqui cuana bebo caꞌyonaje cuaa beni quea quemojo. Majoya bishe
jamatii dojo canaje beniya. 18 Beni quea quemo po tiitiianijo mecajjeahua ecuaaya
aquiana cuana bishejo ani jeaoqueajeanaje ena huasijje, bishe quea peja epojji nisho.
19 Pea pojjajo aquiana cuana quea biquie, bishe chacojji cuana jeaoqueajeanaje ena
huasijje peaꞌai. Jjono cuana quea quemo quea huiso peaꞌai jeaoqueajeanaje ena huasijje
bishe quea peja epojji nisho. 20 Quea huiso cahuime benipajiji po tiitii nequinaje. Quea
misi nee poanaje. Eshequi chamaꞌ poanaje, majameta cuana peaꞌai. Ojjaña cuana quea
mete nee jjashahuabaquinaje jama baꞌa: —Eꞌe de, huiꞌijeꞌyo se, de.

21 Quea mete jjejojoya ojjaña cuana ijjiaꞌijjia jjima nequinaje quea huiso cahuime.
Majoya Pabo ojjaña cojja nei nequinaje. Huohui canaje jama baꞌa: —Epeejji cuana,
yahuajo eseya Queta nasijo nequi eyaya miquianaya huohuiꞌajjanaje eseya poqui majje
huiꞌiꞌyo chanaꞌ. Jamatii miquianaya jjashajjaꞌajjaqui sa po ajja poanaje. Yahuajo ecuea
esohui miquiaaya eshajjaꞌajjanaje jojjemo aquiana quea huiso ena huasijje jeaoquea-
jeaꞌyo jjima poquiaye. Jiquio bishe peaꞌai huiꞌiꞌyo jjima pome. 22 Jamatii ¡aꞌa quea mete
pojji! Ecuea eba jama baꞌa: Jiquio bishe huiꞌijeꞌyo. Jamatii eseya huiꞌiꞌyo ajja poaje.
23 Eꞌe, eya Eyacuiñajjija epeejji, ojaya esohui huohuijji. Eyacuiñajjiya eya jaahuana cani.
Mecajje ojaya esohuidojojji huoojea canaje enijje mimiya. 24 Jama poanaje baꞌa: “Pabo,
¡aꞌa quea mete pojji! Eyacuiñajjiya miya huoojea caje Shomano emeshi mese yasijje
esohui huohuiya. Jamajjeya Eyacuiñajjiyamiya jaahuana caje,miya quea pamenee acaje.
Jamajjeya ojjaña cuana minijje besapoquiani peaꞌai ohuaya jaahuana cajeꞌyo, ehuiꞌiꞌyojji

pojjeama” eya acanaje esohuidojojjiya. 25 ¡Jamajjeya quea bihui nee pocue! Eyacuiñajjija
esohui jayojja jama ohuaya acaje eꞌe jojo nei. Jamaya ecuea eba. 26 Jamatii beniya
bishe dojo caje nasi yasijje; cuiayiyejea caje. Jaañaqui majje cuiapojojea caje meshijajijo
enashajo quea quemohua —Pabohua acanaje.

27Majoya quea cahui huisoneenee, 14 cahuimebishe jamatii dojo canaje beniya. Bishe
dojo canaje bae sahua huasijje, Adia ena huasijje. Mecashono bishe chacojji cuaa jama
acanaje baꞌa: —Eꞌe pojjaꞌa eseya meshi chipi nei dojo cani beniya.

28Majoya ohuaya aquiana quea biquie jeyo canaje quea jjono aojo. Jeaoquea canaje ena
huasijje. Ipiaꞌajja canaje ache doe ebajji. Jjono quea aojo ba canaje ena quea doe nee nee,
36 metro doeme. Majoya quijje pishana ipiaꞌajja ca oꞌoyanaje. Ba canaje ena quea doe
pishana, 26metro doemeya. 29 Jamajjeya quea ajjajja neeneepoanaje jamabaꞌa: —Beniya
bishe dojo caje, cuiayiyejea capoquije bajjoo ani yasijje. Bishe jjacuiapojojeaquiñaquije
nei nei, de, bajjoojo pojjaꞌa, de —taaame poanaje.

Jamajjeya bishe chacojji cuaa ebeca pee peaꞌai ejjashehuaquijji iyanobia canaje ena
huasijje beniya edojo capoani jjejojo. Jeyo caꞌa majje epojja ishoaꞌajja po baꞌenaje quea
mete nee nee. 30 Bishe chacojji poani aje oe jjashahuaba taiquinaje ebesapoquijji etaja
huasijje, enequisohuaquijji nisho epoquiquehuajji. Mecashono bishe sisi ecapashineijje
jeaoqueajea canaje ena huasijje. Siajje poanaje jama baꞌa: —Ecuana poquije bishe hui
jeyohua. Eꞌe, bishe hui ejjashehuaquijji ena huasijje jeaoqueajeaa poquije ecuana —jama
siajje pomeya poanaje.

31 Pabohua ca ca sohuinano cuana, sohuinano huoojeajji Joño peaꞌai huohui canaje
jama baꞌa: —Chojja. Bishe chacojji cuana bishe aijo mi nequiajo Eyacuiñajjiya eseya
ejaahuanajji pojjeama —acanaje.

32 Jamajjeya Paboja sohui shajjaꞌajja canaje sohuinano cuaa. Jjono cuana bishe
sisi ejeyojjiꞌya jajasejjajea canaje. Jajasejjajea cajje bishe sisi jamatii dojojea canaje
seꞌejjamaꞌ.

33Beshahua nei jjapojjaquianijo, Pabohua ojjaña ecuana bobi ijjia mee canaje. Huohui
canaje jama baꞌa: —Miquianaya quea huiso nee nee cahuime, 14 cahuime ijjiaꞌijjia
jjima nequi, cahui jjima nei nequi beni yajjajo, enashajo yajjajo, ehuiꞌijeꞌyo poso
jjejojo. 34 Jamajjeya ¡ijjiaꞌijjia socue! ¡Bobi ijjiacue! Oꞌo mi oe shocuishocuije soꞌo
eꞌijjiaꞌijjia jjejojo, manoꞌama poaje eshocuishocui besapoquijji. Huiꞌiꞌyo ajja se poaje
bishe huiꞌiꞌyajo. Ojjaña eseya jamatii quea pame poaje —Pabohua acanaje.

35 Jamaya huohui majje Pabohua pahui iñanequia majje bihuia canaje Eyacuiñajji
ojjañaja ecuanaja ebajji. Pahui mijisisi majje ijjia canequinaje. 36 Pabo ba majje ecuana
quea bihui nee poanaje. Jamajjeya bobi ijjia peaꞌainaje ecuaaya. 37 Eꞌe, eseya jiquio
bishejo ani dejja mahuiso baꞌa: quea huiso nee nee, 276 huisome se poanaje. 38 Jamajjeya
aje oe ojjaña cuana jejje canaje. Jejje majje quea huiso anoso ai, pahui pohui peaꞌai
jeaoqueajea canaje ena huasijje bishe quea peja epojji, ebaꞌecuayaꞌyojji peaꞌai.

Bishe ai huiꞌiꞌyonaje
39 Jjapojjaquiajo mecajjeahua nei bishe chacojji cuaa meshi quea chipi nee ani ba

canaje. Onaja ma meshi ba jjima, ache meshi shai. Hueshaꞌama meshijaji enashajomaꞌ
pishana, quea coe pishana ba canaje. Jamajjeya echacojji cuana poqui sa poanaje
bae sahua huasijje, ena coe yasijje bishe baꞌehuanañaquiya nisho. Jomajo enashajo
quea quemo pishana yani. 40Majoya ejjashehuaquijji cuana jajasejjajea canaje, dojojea
canaje, ejehuibeje bishe quii caꞌajji ejeyo baꞌe jjono jajasejja acanaje bishe epii nei edojo
cajji. Majoya daqui quea quemo quecuaquini majje nequiasohua canaje, beniya bishe
huijje dojobesa canaje meshijaji yasijje. 41 Eꞌe, beniya bishe ai hui dojobesa canaje.
Meshijaji biajje huanasohuajea capoquinaje. Bishe jaañaquinaje. Bishe chacojji cuaa
bishe meshijajijo hui jaañaquiajo quecuayiyejeaꞌajja caꞌyo nequinaje. Enashajo quea
quemohua, quea cuejipashi neeya bishe quiijje nane amajje bishe cuiapojojea canaje.
42 Sohuinano cuana jama poanaje baꞌa: —Bishe huiꞌiꞌyajo, dejja cuana ejeyo nequi meshi

yasijje shocuishocuimajje poquiquehua chanaꞌ. Jamajjeya eseyaya ojjaña joya eme ejeyo
ani quecuajea jeyojeyojeꞌyo —poanaje sohuinano.

43 Jamatii sohuinano huoojeajjiya Joñohua Pabo nahue sa acanijo huohui canaje
jama baꞌa: —Dejja cuana eme jeyo ani ¡aꞌa quecuaꞌyojji! ¡Pichojeaꞌyocue oe! ¡Joya
shocuishocuiani tohuaa meecue ena huasijje! ¡Meshi yasijje cashocuishocui besapo-
quiahua! 44 ¡Pea cuana joya shocuishocui ajja ca ca huepee biajje, bishe ecuiapojojea
biajje cuanaya cabesapoquiahua meshi yasijje! —acanaje Joñohua.

Jamajjeya ojjaña cuana meshi yasijje besapoquinaje. Huiꞌiꞌyo jjima nei nei cuana.
Nequisohuaquinaje etaja huasijje, ojjaña ecuanaya.

28
Pabo Manita nasijo nequinaje

1 Jamajjeya ojjaña ecuanaya meshi yasijje besapoquiꞌyonaje. Etaja huasijje nequiso-
huaqui majje dejja cuana jomajo baꞌe ecuaaya banaje. Ohuaya ecuana huohui canaje:
—Jiquio meshi Manita nasi bajjani. Quea quemo nasi —acanaje.

2 Ese ejja cuana jomajo baꞌe maseꞌama, quea pame nee nee. Miminaje ojjaña cuana
nijje. Enapajiji quea huoejo cuaqui quea huiso chicha majje dahuahuojje canaje. Jama
acanaje baꞌa: —¡Poecue cuaqui yasijje; ojjaña nequiana jjayoquihuacue! ¡Quea pame nee
ecuana nijje baꞌecue! —acanaje.

3Majoya Pabohua acui sisi cuana chicha canaje cuaqui. Ma acui sisi cuana cuaqui quea
jiji nee, quea quiyo nee yasijje jeajea canijo, peyo se najjiya Pabome ijjia neinei caꞌyonaje.
4 Nasi aijo baꞌe dejja cuaa peyohua me ijjia caje Pabo ba canaje. Jamajjeya oya cuana
ojee mimimiminaje jama baꞌa: —Eꞌe jojo nei jiquio dejja pea quecuajji. Jamajjeya oja
mimishijo peyohua oya ijjia canaje. Oya huiꞌiꞌyo jjima bae aijo. Jamatii jjeyahua nei oya
manojeꞌyo oja mimishijo —jama posoya acanaje cuaa.

5 Jamatii Pabohua peyo jeajea canaje cuaqui yasijje. Neeꞌama, mano jjima oya poanaje,
shejjee jjima peaꞌai. 6 Ojjaña cuaa Pabo ba neinei ca aninaje. Jjashahuabaquinaje jama
baꞌa: —Jjeyahua nei oya shejjeeje baꞌajja. Jjeya nei pojjaꞌa oya manojeꞌyo —poanaje.

Chojja, Pabo manoꞌama nei nei poanaje. Quijje pishana Pabo quea jaꞌa nee nee,
quea mano pojjeama ba majje ma dejja cuaa oya jama acanaje baꞌa: —Oya emanoꞌyojji
pojjeama —cuana poanaje.

Jamajjeya onaaya huohui canaje jama baꞌa: —Oya dejja pojjeama. Oya pea eyacuiñajji
dejja jayojja poeyanaje, de —poso acanaje cuaa ojjañaa.

7 Manito nasi emeshi mese Pomino bajjani poanaje. Ojaya que cuana hueshaꞌama
nequi. Ohuaya ecuana iyaa canaje ojaya equi cuana huasijje. Ecuana nijje miminaje quea
pame nee nee. Ojaya equi cuanajo ecuana baꞌe mee canaje pea beca peejjima cahuime,
Pominohua. 8 Emeshi mese Pominoja chii ca ca quea mano nee jaa, seeseejo; quea quiyo
nee nee peaꞌai. Jamajjeya Pabo oja equi quecuayijji yasijje dobiquinaje o baa, emanojaa
baa. Ba majje Pabohua ma emanojaaja eyami biajje ojaya eme huana canaje Eyacuiñajji
nijje emimijji o jjaajaqui meeꞌyojji. Quea pame nee, quea aja nee Pominoja ejeajji
poꞌyonaje. 9 Jamajjeya Pominoja chii huaquiaꞌyonaje ba majje ojjaña emanojaa cuana
nasi aijo baꞌe poeyanaje Pabo que. Jesosaa Pabo ojjaña huaquia meesahua caꞌyonaje.
10Majoya ma dejja cuana quea bihui nee nee poanaje. Aquiana quea huiso ecuana quia
canaje sosemaꞌ. Quijje ecuana pea bishe ai yasijje anisohuaquiꞌyonaje. Majoya nasi aijo
baꞌe cuaa quea huiso pea aquiana cuana ebaꞌejji ecuana quia canaje sosemaꞌ.

Pabo Shoma cuiñajji yasijje besapoquinaje
11 Jamajjeya ecuanaManita nasijo baꞌenaje pea beca peejjima baꞌime, 3 baꞌime. Majoya

ecuaaya pea bishe ai banaje eyacuiñajji beca jaa bajjani, Casito Pono bajjani. Ma bishe
ai Anejania cuiñajjijo jaa poe majje eeno shejo Manita nasijo aniñaquinaje; majoya
besapoquinaje Shoma meshi yasijje ebaꞌeñaquijji. Jamajjeya sohuinano huoojeajji
Joñohua ecuana ma bishe aijo ani mee canaje. 12Majoya besapoquiꞌyo majje ecuana pea

nasi yasijje poeyanaje, Sinacosa cuiñajji yasijje baꞌeñaquinaje. Jomajo ecuana nequinaje
pea beca peejjima cahuime. 13Majoya Sinacosajo ani ecuana besapoqui oꞌoyanaje. Itania
meshi yasijje poeyanaje. Shejio cuiñajji yasijje baꞌeñaquinaje. Majoya mecajjeahua eeno
beni sisi poanaje. Jamajjeya beniya bishe dojo canaje quea pame nee. Beca cahuime
po majje ecuana Poteoni cuiñajji yasijje baꞌeñaquinaje, Itania meshi yasijje. 14 Poteoni
cuiñajjijo Jesosaja epeejji quea huiso cuana baꞌenaje. Ohuaya ecuana iyaa canaje oja
equi yasijje eꞌanijji. Jamajjeya ecuana ma cuiñajjijo nequinaje me oejje beca cahuime,
7 cahuime Jesosaja epeejji cuana nijje. Majoya ecuana poquinaje Shoma cuiñajji quea
quemo huasijje ejiojjijje. 15 Jesosaja epeejji cuaa Shomajo baꞌeya shajjaꞌajja canaje Pabo
poeyani. Jamajjeya oya cuana Pabo ishoa sa po ajja Shomajo. Poeyanaje Apio cuiñajji
yasijje, pea cuiñajji yasijje yohua bajjani yasijje baꞌa: Pea Beca Peejjima Equi cuana
huasijje peaꞌai Pabo baa. Jamajjeya Jesosaja epeejji cuana jomajo tii ba majje Pabo quea
bihui nee nee poanaje. Eyacuiñajji bihuia canaje, Pabohua.

Pabo Shomajo baꞌenaje
16 Majoya ecuana Shoma huasijje poquinaje. Shomajo nequiñaqui majje sohuinano

huoojeajji Joñohua Pabo huohui canaje jama baꞌa: —Pabo, ¡miya mee nei baꞌecue jiquio
equiojo! —acanaje.

Jamajjeya oe sohuinano Pabo jaahuanajji nequinaje ma equijo peaꞌaiya.
17Majoya pea beca peejjima cahuime po majje Pabohua Jodio etii cuana iyaa canaje.

Ojee jjachichaquiajo Pabohua oya cuana huohui canaje jama baꞌa: —Epeejji cuana,
¡shajjaꞌajjacuemooe! Ecuea Jodio cuana queamimishi ajjimapoanaje. Esejaya etiiquiana
cuanaja esohui pajeaꞌyo jjima ecuea peaꞌai. Jamatii eya Jenosanenajo nequi Jodio etii
cuaa eya iña canaje. Eya quia canaje Shomano dejja cuana huasijje. 18 Shomano etii cuaa
eya huohuiꞌajja canaje. Jamatii ecuea esohui shajjaꞌajja majje onaaya eya ba canaje quea
mimishi pojjeamajojo ecuiajeaꞌyojji pojjeama onajaya, ejeanobiajeaꞌyojji tii pojjeama
peaꞌai. Onaaya eya pichojea sa acanaje. 19 Jamatii Shomano cuaa eya pichojea sa acanijo,
Jodio etii cuana quea mase nee, quea quene nee nee poanaje. Jamajjeya eyaya jama
anaje baꞌa: “Shomano emeshi mese etii nijje, Sesa nijje eya mimi sa poani. Ecuea
esohui shajjaꞌajja majje ohuaya cahuohui cahua ojaya ejjashahuabaquijji ejo” eyaya
anaje. Jamatii ecuea Jodio cuana niñeba jjima poanaje, o niñeba sa po ajja eya. Chojja,
Jodio cuana ecuea huapa pojjeama cuana. 20 Jamajjeya eyamiquiana nijje mimi sa poani.
Eꞌe, ojjaña Isaeni cuaa ishoaꞌajja canaje Eyacuiñajjija huoojeaꞌyo ojjaña jaahuanajji Quito.
Quitohua ojjaña cuana baꞌemee caje oꞌoya eyajo onijje. Eyaya ojo huohuiañajo, Jodio etii
cuaa eya jeyo mee canaje baa jjonohua. ¡Bacue jiquio baa jjono baꞌa! —Pabohua acanaje.

21 Jodio cuaa Pabo sajaꞌa canaje jama baꞌa: —Pabo, Jodio cuana Jodea meshijo baꞌeja
ecuana huasijje esohui etehueꞌyo mijo huoojea jjima. Ecuanaja epeejji Jodea meshijo
baꞌeja poe jjima mi huohuijji peaꞌai. Oya cuana poe jjima mi niñebajji epo peaꞌai. 22 Eꞌe,
ecuanaya miquea esohui shajjaꞌajja sa poani. Ecuanajaya eba ojjaña meshijo pea cuaa
Jesosaja epeejji cuana niñeba cani. Jamajjeya shajjaꞌajja neinei sa poani ecuanaya —
acanaje Jodio cuaa. 23 Majoya Pabo huohui canaje jama baꞌa: —Eꞌe, ecuanajaya epeejji
cuana huohui majje ojjaña poeje miquea esohui shajjaꞌajjaa.

Jamajjeya quijje pishana pea pojjajo quea huiso Jodio cuana mecajjeahua poeyanaje
Pabo shajjaꞌajjaa. Pabohua esohui huohui canaje quea huiso nee nee. Meca cuanajje
oya mimi tiitii nequinaje Eyacuiñajji ojjaña huoojeajji poajejojo. Jodio cuana ba mee
sa acanaje Jesosa Eyacuiñajjija huoojeaꞌyo ojjaña jaahuanajji, Quito. Pabohua Moisesija
etehueꞌyo cuanajo, Eyacuiñajjija esohui huohuijji yahuajo nei baꞌeja esohui etehueꞌyo
peaꞌaijo Jodio cuana ba mee sa acanaje Jesosa eꞌe jojo nei Eyacuiñajjija huoojeaꞌyo ojjaña
jaahuanajji, Quito. 24Quea huiso Jodio cuaa ojaya esohui shajjaꞌajja majje huohui canaje
jama baꞌa: —Eꞌe de, ojaya esohui eꞌe nei —acanaje.

Pea cuana ca ca ojaya esohui shajjaꞌajja sa pomaja ajja. Jesosa Eyacuiñajjija huoojeaꞌyo
ojjaña jaahuanajji pojjeamajo poso quea quene nee poanaje cuana Pabohua jama

huohuime acajje. 25 Jamajjeya ojee cuana anica jjamimicuiajea nobiajeaqui poquinaje.
Ojjaña cuayaquianijo Pabohua jama acanaje baꞌa: —Edojjoshahua Pameya Eyacuiñajjija
esohui huohuijji Isaia yahuajo nei nei esohui huohui meesahua canaje miquianajaya
etiiquiana cuana huasijje. Eꞌe, ¡miquianaya quea sapa caꞌa poanijo shajjaꞌajjacue ojaya
esohui etehueꞌyo! Jama aca poa Isaiaa yahuajo nei baꞌa:
26 “Jodio cuana huasijje poquiꞌyo majje huohuicue jama baꞌa: —Shajjaꞌajja majamaja

majje jamatii ecuea esohui quea quehua poaje miquianajaya. Ba majamaja majje
jamatii jjabahuejjaqui ajja poaje. 27 Jiquio Jodio cuana quea jjashahuabaqui
quehua poani tii tii. Quea sapa caꞌa. Jjashajjaꞌajjaqui sa poꞌyo ajja. Ba sa poꞌyo
ajja peaꞌai. Ba sa pojji jojjemo ohuaya ba caꞌyome. Jjashajjaꞌajjaqui sa pojjiya
jojjemo jjashajjaꞌajjaquiꞌyome. Quea jjashahuabaqui jaꞌa po sa pojji jjemo quea
jjashahuabaqui jaꞌa poꞌyome. Jamajjeya oya cuana ecuea epeejji cuana poꞌyome.
Eyaya ojaya mimishi cuana cuijeaꞌyome peaꞌai”.

Jamaya Eyacuiñajjiya Isaia huohui mee ca poa.
28 Majoya Pabohua jama acanaje baꞌa: —Jamajjeya ¡bacue! Eyacuiñajjiya ojjaña

jaahuanajji Jesosa huoojea canaje manoꞌyohua, mimishi cuana cuijeaꞌyojji, mimishi
sosequiaꞌyojji peaꞌai. Ohuaya ojjaña ojaya epeejji cuana baꞌe tiitii mee cajeꞌyo onijje
eyajo. Jodio cuana shajjamaꞌ poanijo, Eyacuiñajjiya eya huoojea canaje Jodio pojjeama
cuana huasijje ojaya esohui huohuiya. Jodio pojjeama cuaa ca ca shajjaꞌajja caje, de —
Pabohua acanaje.

29Majoya Pabohua esohui huohuijeyo cajo, Jodio cuaa oya jiñajea caꞌyonaje. Majoya
oya cuana janobajjima nei ojee jjamimicuiajea nobiajeaquinaje.

30 Jamajjeya beca shequiajame Pabo oe nei baꞌenaje oe equijo, ejjeshejji sosejje. Ojjaña
cuana o que poeyajo, ojjaña cuana nijje quea bihui nee miminaje, quea bei nee poanaje.
31Ohuaya huohui canaje Jesosa ojjaña huoojeajji poaje. Emeshi Mese nei Jesosa Quitojo
huohui majamaja canaje meteꞌama. Pea cuanaja oya huohui pajea mee jjima poanaje,
jamatii oya sohuinano cuanaja nahue poanaje. Jamaya poanaje.

Oeya ecuea esohui. Eya Noca bajjani esohui tehuejji. Apoa.

PABOJA ETEHUEꞌYO SHOMAJO BAꞌE CUANA HUASIJJE
ROMANOS

Pabohua esohui tehue canaje Jesosaja epeejji cuana Shoma cuiñajjijo baꞌe yasijje
1 Eya Pabo bajjani. Jesosaja epeejji cuana, eyaya jiquio esohui tehueaña miquiana

huasijje Shoma cuiñajjijo baꞌeca huasijje. Eya ca ca iña Jesosa Quitoja huoojeaꞌyo ojaya
esohui huohuijji. Eyacuiñajjiya eya babaca canaje ojaya esohui huohuijji epojji. Ohuaya
eya huoojea canaje quea huiso meshi yasijje ojaya esohui quea pame nee Jesosajo
huohuiya.

2Yahuajo nei nei Eyacuiñajjiya ma esohui quea pame Jesosajo ojaya etehueꞌyojo tehue
mee ca poa ojjañaja ebajji. Ojaya esohui huohuijji yahuajo nei baꞌe ma esohui huohui
neinei mee ca poa peaꞌai. 3 Jamaya Eyacuiñajjiya eseya ba mee cani oja Bacua Ejja oe nei
Jesosa ese jayojjaya yamijji poeyanaje. Cuayanaje Maniaja bacua. Jodio cuanaja emeshi
mese quea pame nee Dabi bajjani ojaya etiiquiana, huapa pojjeama yahuajo baꞌya poa.
4Oya Jesosa Quito ese jayojjaya yamijji poanaje. Oya Eyacuiñajji nei peaꞌai, oja Chii jayojja
nei nei, mimishiꞌama nei nei. Oya manoꞌya poa. Jamatii Eyacuiñajjiya quea caꞌa nee
neeya oya emanoꞌyojaa shequi mee ca oꞌoyanaje. Jamaya ohuaya ojjaña ba mee canaje
Jesosa eꞌe jojo nei oja Bacua Ejja, esejaya Emeshi Mese nei. 5 Eya Jesosaja epeejji poanijo
Eyacuiñajjiya eya ojjañameshi yasijje huoojea canaje jama baꞌa: —¡Poquicuemiya ojjaña
Jodio pojjeama cuana huasijje! ¡Ecuea esohui ba meequicue Jesosajo! ¡Onijje jjapeequi
meesahuacue! Jamajjeya onaaya Jesosa bihuia tiitii cajeꞌyo —jamaya Eyacuiñajjiya eya
huoojea canaje quea pame nee.

6 Eꞌe ecuea epeejji cuana Shomajo baꞌe, Eyacuiñajjiya miquianaya babaca canaje pea
cuana nijje Jesosa Quitoja epeejji epojji. 7 Jamajjeya eyaya miquiana que jiquio esohui
tehueaña. Miquianaya Eyacuiñajjija quea jea nee nee. Ohuayamiquianaya babaca canaje
ojaya epeejji nei epojji. ¡Eyacuiñajjiya esejaya Chii aiya, Jesosa Quitohua esejaya Emeshi
Mese neiya miquianaya cajaahuana cahua; quea bei nee cabaꞌe meesahua cahua peaꞌai!

Pabo ojaya epeejji cuana Shomajo baꞌejo Eyacuiñajji nijje mimiani
8 Ecuea epeejji cuana Shomajo baꞌe, ojjaña meshijo baꞌe cuana miquianajo mimiani

quea bei Jesosaja esohui jayojja jama baꞌyanijo. Ma shajjaꞌajja majje eyaya Jesosa esejaya
Chii ai peaꞌai bihuiaña jamabaꞌa: —Eyacuiñajji, miya quea pamenee. Ojjañaja ebamiyaya
miquea epeejji cuana Shomajo baꞌe jaahuanaña —eya poani.

9 Eyaya eꞌe jojo nei Eyacuiñajjija esohui quea pame nee oja Bacua Jesosajo huohui
tiitiiaña quea bihui nee. Ojaya eba eya onijje mimi majamajani miquianajo. 10 Eya jama
poani baꞌa: —Eyacuiñajji, yahuajo eya poqui sa poanaje Shoma huasijje Jesosaja epeejji
cuanabaa. Jamatii poquimee jjima eyamiquea. Eyacuiñajji, ¿aꞌa jjeya eya Shomahuasijje
huoojea sa aña miyaya? —eya jamaya Eyacuiñajji nijje mimi majamajani.

11 Eꞌe, eya miquiana ba neinei sa poani Jesosaja epeejji quea caꞌa nee epo meesahuaꞌy-
ojji. Edojjoshahua Pameya eya ba mee canaje Eyacuiñajjija esohui eyacua quea pame.
Ma esohui eyacua shajjaꞌajja majje miquianaya Jesosaja epeejji quea caꞌa nee poaje.
12 Miquianaaya eya baje Jesosaja epeejji quea jaꞌa nee poani. Cuanaya miquianaya
Shomajo baꞌe Jesosaja epeejji quea jaꞌa nee baje eyaya. Jamajjeya Eyacuiñajjiya eseya
ojaya epeejji cuana quea jaꞌa nee po meesahua cajeꞌyo.

13 Ecuea epeejji cuana, ¡bacue jiquio esohui! Yahuajo eya poqui sa neinei poanaje
miquiana baa. Jamatii eya poqui mee jjima, de. Eꞌe, eyaya Jodio pojjeama cuana pea
meshi cuanajo baꞌe jjapeequi meesahuanaje Jesosa nijje. Jamaya eyaya miquianaya
Jesosa nijje jjapeequi meesahua sa aña peaꞌai. 14 Eyacuiñajjiya eya huoojea canaje ojaya
esohui huohuiya ojjaña cuana huasijje jama baꞌa: Ojjaña joya esejaya esohuijo mimiani
yasijje, ojjaña pea esohuijomimiani yasijje peaꞌai, ojjaña joya papeni ba po jjima huasijje,

joya papeni ba epo cuana huasijje peaꞌai, ojjaña huasijje. 15 Jamajjeya eyaya miquiana
Shomajo baꞌe yasijje Eyacuiñajjija esohui huohui sa aña.

Jesosa nijje jjapee neineiquianijo mimishi cuijea caꞌyani Eyacuiñajjiya
16 ¡Bacue! Eꞌe jojo nei ojjaña joya Jesosa nijje jjapee neineiquiani Eyacuiñajjiya

mimishi cuana cuijea neinei cajeꞌyo, joya ojaya esohui shajjaꞌajja majje eꞌe jojo nei
acani. Jamaya ecuea eba. Jamajjeya eyaya bichoꞌama ma esohui huohui majamajaña
ojjaña cuana huasijje. Eꞌe, Jodio cuaa ma esohui shajjaꞌajja majje, Jodio pojjeama cuaa
shajjaꞌajja canaje peaꞌai. 17 Eyacuiñajjija esohui quea pame Jesosajo shajjaꞌajja majje
eseyaya Eyacuiñajjija ejjashahuabaquijji baña jama baꞌa: —Ojjaña Jesosaja epeejji nei nei
eyaya mimishi cuana cuijeajeꞌyo eꞌe jojo nei epojji. Jesosaja epeejji pojjeamaja mimishi
ecuijeaꞌyojji pojjeama —Eyacuiñajji poani.

Ojjaña Jodio cuana, Jodio pojjeama peaꞌai quea mimishi poani
18 ¡Bacue ecuea esohui ojjañaja mimishi cuanajo! Eyacuiñajji eyajo baꞌe quea quene

neeneepoaje ojjaña coyamimishi pomajamajani nijje. Queaneenee acajeꞌyo. Oya cuana
aje oe jama poani baꞌa: Quea mimishi poani tii, Eyacuiñajji bihuia ajja, mimishi pajea sa
poꞌyo ajja. Eyacuiñajjija esohui shajjaꞌajja sa po ajja, pea cuana esohui shajjaꞌajja mee
ajja peaꞌai shajjamaꞌ cuana nijje ejjapeequijji jjejojo. 19 Eꞌe, Eyacuiñajjiya ojjaña ba mee
ca poa oya quea pamenee, quea caꞌa nee enequi tii tii. Jamajjeya ¡Eyacuiñajji ojjañaa caba
cahua, de! 20Eꞌe, oya ca ca oe Eyacuiñajji nei quea caꞌa nee nee enequi tii tii. Ohuaya ca ca
oe ojjaña pana caꞌya poa. Jamajjeya ojaya epanaꞌyo ba majje ¡oya eꞌe jojo nei Eyacuiñajji
bacue, ojjañaa! Jamatii beca cuana siajje poani jama baꞌa: —Esejaya Eyacuiñajji ebajji
pojjeama, jjaba meequi ajja, de. ¿Yajja bame yajji eyami ebajjijojo? —poani. ¡Aꞌa jama
siajje pomeya pojji!

21 Eꞌe de, yahuajo nei ojjañaja eba Eyacuiñajji yani. Jamatii onajaya Eyacuiñajji bihuia
jjima jama baꞌa: —Eyacuiñajji, miya oe nei quea caꞌa nee nee enequi tii tii —jamaya
ajjima—. Jamaya Eyacuiñajji, miya quea pame nee nee —ajjima. Oya cuana jamaya
jjashahuabaqui jjima, de.

Jamajjeya oya cuana quea quehua jjashahuabaquiani, quea mimishi. Jiquio ecua
mecajje quea misi poquiani jayojja jama oya cuana quea mimishi baꞌyani, Eyacuiñajji
ba pojjimaꞌ. 22 Ojjaña ba epo poso jjabaquiani. Chojja, ba jjima nei nei quianaja. Quea
mimishi nee nee jjashahuabaquiani, ojjaña de. 23Onaaya aje oe Eyacuiñajji nisho bihuia
cani; dejja nisho, cuichojji nisho, aquiana nisho, peyo nisho peaꞌai ne cani ebihuiajji.
Eyacuiñajji nei ca ca bihuia jjima, de. Eyacuiñajji ca ca oe enequi tii tii quea pame nee
nee.

24 Jamajjeya oya cuana quea mimishi caꞌa nee nee; jjashajjaꞌajjaqui ajja jojoya
Eyacuiñajjiya oya cuana cajaa acani jama baꞌa: —Oya cuana shajjamaꞌ nei nei. Jamajjeya
quea mimishi cabaꞌyahua jamatii. Eyaya oya cuana mimishi pajea meesahua maja ajja
—Eyacuiñajji poani.

Jamajjeya cajaa aꞌyo majje ojjaña ojaya ejjashahuabaquijji tai jayojja jama caꞌatiitii
cahua cuaa. Pea cuana nijje aje oe quea mimishi nee capoahua. 25 ¡Bacue! Eyacuiñajji
eꞌe jojo nei oe nei yani. Ohuaya ojjaña pana caꞌya poa. ¡Ojjañaa oya cabihuia tiitii cahua!
Jamatii joya queamimishi neeya Eyacuiñajji bihuia pajea cani eyacuiñajji nisho bihuiajji.
Eꞌe, oya cuana quea jjashahuabaqui quehua poani, de. 26 Jamajoya Eyacuiñajjiya oya
cuana cajaa acani jama baꞌa: —Oya cuana shajjamaꞌ nei nei. Jamajjeya jamatii quea
mimishi canequiahua bichoꞌama. Ecuea oya emimishi pajea meesahuaꞌyojji pojjeama
—Eyacuiñajji poani.

Eꞌe, quea mimishi nee nee baꞌyani bichoꞌama. Eyacuiñajjija esohui jama baꞌe ajja.
Epona cuana aje oe pea epona nijje quea mimishi nee poani, ojahue nisho acani, jjaso
cojjoquiani. Pea cojjojji peaꞌai poani. 27 Dejja cuana peaꞌai aje jjaja oe jamaya quea
mimishi epona jayojjaya po peaꞌai yani. Ehuanase jea majje epona nijje pojjeama jaani,
pea dejja nijje queamimishi baꞌyani. Onijje dejja nijje jjaseehuejja cojjoquiani. Jamajjeya

jjashajjaꞌajjaqui ajja jojoya Eyacuiñajjiya oya cuana cajaa acani. Caꞌaꞌama poani, quea
jjashahuabaqui tai poani peaꞌai.

28 Eyacuiñajjija epanaꞌyo ojaya eba. Jamatii oya cuana jama poani baꞌa: —Eꞌe pojjaꞌa
Eyacuiñajji eꞌe jojo nei yani. Jamatii ¿apiojji acuae oya shajjaꞌajja cajji soꞌo? Cajaa —oya
cuana poani.

Jamajjeya Eyacuiñajjiya oya cuana jama acani baꞌa: —Oya cuana ca ca oe quea
jjashahuabaqui tai po tiitiiani; quea mimishi baꞌyani tii bichoꞌama jjejojo. Jamatii quea
tai cabaꞌyahua —Eyacuiñajji poani.

29 Jamajjeya ojjaña cuana queamimishi nee nee poani tii tii. Eꞌe, queamimishi baꞌyani,
quea dejja tai, quea nishehui, onaja aquiana jea ba cani, pea cuana botiꞌamanei nei poani,
ona mimishi po meejji peaꞌai poani. 30Pea quecuajji poani, jjamimicuiajea nobiajeaquijji
poani, jjadasiaquijji poani, ojaya epeejji iñameejji poani equecua meeꞌyojji, mimijajijji
poani, pea cuanajo maimaijji, Eyacuiñajji cajaa acani, pea cuana jeabichajeajji poani, pea
nijje mimi ajja peaꞌai. Oya mimiani ojaya ejjashahuabaquijjijo pea cuana quea bihui po
meejji nisho, jjashahuaba tiitiiquiani mimishi yaꞌyojjijo. Oja chii, oja nae shajjaꞌajja sa po
ajja peaꞌai. 31 Jjashahuabaqui ajja, mimishi cuana quea pame poso acani, ojaya ehuohui
jama aꞌajja peaꞌai. Huapa pojjeama cuana botiꞌama acani, pea cuana quea nee po mee sa
acani; pea queanee, quea yenopomeemajje yenoꞌamapoani. 32Dejja queamimishija eba
Eyacuiñajjija esohui etehueꞌyo eꞌe nei jama poani baꞌa: “Ojjaña joya quea mimishi poani
quea nee nee poajeꞌyo. Manoꞌyomajje cuaqui yasijje poquijeꞌyo. Enijje eyajo enequiꞌyojji
pojjeama tii tii” Eyacuiñajji poani.

Maya ojjañamimishi cuanaja eba. Jamatii shajjamaꞌ poani tii tii. Pea cuana aje oe quea
mimishi po mee cani jama baꞌa: —Eꞌe, ocuee. ¡Jamaya aꞌajja! —bihuia nisho cani.

2
Eyacuiñajjiya ca ca oeyaya huohui caje joya mimishiꞌamajo, joya quea mimishijo peaꞌai

1 Ecuea epeejji cuana, ¿aꞌa miquianaya jjashahuabaquiani miya ca ca oe quea pame,
ma dejja mimishi cuana jama pojjeama? ¡Aꞌa pea cuana jama ajji baꞌa: —Oya cuana quea
mimishi nee poani. ¡Quea nee nee capo mee cahua Eyacuiñajjiya! —aꞌa jamaya mimijji!

¡Dee! Miquianaaya beca cuaa ona jayojja jama quea mimishi aña peaꞌai. Jamajjeya
Eyacuiñajjiya miquianaya quea nee nee po mee cajeꞌyo ona jayojjaya. 2 Ecuanaja eba
Eyacuiñajjija ejjashahuabaquijji eꞌe nei, ojjaña ojaya eba. Jamajjeya ojjaña joya quea
mimishi baꞌyani ohuaya quea nee nee pomee cajeꞌyo, Jodio cuana, Jodio pojjeama cuana
peaꞌai, ojjaña nei nei. 3Miya quea mimishi poanijo ¡aꞌa jjashahuabaquijji jama baꞌa: —
Eyacuiñajjiya pea cuana quea nee nee po mee cajeꞌyo shajjamaꞌ poani jojoya. Eya ca iña
cho, quea nee epo meejji pojjeama —aꞌa jamaya pojji!

¡Dee! Miya queamimishi poani ona jayojja. Jamajjeya Eyacuiñajjiyamiya quea nee nee
po mee cajeꞌyo ona nijje. Miya ojaya eba, de, ejjanequiquehuaquijji pojjeama miya. 4 Eꞌe
pojjaꞌa miya quea quehua jjashahuabaquiani jama baꞌa: —Eyacuiñajji ojjaña nijje quea
pame nee poani. Quenequene cuaji ajja. Joya ojaya esohui jama baꞌe ajja jamatii quea
nee nee epo meejji pojjeama. Jamajjeya eya quea mimishi po tiitiianijo, jamatii ojaya
eya etecueajji pojjeama —poso jjabaquiani miya.

Chojja. Miya aje oe jjashahuabaquiani quea quehua nee. ¿Aꞌa miquea ba jjima?
Eyacuiñajji ojjaña nijje quea pame poani, ishoa cani emimishi pajea meesahuaꞌyojji.
5 Jamajjeyamiya queamimishi nee nee jjejojo, shajjamaꞌ poani tiitiijo, Eyacuiñajjiyamiya
quea nee nee po mee cajeꞌyo. Eꞌe, quijje ohuaya ojjaña shajjamaꞌ poani tecuea neinei
cajeꞌyo. 6Eꞌe jojo nei Eyacuiñajjiya ojjaña eseya sosequia cajeꞌyoma eseya aninaje sosejje.
Ojaya epeejji quea pame quea bihui nee po mee cajeꞌyo. Shajjamaꞌ cuana ca ca quea
nee nee po mee cajeꞌyo ma o quea mimishi ponequinaje sosejje. 7 Jamajjeya beca cuana
Eyacuiñajjija esohui jama quea pame nee poani Jesosaja ejjashahuabaquijji jayojja epojji,
o jayojja jama epojji, onijje ebaꞌe tiitiiꞌyojji. Eyacuiñajji quea bihui nee po mee sa acani.

Jamajjeya Eyacuiñajjiya oya cuana bihuia caje jama baꞌa: —Eꞌe, miquianaya ecuea epeejji
quea pame nee. Jamajjeya miquianaya enijje baꞌe tiitiijeꞌyo eyajo.

8 Pea cuana ca ca Eyacuiñajjija esohui eꞌe nei jama baꞌe sa poꞌyo ajja. Cajaa acani.
Shajjamaꞌ poani. Jamajjeya Eyacuiñajji onijje quea quene tii tii poajeꞌyo. Quea nee nee
po mee cajeꞌyo. 9 Eꞌe, Jodio cuana, Jodio pojjeama cuana peaꞌai Eyacuiñajjiya ojjaña quea
yeno nee, quea nee nee po mee cajeꞌyo shajjamajojo. 10 Joya ojaya esohui jayojja jama
quea pame poani ca ca Eyacuiñajjiya huohui caje jama baꞌa: —Eꞌe jamaya, miya quea
pame poani. ¡Jamajjeya quea pame, quea bei baꞌecue! ¡Enijje baꞌe tiitiicue eyajo! ¡Enijje
ojjaña huoojeajji pocue! —oya cuana acaje.

Eꞌe, Jodio cuana jamaya acaje Eyacuiñajjiya, Jodio pojjeama cuana peaꞌai. 11 Ojjañajo
Eyacuiñajji eꞌe jojo nei jjashahuabaquiani. Esejaya ebaꞌejjijo jjashahuabaquiani esose-
quiaꞌyojji.

Eyacuiñajjija ehuohui shajjamaꞌ cuanajo eꞌe nei
12 Jodio pojjeama cuanaja ba jjima poa Eyacuiñajjija esohuimaMoisesiya tehue ca poa.

Jamatii oya cuana quea nee nee po mee cajeꞌyo Eyacuiñajjiya quea mimishi baꞌyanijo.
Jodio cuaa ca ca Moisesija etehueꞌyo ba canaje. Jamajjeya shajjamaꞌ poanijo, Ey-

acuiñajjiya oya cuana tecuea caje jama baꞌa: —Miquianaya ca mi ca shajjamaꞌ. Moisesija
etehueꞌyo bajji poani, jamatii jamaya aꞌajja. Jamajjeya ma etehueꞌyojo tehue ca poa
jayojja jama miquianaya quea nee nee poajeꞌyo —Eyacuiñajji poani.

13 Moisesija etehueꞌyo Eyacuiñajjija esohui ba majje jamatii Jodio cuana shajjamaꞌ
poani. Jamajjeya ojaya mimishi cuana ecuijeaꞌyojji pojjeama. Ojaya esohui jama acani
ca ca oe Eyacuiñajjiya mimishi cuana cuijea cajeꞌyo Jodio cuanaja. 14 Jodio pojjeama
cuanaja ba jjima Eyacuiñajjija esohui Moisesija etehueꞌyo. Jamatii oya cuana ma esohui
jayojja jama baꞌyani beca cuana. Eꞌe, quea jaꞌa nee jjashahuabaquiani. Jamaya ojaya eba
quea pame ebaꞌejji. Ojaya eba ebaꞌejji quea tai peaꞌai. Eꞌe, Moisesija etehueꞌyo Jodio
pojjeama cuanaja ba jjimanei. 15 Jamatii, Eyacuiñajjiya oya cuana bameesahua cani ojaya
ejjashahuabaquiꞌyojji. Jamajjeya oya cuana oja mimishijo jama poani baꞌa: —Chojja,
jamaya Eyacuiñajjija botiꞌama. Eya shajjamaꞌ jayojja poani.

Joya quea pame baꞌyani jama poani baꞌa: —Eꞌe, jamaya quea pame ebaꞌejji. Jamaya
Eyacuiñajjija quea boti nee —oya cuana poani.

16 Eꞌe, Eyacuiñajjija eba ojjañaja ejjashahuabaquijji cuana. Jamajjeya quijje ohuaya eꞌe
jojo nei huohui cajeꞌyo ojjañaja ebaꞌejjijo. Ohuaya Jesosa huoojea caje jamabaꞌa: —Jesosa,
¡oya cuana sosequiacue ma ohua meshijo baꞌyahuaa acanaje sosejje! —Eyacuiñajjiya
acajeꞌyo.

Jamaya eyaya, Pabohua huohuiaña ojjaña esohui quea pame nee Jesosajo.
Jodio cuana Moisesija etehueꞌyo ba majje jamatii shajjamaꞌ poani

17 Jodio cuana, miquianaya mimi huichaꞌa huichaꞌani jama baꞌa: —Ecuana ca ca oe
Jodio cuana, Eyacuiñajjija babaca ojaya nei epojji. Ohuaya ecuana ojaya esohui ba mee
ca poaMoisesija etehueꞌyo. Jamajjeya ohuaya ecuana ba canimimishiꞌama—miquianaya
poani—. 18 Eꞌe, ecuaaya baña Eyacuiñajjija esohui Moisesija etehueꞌyo. Jamajjeya
ecuanajaya eba Eyacuiñajjija ejjashahuabaquiꞌyojji. Jamajjeya ecuana baꞌyani quea pame
nee, mimishiꞌama —miquianaya poani.

19 Jamajjeya miquianaya jama poani peaꞌai baꞌa: —Jodio pojjeama cuana, Eyacuiñajjija
esohui ecuanajaya eba nei nei Jodioja jjejojo. ¡Ecuana jayojjaya oe pocue! —miquianaaya
aña—. Ecuaaya Eyacuiñajjija esohui baña Jodiohua jjejojo. Jamajjeya ecuanaya cuaquijiji
jayojja jama poani. Jiquio ecuamecajje queamisijo cuaquijijiya ejiojji bamee cani jayojja
jama ecuaaya joya Eyacuiñajji ba pojjimaꞌ cuana quea jaꞌa nee baꞌe meesahuaña. 20 Eꞌe,
joya Eyacuiñajji ba pojjimaꞌ cuana, Eyacuiñajji oe pojji ba epo peaꞌai ecuaaya esohui ba
meesahuaña. Eyacuiñajjiya ecuana ojaya esohui etehueꞌyo ba mee ca poa. Ma esohui eꞌe
jojo nei —jamaya miquianaaya aña.

21 Miquianaaya pea cuana esohui huohui huichaꞌa huichaꞌaña. Jamatii miquea

ehuohui jayojja jama baꞌe ajja miquianaya. Eꞌe, jama huohuime aña baꞌa: —¡Aꞌa jja oe
sii pojji!

Jamajjeya ¿apiojji acuae jja oe miya sii poani?
22—¡Aꞌa pea cojjojji! —huohui aña miyaya.
Jamajjeya ¿apiojji acuae jja oe miya pea cojjojji poani soꞌo?
—¡Aꞌa eyacuiñajji nisho bihuiajji oe! —huohuime aña.
¿Apiojji acuae jja nequiaa oe Eyacuiñajji bihuia nishoaña quea aquiana jeaa jjejojo?
23Miquianaya mimi huichaꞌa huichaꞌani Moisesija etehueꞌyojo: —Ecuana ca jja ca oe

Eyacuiñajjiya ojaya esohui etehueꞌyo ba mee ca poa —ca jja nequiana ca oe poani.
Jamajjeya apiojji shai miquianaya onijje jjapee nishoquiani, ojaya esohui jayojja jama

baꞌe tiitii ajja. 24 Eꞌe, yahuajo nei Eyacuiñajjija etehueꞌyo jama poa baꞌa:
“Jodio cuana, miquianaya ca jja ca oe shajjamaꞌ baꞌyani. Mi bamajje Jodio pojjeama cuaa

Eyacuiñajji cajaa acani”.
Jamaya Eyacuiñajjija esohui yahuajo nei etehueꞌyo poa.

Cuiishasha biso nei jehuisejjajea majje pojjeama eseya Eyacuiñajjija epeejji nei poani
25 Jodio cuana, yahuajo nei esejaya etiiquianaa Moisesiya Eyacuiñajjija esohui tehue

ca poa jama baꞌa: —¡Mique bacuaja cuiishasha biso nei jehuisejjajeacue!
Jamaya eseyaya aña, Eyacuiñajjija esohui yahuajo nei jayojjaya aña. Jamajjeya Ey-

acuiñajjija etehueꞌyo jayojja jama quea pame nee baꞌyanijo cuiishasha ejehuisejjajeaꞌyo
quea pame. Jamaya ojjaña ba meeaña eseya, Jodio cuana Eyacuiñajjija babacaꞌyo o
peejji epojji. Jamatii Eyacuiñajjija esohui etehueꞌyo jayojja jama baꞌe ajja ca ca ¿apiojji
acuae cuiishasha biso nei jehuisejjajeaña soꞌo? Jamatii Eyacuiñajjiya miquianaya ba cani
Jodio pojjeama jayojjaya quea mimishi peaꞌaiya. 26 Jodio pojjeamaa ca ca cuiishasha
jehuisejjajea ajja. Jamaya po ajja oya cuana. Jamatii beca cuana Eyacuiñajjija esohui
etehueꞌyo quea jaꞌa nee jayojja jama baꞌyani. Jamajjeya Eyacuiñajjiya oya cuana ba
cani Jodio jayojjaya, ojaya ebabacaꞌyo, jamatii cuiishasha jehuisejjajea jjima. 27 Jodio
cuana, miquianajaya eba Eyacuiñajjija esohui. Cuiishasha jehuisejjajeaña peaꞌai. Jamatii
aje oe Eyacuiñajjija esohui etehueꞌyo jayojja jama baꞌe ajja. Jamajjeya Eyacuiñajjiya
miquianaya ba cani shajjamaꞌ. Jodio pojjeamaa ca ca cuiishasha jehuisejjajea ajja. Jamatii
Eyacuiñajjija esohui jayojja jama baꞌyanijo, ohuaya oya cuana ba cani mimishiꞌama, quea
pame. 28 Eꞌe, eseya Eyacuiñajjija esohui jayojja jama baꞌyanijo ojaya epeejji nei poani,
cuiishasha jehuisejjajea majje pojjeama. ¿Aꞌa miquianaaya cuiishasha jehuisejjajeaña?
¿Aꞌa mimishi pajeaꞌyonaje peaꞌai? 29 Eyacuiñajjija esohui jayojja jama añajo ca ca
miquianaya ojaya epeejji nei poani. Beca cuanaja cuiishasha jehuisejjajea jjima; jamatii
Edojjashahua Pameya pea jjashahuabaquime po mee caꞌyani Jesosaja epeejji nei epojji.
Jamajjeya miquianaya Jesosaja epeejji eꞌe jojo nei poani. Pea cuaa pojjaꞌa miquianaya
Jesosaja epeejji pojjeama poso acani, miquea cuiishasha jehuisejjajea jjimajojo. Jamatii
Eyacuiñajjija eba miquianaya ojaya epeejji nei poani.

Jamajjeya ojjaña joya Eyacuiñajjija esohui jayojja jama baꞌyani ojaya epeejji nei poani,
Jodio cuana, Jodio pojjeama cuanapeaꞌai, ecuiishasha jehuisejjajeaꞌyo cuana, ecuiishasha
jehuisejjajeaꞌyo pojjeama cuana peaꞌai.

3
Eyacuiñajji eꞌe jojo nei, quea jaꞌa nee nee poani

1 Jodio cuana, ¿aꞌa miquianaya jjashahuabaquiani? Jama baꞌa: —Eyacuiñajjiya Jodio
pojjeama cuana ojaya epeejji nei po mee cani ecuana jayojjaya. Jamajjeya ¿apiojji acuae
etiiquianaja ehuohuiꞌyo jayojja jama cuiishasha jehuisejjajeaña? ¿Aꞌa Jodio pojjeama
epojji quea pame nee nee, Jodio epojji quea pame pishana? —miquianaya pojjaꞌa jamaya
poani.

2Quea pame nee Jodio epojji. ¡Bacue! Eyacuiñajjiya eseya Jodio cuana yahuajo nei nei

ojaya esohui etehueꞌyo ba mee ca poa, ba majje pea cuana huasijje ehuohuiꞌyojji peaꞌai.
3Eꞌe, Eyacuiñajjiya esejaya etiiquiana Amajama bajjani huohui ca poa jama baꞌa: —Eyaya
mique osecua cuana quijje nei nei baꞌeje quea pame nee nee ajeꞌyo; ecuea esohui quea
pame jayojja jama ajeꞌyo —Eyacuiñajji poa.

—Esejaya etiiquiana Eyacuiñajjija esohuijo shajjamaꞌ poajo, ¿aꞌa Eyacuiñajjiya ojaya
esohui pajea cajeꞌyo pojjaꞌa? ¿Aꞌa jamaya yajji pojjeama pojjaꞌa? —miquianaya poani
pojjaꞌa.

4 ¡Chojja de! Dejja cuana siajje poani, ojjaña. Eyacuiñajji ca ca siajje po ajja nei nei. Ma
ecua ohua huohui canaje jayojjaya ohuaya acajeꞌyo. Ojaya esohui yahuajo nei etehueꞌyo
jama poa baꞌa:
“Eyacuiñajji, miyaya ca ca oe esohui eꞌe nei huohuiaña tii tii. Miquea ejjashahuabaquiꞌy-

ojji ba majje ojjañaa ba caje miya eꞌe jojo nei poani, siajje po ajja nei nei”.
Jamaya Eyacuiñajjija esohui yahuajo nei tehue ca poa.

5 Jodio cuana, miquianaya jjashahuabaquiani quea quehua, de; jamaya poso nequiana
jjabaquiani baꞌa: —Ecuana quea mimishi poanijo, ojjañaa Eyacuiñajji bihuia caje jama
baꞌa: “Eyacuiñajji oe nei quea jaꞌa nee poani, oe nei quea pame”. Jamajjeya ¿apiojji
shai Eyacuiñajjiya ecuana quea nee nee po mee cajeꞌyo quea mimishi poanijo? —jamaya
miquianaya Eyacuiñajji ba po jjima jayojja jama jjashahuabaquiani, quea quehua.

6 Chojja Jodio cuana, jamaya pojjeama. Jamaya eꞌe nei poa jojjemo Eyacuiñajjiya
mimishi cuana tecuea jjima acaꞌyome. Eyacuiñajjiya eꞌe nei nei acani tii tii. Eꞌe jojo
nei ojjaña shajjamaꞌ cuana ohuaya quea nee nee po mee cajeꞌyo mimishi poani sosejje.
7 Jamatii miquianaya quea quehua jjashahuabaquiani jama peaꞌai baꞌa: —E siajje poanijo
pea cuaa Eyacuiñajji bihuia cani jama baꞌa: “Eyacuiñajji oe nei siajje po ajja nei nei”
acaje cuaa. Jamajjeya ¿apiojji shai Eyacuiñajjiya eya quea nee nee po mee cajeꞌyo siajje
poanijo? —miquianaya aje jja oe jamaya poani.

8 Cho, jamaya pojjeama. Jamaya eꞌe nei poa jojjemo, ca ca e siajje poanijo pea cuaa
Eyacuiñajji bihuia cani ecuana siajjepojji pome. Eꞌe, beca cuaa aje oe eya niñeba cani
jama baꞌa: —Pabohua aje jja oe jamaya huohui cani baꞌa: “¡Quea mimishi oe pocue pea
cuana quea pame nee ebaꞌe meesahuajji!” —onaaya jama eya niñebameya acani. Cho,
eya jamaya po ajja. ¡Jamaya niñeba canijo, Eyacuiñajjiya oya cuana quea nee nee capo
mee cahua, de!

Eyacuiñajjiya ojjaña cuana ba cani shajjamaꞌ jayojja
9 Jodio pojjeama cuana shajjamaꞌ nei nei poani. ¿Aꞌa Jodio cuana shajjamaꞌ pishana?

Chojja, Jodio cuana Jodio pojjeama cuana jayojjaya jama poani. Ojjaña shajjamaꞌ nei nei
peaꞌai poani. 10 Eyacuiñajjija esohui yahuajo nei nei Dabiya tehue ca poa jama baꞌa:
“Ecuea esohui jayojja jama aꞌajja ojjaña cuaa. Chamaꞌ joya quea pame poani. 11 Ecuea

esohui eꞌe nei ba sa po ajjajo ojaya ba jjima ecuea ejjashahuabaquiꞌyojji. Oya
cuana e ba sa poꞌyo ajja peaꞌai. 12 Chojja, oya cuana eshahua nijje poani, enijje
jjapeequi ajja quea mimishi jjejojo. Shajjamaꞌ jjejojo quea pame po ajja ojjaña
cuana. 13Ojjañaa esohui quea tai nee nee acani. Quea tai nee nee ojjañaja esohui,
aquiana quea ihui jayojja. Ojjaña siajjepojji peaꞌai, siajje popajeaꞌyo ajja peaꞌai.
Ojjaña mimijajijji poani peaꞌai. Quea tai nee nee ojjaña poani. Jiquio ecua peyo
se naa quea nee nee po mee cani jayojja jama ojjaña cuaa onaya quea yeno po
mee cani. 14 Ojjaña quea tecue nee nee poani, panajajiani peaꞌai. 15 Oya cuana
quenequene cuaji majje jjaquecuaquiani. 16 Oya cuana aje oe ona quea mimishi
pomeejji poani; ojjaña quea yeno nee nee pomee cani. 17Ojjaña quea bei baꞌe ajja
tii tii. 18 Ejo jjashahuabaqui ajja tii tii, jjashajjaꞌajjaqui ajja peaꞌai”.

Jamaya Eyacuiñajjiya yahuajo nei tehue mee ca poa.
19 Jamatii esejaya eba Jodio cuana jama siajje poani baꞌa: —Eyacuiñajjija esohui

Moisesija etehueꞌyo jayojja jama ecuanaaya aña.

Jamatii Eyacuiñajjiya Jodio cuana jama acani baꞌa: —Miquianaya aje oe ecuea esohui

ba majje jama aꞌajja. Shajja huejjamaꞌ jayojja miquianaya poani.
Jamajjeya Eyacuiñajjiya ojjaña cuana quea nee nee po mee cajeꞌyo; Jodio cuana, Jodio

pojjeama cuana peaꞌai quea jeca poajeꞌyo, quea mete poajeꞌyo shajjamaꞌ poani jjejojo.
20 Eꞌe, Eyacuiñajjija esohui Moisesija etehueꞌyo ba majje ojjaña cuana jama poaje baꞌa:

—Eꞌe, eya shajjamaꞌ jayojja jama poani —ojjaña poaje.
Jamajjeya Eyacuiñajji ojjaña nijje mimi ajja jama baꞌa: —Miquianaaya ecuea esohui

etehueꞌyo jayojja jama eꞌe jojo nei aña. Jamajjeya miya quea pame nee nee —jamaya
mimi ajja Eyacuiñajji. Chojja, ojjaña shajjamaꞌ poani, ojjaña tii.

Jesosa nijje eꞌe jojo nei jjapeequianijo Eyacuiñajjiya esejaya mimishi cuijea cajeꞌyo
21 Yahuajo nei nei Eyacuiñajjija esohui huohuijjiya, Moisesiya peaꞌai jama sohuihuo-

huime aca poa baꞌa: “Ojjaña joya eꞌe jojo nei onijje jjapeequiani Eyacuiñajjiya quea boejea
po mee cajeꞌyo” yahuajo jama huohuimeya aca poa. Jamatii ojjaña jjashahuabaquinaje
Eyacuiñajjiya ojjañaja mimishi cuijea cajeꞌyo Moisesija esohui etehueꞌyo jayojja jama
añajo poso. 22 Eꞌe, Eyacuiñajjiya esejaya mimishi cuana cuijea cani jama huohuime
amajje baꞌa: —Ecuea eba Jesosa Quitohua ecuea mimishi cuijea cajeꞌyo. Eya onijje
jjapeequijeꞌyo.

Eꞌe, Jodio cuana Jodio pojjeama jayojjaya jama acajeꞌyo Eyacuiñajjiya. 23Ojjaña cuana
ojjaña meshijo baꞌe quea mimishi nee poani. Jamajjeya Eyacuiñajji ojjaña cuana nijje
quea bihui pojjeama, o jayojja jama po ajjajojo. 24 Jamatii Eyacuiñajji quea pame nee
nee. Ojjaña quea jea nee acanijo ojjaña shajjamaꞌ cuanaja mimishi cuijeaꞌyo majje ojjaña
ba cani mimishiꞌama. Jamaya Eyacuiñajjiya acani Jesosa Quito ojjaña cuanaja mimishi
cuijeaꞌyojji sosejje manoꞌyonajejo. 25 Eꞌe, Jesosa Quito esejaya mimishijo manoꞌyonaje;
ojaya enaꞌ cuayaquinaje. Jamajjeya ojjaña eseya jama mimianijo baꞌa: —Jesosa Quito
manoꞌyonaje ecueamimishijo —jamaya poanijo, Eyacuiñajjiya esejayamimishi cuijeaꞌyo
majje eseya ba cani mimishiꞌama.

Eꞌe, Eyacuiñajjiya Jesosa ba ca poa ñajjajja equecuaꞌyo jayojja, ma ona mimishi cuana
nijje quea bei nee epojji. Eyacuiñajjiya oya Jesosa Quito mano mee caꞌya poajo, ojjaña ba
mee cani oya eꞌe jojo nei quea pame poani. Eyacuiñajji jama poani baꞌa: —Mimishi cuana
sosequiaꞌyojji oe dejja camanoquiꞌyahua.

Yahuajo nei nei Jesosa manoꞌyo jjimahuajo ojjaña cuana shajjamaꞌ poa. Jamatii
Eyacuiñajjiya ishoa canaje; mimishi cuijeaꞌyo jjima acanaje Jesosa manoꞌyo jjimahuajo.
Jamajjeya Jesosamanoꞌyo jjimahuajo, dejjamimishi cuana jjashahuaba quehuaqui canaje
jama baꞌa: —Eyacuiñajjiya pajea caꞌyonaje ecuanajaya mimishi cuana jamatii pojjaꞌa —
poanaje.

Jjeya ca ca Jesosa Quito manoꞌyonaje mimishi cuijeaꞌyojji sosejje. Jamajjeya Jesosa
manoꞌyajo, Eyacuiñajjiya ojjaña ba mee cani ohuaya jamatii pojjeama etiiquianaja
mimishi pajea caꞌyonaje. 26 Jjeya peaꞌai Eyacuiñajjiya esejaya mimishi cuana cuijea
caꞌyani Jesosa nijje jjapeequianijo. Jamajjeya ohuaya ojjaña ba mee cani oya quea pame
nee nee poanijo Jesosaja epeejji cuanaja mimishi cuana cuijea caꞌyani. Eyacuiñajji
jama poani baꞌa: —Jesosa miquea mimishijo manoꞌyonajejo, eyaya miquianaya baña
mimishiꞌama —Eyacuiñajji poani.

Jesosa nijje jjapeequianijo ca ca oe Eyacuiñajjiya eseya ba cani emimishi cuijeaꞌyo
27 Eseya jama po ajja baꞌa: —Eyaya ca eya Moisesija etehueya jayojja jama añajo,

Eyacuiñajjiya eyamimishi cuijea caꞌyonaje —eseya jamaya po ca ajja nei nei. 28 Jamajjeya
esejaya eba jama baꞌa: Jesosaja epeejji nei poanijo ca ca oe Eyacuiñajjiya eseya ba cani
emimishi cuijeaꞌyo, quea pame. Jamajjeya Moisesija etehueꞌyo jayojja jama baꞌyanijo
pojjeama mimishi cuijea caꞌyani Eyacuiñajjiya. Chojja, shajjamaꞌ ojjaña poani; chamaꞌ
joya Moisesija etehueꞌyo jayojja jama baꞌyani tii.

29 Jodio cuana, eyaya miquianaya huohuiꞌajjaña jama baꞌa: —¿Aꞌa Eyacuiñajjiya Jodio
cuanaja mimishi cuijea cani, Jodio pojjeama cuanaja mimishi cuijea sa po ajja pojjaꞌa?

Chojja. Jamaya pojjeama. Eyacuiñajjiya ojjañaja mimishi cuijea cani Jesosa nijje

jjapeequianijo. 30 Ohuaya ojjaña acani oya jayojjaya Jodio cuana, Jodio pojjeama cuana
peaꞌai. Jamajjeya Jesosa nijje jjapeequianijo, Eyacuiñajjiya eseya ba cani emimishi
cuijeaꞌyo, Jodio pojjeama cuana peaꞌai, de. 31 Jamajjeya eseya, Jodio cuana Jesosa nijje
jjapeequianijo, ¿aꞌa Eyacuiñajjija esohui etehueꞌyo jayojja jama caꞌapajeaꞌyahua? Chojja
de. Jesosaja epeejji poanijo ca ca eseyaya ojaya esohui jayojja jama ejjaꞌaqui o quea bihui
nee epo meejji.

4
Onijje jjapeequianijojo Eyacuiñajjiya Amajamaja mimishi cuijea caꞌyonaje

1 ¡Jjashahuabaquicue Amajamajo, esejaya etiiquianajo, ma ojjaña Jodio cuanaja eti-
iquianajo! ¿Yajjajo shai Eyacuiñajjiya oya huohui ca poa soꞌo? Jama baꞌa: —Amajama,
eyaya miya baña emimishi cuijeaꞌyo, ecuea epeejji nei.

¿Aꞌa Eyacuiñajjiya jamaya aca poa Amajama ojaya esohui etehueꞌyo jayojja jama
baꞌya poajo? 2 Chojja. Eyacuiñajjiya Amajamaja mimishi cuijea caꞌya poa ojaya esohui
etehueꞌyo jayojja jama baꞌya poajo poso miquiaaya aña. Chojja. Eyacuiñajjiya Amajama
jama aca poa ojaya esohui etehuiꞌyo joyajja jama baꞌya poa jojjemo Amajama jama
mimime poquiaye baꞌa: —Eya ca ca iña quea pame nee, de. Ojjaña Eyacuiñajjija
esohui etehueꞌyo jayojja añajo, ohuaya ecue mimishi cuijea caꞌyonaje —Amajama jama
mimimeya poquiaye.

¡Dee! Beca cuana jamaya jjashahuaba quehuaquiani. Eyacuiñajji ca ca jamaya
jjashahuabaqui ajja. 3 Ojaya esohui yahuajo etehueꞌyo jama poa baꞌa: —Amajama Ey-
acuiñajji nijje jjapeequia poa. Jamajjeya Eyacuiñajjiya oya jama aca poa baꞌa: “Amajama,
eyayamiya baña emimishi cuijeaꞌyo” aca poa—jamaya esohui yahuajo nei etehueꞌyo poa,
Eyacuiñajjija.

4 ¡Bacue! Dejja chacochacoajo, casosequia cahua echacomeejjiya. Echacomeejjiya
sosequia cani jamatii pojjeama, chaco sosejje, de. 5 Eyacuiñajjiya ca ca esejaya mimishi
cuana cuijea cani etehueꞌyo jayojja jama baꞌyanijo sosejje pojjeama. Chojja. Jesosa
nijje jjapeequianijo, ohuaya eseya ba cani emimishi cuijeaꞌyo jamatii. Eꞌe, oya shajjamaꞌ
nei nei cuana ba cani mimishiꞌama peaꞌai Jesosa nijje mimi jeahuajo, onijje jjapeequi
jeahuajo peaꞌai. 6 Maya esejaya etiiquiana Dabi bajjanija eba poa. Jamajjeya jama
jjashahuabaquimeya poa baꞌa: “Eyacuiñajjiya eseya ba cani emimishi cuijeaꞌyo. Ojaya
esohui etehueꞌyo jayojja jama baꞌyani sosejje pojjeama Eyacuiñajjiya eseya ba cani
emimishi cuijeaꞌyo. Quea bihui nee capoahua mimishi cuijea caꞌyajje”. 7 Jamaya Dabiya
yahuajo nei tehue ca poa baꞌa:
“Eyacuiñajjiya oja mimishi cuijea cajo, quea bihui nee capoahua ojjaña shajjamaꞌ cuana.

Quea boejeaꞌyo po mee canijo, quea bihui nee nee capoahua. 8 Shajjamaꞌ cuana
quea bihui nee capoꞌyahua Eyacuiñajjiya oya shajjamaꞌ pojjeama ba canijo, de”.

Jamaya esejaya etiiquiaa Dabiya tehue ca poa yahuajo nei.
9 ¿Aꞌa ohuaya maya tehue ca poa Jodio ca ca oe mimishi jamatii cuijea cajo quea bihui

poaje? Chojja. Jodio pojjeamapeaꞌai quea bihui poajemimishi jamatii cuijea caꞌyajje. Eꞌe,
Eyacuiñajjija esohui etehueꞌyo jama poa peaꞌai baꞌa: “Onijje jjapeequianijo, Eyacuiñajjiya
Amajama ba ca poa emimishi cuijeaꞌyo” anaje. (Amajama baꞌeya poa Moisesi cuaya
jjimahuajo.) 10 ¿Ache shono acuae Eyacuiñajjiya Amajama ba ca poa emimishi cuijeaꞌyo?
¿Aꞌa cuiishasha biso nei jehuisejjajea cajo pojjaꞌa? ¿Aꞌa jehuisejjajea jjimahuajo pojjaꞌa
oya emimishi cuijeaꞌyo ba ca poa, Eyacuiñajjiya? 11 Cuiishasha jehuisejjajea jjimahuajo
ca jja ca oe Eyacuiñajjiya Amajama ba ca poa emimishi cuijeaꞌyo. Jamajjeya ¿yajjajo
shai jehuisejjajea mee ca poa? Jama baꞌa: Quijje Amajamaa jamaya aca poa onajaya
ebajji oya Eyacuiñajji nijje jjapeequianijo ca ca oe ohuaya oya emimishi cuijeaꞌyo ba
caꞌya poa, cuiishasha jehuisejjajea jjimahuajo. Jamajjeya oya jayojjaya Jodio cuana,
Jodio pojjeama cuana peaꞌai Jesosa nijje jjapeequianijojo Eyacuiñajjiya eseya ba cani
quea boejeaꞌyo, cuiishasha ejehuisejjajeaꞌyo pojjeamajo, de. Jamajjeya Amajama Jodio

pojjeama cuanaja etiiquiana jayojja jama esejaya peaꞌai, ca Jesosaja epeejji poanija.
12Oya Amajama esejaya, Jodio cuanaja etiiquiana poa. Jamajjeya Amajamaa jayojja jama
cuiishasha jehuisejjajeaña eseyaya, Jodio cuaaya. Amajama Eyacuiñajji nijje jjapeequia
poa cuiishasha jehuisejjajea jjimahuajo. Jamajjeya Jodio cuana jjeya Amajamaja osecua
nei poani Jesosa nijje jjapeequiani jojoya, cuiishasha jehuisejjajea majje pojjeama.

Eyacuiñajjiya ojaya esohui jayojja jama acajeꞌyo esejo, onijje jjapeequiajo
13Eꞌe, yahuajo nei onijje jjapeequianijo EyacuiñajjiyaAmajamaba ca poamimishiꞌama.

Ojaya ehuohuiꞌyo jayojja jama po jjimahuajo ca ca Eyacuiñajjiya Amajamaja mimishi
cuijea caꞌya poa. Jamajjeya Eyacuiñajjiya Amajama huohui ca poa jama baꞌa: “Amajama,
eyaya miya, mique osecua cuana peaꞌai emeshi mese po meeaña ojjaña meshi yasijje”
Eyacuiñajjiya jamaya aca poa Amajama onijje jjapeequianijojo. 14 Jamajjeya ojjaña
Moisesija etehueꞌyo ajji poani oe nei eyajo ebaꞌe tiitii meeꞌyojji jojjemo eseya Jesosaja
epeejji cuana eyajo baꞌe tiitiiꞌyo jjima pome, Eyacuiñajjiya ma Amajama nijje ohua
huohui ca poa jama eꞌajji pojjeama pome peaꞌai. 15Eꞌe, Moisesija etehueꞌyo jama aꞌajjajo,
Eyacuiñajjiya quea nee nee po mee cajeꞌyo shajjamaꞌ cuana. Jamatii Eyacuiñajjija esohui
ba mee jjima jojjemo shajjamaꞌ cuana chamaꞌ pome. Chamaꞌ joya esohui etehueꞌyo
jayojja jama baꞌyani.

16 Jamajjeya Eyacuiñajjiya quea pamehuohui ca poa ojjaña onijje jjapeequianijo. Eseya
ojaya quea jea nee nee. Oya siajje po ajja nei nei peaꞌai. Jamajjeyama ohua Amajama nijje
huohui ca poa jayojja jama ohuaya acajeꞌyo eꞌe jojo nei Amajamaja osecua cuana nijje.
Eꞌe, ohuaya jamaya acaje ojjaña ese nijje, Jesosa nijje jjapeequianijo; Jodio cuana nijje,
Jodio pojjeama cuana nijje peaꞌai. Eꞌe, Jesosa nijje jjapeequianijo eseya Amajama jayojja,
Eyacuiñajjija epeejji nei nei ma ecua Amajama poa jamaya eseya. Jamaya Eyacuiñajjiya
ojjaña eseya ba cani Amajamaja osecua cuana. 17Eyacuiñajjija esohui ma ohua Amajama
huohui ca poa ohuaya yahuajo nei tehue mee ca poa jama baꞌa: “Amajama, eyaya
miya ojjaña dejja cuanaja, pea jaajjija esohui mimianija etiiquiana po meejeꞌyo, ojjañaja
etiiquiana”. Jamaya Eyacuiñajjiya yahuajo nei tehue mee ca poa ojjaña ojaya epeejji
cuanaja. Jamajjeya onijje jjapeequianijo, Eyacuiñajjiya eseya Amajamaja osecua cuana
po mee cani. Eꞌe, ohuaya quea caꞌa nee nee, ojjaña acani. Emanoꞌyo cuana shequi mee
caꞌyani; ojjaña aquiana ma yahuajo chamaꞌ poa ohuaya pana cani, Eyacuiñajjiya.

18 Jamajjeya Amajama tii nojinojiꞌya poa bacuamaꞌ tii. Jamatii Eyacuiñajjiya oya
huohui ca poa jama baꞌa: “Amajama, miquea osecua cuana quea huiso nee nee poaje.
Emeshi mese cuana poajeꞌyo ojjaña meshi cuana huasijje” jamaya Eyacuiñajji poa.
Jamajjeya Amajama jjashahuabaquinaje jama baꞌa: —Eꞌe de, eya etii nei nei. Jamatii
Eyacuiñajjiya eya eꞌe nei huohui cani. Jamaya caꞌa cahua ohuaya. Eya quea osecua huiso
nee nee poaje.

Eꞌe jojo nei jamaya acanaje Eyacuiñajjiya, ma ecua ohuaya huohui canaje jamaya
acanaje. Amajama quea osecua huiso nee nee po mee canaje, majameta huisoajja sico
meemee ajja, quea huiso nee nee. 19 Eyacuiñajjija esohui shajjaꞌajja majje Amajama
jjashahuabaquia poa jama baꞌa: —Eya etii nei nei, 100 shequiajame etii. Ecuea ehuanase
peaꞌai etii nei, bacuamaꞌ peaꞌai. Jamatii eshoꞌyahua jjamejoqui jjima poanaje. Jamatii
Eyacuiñajjiya ma ecua eya huohui canaje jamaya ohuaya caꞌa cahua. Ecuea ebacua eꞌe
jojo nei cuayaje, dejja —Amajama poanaje. 20 Jama po majamajanequinaje tii tii baꞌa: —
Eyacuiñajjiya eya eꞌe nei huohui canaje. Ohuaya eya jamaya amee caje. Oya ca ca oe siajje
po ajja nei nei —jamaya mimi majamajanajejo Amajama Eyacuiñajjija epeejji quea caꞌa
nee nee poanaje. Bihuia ca poa jama baꞌa: —Eꞌe Eyacuiñajji, jamaya. Miyaya eya quea
pame nee aña tii. 21 Eꞌe, miyaya quea caꞌa nee nee poanijo, miquea ehuohuiꞌyo jayojja
jama ajeꞌyo eꞌe jojo nei.

22 Amajama jamaya jjashahuabaquianijo, Eyacuiñajjiya oya huohui caꞌya poa: “Ama-
jama, miya enijje jjapeequianijo, eyaya miya baña mimishiꞌama. Miquea mimishi
ecuijeaꞌyo” Eyacuiñajjiya oya aca poa.

23 Eꞌe, Eyacuiñajjiya huohui ca poa Amajamaja ebajji jama baꞌa: “Enijje jjapeequianijo

eyaya miya baña mimishiꞌama” Eyacuiñajji poanaje. 24 Eyacuiñajjiya jama tehueme
aca poa esejaya ebajji ohuaya Amajama mimishi cuijea caꞌya poa onijje jjapeequianijo.
Jamajjeya esejaya eba Amajama jayojjaya onijje jjapeequiajo, Eyacuiñajjiya eseya jama
acaje peaꞌai baꞌa: “Eyaya miya baña mimishiꞌama peaꞌai” Eyacuiñajjiya eseya acaje, de.
Oya ca ca oe quea caꞌa nee nee, ojjaña ohuaya acani; Jesosa esejaya Emeshi Mese nei
emanoꞌyojaa shequi mee ca oꞌoyanaje. 25 Eꞌe, ojjaña quea mimishi poanijo, Eyacuiñajjiya
Jesosa huoojea canaje emanoꞌyojji esejaya mimishi sosequiaꞌyojji. Majoya Eyacuiñajjiya
oya shequi mee ca oꞌoyanaje. Shequi oꞌoya majje Jesosa jama poanaje baꞌa: —Ecue Chii,
¡bacue! Ecuea epeejji cuanaja mimishi cuijeaꞌyojji sosejje eya manoꞌyonaje. Oya cuana
jjeya mimishiꞌama enijje jjapeequianijo —oya Jesosaa acanaje.

5
Eyacuiñajjiya eseya mimishiꞌama ba cani

1 Eꞌe, Jesosa nijje jjapeequianijo, Eyacuiñajjiya eseya ba cani emimishi cuijeaꞌyo.
Jamajjeya Jesosa nijje, Emeshi Mese nei nijje jjapeequianijo, ohuaya Eyacuiñajji quea
bei po mee cani ese nijje. Yahuajo ca ca quea mimishi poanijo, ese nijje quea quene
nee poanaje. 2 Jesosa nijje jjapeequi majje eseya Eyacuiñajji nijje meteꞌama mimiani.
Eseya jamapoani baꞌa: —Jesosa ecuanajomanoꞌyonajejo, ecuana Eyacuiñajjijometeꞌama;
oya ecuana nijje quea bei nee po mee canaje Jesosaa. Cuanaya ecuana quea bihui nee
jjashahuabaquiani quea jaꞌa nee jama baꞌa: “Eyacuiñajjiya eꞌe jojo nei ecuana baꞌe tiitii
mee cajeꞌyo onijje eyajo” —jamaya eseya poani.

3 Jesosa nijje jjapeequianijo, pea cuaa eseya napa cani. Quea camaja poani. Jamatii
eseya quea bihui nee poani, yenoꞌama. Dejja mimishiya napa cajje eseya Jesosaja epeejji
quea caꞌa nee poajeꞌyo. 4 Eseya quea bihui nee Jesosa nijje jjapeequi pajeaꞌyo ajja jamatii
onaa napa cajo, Eyacuiñajjiya eseya huohui cani jama baꞌa: —Eꞌe, jamayamiya quea pame
nee poani.

Eyacuiñajjiya eseya quea pame ba canijo, eseya jama poani peaꞌai baꞌa: —Eꞌe jojo nei
Eyacuiñajjiya eseya onijje baꞌe tiitii mee cajeꞌyo eyajo.

5Eꞌe, esejaya eba Eyacuiñajjiya ojaya ehuohui jayojjaya acajeꞌyo. Ohuaya Edojjoshahua
Pame huoojea canaje ese ba meejji jama baꞌa: —Eꞌe jojo nei Eyacuiñajjiya oja sohui
jayojjaya acajeꞌyo; miquianaya onijje baꞌe tiitii mee cajeꞌyo. Miquianaya ojaya quea jea
nee nee —jamaya eseya Edojjoshahua Pameya jjashahuabaqui mee cani.

6 Eꞌe, Jesosa manoꞌyo jjimahuajo eseyaya Eyacuiñajji queneꞌama epo meejji po-
jjeama ese nijje, ¿achajja shai queneꞌama epo meeꞌyojji? Yahuajo Eyacuiñajji
jjashahuabaquinaje jama baꞌa: —Eyaya ma eshequiajajo, ma pojjajo Jesosa huoojeajeꞌyo
shajjamaꞌ cuanajo manoꞌyohua. Ecuea eba epojja Jesosa manojeꞌyo —jamaya Eyacuiñajji
poanaje.

Jamajjeyamapojjajo tii Jesosamanoꞌyonaje esejamimishi cuijeaꞌyojji sosejje. 7 ¡Bacue!
Beshahua nei eseya manoꞌyo sa po ajja pea manoꞌyo jjima epojji. Eꞌe pojjaꞌa oya quea
pame nee nee baꞌyanijo, ojo beca cuana manoꞌyome. 8 Jamatii eseya Eyacuiñajjija quea
jea nee nee poanijo ohuaya jama acanaje baꞌa: Ecuana quea mimishi poanijo tii oya,
Jesosa manoꞌyonaje eseja mimishi cuijeaꞌyojji sosejje. 9 Eꞌe, Jesosa esejo manoꞌyonaje
eseya quea mimishi poanijo tii. Ojaya enaꞌ cuayaquinaje eseja mimishi cuijeaꞌyojji.
Jamajjeya eseya mimishi cuijeaꞌyo majje Eyacuiñajjiya eseya ba cani mimishiꞌama. Eꞌe
jojo nei. Jjeya ca ca oya ese nijje queneꞌama; cuaqui yasijje ehuoojeajji pojjeama, de.
10 Eꞌe, yahuajo ese nijje Eyacuiñajji quea quene nee poa. Ese shajjamaꞌ poanijo tii
Jesosa eseja mimishi cuijeaꞌyojji sosejje manoꞌyajo, Eyacuiñajji ese nijje quea quene
popajeanaje. Jamajjeya Eyacuiñajji ese nijje quea bei poanijo, eseyaya baña jama baꞌa:
Jesosa shequi mee ca oꞌoyanajejo, eꞌe jojo nei Eyacuiñajjiya eseya baꞌe tiitii mee cajeꞌyo
onijje peaꞌai. 11 Eꞌe, Jesosaa, Emeshi Mese neiya esejaya mimishi cuijea caꞌyonajejo,

Eyacuiñajji quea bei nee ese nijje, epeejji nei po mee cani. Jamajjeya eseya quea bihui
nee jama poani baꞌa: —Eyacuiñajji, miya quea pame nee; ecuana quea jea nee nee poani.

Yahuajo eseya Adana jayojja baꞌya poa; jjeya ca ca eseya Jesosa jayojja baꞌyani
12 ¡Bacue! Yahuajo nei nei Adana baꞌya poa. Oya ojjañaja ejeajji poa. Oya Adana

ebionei shajjamaꞌ poa. Jamajjeya esejaya ejeajji Adana shajjamaꞌ poajo, Eyacuiñajjiya
ojjaña ba cani shajjamaꞌ nei nei, Adana jayojjaya: “Miya shajjamaꞌ poanijo, manojeꞌyo
ojjaña” Eyacuiñajjiya Adana huohui ca poa. Jamajjeya Adana manoꞌyonaje. O jayojjaya
ojjaña manoꞌyani. Ojjaña shajjamaꞌ poani cuana, de. 13 Eꞌe, Adana ebionei shajjamaꞌ
poa. Moisesiya Eyacuiñajjija esohui tehue jjimahuajo, jamaya ojjaña po poquia poa, quea
mimishi. Yahuajo Moisesija esohui tehue jjimahuajo, Eyacuiñajji etiiquiana nijje jama
mimi jjima baꞌa: —Ecue sohui jama baꞌe ajjajomiquianaya shajjamaꞌ—jamaya Eyacuiñajji
etiiquiana nijje mimi jjima yahuajo, maya tehue jjima poa Eyacuiñajjija esohui.

14 Eꞌe, Adana shajjamaꞌ po majje, Moisesija esohui tehue jjimahuajo aje oe ojjaña
mano poquipoquiꞌya poa quea tai baꞌyanijo. Onajaya Eyacuiñajjija esohui shajjaꞌajja
jjimajo Adana jayojja jama pojjeama. Adana ca ca Eyacuiñajjija esohui shajjaꞌajja majje
shajjamaa jjejojo acuijjajja ijjia ca poa, de. Eyacuiñajjiya Adana ebionei pana ca poa.
Quijje ohuaya oja Bacua Jesosa huoojea canaje. 15 ¿Ae poanaje Adana? ¿Aꞌa Adanaa
jayojja jama acanaje Jesosaa? Chojja, quea pame nee nee eseya acanaje, Jesosaa.
Shajjamaa jjejojo Adanaa ca pa jjaja ca oe ojjaña cuana shajjamaꞌ po mee ca poa.
Jamajjeya ojjaña mano jeyojeyo mee caꞌya poa. Manoꞌyo majje cuaqui yasijje poqui
caꞌya poa. Jjeya Jesosa Quitojo eseya baꞌe tiitii mee cajeꞌyo Eyacuiñajjiya. Eꞌe, eseya
Eyacuiñajjija quea jea nee poanijo Jesosa Quito huoojea canaje ese que. Oya Jesosa ese
jayojjaya yamijji poeyanaje eseja mimishijo manoꞌyohua mimishi cuijeaꞌyojji.

16 Eꞌe, Eyacuiñajjiya eseya quea jea acanijo Jesosa huoojea canaje manoꞌyohua eseja
mimishi cuijeaꞌyojji sosejje. Jamajjeya eseya quea mimishi po huichaꞌa huichaꞌa
majje, jamatii Eyacuiñajjiya eseya huohui cani jama baꞌa: —Eyaya miya baña emimishi
cuijeaꞌyo.

Adana ca ca shajjamaꞌ po cooa poajo, Eyacuiñajjiya oya huohui caꞌya poa jama baꞌa:
“Adana, miya ca mi ca oe shajjamaꞌ. Jamajjeya miya manojeꞌyo; quea nee nee poajeꞌyo.
Mique osecua cuana peaꞌai mi jayojjaya manoꞌyomeya poaje; jama manoꞌyomeya
popoquijeꞌyo mique osecua cuana” poanaje. 17 Eꞌe, oe dejja quea mimishi po cooa poajo,
Eyacuiñajjiya ojjaña mano mee caꞌyani; quea nee nee po mee ca poquiꞌyani. Jesosa
Quitohua ca ca eseya quea pame nee acanaje. Eyacuiñajjija ojjaña quea jea nee nee
poanijo oja Bacua Jesosa huoojea canaje ese jayojjaya yamijji. Jesosa ojjaña cuanajo
manoꞌyonaje mimishi cuijeaꞌyojji sosejje. Ohuaya eseya baꞌe tiitii mee cajeꞌyo onijje.
Jesosa nijje ona huoojeaꞌyojji po mee cajeꞌyo, Eyacuiñajjiya.

18 Eꞌe, Adana shajjamaꞌ poa. Oya shajjamaꞌ poajo, Eyacuiñajjiya ojjaña ba cani
shajjamaꞌ. Ojjaña quea nee nee pomee cajeꞌyo. Jesosa Quitohua ca ca quea pame acanaje
esejo; ese mimishi cuijeaꞌyojji manoꞌyonaje. Jamajjeya Jesosa nijje jjapee neineiquianijo,
Eyacuiñajjiya esejayamimishi cuijeamajjemimishiꞌama ba cani. Mimishi cuijeaꞌyomajje
eseya baꞌe tiitii mee cani onijje eyajo. 19 Jama baꞌa: Oe dejja, Adana shajjamaꞌ poa.
Jamajjeya ojjaña o jayojja jama shajjamaꞌ poani. Pea dejjaa, Jesosaa ca ca oja Chiija,
Eyacuiñajjija esohui jayojja jama aca poa. Jamajjeya eseyaya, ojaya epeejji cuaa Jesosaa
jayojjaya aña; Eyacuiñajjija esohui shajjaꞌajjaña. Jamajjeya Eyacuiñajjiya eseya ba cani
mimishiꞌama.

20 Adana shajjamaꞌ poajojo quijje nei nei Eyacuiñajjiya Moisesi tehue mee ca poa
ojaya esohui. Ojaya esohui tehue mee caꞌya poa ojjañaja ebajji oya cuana Eyacuiñajjija
esohui jayojja jama aꞌajja tii. Jamatii esohui ba majje ojjaña quea mimishi tii tii poani.
Eyacuiñajji ca ca quea pame po tiitiiani ojjaña nijje. Quea mimishi tii poanijo aje oe
jamatii ohuaya eseya quea jea nee nee acani tii. 21 Yahuajo esohui etehueꞌyo ba majje
jamatii etiiquiana cuana mimishi pajea sa poꞌyo ajja poa. Jamajjeya oya cuana manoꞌyo
majje cuaqui yasijje poquiꞌyonaje. Eyacuiñajjiya ca ca eseya shajjamaꞌ poani tii quea

jea nee acanaje. Esejaya Emeshi Mese nei Jesosa Quito huoojea canaje ese mimishi
cuijeaꞌyohua ese baꞌe tiitii meeꞌyojji.

6
¡Mimishi pajeaꞌyocue; Jesosa nijje jjapeequicue!

1 Eyacuiñajjiya eseya quea jea nee acani; jamatii quea mimishi poanijo beca cuana
jamaya poani pojjaꞌa baꞌa: —¡Dee! Jamajjeya eya quea mimishi capoahua tii. Jamaya
Eyacuiñajjiya eseya caba mee cahua eseya ohua quea jea nee acani jamatii —jamaya
pojjaꞌa beca cuana poani.

2 ¡Chojja! ¡Aꞌa oe jamaya pojji! Jiquio ecua ese ejja manoꞌyo majje shajoshajoꞌyo ajja
jama jayojjaya eseya Jesosa nijje jjapeequi majje mimishi sa po majaꞌyo ajja. Cajaa seya
aña. 3 Eꞌe, eseya Jesosajo besa majje, ohuaya eseya ba cani ojaya epeejji mimishi po maja
sa poꞌyo ajja. ¿Aꞌa miquea maya ba jjima?

—Eꞌe, eya Jesosa nijje jjapeequiani —eseyaya jamaya huohui majje, onaaya eseya
Eyacuiñajjijo besa mee cani. Jamajjeya jiquio ecua emanoꞌyo cuana shajoshajoꞌyo ajja
jayojja jama eseya mimishi po maja sa poꞌyo ajja Jesosa nijje jjapeequianijo. ¿Aꞌa miquea
maya ba jjima? 4 Jesosa manoꞌyonaje. Manoꞌyo majje mei jjani ai yasijje huananobia
caꞌyonaje. Eyacuiñajji quea caꞌa nee nee. Jesosa shequi mee caꞌyonaje jama jayojjaya
ohuaya eseya pea jjashahuabaquime po mee caꞌyani Jesosa nijje jjapeequianijo. Jesosa
nijje jjapeequiajo peaꞌai onaaya eseya enajo besa mee cani Eyacuiñajjijo. Jamajjeya
Jesosaa eseya ba cani o jayojja eꞌe jojo nei, yahuajo jama pojjeama. Pea jjashahuabaquime
poani, de; mimishi po maja sa poꞌyo ajja.

5 Jamajjeya eseya jama poani baꞌa: —Jesosa Quito acui ecueataꞌapeejo manoꞌyonaje
eseja mimishi cuijeaꞌyojji. Jamajjeya eseya onijje jjapeequi majje mimishi pajea neinei
sa poani. Eyacuiñajjiya Jesosa shequi mee ca oꞌoyanaje; baꞌe mee ca oꞌoyanaje. O jayojja
jjashahuabaqui meeme po mee caꞌyani. 6 Jamaya esejaya eba baꞌa: Jesosa Quito acui
ecueataꞌapeejo manoꞌyonaje eseya ojaya epeejji quea caꞌa nee epo meejji, mimishi pajea
neinei meesahuaꞌyojji. Esejaya ebaꞌe yahuajo, ejjashahuabaquijji yahuajo jayojja jama
pajea mee caꞌyonaje, eyacua po mee canaje. Yahuajo jama poanaje baꞌa: Jiquio ecua
sosemaꞌ chacochacoani echacomeejjija yajjijo chacochaco pajea mee jjima acani jayojja
jama yahuajo eseyamimishi pajeaꞌyo jjima poanaje. 7 Jama baꞌa: Ese ejjaa manoꞌyomajje
mimishi amaja ajja. Oya jayojjaya eshahuaja epeejji emanoꞌyo jayojja jama Jesosaa eseya
po mee cani ojaya epeejji nei epojji.

8 Jamajjeya onijje jjapeequi majje Jesosa Quito manoꞌyonaje jayojja jama ecuana
eshahuaja epeejji poanijo emanoꞌyo jayojja poanaje; Jesosa shequiꞌyonaje jayojjaya eseya
o jayojja baꞌyani, yahuajo jama pojjeama. Eꞌe jojo nei eseya onijje baꞌe tiitiijeꞌyo eyajo;
o jayojjaya peaꞌai poajeꞌyo. 9 Eꞌe, Jesosa emanoꞌyojaa Eyacuiñajjiya oya shequi mee ca
oꞌoyanaje. Eshe nequiꞌyo, emano becaꞌyojji pojjeama. Pea cuaa oya mano meeꞌyo jjima
acajeꞌyo. 10 Oya manoꞌyonaje; oe nei manoꞌyome poanaje esejaya mimishi cuijeaꞌyojji.
Oya Jesosa mano becaꞌyo ajja. Jjeya oya esheꞌyo; Eyacuiñajjija ejjashahuabaquijji jayojja
jama atiitii cani. 11 Jamajjeya ojjaña Jesosaja epeejji cuana, ¡jjashahuabaquicue jama baꞌa:
—Eya mimishi pajea neineiꞌyo sa poani —pocue!

Eꞌe, jiquio ecua emanoꞌyo cuana shajoshajoꞌyo ajja jayojja jama Jesosaja epeejji cuana
mimishi pomaja sa poꞌyo ajja. Pea jjashahuabaquime poꞌyani, de. Jjeya Jesosa nijje jjapee
neineiquianijo eseyaya o jayojjaa Eyacuiñajjija ejjashahuabaquijji jayojja jama atiitiiaña.

12 Jamajjeya eshahuaa miquianaya shajjamaꞌ po mee sa acanijo, ¡aꞌa shajjamaꞌ pojji!
Chojja. ¡Ejjashahuabaquijji yahuajo quea tai, quea mimishi jayojja jama aꞌa pojji!
13 Eshahuaa miquianaya quea mimishi o jayojja jama po mee sa acani. ¡Aꞌa jjashajjaꞌa-
jjaquijji! Eyacuiñajjiya ca ca miya quea pame, o jayojja jama po mee sa acani. ¡Oya
shajjaꞌajjacue! Ohuaya miya pea jjashahuabaquime po mee caꞌyani. Jamajjeya ¡baꞌecue
ojaya ejjashahuabaquijji quea pame nee jayojja jama! 14 Eꞌe, Eyacuiñajjiya huohui canaje
jama baꞌa: —¡Mimishi pajea neineiꞌyocue!

Jamatii ojaya esohui etehueꞌyo shajjaꞌajja majje mimishi pajea meemeeꞌyo ajja.

Eyacuiñajjiya ca ca oe eseya quea jea nee acani; mimishi pajea meesahua caꞌyani.
Jamajjeya ¡eshahuaa miya shajjamaꞌ po mee sa acanijo aꞌa jjashajjaꞌajjaquijji! Jjeya oya,
eshahua ese huoojeaꞌyojji pojjeama, de. Eyacuiñajji ca ca esejaya Emeshi Mese nei, ese
huoojeaꞌyojji poani.

Eyacuiñajjija echacojji quea pame
15 Jamajjeya jjeya Eyacuiñajjiya eseya napa ajja esohui etehueꞌyo jayojja jama ajjimajo.

Chojja, Eyacuiñajjiya eseya quea jea nee acanijo esejaya mimishi cuijea caꞌyani. Huohui
jjima jama baꞌa: —Esohui etehueꞌyo jayojja jama baꞌyanijo, eyaya miquianajaya mimishi
cuijeajeꞌyo —jamaya jjeya huohui jjima Eyacuiñajjija.

Jamajjeya ¿ae jjashahuabaquiani eseya? ¿Aꞌa quea mimishi capoahua? 16 Chojja de.
¡Bacue! Jiquio ecua echacomeejji nijje poquiajo, ohua meeꞌajja cajje miya chacochaco
majje miya ojaya echacojji poani, oya mi huoojeajji poani jama jayojjaya eshahuaja
esohui jayojja jama añajomiya ojaya epeejji poani, oyami huoojeajji poani. Miya jamaya
po majje quea nee nee poajeꞌyo quijje cuaquijo. ¡Eyacuiñajji mi huoojeajji poanijo
ojaya esohui shajjaꞌajjacue! Ohuaya miya quea boejea baꞌe mee caje. Majoya miya
baꞌe tiitii mee cajeꞌyo eyajo, Eyacuiñajjiya. 17 Jamajjeya eyaya Eyacuiñajji bihuiaña
ohuaya miquianaya eshahuajo nahue canijo. Eꞌe, yahuajo eshahua mi huoojeajji poanijo
shajjamaꞌ poanaje. Jjeya ca ca ecuea esohui shajjaꞌajja majje Eyacuiñajjija esohui eꞌe
nei jayojja jama aña quea bihui nee. 18 Jamajjeya Eyacuiñajjiya miquea eshahua poqui
mee caꞌyonaje, mi huoojeajji pojjeama po mee caꞌyonaje. Jjeya Eyacuiñajji mi huoojeajji
poani. O jayojja baꞌemee caꞌyani. Jamajjeyamiyaya ojaya esohui jayojjaya jama aña quea
bihui nee. 19Miquea eba neineijji eyaya quea jaꞌa esohui huohuiaña jama baꞌa: Yahuajo
eshahua mi huoojeajji poanaje, miyaya o jayojjaa ojjaña mimishi a sa anaje, quea jaꞌa
jjashahuabaqui sa po ajja poanaje. ¡Jjeya ca ca Eyacuiñajji mi huoojeajji nei nei aꞌyocue!
¡Ojaya ejjashahuabaquiꞌyojji jayojja jama atiitiicue quea pame nee ebaꞌeꞌyojji!

20 Yahuajo aje oe eshahua mi huoojeajji poanijo, miquianaya quea pame po sa poꞌyo
ajja nei nei poanaje. 21 Eshahua jayojja jama quea mimishi baꞌenajejo ¿aꞌa quea bei po
tiitii mee canaje? Cho. Jjeya ma ecua ese baꞌenaje jamajo eseya quea bicho nee nee
poani. Jamaya ebaꞌe tiitii jojjemo Eyacuiñajjiya eseya cuaqui yasijje huoojea caꞌyoquiaye.
22 Eꞌe, yahuajo eshahua mi huoojeajji poanaje. Eyacuiñajjiya miquea eshahua poqui mee
caꞌyonaje. Jjeya ca ca Eyacuiñajji mi huoojeajji poani. Oya shajjaꞌajjañajo, ohuaya miya
quea boejeaꞌyo pomee cani; baꞌe tiitiimee cajeꞌyo eyajo. 23Eyacuiñajjiya shajjamaꞌ cuana
huoojea cajeꞌyo cuaqui yasijje eshahua nijje queamimishi poanaje sosejje. Pea ca ca jama
baꞌa: Eseya jamatii quea pame baꞌe meemee ajja. Emeshi Mese nei Jesosa Quito nijje
jjapeequianijo, Eyacuiñajjiya eseya o jayojja jjashahuaba meequi caꞌyani; eseya baꞌe tiitii
mee cajeꞌyo eyajo onijje. Eꞌe de, eseya jamatii quea pame nee baꞌe neinei ajja.

7
Esohui eba meesahuajji epona ahuejjijo

1 Ecuea epeejji cuana, Eyacuiñajjija esohui etehueꞌyo miquianajaya eba. Jamajjeya
jama baña baꞌa: Eseya eshe nequijo ca ca oe esohui etehueꞌyo jayojja jama cabaꞌyahua
tii, manoꞌyo majje pojjeama. 2 Miquiana ba meesahuajji eyaya jama huohuiaña baꞌa:
Eyacuiñajjiya jama huohui canaje baꞌa: —Ehuanase ojaya yahue nijje cabaꞌyahua tii tii.
¡Yahue manoꞌyo jjimajo, pea nijje aꞌa jjahueaqui meeꞌyojji! ¡O manoꞌyajo ca ca peajo
cajjahueaquiꞌyahua! 3 Ojaya yahue manoꞌyo jjima eshe nequi tiijo, peajo jjahueaqui
nishoꞌyanijo, oya ehuanase pea cojjojji poani. Ojaya yahue manoꞌyo majje ca ca oya
eꞌahuemano. Oya ahuemaꞌ jayojja peajo cajjahueaquiꞌyahua. Jjahueaqui oꞌoya majje pea
cojjojji jayojja jama pojjeama —jamaya huohui canaje yahuajo nei Eyacuiñajjiya.

4 Jamajje ecuea epeejji cuana, miquianajaya eba neineijji eyaya jamaya huohuiaña.
Jesosa nijje jjapeequianijo epona eꞌahuemano jjahueaquiani jayojja jama poani. Eꞌe,

yahuajo Jesosa ba jjimahuajo eseya quea quehua jjashahuabaquinaje jama baꞌa: —
Eyacuiñajjija esohui etehueꞌyo jayojjaya jama atiitiiañajo, ohuaya eseya baꞌe tiitii mee
cajeꞌyo onijje eyajo —jamaya eseya poꞌajjanaje.

Jjeya ca ca Jesosa esejaya mimishi cuijeaꞌyojji sosejje manoꞌyonajejo yahuajo jama
jjashahuabaqui ajja, de. Jjeya ca ca pea jjashahuabaquime poani. Jiquio ecua oja yahue
manoꞌyo majje ehuanase peajo jjahueaquiꞌyani jayojja jama jjeya eseya Jesosa nijje
jjapeequiꞌyani. Eyacuiñajjiya Jesosa emanoꞌyojaa shequi mee ca oꞌoyanaje jayojja jama
eseya pea jjashahuabaquime po mee caꞌyani. Jamajjeya eseya jjashahuabaquiani quea
pame nee ebaꞌejji, Eyacuiñajji quea bihui nee epo meejji. 5 Yahuajo Jesosaja epeejji po
jjimahuajo eseya baꞌenaje esejaya ejjashahuabaquijji quea tai jayojjaya. Eyacuiñajjija
esohui etehueꞌyo ba majje shajjamaꞌ po sa neinei poanaje jama baꞌa: “¡Aꞌa pea siijji!”
ba majjeya eseya pea sii sa neinei poanaje. Jamaya eseyaya Eyacuiñajji quea quene
po meenaje. Jamajjeya Eyacuiñajji nijje ebaꞌeꞌyojji tii tii pojjeama. 6 Yahuajo aje oe
eseya mimishi pajea meemee ajja. Jiquio ecua Eyacuiñajjija esohui shajjaꞌajja majje
jamatii ameemee ajja. Jjeya ca ca Jesosa esejaya mimishi sosejje manoꞌyonajejo, eseya
pea jjashahuabaquime poani. Eseyaya baña esohui etehue jayojja jama añajo pojjeama
Eyacuiñajjiya eseya quea pame baꞌe tiitii mee cajeꞌyo. Jesosa nijje jjapeequianijo ca ca
eseya pea jjashahuabaquime poani. Edojjoshahua Pameya eseya quea pame nee baꞌe
meesahua canijo, Eyacuiñajji quea bihui nee po mee sa aña.

Eyacuiñajjija esohui ba neinei majje esejaya eba poa eseya shajjamaꞌ nei poani
7 Eyacuiñajjija esohui etehueꞌyo ba majje ca ca esejaya eba poa eseya shajjamaꞌ poani.

Jamatii beca cuana jama poani pojjaꞌa baꞌa: —¿Aꞌa esohui etehueꞌyo jayojja jama eꞌaꞌyojji
pojjeama?

Chojja, quea pame nee. Etehueꞌyo ba jjima jojjemo esejaya Eyacuiñajji quea quene
poani ba jjima pome. Eꞌe, Eyacuiñajjija esohui etehueꞌyo jama poani baꞌa: “¡Aꞌa oe
onajaya aquiana jea bajji!” poani. Jamatii Eyacuiñajjija esohui ba jjima jojjemo onajaya
aquiana jea bañajo Eyacuiñajji enijje quea quene poani ecuea ba jjima pome. 8 Ma ba
majje ca ca eshahuaa eya onajaya aquiana jea ba neinei mee canaje quea huiso nee.
Yahuajo esohui ba jjimajo ca ca ecuea ba jjima poanaje eya shajjamaꞌ poani onajaya
aquiana jea ba majje. 9Yahuajo esohui etehueꞌyo ba jjimajo eya shajjamaꞌ pojjeama poso
jjabaquinaje. Quijje Eyacuiñajjija esohui etehueꞌyo bamajje ca ca eyaya banaje jama baꞌa:
—Eꞌe, eya ca iña shajjamaꞌ nei nei poani, de. Eyacuiñajjiya eya quea nee nee po mee
cajeꞌyo, de —eya poanaje.

10 Jamajjeya Eyacuiñajjija esohui jama ebaꞌe tiitii jojjemo eseya Eyacuiñajji nijje
baꞌe tiitii meeꞌyome. Eyaya ojaya esohui jama ajjima tiitiijo ca ca eya Eyacuiñajjiya
quea nee nee po mee cajeꞌyo. 11 Eyaya Eyacuiñajjija esohui etehueꞌyo jayojja jama
aꞌajjaꞌyonaje. Chojja, ameemee ajja, de, quea mimishi nee nee. Jamajjeya esohui jayojja
jama atiitii jjimajo aje oe Eyacuiñajji enijje quea quene nee nee poaje, eya quea nee
nee po mee cajeꞌyo tii tii. 12 Jamatii Eyacuiñajjija esohui etehueꞌyo quea pame nee eꞌe
jojo nei, Eyacuiñajjija ejjashahuabaquijji ese quea bihui baꞌe meesahuajji. 13 Jamajjeya
Eyacuiñajjija esohui quea pame ba neineiꞌyo majje, ¿aꞌa Eyacuiñajjiya eya quea nee
nee po mee cajeꞌyo? Chojja, jamaya pojjeama. Eyacuiñajjiya ojaya esohui tehue mee
ca poa ojjañaja ebajji shajjamaꞌ nei nei quea tai nee nee poani cuana jjabahuejjaquijji
Eyacuiñajjiya quea nee nee po mee cajeꞌyo. Jamajjeya esohui ba jjimajo eya shajjamaꞌ
pojjeama poso jjabaquinaje; ba majje ca ca jamatii eya mimishi po majamaja sa neinei
poanaje. Eyacuiñajji quea quene pomeenaje enijje. Quea pame po sa poani, jamatii quea
pame po ajja. Mimishi botiꞌama; jamatii jamaya eyaya aña. 14 Esejaya eba Eyacuiñajjija
esohui quea pame nee nee. Eya ca ca pameꞌama, shajjamaꞌ peaꞌai, de. Jamajjeya eya
jamatii quea pame baꞌe meemee ajja ojaya esohui jayojja. Jiquio ecua echacojji ojaya
echacomeejjija esohui jayojja chaco sa po ajja, jamatii jamaya chaco caje jama jayojjaya
eya quea mimishi po sa poꞌyo ajja, jamatii quea mimishi poani. 15 Eyacuiñajjija esohui



SHOMANO 7:16 319 SHOMANO 8:5
jayojja jama aꞌajja majje eya jjashahuabaquiani jama baꞌa: —¡Dee! ¿Apiojji shai eya quea
pame nee po ajja? Eꞌe de, eya quea pame po nishoani.

Eya queamimishi pomajje jjashahuabaquiani jama baꞌa: —¡Dee! ¿Apiojji shai eya quea
mimishi poanaje? Jamaya eya po sa poꞌyo ajja —jamaya eya jjashahuabaquiani.

16 Eꞌe de, ecuea eba Eyacuiñajjija esohui quea jaꞌa nee. Jamajjeya eya quea yeno
poani ma esohui jayojja jama mi amajje. 17 Jjeya ca ca ecuea pea jjashahuabaquime
quea jaꞌa poanijo ma ecua eya yahuajo baꞌyaninaje jama po sa poꞌyo ajja. Jamatii ecuea
ejjashahuabaquiꞌyojji quea mimishi; e poaninaje yahuajo pajeapajeaꞌyo ajja. Eꞌe de,
ecuea ejjashahuabaquijji quea mimishi yani, de. Cajaa.

18 Ecuea eba jama baꞌa: Quea mimishi jjejojo eya jamatii quea jaꞌa nee jjashahuabaqui
ajja tii tii. Eya quea jaꞌa nee po sa poꞌyo majje jamaya eyaya ameemee ajja, de. Quea
mimishi nee nee iña, de. 19 Eꞌe de, eya quea pame nee po sa poani. Jamatii quea pame,
quea jaꞌa poꞌajjani. Mimishi po sa poꞌyo ajja, de. Jamatii quea mimishi poani. 20Mimishi
amajje eya quea yeno poani. Mimishi a sa poꞌyo ajja. Jamajjeyamimishi aꞌyomajje ecuea
eba ecuea ebaꞌejji ma ecua eya yahuajo baꞌyaninaje jama eyaya atiitiiaña.

21 Eꞌe, eya quea pame nee Jesosa jayojja baꞌe sa poani nei nei. Jamatii eya caꞌaꞌamajo
quea pame atiitii ajja. Ecuea ejjashahuabaquijji quea mimishi yani, ma e yahuajo
baꞌyaninaje quea tai poaninaje. Maya eya pajeapajeaꞌyo ajja. 22 Eꞌe de, Eyacuiñajjija
esohui ecuea quea jea nee nee. Maya eyaya a sa aña. 23 Jamatii ecuea ejjashahuabaquijji
jjeya jiquio jama baꞌa: —Quea pame nee a sa aña Eyacuiñajjija esohui jayojjaya —eya
poani. Jamatii jamaya eyaya ameemee ajja. Ecuea ejjashahuabaquijji yahuajo jayojja
jama aña, quea mimishi. Eꞌe de, eya quea mimishi nee nee; mimishi cuana pajeaꞌyo ajja.
Eya jama poani baꞌa: Onajaya esohui quea mimishi jayojja jama eyaya aña tii tii. 24 Eꞌe,
eya quea yeno poani mimishi amajje. ¿Aya acuae eya mimishi pajea neinei meesahua
cajeꞌyo soꞌo? 25Esejaya Emeshi Mese nei Jesosa Quito quea caꞌa nee nee poani. Jamajjeya
ohuaya eya mimishi pajea meesahua cajeꞌyo, eꞌe jojo nei. Jamajjeya eyaya Eyacuiñajji
bihuiaña jama baꞌa: —Ecue Chii, miyaya eya jaahuanaña quea pame nee nee.

Eꞌe, Eyacuiñajjija esohui jayojja jama a sa aña. Jamatii eyaya jamaya pojjeama
atiitiiaña. Jesosa Quito ca ca quea caꞌa nee nee poani. Ohuaya eya mimishi pajea
meesahua caꞌyani. Jamajjeya Eyacuiñajjija esohui jayojja jama eyaya aña.

8
Edojjoshahua Pameya eseya baꞌe mee cani Jesosa jayojja, yahuajo jama pojjeama

1 Jjeya Jesosa Quito nijje jjapeequianijo, Eyacuiñajjiya eseya huohui cani jama baꞌa: —
Eyaya jja miquianaya emimishi cuijeaꞌyo baña. Jesosa Quito mique mimishi cuijeaꞌyojji
poanaje. Quea boejea poanijo,miquianaya ecuea etecueajji pojjeama—Eyacuiñajji poani.

2 Yahuajo Jesosa Quitoja epeejji pojjeama poanaje. Yahuajo eseya quea mimishi po
tiitiianijo cuaqui yasijje edobiquijji nisho poanaje. Jjeya ca ca Jesosa Quitoja epeejji
poanijo, Edojjoshahua Pameya eseya baꞌe mee cani o jayojja, mimishiꞌama. 3 Eꞌe, eseya
quea mimishi poaniya jjejojo Eyacuiñajjija esohui jayojja jama ameemee ajja. Jamajjeya
Eyacuiñajjiya eseya quea boejea pojjeama ba cani. Chojja. Eseya quea mimishi nee nee
poanaje. Jamajjeya Eyacuiñajjiya Jesosa, oja Bacua Ejja oe nei huoojea canaje jiquio
meshi yasijje. Oya, Jesosa yamijji dejja jayojja poanaje. Eꞌe, Jesosa ese jayojjaya yamijji
poa, jamatii oya mimishiꞌama tii. Eꞌe, Jesosa manoꞌyonaje esejaya mimishi cuijeaꞌyojji,
esejayamimishi sosequiaꞌyojji peaꞌai. Jesosaa esejayamimishi pajeameesahua caꞌyanijo,
Eyacuiñajji ese nijje quea bei poani. 4 Jamaya acanaje Eyacuiñajjiya eseya ojaya esohui
etehueꞌyo quea jaꞌa nee jayojja jama ameeya, ojaya ejjashahuabaquijji quea jaꞌa nee jay-
ojja jama epomeejji peaꞌai. Jjeya Edojjoshahua Pameya eseya baꞌemee cani Eyacuiñajjija
esohui jayojjaya. Jjeya eseya Jesosa jayojja baꞌyani, pea jjashahuabaquime poani, yahuajo
jayojja jama pojjeama. Yahuajo quea mimishi poanaje, jjeya ca chojja. 5Beca cuana quea
mimishi baꞌe sa poani, yahuajo baꞌenaje jama. Ojaya ejjashahuabaquijji quea mimishi
jama atiitii cani. Mimishi pajea sa poꞌyo ajja tii. Pea cuaa ca ca Edojjoshahua Pame

shajjaꞌajja cani. Ojaya ejjashahuabaquijji quea pame jayojja jama jjashahuabaquime
poani peaꞌai. Eꞌe, Edojjoshahua Pameya Jesosaja epeejji cuana jjashahuabaqui meesahua
cani o jayojjaya. 6Ojjaña quea mimishi baꞌyaniya ejjashahuabaquijji quea mimishi jama
atiitii cani. Mimishi cuana pajea sa poꞌyo ajja nei nei. Jamajjeya cuaqui yasijje poquijeꞌyo.
Quea nee nee poajeꞌyo. Edojjoshahua Pameya eseya Eyacuiñajjija ejjashahuabaquijji
jayojja jama po meesahua cani. Jamajjeya eseya baꞌe tiitii mee cajeꞌyo eyajo Jesosa
nijje quea bei nee nee. 7 Ojjaña quea mimishi, quea mimijjequijea jjashahuabaquiani
Eyacuiñajjija epeejji pojjeama. Shajjamaꞌ cuana, de. Oya cuana Eyacuiñajjija esohui
jayojja jama aꞌajja tii. Mimishi pajeaꞌyo ajja tii tii. 8Eꞌe, queamimishi, queamimijjequijea
poanijo, Eyacuiñajji onijje quea bei pojjeama poani.

9 Jesosa Quitoja epeejji Shoma cuiñajjijo baꞌe, miquianaya yahuajo quea mimishi
poa. Jjeya ca chojja. Edojjoshahua Pameya miquianaya baꞌe meesahua cani quea
pame nee nee, yahuajo jama pojjeama. Eꞌe, Edojjoshahua Pame Jesosaja epeejji cuana
huasijje edobiquinequi. O miquiana que dobiqui jjima jojjemo miquianaya Jesosaja
epeejji pojjeama pome, miquianajaya mimishi cuijeaꞌyo jjima pome. 10 Eꞌe jojo nei
Jesosa Quito miquiana nijje nequi tiitiiani. Ohuaya miquianajaya edojjoshahua baꞌe
tiitii mee cajeꞌyo miquea mimishi ecuijeaꞌyojojo. Eꞌe, miquianaya manoꞌyo majje eyami
ihuijeꞌyo queamimishi poa jjejojo. 11 Jamatii Eyacuiñajji quea caꞌa nee nee poani; ohuaya
Jesosa emanoꞌyojaa shequi mee ca oꞌoyanaje. Jamajjeya Jesosaja epeejji poanijo, ohuaya
miquianaya baꞌe mee caje oꞌoya eyami eyacua nei. Emano becaꞌyojji pojjeama. Jamaya
poaje Edojjoshahua Pame miquiana huasijje dobiqui majje.

12 Jamajjeya ecuea epeejji cuana, ¡miquianaya Jesosaja epeejji poanijo, pea
jjashahuabaquime poanijo Eyacuiñajjija esohui jayojja jama acue! ¡Yahuajo jayojja
jama aꞌa po oꞌoyajji! 13 Eꞌe, quea mimishi po tiitiianijo, Eyacuiñajjiya eseya quea nee
nee po mee cajeꞌyo. Edojjoshahua Pameya ca ca ojjaña eseya mimishi pajea meesahua
cajeꞌyo. Jamajjeya mimishi pajeaꞌyo epo Eyacuiñajjiya eseya baꞌe tiitii mee cajeꞌyo
onijje eyajo. 14 Ojjaña joya Edojjoshahua Pame jayojja jama jjashahuabaquime poani
Eyacuiñajjija bacua cuana poani. 15 Yahuajo, Jesosaja epeejji po jjimahuajo eseya quea
mete baꞌenaje. Eshahua jayojja jama jjashahuabaquime eseya poanaje. Jjeya ca ca
Edojjoshahua Pameya eseya Eyacuiñajjija bacua po mee cani. Ohuaya eseya mimi
meesahua cani Eyacuiñajji nijje jama baꞌa: —Eyacuiñajji, miya ecue Chii eꞌe jojo nei.

16 Eꞌe, jjeya Eyacuiñajjiya ba cani eseya oja bacua poani. Edojjoshahua Pameya eseya
ba mee cani jama baꞌa: —Miquianaya Eyacuiñajjija bacua cuana poani.

17 Jamajjeya Eyacuiñajjija bacua cuana poanijojo ojjaña ojaya aquiana esejaya poaje;
eseya ohuaya quia cajeꞌyo. Eꞌe, ojaya esohui yahuajo jayojja jama acajeꞌyo ese nijje
jama baꞌa: Ojjaña aquiana Eyacuiñajjiya quia caꞌyonaje Jesosa Quito que. Maya aquiana
esejaya poajeꞌyo peaꞌai Jesosa Quito nijje jjapeequianijo. Onijje jjapeequianijo, pea cuaa
eseya napa caje, quea nee nee po mee cajeꞌyo. Jamatii. Ecuana quea nee poani Jesosa
jayojja. Jamajjeya Eyacuiñajjiya eseya baꞌe tiitii mee cajeꞌyo Jesosa nijje quea jaꞌa nee
eyajo. Onijje ona huoojeajji po mee cajeꞌyo.

Quijje eseya quea pame nee anijeꞌyo eyajo Jesosa nijje
18 Jjeya eseya jiquiojo tii quea yeno poani, quea nee poani Jesosa nijje jjapeequianijo.

Jamatii ¡aꞌa quea yeno pojji! Quea pame nee nee eseya baꞌe tiitiijeꞌyo Jesosa nijje eyajo.
19Adana, esejaya ejeajji queamimishi poa. Adana queamimishi poanijo, Eyacuiñajjiya

ojjaña ojaya epanaꞌyo cajaa acanaje beshahua nei. Eseya Eyacuiñajjija bacua cuana quea
jaꞌa nee, quea caꞌa nee Jesosa nijje poanijo, ojjaña aquiana cajaa yaꞌyojji pojjeama pomee
cajeꞌyo Eyacuiñajjiya. 20 Eꞌe, yahuajo nei Eyacuiñajjiya ojjaña quea pame nee pana caꞌya
poa. Adana quea mimishi poajo ca ca Eyacuiñajjiya ojjaña cajaa aca poa. Quijje ojjaña
aquiana cajaa yaꞌyojji pojjeama poajeꞌyo. Ma Eyacuiñajjiya ebionei pana ca poa jayojja
ishoa ca ani, ojjañaa. 21 Eꞌe, jjeya ojjaña aquiana manoꞌyani, ihuiꞌyani peaꞌai. Quijje,
Jesosa poe oꞌoyajo ca ca ojjaña aquiana cuana quea pame nee nee poaje oꞌoya. Adana

quea mimishi po jjimahuajo jama jayojjaya poaje oꞌoya. Eyacuiñajjija bacua cuana, ma
Jesosa nijje jjapeequiani quea pame nee nee poajeꞌyo Jesosa poe oꞌoyajo. Ma shejo ojjaña
aquiana ojjaña Eyacuiñajjija panaꞌyo quea pame nee nee poaje oꞌoya. 22 Adana quea
mimishi poa jojoya ojjaña aquiana quea nee, quea tai, quea camaja nee poa. Jjeya nei
peaꞌai jamaya poani, jiquio jama baꞌa: Jesosa poe oꞌoya jjimahuajo ojjaña Eyacuiñajjija
pana quea yeno, quea nee nee poani, jiquio ecua epona bacua cuayani jama jayojja quea
nee nee poani bacua cuaya jjimahuajo. 23 Edojjoshahua Pame dobiquiꞌyonaje ese que,
Jesosaja epeejji cuana huasijje. Jamatii eseya peaꞌai quea nee, quea mano, quea shoe
peaꞌai poani. Edojjoshahua Pameya eseya ba meesahua cani jama baꞌa: Jesosaa poe
oꞌoya majje eseya quea pame nee po mee cajeꞌyo eyacua. Eyacua poꞌyo majje manoꞌyo
ajja, neeꞌama baꞌe tiitiijeꞌyo eyajo peaꞌai. Eyacuiñajjija esohui ma ecua ohua yahuajo
huohui canaje jayojja jama ohuaya eseya, ojaya bacua cuana acajeꞌyo Jesosa poe oꞌoyajo.
Jamajjeya eseyaya ishoaña Jesosaja epoe oꞌoyajji. Ebaꞌejji eyacua quea pame nee nee
esejaya poaje, de. 24 Jama poaje baꞌa: Eyacuiñajjiya eseya mimishi cuijeaꞌyo majje baꞌe
tiitii mee cani. Esejaya eyami eyacua amee cajeꞌyo peaꞌai, Jesosa poe oꞌoyajo. Jamajjeya
eseyaya ishoaña ojaya epoe oꞌoyajji. Jjashahuabaquiani quijje eyacua epojji. 25 Jamajjeya
ishoaña tii tii Jesosa ache shono poeje oꞌoya ebajji. Eyami eyacua yajji eseyaya ishoaña
quea bihui nee nee.

26 Cuanaya eseya ca ca caꞌaꞌama poanijo, Edojjoshahua Pameya quea jaꞌa nee baꞌe
meesahua cani. Ebaꞌejji quea camajajo Eyacuiñajji nijje emimijji esejaya ba jjima. ¿Yajja
mimime epojji? Jamajjeya Edojjoshahua Pame esejo mimi neineiani Eyacuiñajji nijje; es-
eyamimimeesahua cani Eyacuiñajji nijje peaꞌai. 27Eꞌe, ojjaña esejaya ejjashahuabaquiꞌy-
ojji mimi meemee ajja quea jaꞌa nee Eyacuiñajji nijje. Jamatii Edojjoshahua Pameya
eseya jjashahuabaqui meesahua canijo, ojjaña esejaya ejjashahuabaquijji Eyacuiñajjija
eba nei nei poani. Eꞌe, Edojjoshahua Pame jama poani baꞌa: —Eyacuiñajji, Jesosaja epeejji
cuana huohuiꞌajja cani ma oya cuana sa poanijo. Jamajjeya ¡jamaya acue! ¡Miquea
ejjashahuabaquijji quea pame nee jayojja jama acue Jesosaja epeejji cuanajo! —jamaya
esejo mimiani Eyacuiñajji nijje Edojjoshahua Pame.

Eyacuiñajjiya eseya Jesosa jayojja jama baꞌe meesahua cani
28 Eꞌe, jjeya quea camaja Jesosa nijje ejjapeequijji. Jamatii Eyacuiñajjiya eseya babaca

canaje ojaya epeejji epojji. Jamajjeya ohuaya eseya jaahuana cani tii tii. Jamaya acani
esejaya oya quea jea nee poanijo. 29 Eꞌe, yahuajo nei ese pana jjimahuajo Eyacuiñajji
esejo jjashahuabaquinaje jama baꞌa: —Ecuea eba aꞌya cuae ecuea epeejji poaje quijje nei
nei. Eyaya oya cuana ecuea Ebacua Ejja Jesosa jayojja jama baꞌe meesahuaje quea pame
nee —jamaya poanaje Eyacuiñajji.

Jamajjeya eseya Jesosa jayojja jama poanijo, oya esejaya Edoe Mese poaje, eseja Noo.
30 Eꞌe, yahuajo nei nei ese cuaya jjimahuajo Eyacuiñajjiya babaca ca poa ojaya epeejji
epojji. Babaca majje eseya mimishi cuijea caꞌyonaje. Mimishi cuijeaꞌyo majje eseya ba
cani mimishiꞌama. Baꞌe tiitii mee cani quea jaꞌa nee, quea caꞌa nee Jesosa nijje eyajo,
Eyacuiñajjiya.

Quea pame nee nee Eyacuiñajjiya eseya acani
31 Eꞌe, eseya Jesosa nijje baꞌe tiitiijeꞌyo quea jaꞌa nee o jayojjaya. Quea pame nee nee

poajeꞌyo esejaya ebaꞌejji. Eyacuiñajjiya eseya jaahuana tiitii cani. Oya oe nei quea caꞌa
nee nee poani tii. Jamajjeya eseya onaa napa canijo, jamatii Jesosaja eseya epajeaꞌyojji
pojjeama. 32 Eyacuiñajjiya eseya quea jea nee nee acanijo ohuaya huoojea canaje ojaya
Ebacua Ejja Jesosa esejo manoꞌyohua ese mimishi cuijeaꞌyojji. Jamajjeya eseyaya jama
baña baꞌa: Eyacuiñajjiya eseya quea jea nee nee atiitii cajeꞌyo; eseya jaahuana tiitii
cajeꞌyo peaꞌai. Ohuaya eseya jjapeequi meesahua cajeꞌyo quea jaꞌa nee Jesosa nijje.
33 Eyacuiñajjiya eseya babaca canaje ojaya epeejji epojji. Jamajjeya pea cuana esejo
emimijajijji pojjeama Eyacuiñajji nijje jama baꞌa: —Miquea epeejji quea tai. ¡Cajaa acue!

Chojja. Jamaya emimijajijji pojjeama esejo. Eyacuiñajjiya eseya emimishi cuijeaꞌyo ba

cani. 34 Jesosa Quito manoꞌyonaje eseja mimishi cuijeaꞌyojji. Emanoꞌyojaa Eyacuiñajjiya
oya shequi mee ca oꞌoyanaje, nequi mee caꞌyonaje o pejjejo eyajo ojjaña huoojeajji.
Jomajo oya Jesosa Quito esejo mimiani jama baꞌa: —Ecuea epeejji cuana quea boejea
poani, emimishi cuijeaꞌyo —Jesosa poani.

Jamajjeya pea ese nijje emimijajijji pojjeama jama baꞌa: —Miquianaya shajjamaꞌ nei
nei poanijo quea nee nee poaje —jama mimijajimeya epojji pojjeama ese nijje, Jesosaja
epeejji cuana nijje.

35 Eseya Jesosa Quitoja quea jea nee nee poani eꞌe jojo nei. Jamajjeya pea cuaa eseya
napa caje Jesosa nijje jjapeequianijo; jiquio jama poaje baꞌa: Ebaꞌejji quea camaja poaje.
Quea nee, quea mete poaje. Eshahuaja epeejji cuaa quea mimishiya eseya napa caje
Jesosaja esohui huohuijji poanijojo. Quea shoe nee poaje pojjaꞌa. Quimaꞌ, aemaꞌ poaje
pojjaꞌa. Pea cuaa esejaya aquiana sii caje ojjaña pojjaꞌa. Jesosa nijje chacochacoanijo,
pea cuaa eseya quecua cajeꞌyo pojjaꞌa. Jamatii esejaya eba eꞌe jojo nei Jesosa Quitoja
eseya quea jea nee nee, epajeaꞌyojji pojjeama. Ohuaya eseya jaahuana cani. 36 Beca
cuana yahuajo nei quea mase poa. Jamajjeya ohuaya Jesosaja epeejji cuana quecua
caꞌya poa. Jjeya beca cuaa quea mase poaniya eseya quecua sa acani Jesosaja epeejji
poanijojo. Yahuajo nei nei Eyacuiñajjija epeejjiya esohui tehue ca poa. Eyacuiñajjija
esohui etehueꞌyo jama poani baꞌa:
“Eyacuiñajji, ecuana minijje jjapeequianijo pea cuana jjashahuaba majamajaquiani jama

baꞌa: —Cacuiajeaꞌyahua—poani. Jiquio ecua ñajjajja iñamajje quecua cani jayojja
jama onaaya ecuana acani”.

Jamaya yahuajo nei nei Eyacuiñajjija epeejjiya tehue ca poa.
37 Dejja mimishi cuana quea huiso nequijo quea camaja nee Jesosa nijje ejjapeequijji.

Jamatii pea cuaa eseya ejjapeequi pajea meeꞌyojji pojjeama Jesosa nijje. Chojja. Eseya
Jesosaja quea jea nee poanijo eseya ojaya epeejji poani. Ohuaya eseya jaahuana cani.
38 Cuanaya esejaya eba eꞌe jojo nei Jesosa Quitoja, Emeshi Mese neija epeejji poanijo,
Eyacuiñajjija quea jea nee nee poani eseya. Eꞌe, jiquiojo baꞌe, manoꞌyo majje peaꞌai eseya
Eyacuiñajjija quea jea nee. Epajeaꞌyojji pojjeama tii tii. Esohuidojojji cuaa, eshahua cuaa
peaꞌai Eyacuiñajji ese pajea meeꞌyojji pojjeama. Ojjañaa jjeya nei aniya, ojjañaa quijje
nei poajeya peaꞌai Eyacuiñajji ese pajea meeꞌyojji pojjeama tii. Ojjañaa quea taiya quea
mimishiya peaꞌai Eyacuiñajji ese pajea meeꞌyojji pojjeama tii. Eseya ojaya quea jea nee
nee poajeꞌyo tii tii. 39 Jesosa Quitoja epeejji poanijo, ojjañaa quea caꞌa eyajo nequiya,
ojjañaa quea caꞌa meshijo nequiya, ojjaña Eyacuiñajjija panaa peaꞌai Eyacuiñajji eseya
epajea meeꞌyojji pojjeama. Eseya ojaya quea jea tii tii poajeꞌyo.

9
Yahuajo nei Eyacuiñajjiya Isaeni cuana babaca ca poa ojaya epeejji nei epojji

1 Eyaya, Pabohua miquiana que, Jodio cuana huasijje tehueaña, ma Shoma cuiñajjijo
baꞌe yasijje. Eya Jesosa Quitoja epeejji poanijo ecuea esohui eꞌe nei poani. Eꞌe,
Edojjoshahua Pameya eya jjashahuabaqui meesahua cani quea jaꞌa nee. 2 Eya Jodio dejja
peaꞌai. Jamajjeya eya quea yeno po tiitiiani Jodio cuanajo, Jesosa nijje jjapeequi sa po
ajjajo. 3 Jodio cuana Jesosaja epeejji epojji eyaya sa neineiaña. Jjashahuabaquiani Jodio
cuanajo, ecue huapa pojjeama cuanajo jama baꞌa: —Eyacuiñajjiya eya cajaa caꞌa cahua
Jodio cuana cuaqui yasijje poquiꞌyo jjima epojji. Jamaya Eyacuiñajjija yaꞌyo jojjemo eya
quea bihui nee pome —eya poani.

4 Yahuajo Eyacuiñajjiya Jodio cuana babaca ca poa ojaya epeejji cuana epojji. Oja
bacua cuana po mee caꞌya poa. Eyacuiñajji Jodio cuana nijje nequinajejo, onajaya eba
poa Eyacuiñajji ojjaña huoojeaꞌyojji quea caꞌa nee poani tii tii. Jodio cuana nijje mimi
majamajanaje jama baꞌa: “Enijje jjapeequianijo miquianajaya ebacua cuana quea huiso
nee poaje. Jiquiomeshi eyaya quiajemiquianajaya enequijji, miquianajaya osecua cuana
nequijji” Eyacuiñajji poanaje. Quijje Eyacuiñajjiya Moisesi tehue mee ca poa ojaya

esohui Jodio cuana quea jaꞌa nee baꞌe meesahuajji. Etiiquiana nijje miminaje jama
baꞌa: “Miquianaya eꞌe jojo nei e bihuiajji poajo, eya miquiana nijje mimije” Eyacuiñajji
poanaje. Cuanaya Eyacuiñajjiya huohui canaje jama baꞌa: “Mique osecua nei quijje poeje;
ohuaya miquianaya baꞌe tiitii mee cajeꞌyo onijje” Eyacuiñajjiya jamaya Jodio etiiquiana
aca poa.

5 Eꞌe, Jodio cuanaja etiiquiana ma bajjani poa baꞌa: Amajama, Amajamaja bacua ejja
Isaaca, Isaacaja bacua ejja Jacobo, ma quijje Isaeni bajjani aca poa, Isaenija bacua ejja
cuana 12 huisome poa, Jodio cuanaja etiiquiana poa. Jesosa Quito cuaya poa dejja jayojja,
yamijji, Jodio ponaja mejo poa. Etiiquianaja osecua poa Jesosa, esejaya etiiquianaja
osecua. Jjeya oya ojjaña huoojeajji poani. Jamajjeya ¡oya ejjabihuiaqui tii tii!

6 Jodio cuana oe pojji cuana Jesosaja epeejji poanaje. Jamajjeya oe pojji cuanaja
mimishi ecuijeaꞌyo poanaje, Jodio cuanaja. Jamatii esejaya eba Eyacuiñajjiya ojaya
ehuohuiꞌyoma etiiquiana cuana nijje ohua huohui ca poa jayojjaya acani Jesosaja epeejji
cuana nijje. Jesosaja epeejji cuana ca ca oe Isaeni dejja eꞌe jojo nei poani, Eyacuiñajjija
babaca. 7 Pea cuana ca ca, mimishi cuana ca ca Eyacuiñajjiya Isaenija osecua nisho ba
cani. Amajamaja osecua cuana Eyacuiñajjija babacaꞌyo beca cuana poanaje. Yahuajo
nei nei Eyacuiñajji Amajama nijje mimia poa jama baꞌa: “Amajama, Sanaja mejo miquea
ebacua Isaaca bajjani poaje. Ojaya osecua cuana quea huiso nee nee poaje. Oya cuana
ca ca mique osecua cuana eꞌe jojo nei poaje”. Jamaya Eyacuiñajjiya aca poa. 8 Ma
esohui ba majje esejaya eba poa ojjaña Amajamaja osecua cuana Eyacuiñajjiya babaca
jeyo jjima poa ojaya epeejji epojji. Amajamaja pea ebacua cuana cuaya poa. Jamatii
Eyacuiñajji onajaya osecua cuanajo mimi jjima jama baꞌa: “Miquianajaya osecua cuana
ecuea ebabaca ecuea epeejji epojji” jamaya ajjima onaya. Chojja. Oe ebacuajo huohui
ca poa Eyacuiñajjiya. Amajamaja ebacua Isaaca bajjanijo ca ca oe jamaya huohui ca
poa. Isaaca cuaya jjimahuajo jamaya huohui ca poa Eyacuiñajjiya. 9 Jama aca poa baꞌa:
“Amajama, miquea ehuanase etii, bacuamaꞌ. Jamatii quijje oya oꞌejji poaje. Ecuea eba
ache shono miquea ebacua cuayaje, dejja shoi. Apoa poajo eyaya miquea ebacua cuaya
meeje”. Jamaya Eyacuiñajjiya aca poa.

10 Eyaya, Pabohua miquianaya pea esohui huohuije Isaacaja bacua cuanajo. Jamajjeya
miquianaya ba meeje ojjaña Amajamaja osecua cuana Eyacuiñajjiya babacajeyo jjima
ojaya epeejji nei epojji. Oe nei babaca ca poa; etiiquiana Isaaca ojaya ebabaca poa.
Isaacaja ehuanase Shemeca bajjani poa, oja mejo ebacua becajaa poa, dejja peaꞌai. 11 Eꞌe,
Shemecaja ebacua becajaa cuaya poa. Ma ebacua cuana cuaya jjimahuajo, mimishi
ajjimahuajo peaꞌai, Eyacuiñajjiya huohui ca poa oe ebacua ojaya ebabacaꞌyo ojaya epeejji
nei epojji, pea cho. Jamajjeya ojjaña ba mee ca poa ohuaya babaca cani coya ohua
quea jea ba caje. 12 Ba majje pojjeama Eyacuiñajjiya ojaya epeejji epojji babaca cani.
Joya ohuaya sa caniya babaca cani. Jamajjeya huohui ca poa enaese Shemeca bajjani
ojaya ebacua becajaajo jama baꞌa: “Mique bacuaa Esao bajjaniya cashajjaꞌajja cahua
oja chahuaja esohui, Jacoboja” Eyacuiñajjiya aca poa Shemeca. 13 Eyacuiñajjiya esohui
huohuijji yahuajo ojaya esohui tehue mee caꞌya poa jama baꞌa: “Ecuea Jacobo quea jea
nee nee. Esao ca ca cajaa anaje” Eyacuiñajjiya aca poa.

14 —¿Apiojji shai Eyacuiñajjiya ebionei cuaya cajaa acaꞌyonaje, ebacua quijje cuaya
babaca ca poa? ¿Apiojji shai? Jamaya eseyaya ajjima aña. Jamaya quea pame pojjeama
—beca cuana poani.

Chojja. Eyacuiñajjiya quea pame nee nee tii acani. 15 Ohuaya Moisesi huohui ca poa
jama baꞌa: “Eya beca cuana nijje quea bei poani. Beca cuana eyaya jaahuanaña. Cua eya
quea jea aña eyaya babacaña” Eyacuiñajjiya aca poa. 16 Esejaya ebaꞌejjijo pojjeamajo,
esejaya ejjashahuabaquijjijo pojjeamajo peaꞌai ese nijje quea bei poani Eyacuiñajji.
Chojja, ojaya quea jea nee nee poanijo ohuaya eseya jaahuana cani, ese nijje quea bei
poani peaꞌai. 17 Cuanaya yahuajo nei Ejito emeshi mese Panao bajjanijo Eyacuiñajjija
esohui etehueꞌyo jama poa baꞌa:

“Panao, eyaya miya nequi meeaña Ejito emeshi mese epojji. Eyaya ma dejja cuanaja ba

jjima aña mi quea mete po meejji ejo. Jamaya ojjaña cuana ojjaña meshijo baꞌe
ba meeje eya eꞌe nei quea caꞌa nee nee poani tii”.

Jamaya Panao Eyacuiñajjiya aca poa. 18 Eꞌe, Eyacuiñajji beca cuana nijje quea bei poani.
Ojaya mimishi cuana cuijea cani. Pea cuana nijje ca ca chojja, quea bei pojjeama po
tiitiiani shajjamajojo. Mimishi pajea meeꞌyo jjima tii tii acani Eyacuiñajjiya.

19 Jamajjeya beca cuaa huohuiꞌajja cani jama baꞌa: —Eyacuiñajjiya ecuana mimishi
pajea meesahua ajja. Jamajjeya ¿apiojji ohuaya tecuea cani ecuana quea mimishi
poanijo? Ojaya ejjashahuabaquijji jayojja jama acani ohuaya, de —beca cuana poani.

20 Eyaya miquianaya sajaꞌaña jama baꞌa: ¡Aꞌa Eyacuiñajji niñebajji! Miquianajaya Ey-
acuiñajji emimicuiajeanobiajeajji pojjeama. Jama baꞌa: Meshimisi iñacajjiya meshimisi
pana majje iñaca cani shajjajji acani. ¿Aꞌa meshimisiya tecuea caje meshimisi iñacajji
jama baꞌa: —¿Apiojji acuaeya miyaya eya jamaya anaje soꞌo? —aꞌa jamaya meshimisiya
acani?

Cho, jamaya po ajja meshimisi. 21 Meshimisi iñacajjiya meshi iña majje ojaya
ejjashahuabaquijji jayojja jama acani. Eꞌe pojjaꞌameshimisi quea bamenee nee asa acani,
yiye bame nee nee a sa acani pojjaꞌa. Ojaya ejjashahuabaquijji jayojja jama panaꞌyome
acani. 22 Jamaya Eyacuiñajjiya acani peaꞌai, ojaya ejjashahuabaquijji jayojja jama acani.
Beca cuana quea mimishi po tiitiianijo, Eyacuiñajjiya oya cuana quea nee nee po mee sa
acani. Jamajjeya ojjaña ba mee caje Eyacuiñajji quea caꞌa nee nee poani. Jamatii oya
jjeya nei quea tecue nee pocuaji ajja shajjamaꞌ nijje. Chojja, quijje nei quea nee nee
po mee cajeꞌyo. Ishoa cani. Eꞌe pojjaꞌa shajjamaꞌ cuana Jesosaja epeejji poaje baꞌajjaꞌ.
Jamajjeya Eyacuiñajjiya oya cuana quea nee nee epo meejji pojjeama. 23 Ese beca cuana
nijje ca ca Eyacuiñajji quea bei poani. Jamaya acani eseya ojaya quea jea nee nee poanijo.
Eꞌe, Eyacuiñajji quea caꞌa nee nee poani; eseya jjapeequi meesahua cani Jesosa nijje.
Jamajjeya ohuaya eseya quea jaꞌa, quea pamenee nee baꞌemee sa acani eyajo Jesosa nijje.
24 Eꞌe, Eyacuiñajjiya eseya beca cuana, Jodio cuana, Jodio pojjeama cuana peaꞌai babaca
canaje ojaya epeejji epojji. Ojaya ejjashahuabaquijji jayojja jama acani, Eyacuiñajjiya.
25 Jamajjeya yahuajo nei ojaya esohui huohuijji Osea bajjani tehue mee ca poa jama baꞌa:
“Yahuajo nei Jodio pojjeama ecuea ebabaca pojjeama ecuea epeejji epojji. Jjeya ca

ca oya cuana ecuea ebabaca ecuea epeejji epojji. Yahuajo oya cuana ecuea
quea jea nee pojjeama. Jjeya ca ca oya cuana ecuea quea jea nee nee poani.
26 Jodio pojjeama quea mimishi poanajejo, pea cuaa huohui ca poa jama baꞌa: —
Miquianaya Eyacuiñajjija epeejji pojjeama —poanaje. Jjeya ca ca onaaya huohui
caje jama baꞌa: —Miquianaya Eyacuiñajjija ebacua cuana poanaje”.

Jamaya yahuajo Eyacuiñajjiya tehue mee ca poa.
27Cuanaya yahuajo nei Eyacuiñajjija esohui huohuijji Isaiaa esohui tehue ca poa Jodio

cuanajo jama baꞌa:
“Etiiquiana Isaeni bajjanija osecua cuana quea huiso nee nee poaje. Meshijaji sope

huisoajja poaje, sicosico meemee ajja quea huiso nee neejo. Jamatii oe pojji
cuanaja mimishi ecuijeaꞌyo poaje. Eyacuiñajjiya oe pojji baꞌe tiitii mee cajeꞌyo
onijje quea jaꞌa nee.

28 Ohuaya ojaya esohui jayojja jama acajeꞌyo. Ojjaña shajjamaꞌ cuana quea nee nee
po mee jeyojeyo cajeꞌyo onijje jjapeequi sa poꞌyo ajjajojo. Eꞌe jojo nei jamaya
Eyacuiñajjiya acuaji caje”.

Jamaya aca poa Isaiaa. 29Ohuaya pea esohui tehue ca poa jama baꞌa:
“Yahuajo Eyacuiñajjiya quiyo jeyojeyo mee caꞌya poa ojjaña quea mimijjequijea, ojjaña

quea mimishi Sonoma cuiñajjijo baꞌe, ojjaña Comosha cuiñajjijo baꞌe peaꞌai. Oya
jayojja beshahua nei Isaeni cuana chamaꞌyo tii popoquia poa shajjamaꞌ poanijojo.
Eyacuiñajjiya oe pojji Isaenija osecua cuana jaahuana ca poa”.

Jamaya aca poa Isaiaa.
Jodio cuana Jesosa nijje jjapeequi jjima; Eyacuiñajjiya oya cuana ba jjima emimishi cuijeaꞌyo

30 ¡Jamajjeya bacue jiquio! Eyacuiñajjiya quea huiso Jodio pojjeama ba caje

mimishiꞌama. Jodio cuana ca ca oe pojji ba caje mimishiꞌama. Yahuajo Jodio pojjeama
cuana jjashahuabaqui jjima poanaje jama baꞌa: —¿Achajja shai ecuana baꞌeje Eyacuiña-
jjija esohui jayojja jama soꞌo? Jamajjeya ohuaya ecuana ba caje mimishiꞌama —jamaya
jjashahuabaqui jjima Jodio pojjeama poanaje.

Jamatii Jesosa nijje jjapeequianijo, Eyacuiñajjiya oya cuana ba cani mimishiꞌama.
31 Jodio cuana ca ca Eyacuiñajjiya babaca ca poa onijje ejjapeequijji. Jamatii oya cuana
jjashahuaba quehuaquinaje jama baꞌa: —Ecuana ojjaña Eyacuiñajjija esohui cuana jayojja
jama atiitiiañajo, ohuaya ecuana ba caje mimishiꞌama —Jodio cuana poanaje.

Cho. Eyacuiñajjiya Jodio cuana ba ca poa quea mimishi ojaya esohui cuana jayojja
jama mi atiitii cajo. 32 ¿Yajjajje? ¡Bacue! Eyacuiñajjiya Jodio cuana ba cani mimishiꞌama
ca ca Jesosaja epeejji poanijo. Jamatii onaaya aje oe Jesosa cajaa acanaje. Jama poa cuana
baꞌa: —Ecuaaya esohui etehueꞌyo jayojja jama atiitiiaña. Jamajjeya Eyacuiñajjiya ecuana
mimishiꞌama ba caje —oya cuana poa. Chojja de, ajjima ojaya, de.

33 Eꞌe, yahuajo Isaiaa Eyacuiñajjija esohui tehue caꞌya poa jama baꞌa:
“Eyaya huoojeaje mimishi cuijeajji Isaeni cuana huasijje. Jamatii Isaeni cuana

jjashahuaba quehuaquije; mimishi cuijeajji cajaa acajeꞌyo. Beca cuana onijje
jjapeequiajo ca ca quea bihui nee nee poajeꞌyo”.

Jamaya aca poa Isaiaa Isaeni cuanajo, Jodio cuanajo.
10

1 Miquianaya Jodio cuana Shomajo baꞌe Jesosaja epeejji poanijo ecuea epeejji poani
peaꞌai. Eya, Pabo Jodio peaꞌai. Eya ojjaña Jodio cuanajo mimi tiitiiani Eyacuiñajji nijje
jama baꞌa: —Eyacuiñajji, ¡Jodio cuana jjapeequi meesahuacue Jesosa nijje! Jamajjeya oya
cuana cuaqui yasijje epoquiꞌyojji pojjeama —jamaya eyaya atiitiiaña.

2 Ecuea eba ojjaña Jodio cuana Eyacuiñajjija epeejji po sa poani. Jamatii onajaya
ejjashahuabaquijji quea quehua poanijo Eyacuiñajji nijje jjapeequi meemee ajja. 3 Jesosa
nijje jjapeequiajo, Eyacuiñajjiya Jodio cuana mimishiꞌama ba caje, ma yahuajo shajjamaꞌ
poa. Jamaya beshahua nei ojjaña Jodio cuanaja eba pojjeama. Jesosa cajaa acanaje. Ojaya
ejjashahuabaquijji quea quehua jama baꞌa: —Quea pame poanijo, Eyacuiñajjiya ecuana
ba caje mimishiꞌama —jamaya poso jjabaquinaje.

Cho, Eyacuiñajjiya ojjaña ba cani mimishiꞌama Jesosa nijje jjapeequianijo, quea pame
baꞌyanijo pojjeama. 4 Eꞌe, Jesosa Quito manoꞌyonaje esejo. Jamajjeya ojjaña onijje
jjapeequiani Eyacuiñajjiya ba canimimishiꞌama. Jamatii beshahua nei ojjaña Jodio cuana
jjashahuaba quehuaquiani jama baꞌa: —Moisesija etehueꞌyo jayojja jama atiitiiañajo,
Eyacuiñajjiya ecuana ba caje mimishiꞌama —jama posoya acani Jodio cuaa.

Eyacuiñajjiya ojjañaja mimishi cuijeaꞌyo sa acani
5Yahuajo nei Moisesiya Eyacuiñajjija esohui tehue ca poa jama baꞌa:

“Eyacuiñajjiya eseya ba caje mimishiꞌama ojaya esohui atiitiiañajo. Jamajjeya ¡ojaya
esohui jayojjaya oe atiitiicue!”

Jamaya esohui tehue caꞌya poa Jodio cuanaja yajji.
6 ¡Aꞌa jjashahuaba quehuaquijji jama baꞌa: —Eyacuiñajjiya ecuana ba canimimishiꞌama

oja esohui etehueꞌyo jayojja jama aña tiitiijo —aꞌa jamaya jjabaquijji! Chojja, Jesosa nijje
eꞌe jojo nei jjapeequianijo, Eyacuiñajjiya eseya ba cani mimishiꞌama.

Eyacuiñajjiya Moisesi esohui jama tehue meeme aca poa baꞌa:
“Aꞌa jjashahuabaquijji jama baꞌa: —Eꞌe pojjaꞌa beca cuana eyahuasijje poqui majje,

poe oꞌoya majje huohui caje achajja shai amajje Eyacuiñajjiya ecuana ba caje
mimishiꞌama”.

Jama tehuemeya aca poa Moisesiya.
Jjamajjeya ¡jamaya aꞌa jjashahuaba quehuaquijji! Jesosa poeyanaje ese que; manoꞌy-

onaje Eyacuiñajjija ese mimishiꞌama ebajji. 7 Moisesiya pea esohui tehue ca poa jama
baꞌa:

“¡Aꞌa jjashahuaba quehuaquijji jama baꞌa: —Beca cuana emanoꞌyo huasijje poqui majje,

poe oꞌoya majje huohui caje achajja shai amajje Eyacuiñajjiya ecuana ba caje
mimishiꞌama —jamaya aꞌa jjashahuabaquijji!”

Jamaya Moisesiya tehue ca poa.
Eꞌe, jamaya quea jjashahuabaqui quehua. Jesosa shequi oꞌoyanaje ese mimishi

cuijeaꞌyojji epojji. 8 Jamajjeya Eyacuiñajjiya Moisesi esohui jama tehue meeme aca poa
baꞌa:
“Eyacuiñajjiya miquianaya ba caje mimishiꞌama ebaꞌe tiitiiꞌyojji. Quea camaja nee

nee pojjeama. Eyacuiñajji miquianaya mimishiꞌama ebajji mimi huichaꞌa
huichaꞌanaje. Miquianaaya shajjaꞌajja majamajanaje. Majoya jjashahuabaqui
majamajanaje miquianaya”.

Jamaya aca poa Moisesiya. Maya ecuaaya huohuiaña miquianajaya eshajjaꞌajjajji, Jesosa
nijje ejjapeequijji. 9 Eꞌe jojo nei ejjahuohuiqui jiquio jama baꞌa: —Jesosa ecuea Emeshi
Mese nei poani —ejjaꞌaqui. Eꞌe jojo nei ejjashahuabaqui jama baꞌa: —Ecuea eba
Eyacuiñajjiya Jesosa shequi mee ca oꞌoyanaje —jamaya poanijo Jesosaa eseya baꞌe tiitii
mee cajeꞌyo eyajo onijje.

10 Jesosajo eꞌe jojo nei jjashahuabaquianijo, Eyacuiñajjiya eseya ba cani mimishiꞌama.
Eseyaya eꞌe jojo nei huohuiaña: —Eya Jesosaja epeejji.

Jamajjeya Jesosaa eseya onijje baꞌe tiitii mee cajeꞌyo. 11 Yahuajo nei nei Isaiaa esohui
tehue ca poa jama baꞌa:
“Ojjaña joya jjeya nei Eyacuiñajjija huoojeaꞌyo ojjaña jaahuanajji nijje jjapeequiani

Eyacuiñajjiya ba cani mimishiꞌama eꞌe jojo nei”.
Jamaya Isaiaa aca poa.

12 Eꞌe, Jesosa esejaya Emeshi Mese nei oe nei, ojjañaja; Jodio cuanaja, Jodio pojjeama
cuanaja peaꞌai. Eꞌe, Jodio cuana Jodio pojjeama jayojja nei peaꞌai. Onijje mimianijo,
Jesosaa eseya jaahuana cani quea pame nee. 13 Eꞌe, eseya beca cuana mimije Jesosa
nijje jama baꞌa: —Jesosa, ecuea Emeshi Mese nei, ¡ecuea mimishi cuana cuijeaꞌyocue!
—jamaya mimianijo, Jesosaa eseja mimishi cuijeaꞌyo majje baꞌe tiitii mee cajeꞌyo eyajo.

14 Pea cuanaja Jesosa ba jjima, onijje mimi jjima; emimishi cuijeaꞌyojji pojjeama.
Shajjaꞌajja jjima Jesosa manoꞌyonaje ojjañaja mimishi cuijeaꞌyojji. Jesosaja esohui
huohuijji poqui jjima ona huasijje esohui quea pame Jesosajo huohuiya. ¿Achajja shai
oya cuana Jesosaja epeejji poaje soꞌo? 15 Eyacuiñajjiya ojaya esohui huohuijji pea
cuana huasijje huoojea jjimajo, oya cuana Jesosajo eshajjaꞌajjajji pojjeama. Yahuajo nei
Eyacuiñajjija esohui huohuijji Isaiaa esohui tehue ca poa jama baꞌa:
“Eyacuiñajjija esohui huohuijji poeyajo esohui quea pame huohuiya, ecuana quea bihui

nee nee poaje. Eꞌe jojo nei jamaya poaje”.
Jamaya esohui tehue ca poa.

16 Eꞌe, Eyacuiñajjija esohui huohuijji poquinaje Isaeni cuana huasijje. Huohui caꞌya
poa ojaya esohui quea pame nee. Jamatii Isaeni cuana aje oe shajjaꞌajja sa poꞌyo ajja poa.
Isaiaa yahuajo nei esohui tehue ca poa Isaeni cuanajo jama baꞌa: “Emeshi mese, oe pojji
Isaeni cuaa ecuanajaya esohui shajjaꞌajja canaje” jamaya Isaiaa aca poa.

17 Eyacuiñajjiya ojaya esohui huohuijji huoojea cani esohui quea pame nee Jesosajo
huohuiya. Jamajjeya ma esohui quea pame nee shajjaꞌajja majje Jesosa nijje jjapeequi-
jeꞌyo. 18 Jamatii beca cuana jjashahuabaquiani jama baꞌa: —Eꞌe pojjaꞌa Isaeni cuanaja
shajjaꞌajja jjima esohui quea pame Jesosajo. Jamajjeya Jesosa nijje jjapeequi jjima
poanaje.

Chojja. Shajjaꞌajja canaje. Jamatii shajjamaꞌ jayojja poanaje. Yahuajo Eyacuiñajjiya
esohui quea pame Jesosajo tehue mee ca poa jama baꞌa:
“Ojjaña meshijo baꞌe yasijje Eyacuiñajjiya esohui huohuijji cuana esohui quea pame

huohui mee canaje”.
Jamaya yahuajo nei aca poa Dabiya.



SHOMANO 10:19 327 SHOMANO 11:7
19 Beca cuana jjashahuaba quehuaquiani jama baꞌa: —Eꞌe pojjaꞌa Isaeni cuanaja

Eyacuiñajjija esohui quea pame shajjaꞌajja jjima. Jamajjeya mi jjapeequinaje Eyacuiñajji
nijje —jamaya beca cuana poani.

Cho. Onaaya shajjaꞌajja canaje. Yahuajo nei Moisesiya Eyacuiñajjija esohui tehue ca
poa jama baꞌa:
“Isaeni cuana, miquianaya ebionei ecuea ebabaca coo, eyaya babaca coonaje ecuea

epeejji epojji. Miquiaaya ca mo ca oe cajaa anaje. Jamatii eyaya pea cuana
babacajeꞌyo ecuea epeejji nei epojji. Jamajjeya miquianaya quea quene poaje ona
nijje, Isaeni pojjeama cuana nijje. Jjashahuabaquije jama baꞌa: —Isaeni pojjeama
cuana quea pame pojjeama. Ecuana ca ca quea pame nee. Eyacuiñajji eꞌe jojo nei
onajaya ba jjima. Ecuanajaya ca ca oya eba. ¿Apiojji shai Eyacuiñajjiya babaca
cani Isaeni pojjeama cuana? Oya cuana cajaa —jamaya miquianaya poaje”.

Jamaya Moisesiya aca poa Isaeni cuana. 20Majoya Isaiaa Eyacuiñajjija esohui quea jaꞌa
nee tehue ca poa jama baꞌa:
“Pea cuanaja eya ba jjima. Eyaya oya cuana jjapeequi meesahuajeꞌyo enijje. Oya cuana

mimi jjima enijje ojaya mimishi cuijeaꞌyojji. Jamatii oya cuana ecuea esohui ba
meesahuajeꞌyo”.

Jamaya Isaia tehue mee ca poa yahuajo nei nei. 21 Eyacuiñajjiya Isaia pea esohui tehue
mee ca poa Isaeni cuanaja jama baꞌa:
“Eyaya Isaeni cuana iyaa majamajanaje enijje ejjapeequijji. Jamatii ecuea esohui

etehueꞌyo jayojja jama a sa poꞌyo ajja tii tii. Shajjamaꞌ ojjaña cuana, queamimishi
nee nee”.

Jama tecueameya Isaiaa Isaeni cuana aca poa.
11

Eyacuiñajjija Jodio cuana cajaa ajjima
1 Beca Jodio cuana jjashahuabaquiani jama baꞌa: —Ecuana Isaeni cuana. Eyacuiñajjija

babaca. Jamatii jjeya Eyacuiñajjiya ecuana cajaa acanaje —beca cuana jamaya poani.
Chojja de. ¡Bacue! Eya Isaeni dejja, Jodio dejja. Eya Eyacuiñajjija cajaa ajjima.

Amajama ecuea etiiquiana poa. Bejami Amajamaja osecua. Eya Bejamija osecua.
2 Eꞌe, Eyacuiñajjiya Jodio cuana babaca coo ca poa ojaya epeejji epojji. Yahuajo nei
Eyacuiñajjija esohui huohuijji Enia bajjanija esohui etehueꞌyo miquianajaya eba. Enia
Jodio cuanajo quea quene mimia poa Eyacuiñajji nijje jama baꞌa:
3 “Eyacuiñajji, Emeshi Mese nei, ¡bacue pea Isaeni cuana! Ohuaya aje oe cuiajea

caꞌyonajemiquea esohui huohuijji cuana. Mei eꞌiya ani iñajeaoqueajea caꞌyonaje,
ma aquiana dahuajji acani cuaa mi quea bei ecuana nijje epojji iñajeaoqueajea
caꞌyonaje. Eya ee nei yanimiquea epeejji. Eya cuiajea sa acani peaꞌai Isaeni cuaa”.

Jamaya aca poa Eniaa.
4 Eyacuiñajjiya Enia sajaꞌa ca poa jama baꞌa:

“Chojja. Quea huiso nee nee Isaeni cuana ecuea epeejji yani. Eꞌe, 7.000 huisome Isaeni
cuana eyacuiñajji nisho Baani bajjani bihuiajji pojjeama. Quea huiso Isaeni cuana
ecuea esohui jayojja jama baꞌyani”.

Jama sajaꞌameya Eyacuiñajjiya aca poa Enia.
5 Jjeya nei cuanaya beca Jodio cuaa Eyacuiñajjija esohui jayojja jama acani. Eyacuiña-

jjiya oya cuana babaca canaje ojaya epeejji epojji. Oja mimishijo jjashahuabaqui tiitii
ajja. Eyacuiñajjiya oya cuana quea jea nee acani. Jamajjeya oya quea bei nee poani ona
nijje, Eyacuiñajji. 6 Eꞌe, Eyacuiñajjiya Jodio cuana quea jea nee acanijo oya cuana babaca
canaje ojaya epeejji epojji. Quea bei Jodio cuana nijje poanaje. Onaja mimishi cuanajo
jjashahuaba tiitiiqui ajja. Jodio cuana ojaya quea jea nee poanajejo babaca caꞌya poa.
Babacaꞌyo jjima ojaya esohui jayojja jama atiitii canajejojo.

7Eꞌe, beca Jodio cuana Eyacuiñajjija epeejji pojjeamapoanaje. Quea huiso Eyacuiñajjija
esohui jayojja jama anisho canaje. Jamajjeya Eyacuiñajjiya oya cuana ba canaje quea

mimishi. Eꞌe, Eyacuiñajjiya Jodio cuana babaca canaje ojaya epeejji epojji. Beca cuana
eꞌe nei poanaje. Jamatii pea cuana quea mimishi nee nee poanaje. 8 Yahuajo nei nei
Moisesiya Eyacuiñajjija esohui tehue ca poa jama baꞌa:
“Jamajjeya Eyacuiñajjija shajjamaꞌ cuana quea jjashahuabaqui jaꞌa epo meejji pojjeama.

Eyacuiñajjija etehueꞌyo eꞌe nei ba majje jamatii ojaya quea quehua poa. Esohui
eꞌe nei shajjaꞌajja majje jamatii quea quehua poa peaꞌai. Eꞌe, jamaya Isaeni cuana
jjeya peaꞌai shajjamaꞌ po tiitiiani”.

Jamaya Moisesiya tehue ca poa.
9Yahuajo nei nei emeshimeseya Dabiya Jodio shajjamaꞌ cuana tecuea ca poa jama baꞌa:

“Esejaya etiiquianaja esohui jayojja jama atiitiiaña miquianaaya. Poquiquehuajeꞌyo,
de, edasiaꞌyo poajeꞌyo, de, quea mimishi nee nee. Jamajjeya Eyacuiñajjiya
miquianaya quea nee nee capo mee cahua. 10 Cojjamaja ejiojji ba jjima jayojja
jama miquianajaya ba jjima capoahua tii tii Eyacuiñajjija ejjashahuabaquiꞌyojji.
Cuanaya aquiana quea biquie abo tiitii cani jayojja jama capoahua miquianajaya
mimishi; epajeaꞌyojji pojjeama tii tii capoahua”.

Jamaya Dabiya tehue ca poa yahuajo nei nei Jodio cuanajo.
Eyacuiñajjiya Jodio cuana iyaa cani tii ojaya epeejji epojji

11 Eꞌe pojjaꞌa beca cuana jama jjashahuabaquime poani baꞌa: —¿Aꞌa Jesosa cajaa
acanajejo, Eyacuiñajjiya Jodio cuana cajaa acajeꞌyo tii?

Chojja, jamaya pojjeama. Ecuana, Jodio cuana quea mimishi nee nee poanijo,
Eyacuiñajjija esohui aꞌajjajo, ohuaya Jodio pojjeama cuana jjapeequi meesahua cani
Jesosa nijje. Onajaya mimishi cuana cuijea caꞌyani. Eyacuiñajji jjashahuabaquiani jama
baꞌa: —Eꞌe, Jodio pojjeama cuana Jesosa nijje jjapeequi meesahuaña ba majje eꞌe pojjaꞌa
Jodio cuana Jesosa nijje jjapeequijeꞌyo peaꞌai enijje ebaꞌe tiitiiꞌyojji —jamaya Eyacuiñajji
jjashahuabaquiani.

12 Jodio cuana aje oe jjashajjaꞌajjaqui ajja. Jamajjeya Eyacuiñajjiya Jodio pojjeama
cuana Jesosa nijje jjapeequi meesahua caꞌyonaje. Eyacuiñajjiya Jodio pojjeama cuana
quea pame acanaje Jodio cuana Jesosa nijje jjapeequi jjima jojoya. Jodio cuana Jesosa
nijje jjapee neineiquiajo ca ca Eyacuiñajjiya quea pame nee nee acajeꞌyo ojjaña.

13 Jodio pojjeama cuana Shomajo baꞌe, Eyacuiñajjiya eya huoojea canaje miquiana
que ojaya esohui huohuiya. Eyaya esohui huohuiaña tii tii miquianaya Jesosaja epeejji
epo meesahuajji. 14 Jamajjeya ma ba majjeya Jodio cuana pojjaꞌa Jesosaja epeejji po sa
poajeꞌyo peaꞌai. 15 Eꞌe, Jodio cuaa Jesosa cajaa aca poajo, Eyacuiñajjiya Jodio pojjeama
onijje jjapeequi meesahua canaje. Jamaya quea pame nee. Jamatii quijje Jodio cuana
Jesosa nijje jjapeequi meesahua cajeꞌyo peaꞌai. Eꞌe, jjeya Jodio emanoꞌyo jayojjaya poani
shajjamaꞌ jjejojo. Jesosa nijje jjapeequiꞌyo majje ca ca eshequiꞌyo jayojja poajeꞌyo, de,
quea pame nee nee. 16Eꞌe, jjeya oe pojji Jodio cuana Jesosaja epeejji nei poani. Jamajjeya
quijje Eyacuiñajjiya quea huiso Jodio cuana ojaya epeejji nei po mee cajeꞌyo. Jama
baꞌa: Acui esajja quea pame nee nee poajo, quijje tii majje ejjajja quea pame nee poaje
peaꞌai. Oya jayojjaya Amajama Eyacuiñajjija ebabaca poa. Jamajjeya oja osecua cuana
Eyacuiñajjija ebabaca poaje peaꞌai.

17 Jjashahuabaquicue jama baꞌa: Eꞌacui meseya acui aa enojinoji cobojea majje ejee
cojjajji iyanobia cani etiiꞌyojji. Acui sajja quea pamejo pea acui jee cojjajji eꞌiyanobia
pohuajeꞌyo. Oya jayojjaya beca Jodio cuana Jesosa cajaa acanajejo quea tai poa, acui aa
enojinoji jayojja. Pea ejee cojjajji iyanobiamajje pohuaꞌyani jama Jodio pojjeama Jesosaja
epeejji cuana poaje. Jiquio ecua ecuicojjone sajjajji jayojja eseya quea pame baꞌe mee
cani. 18 Jamajjeya Jodio pojjeama cuana, ¡aꞌa jjashahuabaquijji miquianaya quea pame
nee, Jodio cuana quea pame pishana! Chojja. Eyacuiñajji miquianajaya eba poanaje
Jodioja ehuohuijo. Miquianajaya ehuohuijo pojjeama ca ca Eyacuiñajji Jodio cuanaja eba
poa.

19 Eꞌe pojjaꞌa miquianaya jjashahuabaquiani jama baꞌa: —Jesosa cajaa aca poajo Jodio

cuana acui aa ecobojeaꞌyo jayojja jama poanaje. Eseya, Jodio pojjeama ca ca Jesosaja
epeejji poanijo ecuicojjonejo pea ecojja posho eꞌiyanobiaꞌyo quea pame pohuaꞌyani
jayojja jama —miquianaya poani.

20 Eꞌe, jamaya poanaje. Jesosa cajaa amajje Jodio cuana acui aa ecobojeaꞌyo jayojja
jama poanaje. Eyacuiñajjiya oya cuana cajaa aca poa. Miquianaya ca ca oe Jesosa nijje
jjapeequiꞌyajo, Eyacuiñajjiya ba cani mimishiꞌama. Eꞌe, jjeya Eyacuiñajjiya miquianaya
babaca canaje. Jamatii ¡aꞌa jjashahuabaquijji miquianaya quea pame nee Jodio cuana
quea pame pishana! Chojja. ¡Miquianaya quea jaꞌa nee Jesosa nijje jjapee tiitiiquicue!
21 ¡Bacue oe! Eyacuiñajjiya Jodio cuana babaca coo ca poa ojaya epeejji epojji. Majoya
Jodio cuana jjashajjaꞌajjaqui sa po ajjajo, ohuaya miquianaya babaca canaje, Jodio
pojjeama cuana. Jiquio ecua acui aa nojinoji jehuisejjajeaꞌyo majje eyacua iyanobia
caꞌyani jama jayojja Eyacuiñajjiya Jodio shajjamaꞌ cuana cajaa ajeaꞌyo majje miquianaya
babaca canaje. Jamajjeya ¡aꞌa shajjamaꞌ pojji! Eyacuiñajjiya miquianaya cajaa aca
chanaꞌ. 22 Eꞌe, Eyacuiñajjiya ojjaña quea jea nee nee acani. Shajjamaꞌ cuana ca ca
tecuea neinei cajeꞌyo, de. Eꞌe, ojjaña joya shajjamaꞌ poani ohuaya quea nee nee po
mee cajeꞌyo. Miquianaya ca ca ohuaya quea pame nee nee acani ojaya quea jea nee
neejojo. Ohuaya miquianaya quea jea nee acajeꞌyo tii tii, ca jjashajjaꞌajja tiitiiquiajo.
Shajjamaꞌ poajo ca ca ohuaya miquianaya quea nee nee po mee cajeꞌyo peaꞌai, de. 23 Eꞌe,
Jodio cuana peaꞌai Jesosa nijje jjapeequiajo Eyacuiñajjiya ojaya epeejji nei po mee caje
oꞌoya, yahuajo nei nei jayojjaya. Eꞌe nei, jiquio ecua acui aa ejehuisejjajeaꞌyo iyanobia ca
oꞌoyani jama jayojja Eyacuiñajjiya oya cuana acajeꞌyo; ojaya epeejji nei pomee caje oꞌoya.
24 Miquianaya ca ca Jodio pojjeama cuana yahuajo nei Eyacuiñajjija ebabaca pojjeama
poa. Jamajjeyamiquianaya pea acui aa jayojja, ebiojo nequi acui aa jayojja. Jamatii jiquio
ecua ebiojo nequi acui aa acui bame bame yasijje iyanobia cani jayojja jama Eyacuiñajjiya
miquianaya babaca canaje ojaya epeejji nei epojji. Jamajjeya Eyacuiñajjiya miquianaya
acanaje jayojja jama ohuaya Jodio cuana acajeꞌyo. Eꞌe, ecuea etiiquiana Eyacuiñajjiya
babaca coo ca poa. Jamajjeya jiquio ecua acui ebanaꞌyo acui aa ejehuisejjajeaꞌyo oya tii
acuijo iyanobia caje oꞌoya jayojja jama Eyacuiñajjiya Jodio cuana acajeꞌyo. Jesosa nijje
jjapeequiajo Eyacuiñajjiya huohui caje jama baꞌa: —Eꞌe Jodio cuana, jjeya miquianaya
ecuea epeejji nei po oꞌoyanaje, ojjaña —acaje Eyacuiñajjiya.

Jodio cuana Jesosaja epeejji quijje poajeꞌyo
25 Ecuea epeejji cuana, eyaya miya huohuije ma Eyacuiñajjiya quijje acaje Jodio

cuanajo, ma yahuajo ojjañaja ba jjima poa. Jamajjeya ecuea esohui ba majje miquianaya
ejjashahuabaquijji pojjeama jama baꞌa: —Ecuanaya nei ca ca oe Eyacuiñajjija ebabaca
ojaya epeejji nei epojji —aꞌa oe miquianaya pojji.

Chojja. Jjeya Jodio cuaa Emeshi Mese nei Jesosa cajaa acani beshahua nei ojjañaa.
Jamaya epoꞌyojji tii pojjeama. ¿Ache Jodio pojjeama cuana Jesosaja epeejji poaje?
Eyacuiñajjija eba. Mahuiso jjapeequiajo, Jodio cuana jjapeequije oꞌoya Jesosa nijje.
26 Jamajjeya quea huiso nee nee Jodio cuana eyajo baꞌe tiitii mee cajeꞌyo Jesosa nijje
jjapeequiajo. Eꞌe, yahuajo nei Eyacuiñajjiya Isaia tehue mee ca poa Isaeni cuanajo, ma
Jacoboja osecua cuanajo jama baꞌa:
“Eyacuiñajjija huoojeaꞌyo ojjaña jaahuanajji poeje. Oya Jodio dejja poaje. Oya Jacoboja

osecua cuana mimishi pajea meesahuaꞌyojji poajeꞌyo. 27 Ma ecua eyaya Jodio
etiiquiana huohuinaje jamaya eyaya ajeꞌyo; ojjañaja mimishi cuijea neineijeꞌyo”.

Jamaya yahuajo nei nei Eyacuiñajjiya aca poa.
28 Jamatii jjeya Eyacuiñajjiya Jodio cuana ba cani ojaya epeejji pojjeama Jesosa cajaa

ajji poajojo. Jamajjeya Jodio cuaa ma esohui cajaa acajo, Eyacuiñajjiya esohui quea
pame nee Jesosajo miquianaya shajjaꞌajja mee canaje, Jodio pojjeama cuana. Jamatii
Eyacuiñajjiya Jodio cuana cajaa tiitii ajjima, de. Yahuajo nei ecuana ojaya ebabaca poa.
Ohuaya ecuanaja etiiquiana huohui ca poa jama baꞌa: “Miya, miquea osecua cuana peaꞌai
ecuea epeejji nei cuana poajeꞌyo tii tii” jamaya ohuaya Amajama, Jacobo, Isaaca peaꞌai

huohui ca poa. 29Eꞌe jojo nei Eyacuiñajjiya ojaya esohui jayojja jama acajeꞌyo, epajeaꞌyojji
pojjeama tii tii. Babacaꞌyomajje cajaa yaꞌyojji pojjeama tii. 30 Jamajjeya jjeya Jodio cuana
Jesosa nijje jjapeequi sa poꞌyo ajja jojoya Eyacuiñajjiyamiquianaya, Jodio pojjeama cuana
quea bei nee acani. Miquianaja mimishijo jjashahuaba tiitiiqui ajja, jamatii yahuajo
shajjamaꞌ nei poa. 31 Eyacuiñajjiya quijje Jodio cuana jama acajeꞌyo baꞌa: Jjeya ohuaya
miquianaya quea bei acani; miquea mimishijo jjashahuabaqui ajja. Oya jayojjaya quijje
ohuaya Jodio cuana acajeꞌyo, jamatii jjeya shajjamaꞌ nei poani. 32 Jamajjeya Eyacuiñajjiya
ojjaña cuana ba cani shajjamaꞌ nei nei. Jesosa nijje jjapeequiajo ca ca ojjañaja mimishijo
jjashahuaba tiitiiqui ajja poaje. Quea bei ojjaña cuana nijje poajeꞌyo Eyacuiñajji.

Eyacuiñajji bihuia cani Pabohua
33 Quea pame nee nee Eyacuiñajjiya eseya acani. Ojjaña eseya ojaya eba nei nei; oya

esejaya mimishi cuijeaꞌyojji. Eꞌe jojo nei ojjaña ojaya eba nei nei. Quea jaꞌa nee nee ojaya
ejjashahuabaquijji. Quea pame nee nee ohuaya acani ojjaña. 34Yahuajo nei Eyacuiñajjiya
Isaia tehue mee ca poa jama baꞌa:
“¿Ajea eba nei nei Eyacuiñajjija ejjashahuabaquijji? ¿Aꞌya shai o bameesahuajji? Chamaꞌ

nei nei. Oya oe nei quea jjashahuabaqui jaꞌa nee nee. 35 ¿Aya acuae jja mi oe che
quia cani aquiana Eyacuiñajjija? Ojjaña aquiana cuana ojaya, de”.

Jamaya Eyacuiñajjija esohui Isaiaa yahuajo nei tehue ca poa.
36 Eꞌe, Eyacuiñajjiya ojjaña aquiana pana caꞌya poa. Ojjaña ojaya aquiana. Quea sohui

poja nee neeya jjejojo ohuaya ojjaña quea pame amee cani. Jamajjeya ojjañaa ba cani oya
quea jaꞌa nee, quea pame nee nee peaꞌai: —Eyacuiñajji, miya quea pame nee. Pea chamaꞌ
mi jayojjaya —jamaya ¡oya ejjabihuia tiitiiqui! ¡Jamaya ejjaꞌaqui!

12
¡Jesosaja epeejji poanijo ojaya esohui jayojja acue!

1 Jamajjeya ecuea epeejji cuana, ¡shajjaꞌajjacuemo! Eyacuiñajji ese nijje quea bei poani,
mimishijo jjashahuaba tiitiiqui ajja. Jamajjeya ¡ojaya epeejji nei nei baꞌecue! ¡Eyacuiñajji
bihuiacue jama baꞌa: —Eyacuiñajji, eya miquea nei nei. Miquea ejjashahuabaquiꞌyojji
jayojja jama eyaya ajeꞌyo —jamaya pocue! Eꞌe, ¡Jesosa jayojja jama baꞌe tiitiicue quea
pame nee! Eyacuiñajji bihuiacue jama baꞌa: —Eyacuiñajji, miya quea pame nee nee.

2 ¡Aꞌa Eyacuiñajjija epeejji pojjeama jayojja pojji! ¡Eyacuiñajjiya eseya ojaya esohui
jayojja jama capo mee cahua! Cajjashahuabaqui mee cahua o jayojja. Majoya ojaya
ejjashahuabaquijji eseya ba mee cajeꞌyo. Ma ese ohua amee cajeꞌyo ojo ohuaya eseya
ba mee cajeꞌyo. Ojaya ejjashahuabaquijji quea pame nee nee, quea jaꞌa nee nee enequi
tiitiijji peaꞌai.

3 Eyacuiñajjiya eya huoojea canaje ojaya esohui huohuiya. Jamajjeya eyaya
miquianaya ba meesahuaña quea pame nee ebaꞌejji. Eꞌe, Eyacuiñajjiya eseya baꞌe
meesahua cani ojaya epeejji epojji. Jamajjeya ¡aꞌa jjashahuabaquijji jama baꞌa: —Eya quea
pame nee nee —aꞌa jamaya pojji! Chojja, ¡quea bei nee jjashahuabaquicue! ¡Jama acue
baꞌa: —Eyacuiñajjiya eya chacomeesahua cani jayojja jama eyaya onijje chacoje—jamaya
pocue!

4 ¡Bacue! Esejaya eyami oe. Jamatii esejaya eyamijo yani emeꞌ, ejiojji, ecojja, equise
peaꞌai. Emeꞌ ca ca ecojja jama pojjeama; pea. Jamatii ojee chaco cani oe eyamiya.
5 Oya jayojjaya eseya Jesosaja epeejji cuana quea huiso nee. Oe epeejji pea jayojja
chacochaco ajja. Jamatii eseyaya ojee chacoaña Jesosa nijje. 6 Jesosa nijje jjapeequianijo,
Eyacuiñajjiya eseya chaco meesahua cani quea pame ojaya echacojjijo. Eꞌe, ohuaya
beca cuana chaco meesahua cani oe echacojjijo. Pea epeejji chaco meesahua cani pea
echacojjijo, de. Jamajjeya ¡ohuaya chacomee cani jayojja jama ejjaꞌaqui! Jamajjeya ¡quea
jaꞌa nee ejjasohuihuohuiqui, ohua huohui mee cani jayojja jama ejjaꞌaqui! 7 Beca cuana
ca ca ona baꞌe meesahuajji po mee cani ohuaya. Jamajjeya ¡quea bihui nee ojjaña cabaꞌe
meesahua cahua! Jesosaja epeejji sohui bameejji ohuaya po mee canijo, ¡ojjaña esohui

caba meesahua cahua, hueaꞌama capoahua! 8 Ona jjabahuejjaquijji po mee canijo, pea
epeejji cajjabahuejjaqui mee cahua quea jaꞌa nee: —Eyacuiñajjiya miya quea bihui po
mee caje mimishiꞌama baꞌyanijo —cahuohui cahua cuana.

Eyacuiñajjiya Jesosaja epeejji beca cuana quea aquiana huiso pomeesahua cani peaꞌai.
Jamajjeya quea bihui nee capoahua, nishehuiꞌama, dejja taiꞌama. Beca cuana pea epeejji
jaahuanajji po mee cani. Jamajjeya eꞌe jojo nei quea jaꞌa nee nee cajjashahuabaquiahua.
Pea epeejji ca ca aemaꞌ cuana, emanojaa cuana jaahuanajji po mee cani. Jamajjeya quea
jea nee cajaahuana cahua Jesosaja epeejji cuana.

¡Jesosaja epeejjiya pea epeejji cuana quea jea nee acue!
9 ¡Eꞌe jojo nei ojjaña cuana quea jea nee nee acue! Jamajjeya ¡aꞌa pea cuana quea tai ajji!

Chojja, ¡ojjaña cuana quea pame nee nee acue! 10Eꞌe, ¡ojjaña Jesosaja epeejji quea jea nee
acue! ¡Miquea huapa pojjeama jayojja jama quea jea nee neeya acue! 11 Jamajjeya ¡quea
jaꞌa chacocue hueaꞌama! ¡Jesosajo, Emeshi Mese neijo quea bihui nee acue ojaya yajjijo!
12Eyacuiñajjija esohui ese nijje jayojja jama ohuaya acajeꞌyo eꞌe jojo nei. ¡Jamajjeya quea
bei pocue! Quea yeno dejja mimishiya mimia cajje ¡aꞌa oe Jesosa pajeaꞌyojji quea yeno po
majje! ¡Eyacuiñajji nijje mimi tiitiicue jama baꞌa: —Eyacuiñajji, ¡eya jaahuanacue! ¡Eya
baꞌe meesahuacue quea jaꞌa nee! —jamaya pocue Eyacuiñajji nijje!

13 ¡Jesosaja epeejji aemaꞌ poanijo ebaꞌe meesahuajji quiacue! Pea cuana miquea
cuiñajjijo nequiñaquiꞌyajo, ¡iyaacue bobi ijjiajji, ecahuijji peaꞌai! 14 Jesosaja epeejji, dejja
mimishiya miya mimia cajje ¡aꞌa panajajijji! ¡Eyacuiñajji nijje mimicue jama baꞌa: —Ecue
Chii, ¡e cuiajji epo mique Bacua Ejja Jesosa nijje jjapeequi meesahuacue! —acue!

15 ¡Joya quea bihui nee poani onijje quea bihui pocue! Quea yeno poanijo, paꞌanijo ca
ca ¡onijje mimicue; yenoꞌama tii tii po meecue! 16 ¡Mi jayojjaya Jesosaja epeejji cuana
quea pame nee baꞌe meesahuacue! ¡Aꞌa jama jjashahuabaquijji baꞌa: —Onajaya aquiana
quea pame nee nee. Eya o jayojjaya poaje —aꞌa jama jjashahuabaquimeya pojji!

¡Aemaꞌ cuana aꞌa cajaa ajji! Chojja. ¡Jjapeequicue onijje! ¡Aꞌa jjashahuabaquijji miya
quea pame nee nee, pea cuana quea pame pishana! 17Onaamiya queamimishi acajje ¡aꞌa
onijje quea mimishi pojji! ¡Quea pame nee po tiitiicue ojjañaja ebajji miya eꞌe jojo nei
Jesosaja epeejji poani! 18 Quea camaja ebaꞌejji pojjaꞌa. Jamatii ¡ojjaña nijje quea bei nee
baꞌecue! 19 Onaa napa cajje ¡aꞌa jjashahuabaquijji jama baꞌa: —Ohua e acanaje jayojjaya
eyaya oya aje, de —aꞌa jamaya pojji!

Chojja. Eyacuiñajjiya casosequia caꞌyahua. Jamaya Eyacuiñajjija esohui etehueꞌyo poa
baꞌa:
“Ecuea epeejji napajji poani eyaya eyaye nei sosequiajeꞌyo; quea nee nee po meejeꞌyo.

Eyaya, Emeshi Mese neiya jamaya huohuiaña”.
Yahuajo nei jamaya Eyacuiñajjiya tehue mee ca poa. 20 Pea tehue mee ca poa jama baꞌa:
“Mi napajji poani cuana quea shoe poajo, ¡bobiacue oe! ¡Quea naba taja poajo, ena

quiacue! Miya jamaya ajje oya quea bicho nee nee poaje. Miya napa pajea cajeꞌyo
pojjaꞌa, miquea epeejji poaje”.

Jamaya yahuajo tehue ca poa Eyacuiñajjija esohui.
21 ¡Aꞌa jjashahuabaquijji jama baꞌa: —Ojjaña joya ecuana nijje quea mimishi poani eya

o jayojjaya poaje peaꞌai, de —aꞌa jamaya pojji!
Chojja. Miya napa cajje ¡jamatii oya cuana quea pame nee acue!

13
Jesosaja epeejji cuaa emeshi mese cuana cashajjaꞌajja cahua

1 Emeshi meseya huoojea canijo, ¡jjashajjaꞌajjaquicue! Emeshi mese cuana Eyacuiña-
jjiya huoojea canaje ojjaña cuana quea jaꞌa baꞌe meesahuaa. Jamajjeya emeshi mese
cuana Eyacuiñajjiya quea caꞌa po mee cani ese huoojeajji. 2 Jamajjeya jjashajjaꞌajjaqui
ajjajo cami ca oe Eyacuiñajjiya miquianaya ba cani shajjamaꞌ ojaya ehuoojeaꞌyoja esohui
shajjaꞌajja sa po ajjajo. Shajjamaꞌ cuana aje oe quea nee po mee cajeꞌyo. 3 Eyacuiñajjija

emeshi mese cuana huoojea jjima quea pame baꞌyani cuana quea mete po meeya. Quea
mimishi baꞌyani cuana ca ca queamete capomee cahua. ¿Aꞌa miya emeshi mese cuanajo
meteꞌama baꞌe sa poani? ¡Quea pame acue, ojaya esohui jayojja! Jamajjeya oya minijje
quea bihui nee poaje pojjaꞌa: —Eꞌe, ¡jamaya quea pame nee acue! —oya poaje.

4 Eꞌe, Eyacuiñajjiya emeshi mese cuana huoojea canaje ese quea jaꞌa baꞌe meesahuaa.
Jamajjeya ¡queamimishi pomajje queamete pocue ojo! Ohuayamiya jjabahuejjaquimee
caje. Jamaya Eyacuiñajjiya oya cuanahuoojea cani shajjamaꞌ cuana jjabahuejjaquimeejji.
5 Jamajjeya ¡emeshi mese cuana shajjaꞌajjacue meteꞌama ebaꞌejji, Jesosaja epeejji quea
pame nee epojji peaꞌai! 6 ¡Jamaya peaꞌai oya cuana sosequiacue! Ojjaña quea pame baꞌe
mee cani sosejje emeshi mese sosequia cani cuaa, Eyacuiñajjija huoojea. 7 Jamajjeya: —
¡Sosequiacue mo! —ohua acajje ¡jamaya quiacue emeshi meseja ebaꞌe meejji ohua chaco
cani sosejje, mahuiso tiiya! ¡Miya jaahuana canijo, miquea meshi cuiña canijo peaꞌai,
sosequiacue! ¡Eꞌe, emeshi mese cuana shajjaꞌajjacue! ¡Oya cuana sosequiacue peaꞌai!
¡Jama acue peaꞌai baꞌa: —Emeshi mese, miya quea pame nee ecuana baꞌe meesahuaña
—acue! Jamaya quea pame nee.

¡Jesosaja epeejji cuana quea jea acue; pea cuana nijje quea bei pocue!
8 Jamajjeya ¡aquiana jjeshe majje sosequiacue! Eꞌe, ¡miyaya yahuajo huohuiꞌyonaje

jayojjaya sosequiacue! Eyacuiñajjiya eseya quea jea nee nee acani. Jamajjeya ¡pea cuana
quea jea nee acue, ojjaña! Pea cuana quea jea nee añajo Eyacuiñajjija esohui jayojja aña.
9 Eꞌe, Eyacuiñajjija esohui Moisesiya tehue ca poa jama baꞌa:
“¡Aꞌa onajaya ehuanase jea bajji! ¡Aꞌa pea quecuajji! ¡Aꞌa sii pojji! ¡Aꞌa onajaya aquiana

jea bajji!”
Quijje Eyacuiñajjiya huohui canaje jama baꞌa:
“¡Minijje baꞌe quea jea nee acue! ¡Miya quea pame baꞌyani jayojja jama baꞌe

meesahuacue!”
Jamajjeya ¡pea cuana quea jea nee añajo baꞌe meesahuacue! ¡Ojjaña Eyacuiñajjija esohui
jayojjaya jama acue! 10 Eꞌe, onaya miquea quea jea nee poanijo oya cuana quea yeno,
quea nee pomee sa poꞌyo ajja. Jamajjeya onaya quea jea nee poanijo ojjaña Eyacuiñajjija
esohui jayojjaya aña.

11 Eꞌe, ¡jamaya Eyacuiñajjija esohui jayojja jama acue! ¡Bacue jiquio! Jesosa esejaya
Emeshi Mese nei jjeya nei pojjaꞌa poeje oꞌoya. Jamajjeya ¡quea jaꞌa nee baꞌecue
Eyacuiñajjija esohui jayojja! ¡Aꞌa quea huea pojji! ¡Ojaya esohui bacue! Yahuajo pishana
eseya Jesosaja epeejji poanaje. Ohuaya esejayamimishi cuijea caꞌyonaje. Poe oꞌoyamajje
eseya baꞌe tiitii mee cajeꞌyo eyajo onijje, Jesosaa. 12 Jjeya eseya jiquiojo baꞌyani quea
camaja poani, mecajje queamisi quea poqui camaja jayojja. Jesosa poe oꞌoyajo ca ca quea
pame nee nee poajeꞌyo. Epojja jayojja jama poajeꞌyo. Ojaya epoe oꞌoyajji beshahua nei
apoa. Jjapojjaqui majje jaꞌaꞌajaꞌaꞌa poani jayojja poaje. Jamajjeya ¡aꞌa quea mimishi pojji!
¡Pea jjashahuabaquime poꞌyocue! ¡Jesosaa eseya baꞌe meesahua canijo, ojjaña mimishi
pajea neineiꞌyocue! 13 Eꞌe, ¡quea jaꞌa nee nee baꞌecue bichoꞌama epojji onaa ba canijo!
Jamajjeya ¡aꞌa huoojji! ¡Aꞌa ona ishiꞌishiqui yasijje poquijji! ¡Aꞌa pea epona cuana jea
bajji! Epona, ¡aꞌa onaja yahue, shacuimaꞌ nequi cuana peaꞌai siijji! ¡Aꞌa quea mimishi
baꞌejji! ¡Aꞌa quea quene pojji! ¡Aꞌa jjamimicuiajea nobiajeaquijji peaꞌai! 14Chojja. ¡Jesosa
nijjemimicue ojaya ejjashahuabaquijji jayojja jama ebaꞌemeesahuajji! Jamajjeyamiquea
ejjashahuabaquijji yahuajo nei jayojja jama eshahuaja miya ebaꞌe meeꞌyojji pojjeama.

14
¡Aꞌa Jesosaja epeejji cuana nijje mimijajijji!

1 Jesosaja epeejji cuana, miquianaaya pojjaꞌa Eyacuiñajjija esohui quea jaꞌa nee baña.
Jesosaja epeejji beca cuana ca ca quea jjashahuabaqui jaꞌa pishana. ¡Jamatii onijje
jjapeequicue quea bei! ¡Aꞌa mimicuiajeanobiajeajji ojaya esohui quea quehuajo! 2 Eꞌe,
miquianaya beca cuana jjashahuabaquiani jama baꞌa: —Ojjaña noe cuana caꞌijjiahua,



SHOMANO 14:3 333 SHOMANO 14:11
jamatii onaaya baꞌehuana canaje ecuiquiaja eꞌijjiajji nisho. Ecuaaya ijjiaꞌyajo Eyacuiñajji
ecuana nijje quea quene pojjeama poaje —jamaya beca cuana poani. Jamajjeya noe
ijjiaña, ojjaña.

Beca cuana ca ca jama poani baꞌa: —Chojja, ¡noe ma onaaya ecuiquiaja eꞌijjiaꞌyojji
nisho baꞌehuana canaje aꞌa ijjiajji! Ma eseya ijjiajo Eyacuiñajji quea quene poaje ese
nijje —jama posoya acani. Jamajjeya acuijjajja cuana, bobi ebanaꞌyo peaꞌai ijjia cani; noe
ijjiaꞌyo jjima acani quea meteya jjejojo.

3Noe ijjiajji cuana, ¡aꞌa jama pojji pea cuana nijje baꞌa: —¿Apiojji acuae miquianaaya
acuijjajja, ebanaꞌyo oopana ijjiaña, noe ijjia ajja soꞌo? Chojja. ¡Aꞌa quea mete pojji! —aꞌa
jamaya ajji!

Oya jayojja noe ijjia ajja cuana, ¡aꞌa pea cuana nijje jama pojji baꞌa: —Miquianaaya aje
oe noe ijjiaña. ¿Apiojji? Eyacuiñajji quea quene po chanaꞌ, de —aꞌa jamaya ajji!

¡Bacue! Eyacuiñajjiya noe ijjiajji cuana peaꞌai ojaya bacua cuana po mee canaje.
Jamajjeya ¡aꞌa jamaya pea cuana nijje mimijji! 4 Eꞌe, miquianaya noe ijjia ajja jjejojo
mimimimiani. Eyaya miquianaya huohuiaña jama baꞌa: Eyacuiñajji ona huoojeajji
poani, miquianaya pojjeama. Jamajjeya ¡aꞌa mimijajijji! Eyacuiñajji ona huoojeajji
poanijo ohuaya ohuaye nei jama acaje baꞌa: —Eꞌe, miquianaya quea pame nee baꞌyani
—Eyacuiñajjiya acaje.

Quea jaꞌa baꞌe ajjajo ca ca: —Chojja, ¡aꞌa jamaya ajji! Quea tai —Eyacuiñajjiya acaje.
Eyacuiñajji ese huoojeajji quea caꞌa poanijo, ohuaya eseya quea caꞌa po mee cani ojaya
ejjashahuabaquijji jayojja jama ebaꞌejji.

5 Cuanaya beca cuana jama poani baꞌa: —Beca epojja cuana Eyacuiñajji bihuiajji. ¡Ma
epojja cuanajo aꞌa chacojji!

Pea cuana ca ca jama poani baꞌa: —Ojjaña epojja oya jayojjaya, pea epojja jayojjaya.
¡Eyacuiñajji bihuiacue ojjaña pojjajo! —oya cuana poani.

Jamajjeya ¡aꞌa pea nijje mimijji ache epojjajo chaco cajji! ¡Miquea ejjashahuabaquiꞌyo-
jji epojja cuanajo jayojja jama acue! Pea cuana ojaya ejjashahuabaquijji jayojja jama caꞌa
cahua peaꞌai epojja cuanajo. 6 Eꞌe, Emeshi Mese neija esohui jayojja jama baꞌe sa poani
miquianaya, ojjaña. Beca cuana quea huiso epojja cuanajo chacochaco ajja Eyacuiñajji
bihuia poani jjejojo. Pea cuana ca ca oe pea epojjajo jayojjaya jama acani, oya jayojjaya.
Noe ijjiajji cuaa esejaya Emeshi Mese nei bihuia cani. Ijjiaꞌijjia jjimahua Eyacuiñajji nijje
mimiani jama baꞌa: —Eyacuiñajji, ecue Chii ai, eyaya miya bihuiaña noejo.

Noe ijjia pojjimaꞌ cuaa esejaya Emeshi Mese nei bihuia cani peaꞌai jama baꞌa: —
Eyacuiñajji, ecue Chii ai, eyaya miya bihuiaña jiquio bobijo, acuijjajjajo, esoꞌ cuanajo,
ebanoꞌyojo cuanaya. Eꞌe, miyaya ojjaña tii meesahuaꞌyonaje —jamaya acani ohuaya.

7 Jamajjeya ¡aꞌa esejaya ebaꞌejjijo, eseya sañajo jjashahuaba tiitiiquijji! Eseya eshe
nequijo ca ca Jesosaja esohui jayojja jama cabaꞌyahua. Manoꞌyajo peaꞌai eseya Jesosaa
jaahuana cajeꞌyo. Eseya ojaya tii poajeꞌyo. 8 Eꞌe, eshe nequiya eseyaya Emeshi Mese
nei Jesosaja esohui jayojja aña. Manoꞌyo majje onijje baꞌe tiitiijeꞌyo. Jamajjeya eshe
nequi, manoꞌyajo peaꞌai ohuaya eseya jaahuana cani; ese huoojeajji poani tii tii oya.
9 Jesosa manoꞌyo majje shequi oꞌoyanaje ese jaahuanajji epojji. Jamajjeya ese eshe
nequi, manoꞌyajo peaꞌai oya, Jesosa esejaya Emeshi Mese nei poani tii tii. 10 Jesosaja
epeejji poani ojjaña eseya. Jamajoya ¿apiojji acuaeya Jesosaja epeejji quea jaꞌa nee nijje
jjamimicuiajea nobiajeaquiani soꞌo? Cuanaya epeejji quea jaꞌa nee poaniya, ¿apiojji
miquianaaya Jesosaja epeejji cuana niñebaña soꞌo? Oya Jesosaja epeejji peaꞌai. ¡Aꞌa
pajeaꞌyojji quijje eseya ojjaña nequije Eyacuiñajji nequi cojja nei! Ohuaya huohui caje
jama baꞌa: —Eꞌe jamaya, miyaya quea pame anaje —acajeꞌyo. Quea pame pojjeama
añajo ca ca pea nijje jama poaje baꞌa: —Chojja, miya quea mimishi poanaje —acajeꞌyo
Eyacuiñajjiya.

11 Eyacuiñajjija esohui etehueꞌyo jama poani baꞌa:

“Eya Eyacuiñajji eshe tii tii nequi. Jamajjeya eꞌe jojo nei ojjañaa e cojja nei nequi

majje, ecuiꞌoshajjajo nequioque majje eya bihuia caje jama baꞌa: —Miya ca ca oe
Eyacuiñajji quea caꞌa nee, quea pame nee enequi tii tii —ojjaña poaje”.

Jamaya esohui etehueꞌyo poani. 12 Jamajjeya eꞌe jojo nei o cojja nei nequiajo, Eyacuiña-
jjiya eseya ojjaña huohuiꞌajja caje esejaya ebaꞌeꞌyojjijo. Quea jaꞌa baꞌenajeya eseyaya oya
sajaꞌajeꞌyo quea bihui. Quea jaꞌa pojjeama baꞌenajeya ca ca quea mete sajaꞌajeꞌyo.

¡Ona quea mimishi po meejji aꞌa pojji!
13 Eꞌe, Eyacuiñajjijo quea pame nee chacoañajo ¡ojaya pea epeejji cuana aꞌa niñebajji!

Chojja, ¡jama acue baꞌa: —Jesosaja epeejji quea jjashahuabaqui jaꞌa po jjima ecuea ebaꞌejji
ba majje quea mimishi po chanaꞌ. Jamajjeya eyaya maya eꞌamajajji pojjeama oya quea
mimishi, quea mete nee epo meejji pojjeama —jamaya pocue!

14 Esejaya Emeshi Mese neiya eya ba meesahua canaje jama baꞌa: Noe ma onaja
baꞌehuanaqui ecuiquiaja eꞌijjiajji nisho eseya ijjiajo, Eyacuiñajji ese nijje quea quene
pojjeama poani. Pea bobi eseya ijjiajo, jamaya peaꞌai poani. Jamatii Jesosaja epeejji beca
cuana quea jjashahuabaqui jaꞌa pishana jama poani baꞌa: —Ma noe, bobi peaꞌai eseya
ijjiajo, Eyacuiñajji quea quene poaje ese nijje —jama posoya acanijo, ohuaya maya ijjia
jjima caꞌa cahua. Eꞌe, jamaya jjashahuabaquianijo ijjia majje oya quea mimishi poani.

15Miquianaya, noe ijjiajji cuana, ¡jjashahuabaquicue Jesosaja pea epeejji cuanajo, ma
acuijjajja oopana ijjiajjijo! Jamajjeya miya noe ijjiajji ba majje ohuaya ijjia peaꞌai ca
chanaꞌ, mi jayojjaya poaje. Jamatii oya cuana quea mete jjashahuabaquije jama baꞌa:
—¡Dee! Eyaya eshahuaja bobi ijjianaje. Eyacuiñajji enijje quea quene poaje —jamaya
jjashahuabaqui majje Jesosaja epeejji quea mimishi po chanaꞌ.

Jamajoya jama acue baꞌa: ¡Jesosaja pea epeejji cuana quea jea acue! Oya caꞌaꞌama; quea
mimishi po oꞌoya mee chanaꞌ. Jesosa onajo manoꞌyonaje peaꞌai. Jamajjeya ¡oya cuana
jaahuanacue! 16 Miquianaya jjashahuabaquiani pojjaꞌa jama baꞌa: —Eyaya jamaya aña,
quea jaꞌa nee aña.

Jesosaja epeejji quea jaꞌa pojjeama jjashahuabaquiani mi ba majje jama poani baꞌa: —
Chojja, jamaya quea mimishi, quea tai —poso acani.

Jamajjeya ohua jamaya huohui canijo, ¡aꞌa oe jamaya amajajji, jamatii miquianaya
quea jaꞌa jjashahuabaquiani! 17 Bobijo, eꞌishijji peaꞌaijo jjashahuabaquianijo pojjeama
eseya Eyacuiñajji yasijje, ojjaña huoojeaꞌyojji poani yasijje poquijeꞌyo. Chojja. Quea jaꞌa
nee, quea bihui nee, quea bei nee peaꞌai cabaꞌyahua Edojjoshahua Pameya eseya baꞌe
meesahua canijo. 18 Eꞌe, jamaya Jesosa Quito nijje baꞌyanijo Eyacuiñajjiya eseya huohui
caje jama baꞌa: —Eꞌe, jamaya quea pame.

Cuanaya ojjañaamijo huohui caje jama baꞌa: —Oya Jesosa Quitoja epeejji quea jaꞌa nee
nee poani —acaje.

19 Jamajjeya ¡jjashahuaba tiitiiquicue ojjaña Jesosaja epeejji cuana nijje quea bei nee
ebaꞌejji! ¡Pea Jesosaja epeejji cuana quea jaꞌa po meesahuacue peaꞌai! 20 ¡Aꞌa noe ijjiajji
ecuiquiaja eꞌijjiajji nisho onaja baꞌehuana baꞌe! Quea mete oya cuana poaje. Eyacuiñajji
onijje quea quene poani posojo ma bobijo onaya quea mete poanijo, ¡aꞌa ijjia majajji!
Jamatii Eyacuiñajjija pana ojjaña bobi queapame. Jamatiimabobimiya ijjiajo onaya quea
mete po mee chanaꞌ, quea mimishi po oꞌoya mee chanaꞌ. 21 Eꞌe, eꞌe pojjaꞌa Jesosaja pea
epeejji quea mimishi poaje miyaya ma bobi ijjiaña, acuijjajja na biso nei pojjaꞌa ishiaña
ba majje. Eꞌe pojjaꞌa mi ba majjeya ohuaya quea mimishi acaje oꞌoya. Jamajjeya ¡aꞌa
jamaya amajajji! Oya quea mimishi po oꞌoya chanaꞌ. 22 Jamajjeya ¡aꞌa Jesosaja pea epeejji
cuana nijje jjamimicuiajea nobiajeaquijji bobi cuanajo, ebaꞌe meejji cuanajo peaꞌai!
¡Jjashahuaba neineiquimajje quea pamenee nee acue! ¡Jesosaja epeejji cuana quea pame
ameesahuacue peaꞌai! Jamaya poanijo ojjaña Jesosaja epeejji quea bihui nee capoahua.
Jesosaja epeejji quea mimishi po mee cani o ba majje ca ca cajjashahuabaquiahua jama
baꞌa: —Chojja, eya ona mimishi pomeejji poani. Jamaya eya quea tai poani.

23 Eꞌe pojjaꞌa Jesosaja epeejji jjashahuabaquiani jama baꞌa: —Eꞌe pojjaꞌa jiquio bobi

eya ijjiañajo, Eyacuiñajji enijje quea quene poaje —poani. Jamajjeya jamatii ijjia cajo,
Eyacuiñajji onijje quea quene poaje.

Eꞌe, ¡jjashahuaba neineiquicue Eyacuiñajjija esohui jayojja jama yajji! Ebaꞌe quea
mimishi miquea eba. Jamajjeya ¡aꞌa jamaya ajji! ¡Eꞌe jojo nei quea pame nee pocue!

15
¡Jesosaja epeejji cuana quea jjashahuabaqui jaꞌa ejjapo meequi!

1 Eꞌe, ecuana quea jjashahuabaqui jaꞌa, Eyacuiñajjija esohui ba neineiaña. Beca
cuana cho, quea jjashahuabaqui jaꞌa pishana. Ona nijje ¡aꞌa quea quene pojji! ¡Aꞌa
jjashahuabaquijji jama baꞌa: —Eyaya ca eya ojjaña bobi ijjiaje, jamatii onaaya eya quea
mimishi poani poso acani —aꞌa jamaya pojji!

2 Chojja, ¡Jesosaja epeejji caꞌaꞌama nijje aꞌa jjamimicuiajea nobiajeaquijji bobijo!
¡Oya cuana quea bei po meesahuacue miquea ojjaña bobi ijjia jjimahuajo! Eꞌe, ¡Je-
sosa nijje jjapee neinei sahuameequicue! 3 Jamajjeya ¡Jesosa jama baꞌecue, miquea
ejjashahuabaquijji jayojja jama pojjeama! Ohuaya oja chii jama acanaje baꞌa: —
Ecuea ejjashahuabaquijji jayojja jama a sa po ajja. Chojja ecue chii, eyaya miquea
ejjashahuabaquijji ejo jama a sa aña.

Yahuajo nei onaaya Jesosaja esohui tehue ca poa jama baꞌa:
“Ecue Chii, eya miquea ejjashahuabaquijji jayojja jama poanijo, dejja cuaa miya niñeba

cani, eya peaꞌai niñeba cani quea tai nee”.
Jamaya esohui yahuajo nei etehueꞌyo poa.

4 Eyacuiñajjiya ojjaña ojaya esohui yahuajo tehue mee ca poa eseya ojaya epeejji quea
jaꞌa epo meesahuajji. Ma esohui etehueꞌyojo eseyaya baña onaa napa cajje ona nijje
mimijaji ajja, eseya. Ma esohuijo peaꞌai eseyaya baña Jesosa nijje jjapee neineiquianijo
quijje baꞌe tiitiijeꞌyo onijje eyajo. 5 Eꞌe, Eyacuiñajjiya eseya baꞌe meesahua cani ojaya
epeejji nei. Onaa napa cajje jjapeequi pajeaꞌyo ajja. Jamajjeya eya onijje mimiani
miquianajo jama baꞌa: —Ecue Chii, ¡miquea epeejji cuana Shomajo baꞌe ojee jjapeequi
meesahuacue; Jesosaja esohui jama ameesahuacue! —eya poani.

6 Jesosa nijje ojee jjapeequianijo miquianaaya ojee Eyacuiñajji bihuiaña
sohuicuayanijo, esejaya Emeshi Mese nei Jesosa Quitoja Chii miquianaaya bihuiaña
jama baꞌa: —Eyacuiñajji, miya ca ca oe quea pame nee, quea caꞌa nee. Pea chamaꞌ mi
jayojja —jamaya miquianaya poajeꞌyo tii tii.

¡Pea cuana nijje quea jaꞌa jjapeequicue!
7 Jamajjeya ¡Jesosa Quitohua miquianaya quea jea acani jayojja jama ojaya epeejji

cuana quea jea nee acue! Jamajoya pea cuaa jama acaje baꞌa: —Eꞌe, Eyacuiñajji quea
pame nee nee. Ojaya epeejji cuaa onaya quea jea nee acani.

8 Yahuajo nei Eyacuiñajjiya ecuanaja etiiquiana huohui ca poa jama baꞌa: “Eyaya
miquiana huasijje huoojeaje ojjaña jaahuanajji” poa. Jamajjeya Jesosa Quito huoojea
nei canaje ojaya yahuajo ehuoojeapana poa jojoya. Jamajjeya eseya ba mee canaje
Eyacuiñajjiya ohua aca poa esohui jayojjaya eꞌe jojo nei acani. 9 Oya Jesosa poeyanaje
Jodio pojjeama cuana Eyacuiñajji bihuia meeya peaꞌai, jama po meeya peaꞌai baꞌa:
“Eyacuiñajji, miya quea pame nee nee, quea caꞌa nee nee. Ecuanaja mimishi cuanajo

jjashahuaba tiitiiqui ajja. Cuijeaꞌyo majje quea bei ecuana nijje poani”.
Yahuajo nei Eyacuiñajjiya Dabi tehue mee ca poa oja sohui jama baꞌa:
“Jamajjeya eyaya Jodio pojjeama cuana nijjeya miya bihuiaje. Sohuicuaya majje miya

bihuiaje”.
Jamaya yahuajo nei nei poa. 10Yahuajo nei tehue mee ca poa jama peaꞌai baꞌa:
“Jodio pojjeama cuana, ¡Jodio cuana nijjeya Eyacuiñajji bihuiacue! ¡Quea bihui nee nee

pocue!”
11 Jamaya tehue mee ca poa peaꞌai baꞌa:

“Jodio pojjeama cuana, ¡Eyacuiñajji bihuiacue! Eꞌe, ¡ojjaña cuaa Eyacuiñajji bihuiacue,

sohuicuayacue jama baꞌa: —Eyacuiñajji, miya quea pame nee —jamaya acue!”
Jamaya aca poa. 12 Eyacuiñajjiya Isaia tehue mee ca poa jama baꞌa:
“Quijje nei nei Isaija osecua cuayaje. Oya ona huoojeaꞌyojji poajeꞌyo. Ohuaya Jodio

pojjeama peaꞌai mimishi cuijeaꞌyo majje ba mee cajeꞌyo, onijje baꞌe tiitii mee
cajeꞌyo”.

Eꞌe, jamaya yahuajo nei Isaia tehuemee ca poa Jesosajo. 13 Jamajjeya Eyacuiñajjiya eseya
ba meesahua cani jama baꞌa: Quijje ohuaya eseya baꞌe tiitii mee cajeꞌyo eyajo onijje. Eya
Eyacuiñajji nijje mimi majamajani miquianajo jama baꞌa: —Eyacuiñajji, ¡miquea epeejji
cuana Shomajo baꞌe quea bihui nee po meecue! ¡Minijje jjapeequianijo quea jaꞌa nee
jjashahuabaqui meesahuacue! —eyaya aña.

Edojjoshahua Pame miquiana nijje nequi. Oya quea caꞌa nee nee. Miya ba meesahua
cani miquiana quijje Eyacuiñajji nijje baꞌe tiitiijeꞌyo eyajo.

Pabohua Shomano cuana Jodio pojjeama cuana baqui sa acani
14 Eꞌe ecuea epeejji cuana, eya ca ca iña miquianajo jjashahuabaquiani jama baꞌa:

Miquianaya Jesosaja epeejji quea pame nee. Miquianajaya eba nei nei Eyacuiñajjija
esohui eꞌe nei Jesosajo. Ma esohui huohui huichaꞌa huichaꞌaña. Pea cuana quea
jaꞌa nee jjapeequi meesahuaña Jesosa nijje, miquianaaya. 15 Jamatii Eyacuiñajjiya
eya huohui canaje jayojja jama eyaya miquiana huasijje oja sohui tehuenaje. Beca
ejjashahuabaquijji quea jaꞌa nee nee tehuenaje mi jjabahuejjaqui meejji, miquianajaya
epajeaꞌyojji pojjeama. 16 Eꞌe, Eyacuiñajjiya eya huoojea canaje Jodio pojjeama huasijje
ojaya esohui huohuiya, Jesosajo ehuohuijji. Jiquio ecua yahuajo nei Eyacuiñajji nijje
emimijji Jodio huasijje Eyacuiñajjija esohui aca poa jayojja jama eyaya ojaya esohui
Jesosajo cahuohuiahua miquiana que, Jodio pojjeama huasijje Jesosa nijje ejjapeequi
meesahuajji. Jesosa nijje jjapeequianijo, Eyacuiñajji miquiana nijje quea bihui nee poani,
Edojjoshahua Pameya pea jjashahuabaquime po mee caꞌyanijo.

17 Jamajjeya eya quea bihui nee poani. Jesosa Quitohua eya Jodio pojjeama cuana
huasijje Eyacuiñajjija esohui huohuimeesahua cajje ojaya epeejji cuanapoanaje. 18 Jiquio
ca ca oe eyaya miquianaya quea bihui huohuiaña jama baꞌa: Jesosa Quitohua Jodio poj-
jeama quea pame baꞌe meesahua cani Eyacuiñajjija esohui jama ojaya epeejji nei epojji.
Ohuaya jamaya acanaje eya ojaya esohui huohuijji poanijojo. Eꞌe, Jesosaa eya ameesahua
canaje, huohui meesahua canaje peaꞌai jama baꞌa: 19Eya Edojjoshahua Pameyama dejjaa
ajjima acani ameesahua canaje. Jamaya eya esohui huohui meesahua canaje quea jaꞌa
nee Jenosanena huasijje, quea huesha nee peaꞌai, johuaam Ininico huasijje peaꞌai eyaya
ojjaña Eyacuiñajjija esohui quea pame nee Jesosajo huohui neinei poquia poa. 20 Jamaya
eyaya esohui huohui sa aña pea cuana huasijje, onaja sohuihuohuiqui jjima huasijje. Eꞌe,
jiquio esohui quea pame Jesosajo shajjaꞌajja jjima cuana huasijje eyayama esohui huohui
sa aña. 21 Eꞌe, yahuajo nei Eyacuiñajjija esohui etehueꞌyo jama aca poa baꞌa:
“Ojjañaja yahuajo shajjaꞌajja jjimaa Eyacuiñajjija huoojeaꞌyo ojjaña jaahuanajjijo shaj-

jaꞌajja caje. Ojjañaa joya o ba pojjimaa oya ba caje”.
Eꞌe, jamaya eyaya a sa aña, Eyacuiñajjija esohui etehueꞌyo yahuajo jama.

Pabo Shoma huasijje poqui sa poani Jesosaja epeejji cuana baa
22Yahuajo eya quea huiso poqui sa poa Shoma huasijje miquiana baa. Jjeya peaꞌai eya

poqui sa poani. Quea huiso pea cuanahuasijje esohui huohui poequi jjejojomi poquinaje.
23 Jjeya ca ca eya apoa. Ojjaña cuiñajji yasijje jiquiojo esohui huohuijeyonaje. Jamajjeya
ma ecua eya yahuajo jjashahuabaquinaje jamaya eyaya jjeyahua nei aje. 24 Eya poqui sa
poani España meshi yasijje esohui huohuiya. Jamajjeya España meshi yasijje poquijeya
eyayamiquianaya bananaje. Shomajo anije beca cahuimepojjaꞌa. Quea bihui nee nee eya
poaje miquiana nijje nequinana majje. Miquiana nijje mimi majje eya poquije España
meshi yasijje. Eꞌe pojjaꞌa miquianaaya eya aquiana quiaje epoqui meesahuajji pojjaꞌa.
25Miquiana huasijje poqui jjimahua eya poquije soꞌo Jenosanena huasijje Jesosaja epeejji

aema huasijje ejjeshejji quiaa, Jodio cuana huasijje. 26Ma ejjeshejji Jesosaja epeejji cuana
Masenonia meshijo baꞌeya, Asia meshijo baꞌeya peaꞌaiya chicha canaje Jesosaja epeejji
aemaꞌ baꞌe meesahuajji. Jamaya oya cuana a sa poanaje. Oya Jodio pojjeama poani.
27 Jamatii quea bihui nee quia canaje. Eꞌe, ohuaya ejjeshejji caquia cahua Jesosaja epeejji
Jodio cuana baꞌe meesahuajji. Eꞌe, Eyacuiñajjiya Jodio cuana iyaa coo ca poa ojaya epeejji
epojji. Majoya Jodio cuaa Eyacuiñajjija esohui quea pame nee Jesosajo Jodio pojjeama
cuana huohui cajje Jesosa nijje jjapeequinaje. Jamajjeya Jodio pojjeama cuaa Jodio cuana
huasijje ebaꞌe meejji cahuoojea cahua, Jesosaja epeejji cuaa. 28 Jamajjeya Jenosanena
huasijje poquimajje, ma ejjeshejji quiamajje eya poquije Españameshi yasijje. Poquijeya
eyaya miquianaya bananaje. 29Miquianaya banana majje quea bihui nee nee poaje. Ojee
jjapeequianijo, Jesosaja esohuijo eseya quea bihui nee poajeꞌyo.

30 Epeejji cuana, esejaya Emeshi Mese nei Jesosa nijje jjapeequianijo, Edojjoshahua
Pameya eya miquianajaya quea jea ameesahua canijo, ¡Eyacuiñajji nijje mimicue ejo!
¡Jama acue baꞌa: —Eyacuiñajji, Pabo miquea esohui huohui canijo quea camaja nee
nee. ¡Oya jaahuana neineicue! 31 Jamajjeya ¡Jesosaja epeejji pojjeama cuaa Jenosanenajo
baꞌeya oya enapajji pojjeama! ¡Miquea epeejji jomajo baꞌe quea bihui nee ejjeshejji jjeshe
meesahuacue ma Pabohua ye cani! —jama oe miquianaaya acue Eyacuiñajji nijje mimi
majje!

32 Eꞌe pojjaꞌa Eyacuiñajjiya eya miquiana que huoojea caje. Ohuaya eseya quea bihui
nee jjapeequi meesahua caje quea pame nee.

33 Eyacuiñajjiya eseya quea bei baꞌe meesahua cani. ¡Ohuaya miquianaya cajaahuana
cahua! ¡Jamaya capoahua!

16
Pabohua Jesosaja epeejji cuana huasijje tehue canaje quea bihui o pojji

1 Ecuanaja epeejji epona Peme bajjani Jesosa nijje chacochacoani Senesea cuiñajjijo.
Oya Jesosaja epeejji quea pame nee. Jesosaja pea epeejji cuana jaahuana cani. 2Miquiana
que poquiyajo, ¡oya huohuicue jama baꞌa: —Mi poeyajo ecuana quea bihui nee —acue!

Ohuaya eya baꞌe meesahua cani, pea Jesosaja epeejji cuana peaꞌai baꞌe meesahua cani
quea huiso nee. Jamajjeya miquianaya Jesosaja epeejji poani peaꞌaijo ¡oya jaꞌajjequicue!
¡Oya aquiana quiacue ebaꞌejji! 3 Pisina peaꞌai, oja yahue Aquiana peaꞌai miquiana nijje
baꞌe. Oya huohuiꞌajjacue jama baꞌa: —¿Achajja acuae quiana soꞌo? —ecuea ebajji.

Oya cuana enijje chacochaconaje. Jesosaja esohui huohui sahua canaje. 4 Eꞌe, eyaya
Jesosaja esohui huohuiañajo, pea cuaa cuiaꞌajja canaje. Pisina, Aquina peaꞌai ca ca e
nahuejo beshahua nei cuia canaje cuaa. Jamajjeya eyaya, Pabohua Jesosaja epeejji Jodio
pojjeama cuana nijjeya oya huohuiaña jama baꞌa: —Eꞌe, jamaya miquianaya quea pame
nee nee poanaje —ecuaaya anaje.

5Ojjaña Jesosaja epeejji cuana ma Pisinaja equijo jjachichaquiani eyaya huohuiꞌajjaña
jama baꞌa: —¿Achajja acuae quiana ani soꞌo? —ecuanaja ebajji.

Jamaya acue peaꞌai ecuea epeejji Epeneto bajjani. Asia meshijo baꞌya poa oya. Ecuea
esohui Jesosajo shajjaꞌajja majje oya ebionei Jesosaja epeejji poanaje jomajo Asiameshijo
baꞌyahua. 6Mania peaꞌai quea huiso chacochaconaje miquiana nijje. ¡Oya ecuea esohui
huohuicue quea bihui nee o pojji! 7 ¡Oya jayojjaya mimicue Anidonico nijje, Jonia peaꞌai
nijje! Oya Jodio cuana, ecuea huapa pojjeama cuana. Oya enijje ejeanobia jaanaje.
Jesosaja epeejji quea pame nee oya poa, Jesosaja huoojeaꞌyo esohui huohuijji. E Jesosa
nijje jjapeequi jjimahuajo oya cuana jjapeequia poa. 8 ¡Oya jayojjaya mimicue Amepia
nijje peaꞌai! Oya Emeshi Mese nei Jesosaja epeejji nei. Jamajjeya: —¿Achajja ami ani
soꞌo, ecuea epeejji? —acue oya, ecuea ebajji.

9 ¡Oya jayojjamimicue Omano nijje, ma ecuana nijje Jesosa Quito nijje chacochaconaje!
¡Etaqui peaꞌai, 10 Apene peaꞌai jama acue! Oya Emeshi Mese nei nijje chacochacoanijo
quea nee poanaje quea huiso. Ecuanaja eba oya Jesosaja epeejji quea caꞌa nee. ¡Ojjaña

Anisitomoja huapa pojjeama cuana ecuea esohui huohuicue peaꞌai quea bihui nee o pojji!
11 ¡Jodio dejja Jenonio bajjani jama acue! Oya huapa pojjeama peaꞌai poani. ¡Oya Nasiso,
Nasisoja huapa pojjeama ecuea esohui huohuicue peaꞌai, Jesosa nijje jjapeequianijo!
12 ¡Tipena, Tiposa oya jayojjaya huohuicue! Ma epona cuana Emeshi Mese neijo,
Jesosajo quea huiso chacochaconaje. Epona Pesina bajjani peaꞌai Emeshi Mese neijo
janobajjima nei chacochaconaje. ¡Oya peaꞌai ecuea esohui huohuicue, ecuea epeejji nei
oya! 13 ¡Jamaya mimicue Shopo nijje, ojaya enaese nijje peaꞌai! Ojjañaja eba Jesosaa,
Emeshi Mese neiya Shopo babaca canaje ojaya esohui huohuijji. Ojaya enaeseya eya
jaahuana canaje ecuea enaeseya jayojjaya. 14 Jamajjeya oya jayojjaya huohuicue ejo
Jesosaja pea epeejji cuana nijje peaꞌai, ma bajjani cuana nijje baꞌa: Asinisito, Peconete,
Jemesi, Patomasi, Jemase peaꞌai. ¡Ojjaña Jesosaja epeejji onijje nequica peaꞌai jamaya
acue! 15 ¡Ecuea esohui quea bihui nee o pojji huohuicue Pinonoco, Joña, Neneo, oja jjoꞌi
peaꞌai, Onipa peaꞌai ojjaña Jesosaja epeejji cuana onijje nequica peaꞌai huohuicue!

16 Eꞌe, miquianaya jjachichaqui majje ¡pea cuana nijje quea bihui nee mimicue jama
baꞌa: —¿Achajja ami ani soꞌo, epeejji? —acue!

Eꞌe, ojjaña Jesosaja epeejji cuaa jiquiojo enijje nequiya miquianaya Shomajo baꞌe quea
bihui nee acani jama baꞌa: —¿Achajja acuae quiana ani soꞌo? —acani ojaya ebajji.

Mahuiso.
Pabohua pea esohui quea jaꞌa nee ebaꞌe meejji huohui cani

17 Ecuea epeejji cuana, eyaya miquiana cuana pea esohui tehueaña jama baꞌa: Beca
cuaamiquiana nijje nequiya Jesosaja epeejji cuana pea epeejji cuana nijje jjamimicuiajea
nobiajea meequi cani. Pea esohui eꞌe nei pojjeama Jesosa Quitojo huohui cani peaꞌai,
ecuanaja esohui jayojja jama pojjeama. Ecuaaya ca ca eꞌe nei esohui huohuiaña. ¡Aꞌa
oya cuana shajjaꞌajjajji! ¡Aꞌa jja oe onijje jjapeequijji! 18 Ma siajjepojji cuana esejaya
Emeshi Mese neijo Jesosajo chaco ajja. Chojja. Oya cuana esohui huohuijji nisho.
Ojaya ejjashahuabaquijji quea quehua jayojja jama acani. Mimiani esohui quea pame
jayojja. Jamatii quea tai. Siajje poani. Jama poani baꞌa: —Eꞌe, eya miquianajaya epeejji;
miquianaya quea pame nee nee ecuea epeejji —anisho cani. Jamaya Jesosaja epeejji quea
jjashahuabaqui jaꞌa pishana dasia cani.

19Ojjaña Jesosaja epeejji cuaa shajjaꞌajja canajemiquianaya Shomajo baꞌe Eyacuiñajjija
esohui jayojjaya baꞌyani. Jamajjeya eya miquianajo quea bihui nee. ¡Quea jaꞌa nee
jjashahuabaquicue quea pame nee ebaꞌejji! ¡Ma esohui huohuijji nishoja esohui eꞌe
nei pojjeama aꞌa shajjaꞌajjajji! ¡Aꞌa jamaya pojji! 20 Eꞌe, Eyacuiñajjiya eseya quea
bei baꞌe meesahua cani, quea jaꞌa jjashahuabaqui meesahua cani jjeya nei. Ohuaya
miquianaya Edosiquianaja epeejji mimicuiajeanobiajea meesahua cajeꞌyo. Miquianaya
ojaya edasiaꞌyojji pojjeama. Eꞌe, ¡Jesosa Quitohua esejaya EmeshiMese neiyamiquianaya
cajaahuana cahua!

21 Timoteo enijje chacochacoani Jesosa Quito nijje. Ohuaya peaꞌai miquianaya jama
huohuiꞌajjame acani baꞌa: —¿Achajja acuae quiana soꞌo? —acani.

Ecuea huapa pojjeama Jodio dejja cuana Nosio, Jasoni, Sosipate peaꞌaiya jama huo-
huiꞌajjame acani baꞌa: —¿Achajja acuae quiana ani soꞌo? —acani peaꞌai.

22-24 Cayo peaꞌai oya jayojjaya miquiana nijje mimiani. Eya oja equijo baꞌe. Ojaya
equijo Jesosaja epeejji cuana ojee jjachichaquiani Eyacuiñajjija esohui baa. Enasitohua,
pea epeejji Cuanito bajjaniya peaꞌaiya huohuiꞌajja mee cani jama baꞌa: —Epeejji cuana,
¿achajja acuae quiana ani soꞌo? —acani. Oya Enasito ejjeshejji cuiñajji poani, ma Conitio
dejja etiiya chicha mee cani ejjeshejji.

Eya ca iña Jesosaja epeejji Tesio bajjani. Eyaya Paboja esohui miquiana que tehueaña
ojo. Eyaya miquianaya huohuiaña jama baꞌa: —Miquianaya Jesosa Quitoja epeejji, ese-
jaya Emeshi Mese neija epeejji poanijo, ohuaya miquianaya quea pame nee cajaahuana
cahua. Eꞌe, jamaya capoahua —jamaya Pabohua eya tehue mee cani.

Eyacuiñajji bihuia cani Pabohua

25 Eyacuiñajji ejjabihuiaqui jama baꞌa: —Eyacuiñajji, miya quea pame nee, quea caꞌa

nee nee. Miquea esohui jayojja jama baꞌe meeaña ecuanaya. Eyacuiñajji, miyaya eya
huohui meesahuaña esohui quea pame nee Jesosa Quitojo. Ba meesahuaña Jesosa Quito
ca ca oemimishi cuijeaꞌyojji poani ojjañaja. Maya yahuajo ecuanaja etiiquianaja ba jjima
poa. 26 Jodio esohui huohuijji yahuajo nei baꞌya poaa Jesosajo huohui ca poa quea jaꞌa
pishana, ojaya ba jjima pishanajo. Jjeya ca ca ma esohui eꞌe nei miyaya ba meesahuaña
quea jaꞌa nee.

—Eꞌe Eyacuiñajji, miya baꞌe tiitiiani. Miya ca ca oeya ojjaña cuana ojjaña meshijo baꞌe
ba meesahuaña esohui eꞌe nei Jesosaja. Ma esohui quea pame jayojja jama ameesahuaña
peaꞌai. Jamaya ojjañaja eba poaje.

27—Eꞌe Eyacuiñajji, miya oe nei Eyacuiñajji, pea chamaꞌ. Ojjaña ca ca oe miquea eba,
miquea nei. Ecuana Jesosaja epeejji poanijo ecuanajaya eba miya quea pame nee nee,
quea caꞌa nee poani tii tii. Jamaya capoahua —jamaya ejjabihuiaqui Eyacuiñajji.

Eya Pabo bajjani. Mahuiso ecuea esohui miquiana Shoma cuiñajjijo baꞌe yasijje tehue
meeaña. Apoa.

PABOJA ETEHUEꞌYO CONITOJO BAꞌE CUANA HUASIJJE EBIONEI1 CORINTIOS
Pabohua tehue canaje Jesosaja epeejji cuana Conitojo baꞌe yasijje

1 Jesosaja epeejji cuana, eya Pabo, Jesosa Quitoja huoojeaꞌyo ojaya esohui huohuijji.
Jamaya Eyacuiñajjiya a sa acani. Jesosaja epeejji Sotene enijje nequi. 2 Eyaya tehueaña
miquiana huasijje, Jesosaja epeejji cuana Conito cuiñajjijo baꞌeca huasijje, ojjañameshijo
baꞌeca huasijje peaꞌai tehueaña. Eꞌe, yahuajo Eyacuiñajjiya miquianaya ojjaña babaca
canaje Jesosaja epeejji eꞌe jojo nei epoꞌyojji, quea pame nee. Jamajjeyamiquianaya ojjaña
cuana jama poani baꞌa: —Jesosa, ¡e jaahuanajji pocue! —jamaya poani esejaya Emeshi
Mese nei Jesosa Quito nijje, ojjaña esejaya Emeshi Mese nei nijje. 3 ¡Esejaya Emeshi Mese
nei Jesosa Quitohua, Eyacuiñajjiya esejaya Chiiya peaꞌai miquianaya cajaahuana cahua,
quea bei cabaꞌe mee cahua peaꞌai!

Pabohua Eyacuiñajji bihuia canaje
4 Eya Eyacuiñajji nijje mimiani miquianajo quea huiso nee jama baꞌa: —Eyacuiñajji,

miya quea pame nee nee. Jesosa Quitoja epeejji ojjaña cuana jaahuanaña quea pame nee
nee —eya poani.

5 Eꞌe epeejji cuana, miquianaya Jesosa Quitoja epeejji poanijo, ohuaya miquianaya
quea pame nee ameesahua cani tii, quea huiso nee. Jamajjeya miquianaya ojaya
ejjashahuabaquijji ba meesahua canaje quea jaꞌa nee. Ojaya esohui ba meesahua canaje,
huohuimeesahua canaje peaꞌai. 6Esohui queapamenee JesosaQuitoja eyayamiquianaya
huohui huichaꞌa huichaꞌanaje yahuajo. Jamajjeya ojaya esohui jayojja jamamiquianaaya
atiitiiaña. 7 Jamajjeya esejaya Emeshi Mese nei Jesosa Quitoja epoe oꞌoyajjijo ishoañajo,
o jayojjaya jama Edojjoshahua Pameya miquianaya ameesahua cani quea huiso. 8 Eꞌe,
Edojjoshahua Pameya miquianaya Jesosa jayojja jama amee canijo, Jesosa nijje jjapeequi
pajeaꞌyo ajja. Jamajjeya esejaya Emeshi Mese nei poe oꞌoyajo, Eyacuiñajjiya miquianaya
ba caje mimishiꞌama. 9 Eꞌe, Eyacuiñajjiya miquianaya babaca canaje ojaya Ebacua Ejja
nijje, JesosaQuito nijje ejjapeequijji tii, esejaya EmeshiMesenei nijje. Eyacuiñajjiya ojaya
esohui jayojja jama acajeꞌyo nei nei, eꞌe jojo nei; miquianaya Jesosaja epeejji quea caꞌa
nee po mee cajeꞌyo tii tii.

Ojaya epeejji cuana ojee cajjapeequiꞌyahua Jesosa nijje
10-11Ecuea epeejji cuana, Jesosa Quitoja epeejji Coeja huapa pojjeama poeyanaje e que.

Enijje miminaje miquianajo jama baꞌa: —Pabo, Jesosa Quitoja epeejji cuana Conitojo baꞌe
jjamimicuiajea nobiajeaquiani quea huiso nee —poanaje.

Epeejji cuana, ¿apiojji acuae nequiana jjamimicuiajea nobiajeaquiani soꞌo? Jamaya
miquianaya quea tai poani.

Jamajjeya ¡shajjaꞌajjacue mo! Esejaya Emeshi Mese neiya Jesosa Quitohua eya huoojea
canaje ojaya esohui huohuiya. Jamajjeya eyayamiquianaya huohuiaña jama baꞌa: Ojjaña
miquianaya Jesosa Quitoja epeejji poanijo ¡ojjaña ojaya ejjashahuabaquijji jayojja jama
jjashahuabaquicue! ¡Aꞌa jjamimicuiajea nobiajeaquijji! ¡Aꞌa peapea ejjashahuabaquijji
ajji! Eꞌe, ¡ojee jjapeequicue quea bei nee Jesosa nijje! 12 Miquianaya aje oe beca cuana
jama poani baꞌa: —Eya ca iña Pabo shajjaꞌajjajji poani.

Pea ca jama poani baꞌa: —Eya ca iña Apono shajjaꞌajjajji.
Pea ca jama poani baꞌa: —Eya ca iña Peno shajjaꞌajjajji.
Pea ca jama poani baꞌa: —Eya ca iña Jesosa Quito shajjaꞌajjajji poani —nequiana poani,

de.
13 ¿Apiojji acuae nequiana jamaya jjamimicuiajea nobiajeaquime poani soꞌo? ¿Aꞌa

Jesosa ojjañaja mimishi cuijeaꞌyojji pojjeama? ¿Aꞌa ojjaña jaahuanajji pojjeama? Eꞌe,
oya ojjaña ojaya epeejji cuanaja mimishi cuijeaꞌyojji, ese jaahuanajji oe nei poani tii

tii. Eya pojjeama miquianaja mimishijo manojeꞌyo. Jesosa Quito ca ca oe miquianajo
manoꞌyonaje acui ecueataꞌapeejomiquianajayamimishi cuijeaꞌyojji. Onaayamiquianaya
besa mee canaje Jesosa nijje jjapeequianijo, enijje jjapeequianijo pojjeama. 14 Jamajjeya
eya, Pabo quea bihui poani ecuea miquianaya besa mee jjimajo. Jesosaja epeejji cuana
oe pojji eyaya besa meenaje Quipo, Mayo peaꞌai. 15 Eꞌe, eyaya oe pojji besa meenajejo,
ejjamimicuiajea nobiajeaquijji pojjeama pea cuana nijje jama baꞌa: —Pabohua ecuana
besa mee canaje o shajjaꞌajjajji epojji —eꞌajji pojjeama.

Eꞌe, eyaya miquianaya besa meenaje ecuea epeejji epojji pojjeama.
16 Eꞌe pojjaꞌa eyaya Etepana, ojaya huapa pojjeama cuana peaꞌai besa meenaje. Oe

pojji pea cuana besa meenaje peaꞌai pojjaꞌa. Cuaꞌa de, pajeaꞌyonaje eyaya. 17 Jesosa
Quitoja eya huoojea jjima ojaya epeejji cuana besa meeya. Chojja, ohuaya eya huoojea
canaje ojaya esohui quea pame nee huohuiya jama baꞌa: —Ecuea esohui quea pame
nee huohuiañajo, ¡eya acui ecueataꞌapeejo manoꞌyonajejo oe huohuicue! ¡Aꞌa dejjaja
ejjashahuabaquijji jayojja jama huohuijji, ma ojaya ejjashahuabaquijji quea jaꞌa poso
acanija! Jamaya ehuohuiꞌyo jojjemo, miya quea sohui jaꞌa jojjemo ojjaña mi bihuiajji
pome. Jamajjeya jamaya ehuohui jojjemo Eyacuiñajji bihuia jjima acame. “Jesosa Quito
acui ecueataꞌapeejo manoꞌyonaje ecuanaja mimishi cuijeaꞌyojji” ajjima acame onaaya —
jamaya Jesosaa eya huohui cani.

Eyacuiñajjija ejjashahuabaquijji esejaya ejjashahuabaquijji jayojja jama pojjeama
18 Eyacuiñajjija esohui quea pame nee Jesosajo, oya manoꞌyonaje esejaya mimishijo

shajjaꞌajja majje shajjamaꞌ cuana jama poanaje baꞌa: —Cajaa Jesosaja esohui, ma oya
ojjañaja mimishi cuijeaꞌyojji poani; acui ecueataꞌapeejo manoꞌyonaje cajaa peaꞌai —
poanaje. Maya Eyacuiñajjiya quijje quea nee nee po mee cajeꞌyo.

Eseya, Jesosaja epeejji cuana ca ca Eyacuiñajjiya baꞌe tiitii mee cajeꞌyo. Eꞌe, oja sohui
shajjaꞌajja majje eseya jama poani baꞌa: —Eyacuiñajji quea caꞌa nee neeya eseya baꞌe
tiitii mee cajeꞌyo onijje; oja Bacua Ejja Jesosa acui ecueataꞌapeejo manoꞌyonaje esejaya
mimishi cuijeaꞌyojji —poani.

19 Eꞌe, yahuajo nei Eyacuiñajjiya Isaia tehue mee ca poa jama baꞌa:
“Beca cuana jama poani baꞌa: —Ecuea eba ojjaña —poani. O shajjaꞌajjajji poaniya peaꞌai

jama acani baꞌa: —Eꞌe de, ¡ojjaña ojaya eba! —poso acani. Ojjaña ojaya eba poso
acani. Eyaya ca ca ojjaña cuana ba meeje ojaya eba oe pojji nei”.

Jamaya Eyacuiñajjiya yahuajo nei Isaia tehue mee ca poa.
20 Eꞌe, Eyacuiñajji ese jayojja jama jjashahuabaqui ajja. Ojjaña ba epo poso ohuaya ba

cani quea sapa caꞌa. Eꞌe, dejja quea huiso esohui bajji, esohui huohuijji cuana, joya dejja
cuanaja ejjashahuabaquijjijo mimicuiajeanobiajea cani peaꞌai quea huiso ba epo poso
Eyacuiñajjija esohuijo Jesosajo jjabahuejjaqui mee ajja jama baꞌa: Eyacuiñajjiya eseya ba
cani emimishi cuijeaꞌyo Jesosa nijje jjapeequianijo ma dejja cuanajaya ba jjima. Yajja
jjabahuejjaqui meeme yajji, quea huiso ba epo poso oya jjabaquiani.

21 Eyacuiñajjija ejjashahuabaquijji quea jaꞌa poanijo ohuaya eseya baꞌe tiitii mee caje
onijje, Jesosa nijje jjapeequianijo, ojaya esohui shajjaꞌajja poquiañajo peaꞌai. Ohuaya eya
esohui quea pame nee Jesosajo huohui mee canaje. Jamatii ojjaña quea jjashahuabaqui
quehua jama poani baꞌa: —¿Yajja yajji joya miquianaaya huohuiaña Jesosa manoꞌyonaje
esejo, esejaya mimishi cuijeaꞌyojji? Quea jjashahuabaqui quehua miya poani, de —
jamaya Jesosaja epeejji pojjeama poani.

22 Eꞌe de, ecuana Jodio cuaa jama acani baꞌa: —¡Eyacuiñajjiya jayojja acue, ma dejjaa
ajjima acani! Majoya ecuaayamiya baje eꞌe jojo nei Eyacuiñajjija huoojeaꞌyo ojaya esohui
huohuijji —jamaya quea tai poani Jodio cuana.

—¡Esohui huohuijji quea huiso ba epo jayojja jama mimicue! Jamajjeya ecuaaya miya
baje Eyacuiñajjija huoojeaꞌyo esohui huohuijji —jamaya quea tai poani Jodio pojjeama
cuana.

23 Ecuanaya ca ca jama poani baꞌa: —Jesosa Quito Eyacuiñajjija huoojeaꞌyo ojjaña
jaahuanajji acui ecueataꞌapeejo manoꞌyonaje eseja mimishi cuijeaꞌyojji.

Jesosa Quitoja esohui shajjaꞌajja sa po ajja jjejojo Jodio cuana quea quene poani,
poquiquehuani tii onijje jjapeequi ajja jjejojo. Jodio pojjeama cuaa peaꞌai esohui cajaa
acani: —Chojja Pabo, miyaya esohui quea jaꞌa pojjeama huohuiaña —jama siajje pomeya
onaya poani.

24 Jamatii Eyacuiñajjiya Jodio cuana, Jodio pojjeama cuana peaꞌai babaca canaje Jesosa
Quitoja epeejji nei epoꞌyojji. Esejaya, Jesosa Quitoja epeejji cuanaja eba Jesosa Quitoja
esohui quea pame nee. Eꞌe, Eyacuiñajjiya Jesosa huoojea canaje mimishi cuijeaꞌyojji.
Jamajjeya esejaya eba Eyacuiñajji quea caꞌa nee nee, ojjaña ojaya eba. 25 Eꞌe, Eyacuiñajji
quea jjashahuabaqui jaꞌa nee nee. Ojjaña nei nei ojaya eba. Oya quea caꞌa nee nee;
pea chamaꞌ o jayojja. Jamajjeya ohuaya eseya baꞌe tiitii mee cajeꞌyo Jesosa Quito acui
ecueataꞌapeejo esejaya mimishijo manoꞌyonajejo. Jamatii Jesosaja epeejji pojjeama aje
oe jama poani baꞌa: —¿Yajja poajo acuae Eyacuiñajjiya ecuanaja mimishi cuijea caꞌyome
Jesosa manoꞌya poajo? Chojja —acani quea quehua jjashahuabaquiani jjejojo.

Eyacuiñajjiya eseya babaca canaje ojaya epeejji epojji jamatii onajaya eseya botiꞌama
26 Epeejji cuana, ¡jjashahuabaquicue! Eyacuiñajjiya miquianaya Jesosa nijje jjapeequi

meesahua jjimajo, ¿achajja miquianaya poanaje? Beshahua nei esohui ba po jjima.
Beshahua nei ona huoojea po jjima, emeshi mese cuanaja bacua po jjima peaꞌai
miquianaya poanaje. 27 Jamatii Jesosaja epeejji pojjeamaa jama acani baꞌa: —Jesosaja
epeejji quea pamepojjeama. Oya cuana quea jjashahuabaqui jaꞌa pojjeama—jamaposoya
acani Jesosaja epeejji pojjeama cuaa.

Eyacuiñajjiya ca ca eseya babaca canaje ojaya epeejji epojji, quea huiso esohui ba epo
ona quea bicho po meejji. Eyacuiñajji jama poani baꞌa: —Jesosaja epeejji pojjeama quea
pame pojjeama jjashahuabaquiani —jamaya Eyacuiñajji poani.

28Eꞌe, Jesosaja epeejji pojjeamaa eseya niñe ba cani jama baꞌa: —Jesosaja epeejji cuana
ona huoojeajji jayojja pojjeama, esohui ba po jjima jayojja peaꞌai, aemaꞌ peaꞌai. ¿Ajeo oya
cuana eshajjaꞌajjajji? —poani.

Jamatii Eyacuiñajjiya eseya iyaa ca poa ojaya ebabaca. Jamajjeya ohuaya onaya bamee
caje jama baꞌa: —Miya ojjaña ba epo poso poanijo, miquianajaya ejjashahuabaquijji quea
tai. Miquianaya quea pame pojjeama. ¡Quea bicho pocue! —Eyacuiñajjiya acani.

29 Jamajjeya ae pishana Eyacuiñajji nijje mimije jama baꞌa: —Eyacuiñajji, ¡bacue! Eya
ca ca iña jamatii quea pame nee —jamaya emimijji pojjeama miya Eyacuiñajji nijje.

Quijje peaꞌai ojjaña Eyacuiñajji cojja nei nequi majje quea bicho, quea mete poaje.
30 Jamatii Eyacuiñajjiya eseya Jesosa Quito nijje jjapeequi meesahua caꞌyonaje. Ojaya
epeejji poanijo, ojaya ejjashahuabaquijji ba meesahua cani. Ojaya esohui jayojja jama
baꞌe meesahua cani. Mimishi cuijeaꞌyo majje quea boejea po mee cani. Eseya baꞌe tii tii
mee cajeꞌyo onijje, Eyacuiñajjiya. 31Yahuajo nei Eyacuiñajjija esohui etehueꞌyo jama poa
baꞌa:
“Jamajjeya ¡esejaya Emeshi Mese nei bihuiacue! Oya oe nei quea pame nee. Aꞌa jama

pojji baꞌa: —Eya ca ca iña jamatii quea pame nee”.
Jamaya Eyacuiñajjija esohui etehueꞌyo poa.

2
Jesosa Quito acui ecueataꞌapeejo manoꞌyonaje

1 Ecuea epeejji cuana, yahuajo miquiana que poe jeahuaa eyaya esohui quea pame
Jesosajo huohuinaje. Eya jama po jjima baꞌa: —Eya ohueya dejja ojjaña esohui ba epo
nei nei. Ecuea emimi quea jaꞌa. ¡Jamajjeya shajjaꞌajjacue mo! —jamaya ajjima ecuea.

Chojja, miquiana que poe majje eyaya Eyacuiñajjija esohui eꞌe nei Jesosa Quitojo
huohuinaje, ma onajaya yahuajo ba jjima poa. 2 Miquiana que poe jjimahua eya
jjashahuabaquinaje jama baꞌa: —Eyaya Conitojo baꞌe cuana huohuije esohui quea pame
nee Jesosa Quitojo, ma acui ecueataꞌa peejo manoꞌyonaje esejaya mimishi cuijeaꞌyojji.
Pea esohui huohui jjima aje.

3 Miquiana que poe majje eya jjashahuaba neineiquinaje jama baꞌa: —¿Aꞌa eyaya

Eyacuiñajjija esohui huohuije quea jaꞌa nee pojjaꞌa? —eya quea mete poanaje.
4 Jamajjeya Edojjoshahua Pame quea caꞌa neeya eya huohui meesahua canaje esohui

eꞌe nei miquianajaya eshajjaꞌajjajji. Esohui huohuijji ojjaña ba epohua jayojja jama
ecuea huohui jjima. 5 Jamajjeya Eyacuiñajjiya miquianaya Jesosa Quito nijje jjapeequi
meesahua canajejo, ojaya epeejji nei poanaje. Dejja ojjaña esohui ba epohua jama ecuea
huohui jjima.

Eyacuiñajjija ejjashahuabaquijji eꞌe jojo nei quea jaꞌa nee
6 Jamatii Jesosaja epeejji eyacua pojjeama eyaya huohuiaña; etii jayojja eyaya huo-

huiaña esohui quea jaꞌa nee, Eyacuiñajjija ejjashahuabaquijji. Jesosaja epeejji pojjeamaja
esohui jayojja jama pojjeama, emeshi mese cuanaja esohui jayojja jama pojjeama eyaya
esohui huohuiaña, eshahuaja esohui jayojja jama pojjeama peaꞌai. Maya quijje ojjaña
caꞌaꞌama poaje. Eyacuiñajjiya oya cuana ona huoojeajji popajea mee cajeꞌyo.

7 Eꞌe, ojjaña nei nei Eyacuiñajjija eba. Eyaya Eyacuiñajjija ejjashahuabaquijji quea jaꞌa
nee Jesosa Quitojo huohuiaña. Yahuajo maya ejjashahuabaquijji ba mee jjima ojjaña,
Eyacuiñajjija. Jjeya ca ca ohuaya eseya, ojaya ehuoojeaꞌyo cuana ba mee canaje jama
baꞌa: Meshi pana jjimahuajo tii Eyacuiñajjiya eseya babaca ca poa Jesosaja epeejji cuana
epoꞌyojji, onijje ebaꞌe tiitiiꞌyojji. Jesosa Quitohua manoꞌyo majje oja epeejji cuana baꞌe
tiitii mee cajeꞌyo quea pame nee onijje. Jamaya Eyacuiñajji jjashahuabaquia poa. 8Maya
Jodio pojjeamaja emeshimeseja ba jjima poa; Jodio etii cuanaja ba jjima peaꞌai poa. Maya
onajaya eba jojjemo Emeshi Mese nei quea caꞌa Jesosa Quito bajjani acui ecueataꞌa peejo
mano meeꞌyo jjima aca quiaye. 9 Jamatii Eyacuiñajjiya yahuajo nei esohui tehue mee ca
poa jama baꞌa:
“Oya esejaya quea jea neejo, Eyacuiñajjiya eseya quea pame nee acajeꞌyo, ojjaña ojaya

epeejji cuana. Maya esejaya ba jjima ecojjaja, maya esejaya shajjaꞌajja jjima
eshajjaja, huohui jjima peaꞌai. Maya eseya jjashahuabaqui jjima peaꞌai. Eseya
ohuaya quea pame nee nee acajeꞌyo”.

Yahuajo nei jamaya tehue mee ca poa. 10Maya Edojjoshahua Pameya eseya ba mee cani:
Eyacuiñajjiya quea pame nee acani esejo, ma Jesosa Quitohua ojaya epeejji cuana baꞌe
tiitii mee cajeꞌyo onijje eyajo.

Ojjaña Edojjoshahua Pameja eba. Jamajjeya ese que dobiqui majje ohuaya eseya ba
mee cani Eyacuiñajjija ejjashahuabaquijji. 11 ¿Ajea eba oe dejjaja ejjashahuabaquijji?
Ojaya eba ojaye nei ojaya ejjashahuabaquijji, onajaya ba jjima. Oya jayojjaya Edo-
jjoshahua Pameja eba Eyacuiñajjija ejjashahuabaquijji, ojaye neija. Eyacuiñajjiya eseya
baꞌe tiitii mee cajeꞌyo Jesosa nijje jjapeequianijo ojaya eba nei. 12 Eꞌe, eseya Jesosaja
epeejji poanijo shajjamaꞌ jayojja jama jjashahuabaqui ajja. Jamajjeya Eyacuiñajjiya
Edojjoshahua Pame ese que dobiqui mee canaje. Ohuaya eseya ba mee canaje jama baꞌa:
Jesosaja epeejji poanijo ca ca oe Eyacuiñajjiya eseya baꞌe tiitii mee cajeꞌyo onijje, eseya
ojaya quea jea neejo. Quea pame nee nee eseya acajeꞌyo peaꞌai ohuaya. 13 Jamajjeya
Jesosaja epeejji pojjeamaja esohui jayojja jama esejaya ehuohuijji pojjeama. Chojja,
Edojjoshahua Pameya eseya huohui meesahua cani ojaya ejjashahuabaquijji quea jaꞌa
Jesosaja epeejji nei cuana huasijje.

14 Jamatii Jesosaja epeejji pojjeamaja ba jjima Edojjoshahua Pame. Ba meemee ajja
Edojjoshahua Pameja ejjashahuabaquijji, quea quehua nee ojaya. Jamajjeya jama poani
baꞌa: —¿Apiojji Jesosa nijje ejjapeequijji? Maya ecuanajaya esohui quea quehua—jamaya
poani.

Eꞌe, ojaya jamatii ebajji pojjeama Jesosa Quitoja esohui. Maya Edojjoshahua Pameya
eseya ba mee cani. 15 Eseya ca ca Jesosaja epeejji poani. Edojjoshahua Pameya ese
que dobiqui majje ba mee cani ojjaña ebaꞌejji quea pame; ebaꞌejji quea mimishi peaꞌai
ba mee cani jama baꞌa: —Eꞌe, jamaya. ¡Quea pame nee acue! —amee cani—. Peaꞌai

quea tai jjashahuabaquianijo, ohuaya jama amee cani baꞌa: —Chojja, jamaya quea tai,
Eyacuiñajjija botiꞌama —ameesahua cani peaꞌai ojjaña quea jaꞌa ebaꞌejji.

Maya onajaya quea quehuanee nee. Jamajjeya Jesosaja epeejji pojjeamaja ojaya epeejji
eniñebajji pojjeama jama baꞌa: —¿Apiojji miquianaya jama baꞌyani? ¿Apiojji ma esohui
shajjaꞌajjaña, huohuiaña peaꞌai? —jamaya eꞌajji pojjeama onajaya.

16 Eꞌe, yahuajo Eyacuiñajjija esohui etehueꞌyo jama poa baꞌa:
“Ojjaña Eyacuiñajjija ejjashahuabaquijji ¿ajea eba? Chamaꞌ. ¿Aꞌa eseyaya Eyacuiñajji ba

meesahuaje? Chojja”.
Jamaya yahuajo nei poa.

Jamatii Jesosa nijje jjapeequianijo, Edojjoshahua Pameya eseya Eyacuiñajjija ej-
jashahuabaquijji ba meesahua cani.

3
Pabohua Jesosaja epeejji jjabahuejjaqui mee cani

1 Ecuea epeejji cuana, miquianaya ebacua eshoꞌi jayojja jama poani, quea
jjashahuabaqui jaꞌa pojjeama poani tii tii. Eꞌe, yahuajo miquiana nijje nequiya eyaya
Jesosa Quitoja huohuinaje. Jamatii beshahua neimiquianaya jjashajjaꞌajjaqui ajja. Jesosa
nijje jjapee neineiqui jjima jayojja jama poani; ojaya epeejji pojjeama jama poani. 2 Jiquio
ecua ebacua eshoꞌi tojjo baꞌe noe quia jjima acani jayojja jama ecuea miquianaya huohui
jjima esohui quea jaꞌa nee quea camaja ebajji. Jjeya peaꞌaimiquianaya Jesosaja epeejji etii
jayojja jama pojjeamajo ma esohuijo jjashajjaꞌajjaqui ajja. 3Miquianaaya aje oe Jesosaja
epeejji pojjeamaa jayojja tiiya aña. Eꞌe, Jesosaja pea epeejji cuanaja esohui shajjaꞌajja sa
poꞌyo ajja. Jjamimicuiajea nobiajeaquiani. Jamaya poanijo miquianaya Jesosaja epeejji
quea jaꞌa pojjeama. Ojaya epeejji pojjeama jama poani, de. 4 Eꞌe, miquianaya aje oe jama
poani baꞌa: —Eya ca iña Pabo shajjaꞌajjajji poani.

Beca ca jama poani baꞌa: —Eya ca ca Apono shajjaꞌajjajji.
Jamaya poanijo Jesosaja epeejji quea jaꞌa nee jama jjashahuabaqui ajjamiquianaya, de.
Ecuana Apono nijje Jesosaa huoojea caꞌyonaje ojaya esohui huohuijji epojji

5 Eya, Pabo Apono jayojja Jesosaja esohui huohuijji. Ohuaya ecuana huoojea caꞌyonaje
ojaya esohui huohuiya. Jamajjeya miquianaya Jesosa nijje jjapeequiꞌyonaje ecuanaja
esohui shajjaꞌajja majje. Eꞌe, Eyacuiñajjiya ojjaña ecuana chaco mee cani. Ojaya
esohui jama poani eya. Ojaya esohui jayojja jama acani Aponohua peaꞌai. 6 Eyaya
Eyacuiñajjija esohui huohui coonaje miquiana huasijje. Aponohua ma esohui huohui
ca oꞌoyanaje. Eyacuiñajjiya ca ca oe miquianaya ojaya esohui ba meesahua caꞌyonaje.
Eꞌe, jiquio ecua acui sisi banajjiya bana cani jayojja jama eyaya, Pabohua Eyacuiñajjija
esohui huohui coonaje miquiana huasijje. Echacojjiya acui sisi ebanaꞌyo enaa sha cani
jayojja jama Aponohua esohui huohui ca oꞌoyanaje miquianajaya eshajjaꞌajjajji. 7 Esohui
huohui coojjiya, esohui huohui oꞌoyajjiya peaꞌaiya ishoaꞌajja cani esohui huohui majje.
Eyacuiñajjiya ohuaye nei ojaya esohui ba meesahua cani. Eꞌe, jiquio ecua acui sisi
banajjiya, acui sisi shajjiya peaꞌai chacomajje ishoaꞌajja cani aꞌa acui tiijeꞌyo ebajji jayojja
jama Eyacuiñajjiya ohuaye nei acui sisi jayojja tii mee cani. 8 Ebanajji epo acui sisi shajji
jayojja jama jjashahuabaquiani jama baꞌa: —Eya quea pame nee chaco majje, eꞌacui yiye
meseya eya sosequia caje —jjashahuabaquiani cuana.

Eꞌe jojo nei eꞌacui yiye meseya jamaya acajeꞌyo. 9Miquianaya Eyacuiñajjija acui yiye
jayojja. Eꞌacui yiye mese jamaa Eyacuiñajjiya miquianaya quea pame nee jaahuana cani.
Jiquio ecua acui yiye chacojji jamaya ecuanaya Apono nijje Eyacuiñajjija echacojji poani;
miquiana que ojaya esohui huohuiaña.

Jesosaja epeejji cuana Eyacuiñajjija equi jayojja
Jiquio ecua eꞌequi meseya oja equi jaahuana cani jayojja jama Eyacuiñajjiya

miquianaya jaahuana cani, ojjaña. 10 Eyacuiñajjiya Jesosa Quito equi yamajjana quea
caꞌa nee jayojja jama nequi mee cani. Ecuana Apono nijje Eyacuiñajjija equi iyajji

jayojja jama poani. Jiquio ecua echacojjiya equi iya cani eyamajjana nequia majje
equi eꞌoquejji pojjeama jayojja jama ecuanaaya Jesosaja esohui huohuiaña, miquianaya
nahueaña peaꞌai Jesosa nijje ejjapeequi meesahuajji, quea nee nee epojji pojjeama
cuaquijo. Eyacuiñajjiya eya huoojea majje quea caꞌa po mee canaje ojaya esohui pea
cuana huasijje ehuohui coojji. Jamajjeya eya equi yamajjana nequiajji jayojja poanaje.
Jjeya pea cuaa miquianaya esohui huohui cani e chamajo. Oya equi iyajeyojji jayojja
jama poani. ¡Miquiana quea jaꞌa nee nee casohuihuohui cahua!

11Yahuajo Eyacuiñajjiya Jesosa Quito jiquio meshi cuana huasijje huoojea majje eseya
huohui canaje jama baꞌa: —¡Aꞌa pea nijje jjapeequijji! ¡Ecuea Ebacua Ejja oe neija esohui
shajjaꞌajjacue! —acanaje.

Equi iyajjiya eyamajjana quea caꞌa nequia cani jayojja jama equi nequi tiitii meeꞌyojji
jayojja jama Eyacuiñajjiya oja Bacua oe nei huoojea canaje ese baꞌe tiitii meeya. ¡Oya
oe shajjaꞌajjacue! 12 Eꞌe, esohui huohuijji cuana equi iyajji jayojja. Beca equi iyajjiya equi
quea caꞌa nee iya cani. Iya canimei huoꞌo,mei oshe quea siyo,mei copo quea siyo nee nee
pojjaꞌa. Pea cuaa equi iya cani caꞌaꞌama; acui equi, bequiobo iña, huenihueni equi pojjaꞌa.
Jamaya esohui huohuijji quea hueaa acani. 13 Quijje cuaqui poeyajo, equi quiyoꞌyajo,
ojjañaa ba caje ache equi iyajji quea pameya equi quea caꞌa nee iya canaje, ache equi
iyajji quea hueaa equi caꞌaꞌama iya canaje peaꞌai. Oya jayojjaya Jesosa Quitohua poe oꞌoya
majje huohui caje jama baꞌa: —Ma esohui huohuijji quea pameya esohui eꞌe nei huohui
canaje. Jamajjeya o shajjaꞌajjajji cuana enijje jjapeequi pajea jjima acaje. Maya esohui
huohuijji quea huea poanaje; quea tai esohui huohui canajejo, o shajjaꞌajjajji cuana enijje
jjapeequi pajeaꞌyonaje.

14 Jiquio ecua cuaqui poeyajo, equi iyajji quea jaꞌaja equi nequije quea caꞌa jayojja
jama Jesosa poe oꞌoyajo, esohui huohuijji quea jaꞌa nee Eyacuiñajjiya sosequia caje quea
pame nee, oja chaco quea pame sosejje. 15 Equi iyajji quea hueaja ca ca oja equi quiyo
jeyojeyojeꞌyo cuaqui poeꞌyajo jayojja jama poaje esohui huohuijji quea huea, Jesosa
poe oꞌoyajo. Eyacuiñajjija oya cuana esosequiajji pojjeama. Jamatii equi jijiꞌyajo dejja
cuayajeaquinanani equiyoꞌyo poajejje jayojja jama oya cuana cuaquijo quiyoꞌyo ajja
poajeꞌyo, beshahua nei.

Miquianaaya Eyacuiñajjija equi ¡aꞌa quea mimishi ajji!
16 Ecuea epeejji cuana Conitojo baꞌe, ¡aꞌa pajeaꞌyojji eseya Eyacuiñajjija equi jayojja!

Edojjoshahua Pame nei ese que dobiquinaje Jesosaja epeejji poanijo. Oya miquiana nijje
anijo, miquianaya Eyacuiñajjija equi jayojja poanaje. 17 Eyacuiñajjija ojaya equi quea
nahue nee: —Ecuea equi quea pame nee, jehueꞌama. Miquianaya ecuea equi jayojja
poanaje. Jamajjeya ecuea equi, miquea eyami, nahue ajjajo, quea mimishi poanijo eyaya
miquianaya tecueaje —ohuaya acanaje.

¡Eyacuiñajjija ejjashahuabaquijji quea jaꞌa bacue, dejjaja pojjeama!
18 Ecuea epeejji cuana, ¡aꞌa quea jjashahuabaqui quehua pojji! Miquianaya beca cuana

jama poani baꞌa: —Ecuana quea jjashahuabaqui jaꞌa poani, dejja ojjaña ba epo jayojja
jama poani.

Chojja. ¡Jjashahuabaquicue jama baꞌa: —Eyacuiñajji, ecuea eba oe pojji nei. ¡Eya ba
meesahuacue miquea ejjashahuabaquijji quea jaꞌa nee! —jamaya oya acue!

19 Jesosaja epeejji pojjeama quea huiso jamaya jjashahuabaquiani baꞌa: —Ojjaña
ecuanaja eba quea jaꞌa nee nee.

Eyacuiñajjiya ca ca onajaya ejjashahuabaquijjijo jama poani baꞌa: —Oya cuana quea
quehua jjashahuabaquiani, quea jaꞌa pojjeama, cajaa —oya poani.

Eꞌe, Eyacuiñajjija esohui etehueꞌyo yahuajo nei jama poa baꞌa:
“Quea huiso jiquio meshi cuanajo baꞌe jjashahuaba taiquiani jama baꞌa: —Ecuanaja

ejjashahuabaquijji quea jaꞌa nee poani —poso oya poani. Chojja, oya cuana
jjadasiaquijji poanijo, eyaya oya jjadasiaqui pajea meejeꞌyo”.

Jamaya aca poa Eyacuiñajjiya oja sohui etehueꞌyojo.

20 Eyacuiñajjija pea esohui yahuajo nei etehueꞌyo jama poa baꞌa:

“Eya oe nei quea jjashahuabaqui jaꞌa; jjadasia meequi ajja peaꞌai. Dejja cuana chojja,
ojjañaja ejjashahuabaquijji quea jaꞌa pojjeama”.

Jamaya yahuajo nei nei tehue mee ca poa.
21 Jamajjeya ¡aꞌa jama pojji baꞌa: —Ma esohui huohuijjija ejjashahuabaquijji quea jaꞌa

nee. Oya cajjashahuabaquiahua —aꞌa pojji!
¡Bacue! Jesosa Quito miquea Emeshe Mese nei. Ohuaya ojjaña esohui huohuijji

huoojea canaje miquiana onijje jjapeequi meesahuaa. ¡Jamajjeya shajjaꞌajjacue! 22 Eꞌe,
Eyacuiñajjiya ojaya esohui huohuijji huoojea canaje miquiana huasijje. Ohuaya eya,
Pabo ebionei huoojea canaje. Apono, Peno peaꞌai huoojea canaje. Ohuaya ojjaña
aquiana pana ca poa miquianajaya quea pame nee ejaahuanajji. Miya eshe ani ohuaya
jaahuana cani; manoꞌyajo peaꞌai jaahuana cajeꞌyo quea pame nee. Ohuaya jjeyahua
nei miquianaya jaahuana cani. Quijje nei miquianaya jaahuana cajeꞌyo tii tii peaꞌai,
Eyacuiñajjiya. Eꞌe, Jesosaja epeejji poanijo miquianaya eꞌaquiana mese jayojja jama
poani. 23 Eyacuiñajji Jesosa Quitoja Chii. Miquianaya Jesosa Quitoja epeejji cuana.
Jamajjeya ojjaña Eyacuiñajjija aquiana quea pame nee miquianajaya poani.

4
¡Aꞌa Jesosaja huoojeaꞌyo esohui huohuijji niñebajji!

1 ¡Epeejji cuana, ecuana shajjaꞌajjacue! Eyacuiñajjiya ecuana huoojea caꞌyonaje esohui
eꞌe nei Jesosa Quitoja huohuiya, ma yahuajo nei onajaya ba mee jjima poa. 2 ¡Bacue!
jiquio ecua echacojjiya o huoojeajji shajjaꞌajja cani jayojja jama ecuaaya aña. Jamajjeya
ohua huoojea cajje ecuaaya Eyacuiñajjija esohui huohuiaña, onajaya esohui pojjeama.
Esohui quea pame nee Jesosa Quitoja ehuohui pajeaꞌyojji pojjeama. 3 Jamajjeya ecuea
miquianaya eshajjaꞌajjajji pojjeama ejo jama poani baꞌa: —Pabohua quea jaꞌa nee
huohui cani —poani—. Pabohua quea jaꞌa pojjeama huohui cani —miquiaa ajje, eyaya
eshajjaꞌajjajji pojjeama peaꞌai. Onaa jama ejo huohui cajje peaꞌai eyaya eshajjaꞌajjaꞌyojji
pojjeama.

Eya peaꞌai ecue huohuijo jjashahuabaqui ajja jama baꞌa: —Eꞌe pojjaꞌa ecuea ehuohui
quea jaꞌa nee; eꞌe pojjaꞌa quea jaꞌa pishana —jamaya eya jjashahuabaqui ajja peaꞌai.

4 Eꞌe, eya jjashahuabaquiani jama baꞌa: —Eyaya Jesosa Quitoja chacoaña quea pame
nee.

Eꞌe pojjaꞌa. Eyacuiñajjiya ojaya ejjashahuabaquijji ejo, eya chacoañajo cahuohui cahua
quijje. 5 Jamajjeya ecuanaja ejjashahuabaquijji, ojjaña ecuaaya anaje peaꞌaimiquianajaya
ba jjimajo, ¡aꞌa ecuanaya niñebajji! ¡Ishoa socue oe Jesosa Quitoja epoe oꞌoyajjijo! Majoya
ohuaya, esejaya Emeshi Mese neiya ojjaña cuanaja ejjashahuabaquijji, ojjañaa quehuajje
acanaje peaꞌai bamee caje. Ojjañaa shajjaꞌajja caje. Majoya eseya quea pame nee anajejo,
Eyacuiñajji quea bihui nee poaje: —Eꞌe, jamaya. Miya Jesosaja epeejji quea jaꞌa nee; quea
pame nee ojo chaconaje —eseya acaje ohuaya.

¡Esohui huohuijji cuana pea jayojjaya quea jea ameya acue!
6Eꞌe epeejji cuana, miquiana jjabahuejjaquimeejji eyaya tehueaña Aponojo, ejo peaꞌai.

Eyacuiñajjija esohui jama poa baꞌa: “¡Oe epeejji quea boti, pea epeejji botiꞌama aꞌa ajji!”
Jamaya esohui etehueꞌyo poa.

Jamajjeya ¡aꞌa jama ajji baꞌa: —Aponohua quea pame nee acani; Pabohua ca ca quea
pame pishana acani —aꞌa pojji!

¡Ojjaña Jesosaja esohui huohuijji pea jayojjaya oe acue! Jamajjeya miquianaaya ma
esohui etehueꞌyo jayojja jama eꞌe jojo nei aje. 7 Eꞌe, Eyacuiñajjiya ojjaña Jesosaja epeejji
pea jayojjaya ba cani. Ohuaya oe epeejji pea epeejji jayojjaya acani. Jamajjeya ¡aꞌa
jjashahuabaquijji jama baꞌa: —Eya ca iña quea pame nee. Pea cuana quea pame pishana
—aꞌa jamaya jjashahuabaquijji!

Miquianaya ca mi ca oe Eyacuiñajjija esohui jamatii ba epo poso poani. Chojja, ojaya
esohui miquianajaya ebajji pojjeama jamatii. Eyacuiñajjiya esohui huohuijji miquiana

huasijje esohui huohui mee majamaja canaje. 8 Miquianaya ca mi ca oe jama poso
jjabaquiani baꞌa: —Ecuana ca ca oe Jesosaja esohui jayojja jama baꞌyani quea pame nee—
poso jjabaquiani quiana—. Quea huiso ecuanajaya eba—nequiana poani peaꞌai—. Ecuana
ca ca ona huoojeaꞌyojji poani Eyacuiñajji nijje. Pabo chojja, ona huoojeajji pojjeama —
jamaya poso poani miquianaya.

Miquianaya Eyacuiñajji nijje onahuoojeaꞌyojji eꞌe jojo nei jojjemomiquianajo eya quea
bihui nee pome. Jamaya eꞌe jojo nei jojjemo ecuana miquiana nijje ona huoojeaꞌyojji
pome peaꞌai.

¡Jjashahuabaquicue ecuana quea nee poanaje miquiana sohui huohuijji!
9 Eyacuiñajjiya ecuana huoojea canaje ojaya esohui huohuiya. Jamatii ojaya eba

ecuana shajjaꞌajja majje ojjañaa soadojo cani jama baꞌa: —¿Apiojji shai oya cuana
shajjaꞌajjaje soꞌo, de? ¡Cuaꞌa, oya cuana quecuajeacue! Ojjaña oya cuana quea tai —
jamaya onaya siajje poani.

Ecuana ca ca jjashahuabaquiani jama baꞌa: —Eꞌe de, ojjañameshijo baꞌeca cuaa ecuana
soadojo cani, ojjaña eyajo aniya peaꞌai.

10 Eꞌe, Jesosa nijje jjapeequianijo, Jesosaja epeejji pojjeama cuaa ecuana niñepoqui
poso acani. Miquianaya ca ca ojjaña ba epo poso acani cuaa. Jesosaja epeejji pojjeama
cuaa ecuana ona huoojeaꞌyojji jayojja jama pojjeama poso acani. Miquianaya ca ca
ona huoojeaꞌyojji jayojja jama acani. Onaaya ecuana shajjaꞌajja jjima acani. Jamatii
miquianaya shajjaꞌajja cani. 11 Eꞌe, jjeyahua nei ecuana Jesosa Quitojo mimianijo quea
nee poani; ojjaña pojjajo quea shoe poani. Quea naba taja poani. Daqui chiichiiani
ecuanaja. Pea cuaa ecuana cuia cani Jesosa nijje jjapeequianijo. Ecuana poqui maja-
majani ojjaña cuiñajji yasijje quimaꞌ jayojja ecuana. 12 Eꞌe, ecuaaya bobijo janobajjima
nei chacoaña. Pea cuanamimijajiyajo, ecuanaaya mimisajaꞌa jjima aña. Jama poani baꞌa:
—Eyacuiñajjiya miquianaya cajaahuana cahua —ecuaaya dejja quea tecue aña.

Jesosa nijje jjapeequianijo, pea cuaa ecuana napa cani. Jamatii quea quene po ajja.
Jesosa nijje jjapeequi pajeaꞌyo ajja peaꞌai. 13 Pea cuaa niñeba cajje ecuaaya esohui quea
beiya sajaꞌaña. Jjeya peaꞌai pea cuana ecuanajo quea tai mimiani jama baꞌa: —Oya cuana
Jesosaja epeejji cuana, cajaa. Shabo jama, caquishijeahua —poani.

¡E jayojja jama pocue Jesosa nijje jjapeequianijo! —Pabohua aca poa
14 Ecuea epeejji cuana, eyaya jiquio esohui tehueaña miquiana quea yeno po meejji

pojjeama. Miquianaya ecuea ebacua jayojja jama poanijo, jjabahuejjaqui mee sa aña.
15 Esohui quea pame nee Jesosa Quitoja eyaya huohuinaje miquiana huasijje. Ecuea
esohuijo miquianaya ojaya epeejji poanaje. Jamajjeya eya oe nei mique chii jayojja
jama poanaje. Eꞌe pojjaꞌa Jesosa Quitoja sohuihuohuijji quea huiso nee poeje miquiana
sohuihuohuiya. Sico meemee ajja pojjaꞌa, quea huiso nee nee. Jamatii eyaya ebionei
miquiana huasijje esohui huohuinajejo miquianajaya chii jayojja poanaje. 16 ¡Jamajjeya
ecuea esohui shajjaꞌajja socue! ¡E jayojja jama pocue!

17 Jamajjeya eyaya Jesosaja epeejji Timoteo huoojeaje miquiana quea pame baꞌe
meesahuaa. Timoteo ecuea quea jea nee, Jesosaja epeejji quea jaꞌa nee poani. Ecuea
ebaꞌejjijo, ecuea esohui Jesosa Quitojo peaꞌai ohuaya huohui caje oꞌoya miquianajaya
epajeaꞌyojji pojjeama, ma eyaya ojjaña Jesosaja epeejji cuana ojjaña cuiñajjijo baꞌe yasijje
huohuiaña. 18Miquianaya beca cuana shajjamaꞌ poani ojjaña miquea eba poso poanijo.
Ecuea esohui shajjaꞌajja sa poꞌyo ajja. Jjashahuabaquiani jama baꞌa: —Pabo poe ajja
ecuana baa —poani.

19 Eꞌe pojjaꞌa Eyacuiñajjiya eya huoojea cajeꞌyo Conito huasijje, miquiana huasijje
quijje pishana. Shajjamaꞌ cuanaja esohui shajjaꞌajja maja sa po ajja eya. ¿Aꞌa oya cuana
Jesosa nijje jjapeequiani eꞌe jojo nei? ¿Aꞌa Eyacuiñajjiya oya cuana ojaya esohui huohui
meesahua cani quea jaꞌa nee? Maya eyaya ba sa aña. 20 Eꞌe, quea huiso esohui mimi
majamajamajje eꞌe pojjaꞌa jamatii Jesosaja epeejji pojjeama pojjaꞌa nequiana. Jesosa nijje
queapamenee jjapeequianijo ca ca Eyacuiñajjiya eseya baꞌe tiitiimee cajeꞌyo onijje eyajo.

21Eꞌe, eya poejeꞌyomiquiana baa. Shajjamaꞌ poani tii, tecueajeajeꞌyo. Ecuea etehueꞌyo

jayojja jama poanijo, eya quea bihui nee, quea bei nee poaje. Jamajjeya ¡ecuea esohui
shajjaꞌajjacue, eya miquiana nijje quea bei epojji!

5
¡Jesosaja epeejji quea mimishi poani beibeiya tecueacue!

1 Jesosaja epeejji Conitojo baꞌeya eya huohui cañanaje jama baꞌa: —Pabo, oe dejjaa
Conitojo baꞌeya oja shanase cojjo cani, Jesosaja epeejjiya, de —acanaje.

Jamaya quea tai nee nee. Eyacuiñajjija botiꞌama nei nei. Jesosaja epeejji pojjeama jama
po ajja, quea mete oya cuana. 2 Jamatii miquianaya aje oe bichoꞌama jjejojo jama poani
baꞌa: —Ecuanaya quea pame nee baꞌe —nisho poani.

¡Oe epeejji quea mimishi nee poanijo, quea yeno pocue! Ma dejja oja mimishijo
yenoꞌama po jjimajo, ¡aꞌa onijje jjapeequijji! ¡Jesosaja epeejji cuana nijje aꞌa dobiqui
meejji!

—¡Aꞌa ecuana nijje Eyacuiñajjija equi yasijje dobiquijji! Eyacuiñajjiya miya eshajjaꞌaj-
jajji pojjeama —oya acue.

3 Eya quea huesha nee yani; miquiana nijje nequi meemee ajja. Jamatii miquianajo
jjashahuaba majamajaquiani tii. ¡Eya Jesosaja epeejji etii ojaya ehuoojeaꞌyo poanijo,
shajjaꞌajjacue mo! Ecuea ejjashahuabaquijji ma dejja quea mimishijo jama baꞌa: —Oya
queamimishi poanijo, ¡quea bicho nee pomeecue! —eyayamiquiana nijje nequiya jjemo
jamaya huohuime.

4 Jamajjeya miquianaya Eyacuiñajjija equi yasijje ojee poe majje, Jesosa Quito esejaya
Emeshi Mese nei miquiana nijje anije, miquiana quea jjashahuabaqui jaꞌa po meejji
ojaya esohui jayojja jama ameesahua caje. Eya peaꞌai miquiana nijje jjashahuabaquianijo
miquiana nijje nequi jayojja poaje. 5 Jamajjeya ojee poe majje ¡ma dejja mimishi
tecueacue jama baꞌa: —¡Edosiquianaa mi huoojeajji poaniya miya canapa cahua! —
jamaya acue oja mimishijo quea yeno epojji!

Quea yeno po majje oja mimishi pajea cajeꞌyo. Manojeꞌyo pojjaꞌa. Jamatii esejaya
Emeshi Mese neiya Jesosaa poe oꞌoya majje ma dejja huoojea ajja cuaqui yasijje, ca ohua
mimishi pajea caꞌyajo.

6 Dejja quea mimishi miquiana nijje jjapeequianijo, jamatii miquianaya bichoꞌama
poanaje. Jamaya quea tai. Miquianajaya eba jiquio esohui jama baꞌa: “Oe pojji neiya
pahui shejjeemeejjiya iñahuahuo cajje pahui shejjee mee cani” jamaya onaaya huohui
cani. 7 Eꞌe, mimishi eshejjeemeejji jayojja jama poani. Oe dejja quea mimishi minijje
ojee jjapeequianiya ojjaña quea mimishi po mee caje o jayojjaya. ¡Mimishi cajaa acue,
ojjañaa! Jamajjeya miquianaya quea mimishi po ajja, pahui eshejjeemeejjimaꞌ jayojja
poaje. Eꞌe, yahuajo nei Jodio cuaa Ejito meshijo nequiya ñajjajja cuia caꞌya poa ebacua
cuana emanoꞌyojji pojjeamajo jama jayojjaya Eyacuiñajjiya Jesosa Quito esejo manomee
caꞌyonaje eseya onijje ebaꞌe tiitiiꞌyojji. 8 Eꞌe, Jodio cuana pahui eshejjeemeejjimaꞌ ojee
ijjia cani Eyacuiñajjiya etiiquianaja ebacua cuanamanomeeꞌyo jjima aca poa shahuabaꞌy-
ojji. Jamaya jayojja Jesosa esejo manoꞌyonajejo, eseya cabaꞌyahua mimishiꞌama eꞌe
jojo nei. Eꞌe, jamaya baꞌyanijo Jesosa eseja mimishijo manoꞌyonaje esejaya epajeaꞌyojji
pojjeama. Jamajjeya jiquio ecua Jodio cuaa ñajjajja cuiaꞌyo majje ojee ijjia cani jayojja,
etiiquianaja bacua cuanamanomeeꞌyo jjima aca poa shahuabaꞌyojji jayojja jama eseyaya
aña Jesosajo.

9 Yahuajo pishana eyaya miquiana huasijje pea esohui etehueꞌyo huoojeanaje. Ma
etehueꞌyojo eyaya jama huohuinaje baꞌa: —¡Jesosaja epeejji queamimishi nee poani nijje
aꞌa jjapeequijji! ¡Joya pea cojjojji nijje aꞌa jjapeequijji! ¡Ona napajji nijje, quea mimishi
jjashahuabaquiani nijje peaꞌai aꞌa jjapeequijji! —eyaya miquiana huasijje tehuenaje.

10Eyaya jamaya tehuenaje Jesosaja epeejji queamimishijo. Jesosaja epeejji pojjeamajo
jamaya tehue jjima. Eꞌe, mimishi cuana quea huiso nee yani: Quea nahue poani, sii
poani, eshahua nijje mimiani peaꞌai. Jamajjeya dejja mimishi pejjejo baꞌe sa poꞌyo ajjajo

jiquio meshijo baꞌe meemee ajja. ¿Achejo dejja mimishi chamaꞌ huasijje ebaꞌejji? 11Beca
cuana ca ca jama po nishoani baꞌa: —Epeejji cuana, eya Jesosaja epeejji peaꞌai —poani.
Jamatii oya cuana aje oe quea mimishi poani: Pea cojjojji poani, quea dejja tai, quea
nishehui poani, quea mimijjequijea poani, meshi epana bihuia cani, ishiꞌishiani, sii
poani, shajjamaꞌ poani peaꞌai. ¡Jesosaja epeejji jama poajo, onijje aꞌa jjapeequijji, aꞌa
anioquejji eꞌijjiaꞌijjiajji!

12 Eyacuiñajjiya eya huoojea jjima Jesosaja epeejji pojjeama tecueaa jama baꞌa: —
¡Miquianaya quea jaꞌa pojjeama baꞌyanijo quea nee nee poaje!

¡Eyacuiñajjiya ca ca oya cuana catecueajea cahua! Ohuaya ecuana huoojea canaje
Jesosaja epeejji quea mimishi cuana jjabahuejjaqui meeya. 13 Jamajjeya Jesosaja epeejji
miquiana nijje nequi quea mimishi poajo, ¡niñesheꞌacue: —Miya quea jaꞌa pojjeama
poani —oya acue!

Jamajjeya ¡Eyacuiñajjija esohui yahuajo tehueꞌyo jayojja jama acue! Yahuajo nei nei
jama poa baꞌa:
“Ecuea epeejji quea mimishi poanijo, ¡aꞌa miquiana nijje nequi meejji, ecuea epeejji

cuana nijje! ¡Huoojeacuayajeaꞌyocue esecue yasijje!”
Jamaya yahuajo nei Eyacuiñajjija esohui etehueꞌyo poa.

6
¡Aꞌa epeejji cuana dojojji dejja etii yasijje ca Jesosaja epeejji pojjeama huasijje!

1Miquianaya Jesosaja epeejji poanijo ecuea huapa pojjeama cuana poani. Jamajjeya
Jesosaja epeejji nijje quea quene po majje Jesosaja epeejji pojjeama huasijje dejja etii
yasijje ¡aꞌa oya dojojji ojaya ejjashahuabaquijji baa! Chojja. ¡Jesosaja epeejji etii yasijje
poquicue! Eyacuiñajjiya ojaya epeejji etii huohui meesahua caje quea jaꞌa nee ojjaña
quea bei epo meejji. 2 Eꞌe, eseya Jesosaja epeejji cuana quijje onijje ona huoojeajji
poaje. Jamajjeya ¡jjeyahua nei ojjaña ojaya epeejji cuana quea bei po meesahuacue
pea epeejji cuana nijje! ¡O huoojeaꞌyojji nei jayojja jama oya cuana quea pame nee
ameesahuacue! 3 Eꞌe, Jesosa poe oꞌoyajo, eseya esohuidojojji eyajo nequi huoojeaꞌyojji
poajeꞌyo onijje peaꞌai. Jamajjeya jiquio meshijo nequiya ¡Jesosaja epeejji pea cuana nijje
jjamimicuiajea nobiajeaquiani quea bei pomeecue! ¡Oya cuana shajjaꞌajjamajje quea jaꞌa
nee huohuicue! 4 Jamajjeya Jesosaja epeejji nijje jjamimicuiajea nobiajeaqui majje ¡aꞌa
poquijji dejja etii yasijje, Jesosaja epeejji pojjeama huasijje miquiana quea bei epomeejji!
5 Jamaya poanijo miquianajaya ejjashahuabaquijji quea tai poani. Jamajjeya miquianaya
jjamimicuiajea nobiajeaqui majje ¡Jesosaja epeejji etii iyaacue! Ohuayamiquianaya quea
bei po mee caje pea epeejji nijje. 6 Jamajjeya Jesosaja epeejji nijje mimijaji majje ¡aꞌa jja
oe oya dojojji Jesosaja epeejji pojjeama huasijje ojaya ejjashahuabaquijji huohui meeya!
Jamatii miquianaaya ca ca quea tai aña.

7 Eꞌe, miquianaya ca mi ca oe Jesosaja epeejji pojjeama jayojja jama poani. Jesosaja
epeejji nijje jjamimicuiajea nobiajeaqui majje oya dojoaña Jesosaja epeejji pojjeama
huasijje. ¡Aꞌa jja oe jamaya pojji! Chojja, miquianajaya epeejji minijje quea tai poajo,
jamatii ¡aꞌa jjamimicuiajea nobiajeaquijji! ¿Yajjajo acuae jjaya jamatii mi sii meeꞌajjaña?
8 Miquianaaya ca ca oe Jesosaja epeejji cuana minijje nequi quea tai aña, oya cuana
dasiaña, onajaya aquiana siiyaña peaꞌai, de. Jamaya quea tai. 9 ¡Jjashahuabaquicue
oe! Miquianajaya eba mimishi cuana Eyacuiñajji nijje ebaꞌejji pojjeama eyajo ojaya
cuiñajji eyacuajo. Eyacuiñajjija esohui aꞌa pajeaꞌyojji jama baꞌa: “Eꞌe jojo nei ojjaña
quea mimishi poani pea nijje, ojjaña eshahua nijje mimiani, peaja ehuanase sii cani
peaꞌai, onaja yahue sii cani peaꞌai, dejja cuana pea dejja nijje jjacojjoquiani, epona
pea epona nijje yahue nisho poani peaꞌai, 10 siipojji cuana peaꞌai, quea dejja tai poani
peaꞌai, ehuoo nei po huichaꞌa huichaꞌani peaꞌai, pea siajje ajji poani peaꞌai, shajjamaꞌ
cuana peaꞌai Eyacuiñajji nijje ebaꞌejji pojjeama eyajo ojaya cuiñajji eyacuajo”. 11 Jamaya
yahuajo miquianaya poanaje Jesosa nijje jjapeequi jjimahua. Jjeya ca ca esejaya Emeshi

Mese neiya, Jesosa Quitohua miquianajaya mimishi cuijea caꞌyajje quea boejea po
mee caꞌyonaje. Jamajjeya miquianaya jjeya baꞌyani Eyacuiñajjijo. Eꞌe, Jesosa Quito
esejaya Emeshi Mese nei miquianajaya mimishi cuanajo manoꞌyonaje. Miquianaya quea
boejea po mee caꞌyonaje. Jamajjeya Eyacuiñajjiya miquianaya ba cani mimishiꞌama.
Edojjoshahua Pameya miquianaya Eyacuiñajjija esohui jayojja jama baꞌe meesahua cani
peaꞌai. Jamajjeya ¡ojjaña Jesosaja epeejji cuana nijje quea bei, quea pame nee baꞌecue!
¡Mimishiꞌama pocue!

¡Eyacuiñajjijo chacocue quea pame nee!
12Epeejji cuana, miquianaaya eya huohuiꞌajjanaje esohui etehueꞌyojo jama baꞌa: —Eya

ca ca Jesosaja epeejji. Jamajjeya eyaya ojjaña aña meteꞌamaa jjejojo, ma Jesosaja epeejji
pojjeama cuaa acani —jamaya miquianaya poani quea quehua jjashahuabaquianijo.

Eya ca ca jama poani baꞌa: —Pea cuana jayojja jama baꞌe majje miquianaya quea pame
pojjeama poaje —eya poani. Eꞌe pojjaꞌa eya mimije jama baꞌa: —Ojjaña pea cuana jayojja
jama eyaya aje —poaje.

Jamatii eya jamaya emimijji pojjeama. Chojja, jama po majje quijje eyaya jamaya
apajeaꞌyo jjima aje. Eꞌe, jiquio ecua echacojjiya o chacomeejjija esohui apajea meemee
ajja jayojja jama quijje eyaya maya apajeaꞌyo jjima aje.

13Bobi ijjia majje see ai yasijje dobiquiani. Bobi chamajo see ai quea nee poaje. Jamatii
quijje eyajo baꞌeꞌyo majje eseya bobi ijjia pajeajeꞌyo. Quea shoe pojjeama poajeꞌyo.
Jamaya Eyacuiñajjiya acajeꞌyo. Jamajjeya ¡aꞌa jjashahuaba tiitiiquijji bobijo quea jejje nee
epojjijo! Jama jjashahuabaquime pocue baꞌa: —Eya Eyacuiñajjija equi jayojja. Oya ecuea
eyamijo baꞌyani. Eya quea jejje jayojja po mee cani.

Eꞌe, Emeshi Mese neiya, Eyacuiñajjiya ecuea eyami quea pame nee pana ca poa.
Jaahuana cani quea pame nee peaꞌai oja equi jayojja epojji. Ohuaya ecuana pana
ca poa quea mimishi nee pea nijje epojji pojjeama; onajaya ehuanase, yahue pojjaꞌa
esiijji pojjeama peaꞌai. 14 Jamajjeya esejaya Emeshi Mese nei Jesosa Quito manoꞌyajo,
Eyacuiñajjiya oya shequi mee ca oꞌoyanaje. Jamaya ohuaya eseya baꞌe mee caje oꞌoya
peaꞌai. Quea caꞌa nee nee poaniya jjejojo ojjaña acajeꞌyo ohuaya.

15 Jesosa Quitoja epeejji poanijo ojjaña eseya ojaya eyami jayojja jama poani. Jamaya
miquianajaya eba. Jamajjeya ¡pea cojjojji nijje aꞌa jaajji! Chojja. Jamaya poajo Eyacuiñajji
miquiana nijje quea tecue nee nee poaje. 16 Eꞌe, dejja epona quea mimishi nijje jaa majje
oya cuana oe yamime jayojja poani. Jamaya Eyacuiñajjiya oya cuana ba cani. Miquea
eba Eyacuiñajjija esohui etehueꞌyo jama baꞌa: “Dejja epona nijje jaa majje oya cuana oe
yamime jayojja poani”. 17 Emeshi Mese nei Jesosa nijje jjapeequi majje ca ca eseya o
jayojjaya jama jjashahuabaquime poani peaꞌai.

18 Jamajjeya eyaya miquianaya huohuiaña jama baꞌa: Dejja cuana, ¡epona miquea
ehuanase pojjeama nijje aꞌa jaajji! Epona cuana, ¡aꞌa pea dejja nijje jaajji! ¡Jiñayii acue!
Quea mimishi po majje miquea eyami nei quea tai poaje. ¡Ojjaña mimishi cuana aꞌa ajji
peaꞌai! 19 ¡Bacue! Miquea eyami EdojjoshahuaPameja equi jayojja jamapoani. Oyamique
yami dojjo huasijje nequidobiquiꞌyonaje. Eꞌe, Eyacuiñajji mi huoojeajji poani. Ohuaya
huoojea caꞌyonaje Edojjoshahua Pamemiquiana que dobiquiya. 20Oyamimesenajji epo.
Eꞌe, Jesosa Quito manoꞌyonaje miquianaja mimishi cuijeaꞌyojji sosejje. Jamajjeya ¡ojaya
esohui jayojja jama baꞌecue! Miquianaya jama baꞌyajo, pea cuaa mi ba majje Eyacuiñajji
bihuia caje jama baꞌa: —Eyacuiñajji quea caꞌa nee nee. Ojaya epeejji quea pame nee baꞌe
meesahua cani —poaje.

7
¿Aꞌa shacuimaꞌ nequi cuana cajjahuanaquiahua?

1Yahuajo pishana miquianaaya esohui tehuenaje ecuea ebajji. Ma esohui etehueꞌyojo
eya miquiaaya huohuiꞌajjanaje jama baꞌa: —¿Aꞌa shacuimaꞌ nequi cajjahuanaquiahua?
¿Aꞌa jamatii canequiahua pojjaꞌa? —huohuiꞌajjame miquianaaya eya anaje.

Jamajjeya jjeya eyaya miquianaya sajaꞌaña. Eꞌe, shacuimaꞌ nequi eshacui sa poꞌyo

ajjajje ca jamatii canequiahua. Jamaya quea pame. 2 Jamatii quea huiso shacuimaꞌ
nequiya epona cuana jea ba cani, onaja huanase sii cani. Epona ahuemaꞌani jamaya quea
mimishi poani peaꞌai. Jamajjeya cajjahuanaquiahua, cajjahueaquiahua peaꞌai, ojjaña.
Jamaya quea pame nee.

3Yahue cuaa, ¡miquea ehuanase quea bihui nee po meecue! ¡Jaahuanacue quea pame
nee peaꞌai! Ehuanase cuaa, ¡miquea yahue quea bihui nee po meecue! ¡Onijje tii jaacue!
4 ¡Mique yahueyahuohui cani jayojja jamapocue onijje jaanijo! Yahue, ¡miquea ehuanase
nijje jaanijo ohua sa cani jayojja jama acue! 5 Eꞌe pojjaꞌa yahue, ehuanase peaꞌai mimi sa
poani Eyacuiñajji nijje beca cahuime. Eyacuiñajji nijje mimianijo yahue ojaya ehuanase
nijje jaa sa po ajja pojjaꞌa. Jamaya quea pame, ca ehuanase yenoꞌama poanijo. Beca cahui
cuana Eyacuiñajji nijje mimi majje ¡yahue oja ehuanase nijje cajjacojjoqui oꞌoyahua!
Jamajjeya ehuanase yenoꞌama, yahue peaꞌai yenoꞌama poaje. Quea yeno poajo, eshahuaa
oya cuana quea mimishi jjashahuabaqui mee ca chanaꞌ pea cojjojji epojji. Eꞌe, yahue,
epona peaꞌai caꞌaꞌama.

6-7 Ecuea epeejji cuana, jiquio esohui etehueꞌyo ecuea ejjashahuabaquijji jama baꞌa:
Eya ca ca shacuimaꞌ nequi. Ojjaña Jesosaja epeejji e jayojja jama shacuimaꞌ nequi,
ahuemaꞌani peaꞌai quea pame nee chaco majamajaje Jesosa Quitojo. Jamatii eyaya
miquianaya jamaya epojji pojjeama huohuiaña. Eyacuiñajjiya beca cuana quea pame nee
baꞌe meesahua cani jamatii shacuimaꞌ nequi, ahuemaꞌani peaꞌai. Pea cuana ca ca jamatii
ani quea mimishi po chanaꞌ. Jamajjeya oya cuana cajjahuanaquiahua, cajjahueaquiahua
peaꞌai. ¡Eyacuiñajjija ejjashahuabaquijji mijo ohua acani jayojja jama acue!

8 Jamatii eya jjashahuabaquiani shacuimaꞌ nequijo, eshacuimanojo, ahuemaꞌanijo,
eꞌahuemanojo peaꞌai jama baꞌa: Eya ee nei, shacuimaꞌ nequi. Miquianaya e jayojja
jama mee nei nequi majje jama quea pame nee nee poaje. 9 Jamatii eꞌe pojjaꞌa
miquianaya beca cuana ehuanase chamajo mimishiꞌama ebaꞌejji pojjeama. Jamajjeya
¡jjahuanaquicue! Eꞌahuemano cuana, miquiana ahuemaꞌani jayojja mimishiꞌama ebaꞌejji
pojjeama. Jamajjeya ¡jjahueaquiꞌyocue! Jamaya quea pame. Miquianaya quea yeno mee
nei baꞌyanijo quea mimishi po chanaꞌ. Jamaya quea tai.

¿Aꞌa Jesosaja epeejji cuana huei cajji?
10 Jjeyahua nei eyaya Eyacuiñajjija esohui tehueje yahue cuana huasijje, ehuanase

cuana huasijje peaꞌai miquianajaya ebajji jama baꞌa: Ehuanase cuana, ¡miquea yahue oe
nei nijje baꞌecue! ¡Aꞌa oya hueijji! 11 ¡Huei majje ca oe ahuemaꞌ baꞌe tiitiiꞌyocue! ¡Eꞌe
pojjaꞌa miqueahue jjeshe oꞌoyacue! Jamaya quea pame nee. Yahue cuana, ¡oya jayojja
aꞌa miquea ehuanase hueijji! ¡Jaahuana tiitiicue! ¡Eyacuiñajjija esohui jayojja jama acue!

12 Jjeya ca ca eyaya pea esohui tehueje, ma Jesosaa tehue mee jjima, ecuea ej-
jashahuabaquijji tehueje pea cuana huasijje, Jesosaja epeejji cuana huasijje. Yahue
cuana, eꞌe pojjaꞌamiya Jesosaja epeejji poani, miquea ehuanase Jesosaja epeejji pojjeama.
Jamatii miquea ehuanase minijje baꞌe sa poanijo, ¡aꞌa oya hueijji! 13 Ehuanase cuana,
eꞌe pojjaꞌa miya Jesosaja epeejji poani, jamatii mique yahue Jesosa nijje jjepeequi jjima.
Miqueahue minijje baꞌe sa poanijo, ¡aꞌa oya hueijji! 14 Miya Jesosaja epeejji poanijo,
miqueahue minijje baꞌe sa poanijo, Eyacuiñajjiya oya quea pame acaje Jesosaja epeejji
nijje baꞌe sa poanijo. Yahue cuana, oya jayojja miquea ehuanase miquea huei jjima
minijje baꞌe sa poanijo, Eyacuiñajjiya oya quea pame acaje peaꞌai miya Jesosaja epeejji
poanijo. Oe yamime jayojja ohuaya micuana ba cani. Jamajjeya ohuaya miquianajaya
ebacua cuana jaahuana caje peaꞌai. Jesosaja epeejji pojjeamaja bacua cuana jama
pojjeama oya cuana.

15 ¡Jiquio esohui bacue peaꞌai, epeejji cuana! Eyacuiñajjiya ojaya epeejji cuana quea bei
baꞌe mee sa acani. Jamajjeyamiquea ehuanase Jesosaja epeejji pojjeama jjejojoyaminijje
baꞌe sa poꞌyo ajja po majje capoquiahua. Eꞌe, Jesosaja epeejji pojjeama Jesosaja epeejji
nijje baꞌe sa poꞌyo ajja capoquiahua, epona, yahue peaꞌai. Jamajjeya Jesosaja epeejji

eꞌahuemano jayojja anije, eshacuimano jayojja jama nequije. 16 Jamajjeya ehuanase
cuana, ¡miquea yahue nijje anicue, jamatii oya Jesosaja epeejji pojjeama! Oya Jesosa
nijje jjapeequije pojjaꞌa mi quea pame baꞌyani ba majje. Yahue cuana, ¡miquea ehuanase
Jesosaja epeejji pojjeama nijje baꞌecue! Jamajjeya oya Jesosa nijje jjapeequije pojjaꞌa.

¡Eyacuiñajjija ejjashahuabaquijji jayojja jama baꞌecue!
17 Eyacuiñajjiya ojjaña miquianaya ojaya echacojji po mee cani. Oe epeejji pea epeejji

jayojja jama chaco ajja. Eꞌe, Eyacuiñajjiyamiquianaya huoojea cani ojo chacohua. Peapea
chaco meeme asahua cani. ¡Jamaya atiitiicue! Jamaya eyaya huohuiaña ojjaña Jesosaja
epeejji cuana ojjaña cuiñajji cuanajo baꞌe yasijje. 18 Jamajjeya oe epeejji Jesosa nijje
jjapeequianijo cuiishasha jehuisejjajea caꞌya poa, Jodio cuaa jjejojo. ¡Jamatii nequicue!
Pea dejja cuiishasha ejehuisejjajeaꞌyo pojjeama Jodio dejja pojjeama jjejojo. ¡Jamatii
nequicue, cuiishasha jehuisejjajea jjima tii! 19 Jjeya nei Jesosa nijje jjapeequianijo,
Eyacuiñajjiya eseya jama ajjima baꞌa: —¡Cuiishasha jehuisejjajea meecue! —po ajja eseya
jjeya.

—¡Aꞌa cuiishasha jehuisejjajea meejji! —po ajja peaꞌai jjeya.
Chojja. Jjeya Jesosa nijje jjapeequianijo, Eyacuiñajjiya eseya jama acani baꞌa: —¡Ecuea

esohui jayojja jama baꞌecue! —ohuaya eseya acani.
20 Jamajjeya ¡miquianaya Jesosa nijje jjapeequi jeahuajo jayojja jama anicue quea pame

nee! Jama baꞌa: 21 Eyacuiñajjiya miquianaya iyaa canajejo, beca cuana echacojji sosemaꞌ
poanaje. ¡Jamaya anicue yenoꞌama! Jamatii miya miquea echaco meseja nahueꞌamajo,
poqui sa po majje ¡poquicue, miquea yajjijo chacoquicue! 22 Jamajjeya beca cuanaja
echaco mese yanijo, ¡ojaya esohui jayojja jama cachaco cahua! Esejaya Emeshi Mese nei
Jesosaa oya cuana iyaa cajje ca ca oya echaco mesemaꞌ jayojja jama jjashahuabaquime
poani. ¡Jesosaja ejjashahuabaquijji jayojja jama caꞌa cahua! Oya jayojjaya pea cuaa
echaco mesemaꞌ nequiya chaco cani ojaya yajjijo. Jamatii Jesosa Quito oya cuana
iyaa cajje ojaya ejjashahuabaquijji jayojja jama caꞌa cahua peaꞌai. Jama baꞌa: Jesosa
nijje jjapeequi jjimahuajo eseya eshahuaja echacojji sosemaꞌ poa ojjaña. Jesosaa iyaa
majje eseya poqui mee canaje eshahuajo echaco majajji pojjeama. Jamajjeya Jesosaja
ejjashahuabaquijji jayojja jama ejjaꞌa qui, esejaya EmeshiMese neija. 23Eꞌe, Eyacuiñajjiya
eseya jjeshe caꞌyonaje quea nahue nee nee, Jesosa Quito esejo manoꞌyonaje sosejje.
Jamajjeya ¡ojaya esohui jayojja jama atiitiicue, onajaya pojjeama! ¡Ojo oe chacocue!
24 ¿Ae shai po aninaje miquianaya Eyacuiñajjiya iyaa jjimahuajo? ¡Jamaya atiitiicue quea
bei! Eyacuiñajjiya miquianaya jaahuana cajeꞌyo quea pame nee.

Pea etehueꞌyo shacuimaꞌ nequi yasijje, ahuemaꞌani yasijje peaꞌai
25Miquianajaya etehueꞌyojo yahuajo eya huohuiꞌajjanaje nequiaa jama baꞌa: —¿Yajja

acuae poaje shacuimaꞌ nequi, ahuemaꞌani peaꞌai? —tehuenaje nequiaa.
Maya esejaya Emeshi Mese neiya Jesosaa eya huohui jjima shacuimaꞌ nequijo, ahue-

maꞌanijo peaꞌai. Eyaya ecuea ejjashahuabaquijji tehueaña miquianajaya ebajji. Jamatii
Eyacuiñajjiya eya babaca canaje esohui quea pame nee Jesosaja ehuohuijji. Ohuaya eya
esohui eꞌe nei huohui meesahua cani tii peaꞌai. Jamajjeya ¡ecuea esohui shajjaꞌajjacue!

26 Jjeya Jesosaja epeejji pojjeamaa eseya napa cani quea huiso nee. Jamajjeya quea
camaja ebaꞌejji. Jamajjeya epona cuana, jjeya nei miya ahuemaꞌani, ¡jamaya baꞌecue!
Shacuimaꞌ nequi cuanapeaꞌai, ¡jamatii baꞌecue! Jamaya eya jjashahuabaquiani. 27 Jamatii
miquea ehuanase yanijo ¡aꞌa oya hueijji! Miya shacuimaꞌ nequiya, ¡aꞌa ehuanase sajji!
28 Eponajo jjahuanaqui sa poanijo miya quea mimishi pojjeama; jamaya quea pame.
Epona, miya jjahueaqui sa poanijo quea pame, quea mimishi pojjeama peaꞌai. Jamatii
jjahuanaqui majje quea camaja poaje miquianajaya ebaꞌejji, bobijo, aquiana ebaꞌejjijo.
Ehuanasejo quea huiso jjashahuabaqui majamajaje. Ebacua quea huiso po majje quea
camaja poaje. Eya ca ca shacuimaꞌ nequi. Ebaꞌejjijo jjashahuabaqui tiitii ajja. Jamajjeya
miquianaya e jayojja nequianijo miquea ebaꞌejji camajaꞌama pishana poaje.

29 Ecuea epeejji cuana, eya jjashahuabaquiani jama baꞌa: Epojja Jesosa Quitoja epoe

oꞌoyajji beshahua nei apoa. Jamajjeya ¡aꞌa jjashahuaba tiitiiquijji miquea ehuanase
neijo! ¡Jesosa Quitojo oe jjashahuaba neineiquicue! 30 Eꞌe, Jesosa Quito poe oꞌoyani.
¡Ojaya epoejjijo jjashahuaba tiitiiquicue! Jamajjeya ¡aꞌa quea yeno po tiitiijji ebaꞌejji
quea camajajo, emanoꞌyojo peaꞌai! ¡Quea bihui nee nee poani, aꞌa jjashahuaba tiitiiquijji
peaꞌai! ¡Aꞌa jjashahuaba tiitiiquijji aquiana jjeshejjijo, meshi cuana jjeshejjijo peaꞌai!
31 Echaco quea huisojo jjashahuabaquianijo ¡aꞌa Jesosa Quitojo jjashahuabaqui pajeaꞌyo-
jji! Oya Jesosa poe oꞌoyajo jiquio meshi cuana, ojjaña aquiana cuana peaꞌai chamaꞌyo
tii poajeꞌyo. 32 Jamajjeya ¡aꞌa miquianajaya aquiana quea huisojo jjashahuabaqui
majamajajji! Jesosaja epeejji shacuimaꞌ nequi jjashahuabaquiani Jesosa Quitojo, ojaya
ejjashahuabaquijji jayojja jama a sa neinei poani tii. 33 Yahue ca ca jjashahuabaquiani
ojaya ehuanase quea bihui nee epo meejji. Jamajjeya oya quea huiso aquianajo
jjashahuabaquiani. 34 Eꞌe, shacuijji Jesosa Quito oe neijo jjashahuabaqui tiitii ajja. Oya
ojaya ehuanasejo quea huiso jjashahuabaquiani peaꞌai. Epona Jesosa Quitoja epeejji
ahuemaꞌani Jesosajo jjashahuabaquiani. Jesosaja ejjashahuabaquijji jayojja jama a sa
poani. Ojo chaco sa neinei poani peaꞌai. Oja yahue enequijo, ehuanase jjashahuabaquiani
quea huiso ojahue quea bihui po meejji. Jesosa Quito oe neijo jjashahuabaqui tiitii
ajja. Jamajjeya oya quea huiso aquianajo jjashahuabaquiani. 35 Jamajjeya epeejji cuana,
eyaya jiquio esohui tehueaña miquiana quea pame baꞌe meesahuajji, mijo quea camaja
epo meejji pojjeama. Eꞌe, eyaya miquianaya jama ajjima baꞌa: —¡Aꞌa jjahueaquijji!
¡Miquianaya quea pona jea nee po majje jamatii aꞌa jjahuanaquijji! —jamaya ecuea
miquianaya huohui jjima. Chojja, eyaya miquianaya huohuiaña jama baꞌa: —¡Jesosa
nijje quea jaꞌa nee jjapeequicue! ¡Ojaya esohui jayojja jama baꞌecue! ¡Quea huiso nee
jjashahuabaquicue Jesosajo, aquiana cuanajo pojjeama! ¡Onijje chacocue! —jamaya
eyaya aña miquianaya.

36 Shacuimaꞌ nequija ebajji eyaya jama tehueaña baꞌa: Eꞌe pojjaꞌa miquianaya yahuajo
jamapoa baꞌa: —Ecuana ejjahuanaquijji pojjeama Jesosaja epeejji pojjeamaa ecuana quea
huiso napa canijo. Quea camaja nee poaje —poa yahuajo.

Jamajjeya shacuimaꞌ nequi cuana, miquea eshiye mese ahuemaꞌani jaajaa epo, miya
huana sa neinei poanijo ¡ojo jjahuanaquicue! Jamaya quea pame nee, mimishiꞌama.
37 Jamatii shacuimaꞌ nequi oja shiye nijje ojaya ejjashahuabaquiꞌyojjijo jama poaje pojjaꞌa
baꞌa: —Eya ca ca iña jjahuanaqui sa poꞌyo ajja peaꞌai. Eya quea pona jea nee pojjeama,
quehuajje jjacojjoqui ajja nei nei —jamaya eꞌe jojo nei jjashahuabaqui majje jamatii
canequiahua oya cuana, jjahuanaqui jjima tii. Jamaya quea pame nee nee. Eꞌe, onaaya
Jesosaja epeejji napa canijo, quea camaja poaje jjahuanaquimajje. 38 Jamajjeya shacuimaꞌ
nequi cuana, miquea eshiye mesejo jjahuanaqui majje miyaya quea pame aña. Eshiye
mese mi huana majje ca ca miyaya quea pame nee nee aña. Eꞌe, miya Jesosajo nei
jjashahuabaqui sa poani.

Paboja esohui eꞌahuemanojo
39 Epeejji cuana, jiquio esohui eyaya tehueaña Jesosaja epeejji eꞌahuemanoja ebajji

jama baꞌa: Epona, ¡miqueahue eshe nequijo, onijje tii anicue! ¡Aꞌa oya hueijji!
¡Miqueahue manoꞌyajo oe pea dejjajo jjahueaquiꞌyocue ca jjahueaquiꞌyo sa po majje!
¡Jesosaja epeejjijo oe jjahueaquiꞌyocue, epona cuana! 40 Jamatii ecuea ejjashahuabaquijji
eꞌahuemanojo jama baꞌa: Miqueahue manoꞌyajo, ¡mee nei anicue, ahuemaꞌani jama!
Jamaya miya quea bihui nee nee poajeꞌyo. Edojjoshahua Pameya eya jjashahuabaqui
meesahua canijo, ecuea esohui eꞌe nei.

8
¿Aꞌa bobi eshahuaja eꞌijjiajji nisho baꞌehuanasohua majje ijjia cajji?

1 Yahuajo miquianaaya ecue bajji tehuenaje. Jama huohuiꞌajjame nequiaa iña anaje
baꞌa: —¿Aꞌa noe eyacuiñajji nishoja eꞌijjiajji nisho, eshahuaja eꞌijjiajji nisho peaꞌai baꞌe

huanasohua majje ijjia cajji? ¿Aꞌa eꞌijjiajji pojjeama pojjaꞌa? —eya huohuiꞌajjanaje
nequiaa.

Jamajjeya jjeya eyayamiquianaya sajaꞌaje jamabaꞌa: Pea cuaa bobi edahuaꞌyoquia cani
eyacuiñajji nisho huasijje, eshahua cuana huasijje pojjaꞌa onijje ejjapeequijji, maseꞌama
epo meejji. Beca cuana jama poani baꞌa: —Ecuanaja eba epanaꞌyo acui ejehuiꞌyo, meshi
epanaꞌyo peaꞌai, Eyacuiñajji pojjeama. Jamajjeya maya bobi ijjia caꞌyojji.

Eꞌe jojo nei. Jamatii jamaya poanijomiquea ejjashahuabaquijji quea pame pishana. Oj-
jaña miya ojjaña ba epo poso poanijo quea pame pojjeama poaje. Pea ejjashahuabaquijji
quea pame nee nee jama baꞌa: —¡Pea epeejji cuana ejjaꞌasahuaqui quea pame nee! ¡Quea
jaji nee ejjapo meequi!

2 Eꞌe jamaya quea pame. Pea cuana jama jjashahuabaquiani baꞌa: —Jamatii ecuea eba
nei nei quea huiso.

Jamaya jjashahuabaquianijo oya quea jaꞌa jjashahuabaqui jjima. 3Quea Eyacuiñajji jea
nee poanijo ca ca, ojaya eba eseya ojaya epeejji nei poani.

4 Jamajjeya jjeya eyaya miquianaya huohuije bobijo, ma eshahua huasijje, eyacuiñajji
nisho huasijje quia canijo. Quia majje pea cuaa bobi ijjia cani. Esejaya eba eyacuiñajji
nisho acui ejehuiꞌyo, meshi epanaꞌyo pojjaꞌa, Eyacuiñajji eꞌe nei pojjeama. Eyacuiñajji
eꞌe jojo nei oe nei yani. Jamajjeya bobi eyacuiñajji nisho huasijje quia majje eshahuaja
eꞌijjiajji nisho baꞌehuanasohua ijjia caꞌyojji eseyaya. Jamaya quea mimishi poani
pojjeama. 5Pea cuana ca ca jjashahuaba quehuaquiani jama baꞌa: —Eyajo, meshijo cuana
peaꞌai quea huiso eyacuiñajji yani.

Jamaya jjashahuaba quehuaquianijo quea huiso cuaa eyacuiñajji nishojo chaco cani,
eshahuajo peaꞌai. Eꞌe, acui ejehuiꞌyo, meshi epanaꞌyo pojjaꞌa, eshahua pojjaꞌa, emeshi
mese peaꞌai Eyacuiñajji poso acani pea cuaa. 6 Esejaya ca ca eba Eyacuiñajji oe nei yani.
Oya esejaya Chii ai. Ohuaya ohuaye nei ojjaña aquiana cuana pana caꞌya poa. Eseya onijje
jjapeequiani, ojaya esohui shajjaꞌajjaña peaꞌai. Jesosa Quito esejaya Emeshi Mese oe nei
poani peaꞌai. Yahuajo nei Eyacuiñajjiya Jesosa Quito nijjeya ojjaña pana caꞌya poa. Nequi
mee cani peaꞌai. Jesosa Quitohua eseya baꞌe mee cani peaꞌai, ojaya epeejji nei cuana.

7Eꞌe jojo nei Eyacuiñajji oe nei yani esejaya Chii ai. Jamatii jamaya Jesosaja epeejjija ba
jjima beca cuanaja. Yahuajo Jesosa Quito ba jjimahuajo onaaya bobi edahuaꞌyo eshahua
quea bihui po meeꞌyojji ijjia canaje quea huiso. Jjeya ma bobi ijjia majje oya cuana quea
mete nee jjashahuabaquiani jama baꞌa: —¡Dee! Eya eshahuaja epeejji jayojja jama poani
oꞌoya. Queamimishi poani —jamaya eshahuajo jjashahuabaquianijo, eꞌe, oya cuana quea
mimishi poani.

8Miquianaya quea quehua jjashahuabaquiani jama baꞌa: —Eyacuiñajji ecuanajo quea
bihui nee pojjeama poaje, ca ojjaña bobi ijjiañajo. Eyacuiñajji ecuanajo quea bihui nee
pojjeama poaje, ca ecuaa pea bobi ijjia ajjajo —poani beca cuana.

Chojja. Eyacuiñajji ese nijje quea bei poani Jesosa nijje jjapeequianijo, bobi ijjiañajo
pojjeama.

9 Epeejji cuana, ¡shajjaꞌajjacue mo! Miquianaya quea jjashahuabaqui jaꞌa. Jamajjeya
bobi eshahuaja eꞌijjiajji nisho ebaꞌehuanasohua ijjia majje miquianajaya eba jamaya
poani queamimishi pojjeama. Jesosaja epeejji caꞌaꞌama cuana ca ca quea jjashahuabaqui
jaꞌa pojjeama queamimishi po oꞌoyamee chanaꞌ. 10 Jama po chanaꞌ baꞌa: Miya eyacuiñajji
nishoja equijo bobi ijjia ani ba majje ohuaya ijjia caje peaꞌai pojjaꞌa. Ijjiaꞌijjia ani, oya
jjashahuabaquije eyacuiñajji nishojo, eyacuiñajji nisho bihuia cani poso oya quea jaꞌa
pojjeama poaje. 11 Eꞌe, mi ba majje mi jayojja jama ma bobi ijjia majje oya quea mete
poaje: —Eꞌe, eya eshahuaja bobi ijjia majje quea mimishi po oꞌoyanaje —poso jjabaquije.

Jamajjeya Eyacuiñajji onijje quea quenepoaje poso oya quea yenopoaje. Ojamimishijo
Jesosa Quito manoꞌyonaje peaꞌai. Oya mique chahua jama. Jamajjeya ¡oya quea yeno po
chanajo aꞌamayanoe ijjiajji! 12Miquianaya Jesosaja epeejji cuana quea jaꞌa poani. Jamatii
pea epeejji jaꞌaꞌama quea bicho, quea mete poani mi jayojja jama po majje. Jamajjeya
miyaya oya quea mimishi po meenaje. Jamajjeya Jesosa Quitohua miya ba cani ona

mimishi po meejji jayojja, quea mimishi peaꞌai. 13 ¡Bacue, oe! Pea epeejji quea mete,
quea mimishi peaꞌai poani eya maya noe ijjiaña ba majje, eyaya maya noe eꞌijjia oꞌoyajji
pojjeama nei nei. Jamajjeya Jesosaja epeejji jaꞌaꞌama quea mimishi epo meejji pojjeama
nei nei. ¡E jayojja jama pocue; Jesosaja epeejji jaꞌaꞌama aꞌa quea mimishi po meejji!

9
¿Achajja baꞌe cajji Jesosaja huoojeaꞌyo esohui huohuijji?

1 Ecuea epeejji cuana Conitojo baꞌe, eya ca iña eꞌe jojo nei Jesosaja huoojeaꞌyo oja
esohui huohuijji. Dejjaja huoojeaꞌyo pojjeama iña iquio. Jesosaja epeejji quea jaꞌa
nee baꞌe meesahua sa aña nei nei. Yahuajo eyaya Jesosa banaje, esejaya Emeshi Mese
nei. Esohui quea pame nee ojo eyaya huohuinaje miquiana huasijje. Shajjaꞌajja majje
miquianaya ojaya epeejji poanaje. Maya miquianajaya eba. 2 Jamajjeya eꞌe pojjaꞌa pea
cuana jama poani baꞌa: —Pabo Jesosaja huoojeaꞌyo pojjeama —poani.

Jamatii miquianajaya eya eba Jesosaa huoojea cani. Eꞌe, miquianaya ojaya epeejji
poanaje eya huohuiajje. Jamajjeya quea huiso jama poani baꞌa: —Conitojo baꞌe
cuana Jesosaja epeejji poanaje Paboja esohui shajjaꞌajja majje. Jamajjeya esejaya eba
Eyacuiñajjiya Pabo huoojea canaje; ohuaya Pabo esohui huohui meesahua cani tii —
poani cuana.

3 Eꞌe, beca cuaa eya niñeba cani jama baꞌa: —Pabo ca jja ca oma Eyacuiñajjija
huoojeaꞌyo pojjeama.

Jamaya poajo, eyaya sajaꞌaña jama baꞌa: —Jesosaa ecuana huoojea caꞌyonaje ojaya
esohui huohuiya —sajaꞌame aña.

4 Eꞌe, eya Jesosaja huoojeaꞌyo ojaya esohui huohuijji. Jamajjeya eyaya miquea bobi
ijjiaje sosemaꞌ, eya sohuihuohuiaña sosejje. Jamatii eya jamaya po ajja nei nei. 5 Jesosaja
esohui huohuijji cuana, oja chahua mese peaꞌai ca ca ehuanase cuana nijje poquiani
esohui huohuiya. Jamaya poani Peno peaꞌai. Jamaya quea pamenee. Eya jamaya po sa po
majje quea pamepoaje, ca ehuanase Jesosaja epeejji poanijo. 6Ojjaña Jesosaja huoojeaꞌyo
esohui huohuijji cuana esohuijo nei chacochacoani tii, bobi yajjijo chacochaco ajja.

¿Aꞌa ecuaaya oeyaya Benabe nijjeya cachacoahua bobi sosejje? ¿Aꞌa ecuaaya oeyaya
casohuihuohuiahua sosemaꞌ? ¿Aꞌa jamaya quea pame? Eya ca ca jamaya poani baꞌa: —
Chojja; ecuanaya peaꞌai casosequia cahua esohui huohuiaña sosejje —poani eya.

7 ¡Bacue! Emeshi meseja huoojeaꞌyo, ona oja esohui shajjaꞌajja meejji poani ohuaya
sosequia cani ojo chaco canaje sosejje. Oya jayojjaya eꞌacui yiye meseya acuijjajja ijjia
cani acui yiye chaco canaje sosejje. Anaꞌai jaahuanajjiya tojjo na ishi cani jaahuana
sosejje. 8 Jiquio ecuea esohui etehueꞌyo jayojja jama ojjaña poani. Jamaya ojjañaja
eba. Jamajjeya ecuana peaꞌai cabobia cahua cuaa Eyacuiñajjija esohui huohui sosejje.
9 Eyacuiñajjiya Moisesi yahuajo nei nei jama tehue meeme aca poa baꞌa:
“¡Anaꞌai chacochacoanijo bobiacue! Esoꞌ quishihuojo poequiya tii caꞌijjia cahua; ¡aꞌa naba

huoshojji!”
Jamaya yahuajo nei Eyacuiñajjiya tehue mee ca poa. Ohuaya Moisesi jamaya
tehue meeme aca poa anaꞌaijo nei pojjeama jjashahuabaquianijo. 10 Ohuaya esejo
jjashahuabaquianijo peaꞌai jamaya tehue mee ca poa. Oya jayojjaya que chacojji cuana,
anoso sejjajji peaꞌai chacomajje jama jjashahuabaquiani baꞌa: —Eyaya anoso sejja sosejje
quijje yejeꞌyo ecuea equijo eꞌijjiajji.

11 Jiquio ecua chacochacojjiya jayojjaa ecuaaya miquianaya sohuihuohuinaje. Sha-
jjaꞌajja majje Jesosaja epeejji poanaje. Jamajjeya jjeya ecuana bobi quiaje esohui
huohuinaje sosejje miquianaya quea pame nee poaje. 12 Eꞌe, pea esohui huohuijji
sohuihuohui majje jama poani baꞌa: —¡Ecuaa miquiana sohuihuohuinaje sosejje bobi,
aquiana peaꞌai che ecuana quiacue! —poani pea esohui huohuijji.

Jamaya quea pame. Ecuaaya ca ca quea huiso nee esohui quea pame nee Jesosaja
huohuinaje miquianajaya eshajjaꞌajjajji. Sosemaꞌ. Jamatii ecuanajaya miquianaya

jama ajjima baꞌa: —¡Aquiana mo che quiacue eya esohui huohuinaje sosejje! —ajjima
ecuanajaya.

Chojja. Jamaya eꞌa jojjemo Jesosaja epeejji pojjeama siajje pome jama baꞌa: —Pabohua
ca jja ca esohui huohui cani quea huiso aquiana sosejje. Jamajjeya ecuana shajjaꞌajja sa
po ajja —siajje pome.

Jamajjeya eya aemaꞌ jayojja jama baꞌyani; esohui huohuiaña sosemaꞌ ojjañaja eshaj-
jaꞌajjajji.

13 Yahuajo nei nei Eyacuiñajjiya jama aca poa baꞌa: —Jodio dejja cuaa Eyacuiñajjija
equijo chaco majje bobi Eyacuiñajji yasijje onaja quia ijjia ca poa sosemaꞌ. Jodio etii cuaa
Eyacuiñajjija equijo huo dahua ca poa Eyacuiñajji quea bei epo meejji. Ma huo dahua
tehuejea jjimahua ijjia ca poa Eyacuiñajjija equijo chaco cani sosejje.

Maya miquea eba. 14 Oya jayojjaya esejaya Emeshi Mese neiya Jesosaa huohui canaje
ojaya esohui huohuijji cuanajo jama baꞌa: —Sohuihuohui canijo, ¡sose quiacue ecuea
esohui huohuijji! —poa.

15 Jamatii eya jamaya epojji pojjeama nei nei. Esohui huohuinaje sosejje bobi edojojji
pojjeama. Jjeya esohui tehueaña miquiana huasijje miquea bobi equia meejji pojjeama.
Bobijo pojjeama eyaya esohui huohuiaña. Eyaya Jesosa Quitoja esohui huohui tiitiije
sosemaꞌ miquianaya. 16 Eyaya ehuohuijji pojjeama jama baꞌa: —Eyaya ca eya Jesosaja
esohui quea pame huohuiaña; jamajjeya eya quea pame nee.

Chojja. Eyacuiñajjiya eya huoojea caꞌyonaje Jesosa Quitoja esohui huohuiya. Esohui
huohui ajja jjemo eya quea yeno nee nee pome, Eyacuiñajjiya eya quea nee nee po mee
came peaꞌai. 17 Eyaya jamatii ecuea ejjashahuabaquijji jayojja jama esohui huohuiaña
jojjemo jama huohuime baꞌa: —¡Sosequiacue mo esohui huohuiaña sosejje! —ame.

Yahuajo eya jjashahuabaqui jjima Jesosaja esohui huohuijji. Chojja. Eyacuiñajjiya
eya huoojea caꞌyonaje ojaya esohui huohuiya. Eyaya ojo sosemaꞌ jayojja quea bihui nee
chacoaña. 18 ¿Ae sa poani eya esohui huohuiaña sosejje? Eya bejjo, bobi peaꞌai sa po ajja
esohui huohuiaña sosejje. E shajjaꞌajjajji huohui jjima jama peaꞌai baꞌa: —¡Che mo bejjo
quiacue eya esohui huohuiaña sosejje! —jamaya ecuea ajjima.

Chojja, eya quea bihui nee Jesosaja esohui quea pame nee huohuiaña sosemaꞌ.
19 Chamaꞌ dejja e huoojeaꞌyojji esohui huohuijji. Chojja. Jesosa nijje chaco sa poanijo
eya chacochacoani. Ojjañaja yajjijo chacoaña. Eꞌe, eyaya esohui huohuiaña ojjaña
Jesosa nijje ejjapeequi meesahuajji. 20 Jamajjeya Jodio cuana nijje baꞌyanijo, o jayojja
jama baꞌyanijo eya Moisesija etehueꞌyo jayojja jama aña peaꞌai. Jamajjeya ohuaya ecuea
esohui Jesosa Quitojo shajjaꞌajja cajeꞌyo pojjaꞌa. Moisesija etehueꞌyojo jjamimicuiajea
nobiajeaqui ajja onijje. 21 Oya jayojjaya Jodio pojjeama cuanaja Moisesija etehueꞌyo ba
jjimajo, eyaya onijje nequiya ohuaya jayojjaya jama aña. Moisesija etehueꞌyo huohui
ajja. Chojja. Eyaya esohui quea pame nee Jesosaja huohuiaña ona Jesosa nijje jjapeequi
meesahuajji. Jamajjeya Jesosaja esohui jama po majje Eyacuiñajjija ejjashahuabaquijji
jama aje peaꞌai. Eya ca ca Eyacuiñajjija esohui jayojja jama baꞌyani tii, shajjaꞌajjaña tii
tii, Jesosa Quitoja. Jamajjeya Eyacuiñajji quea bihui nee poani enijje. 22 Jesosaja epeejji
quea jjashahuabaqui jaꞌa pishana nijje baꞌyanijo eya o jayojja jama poani, Jesosa nijje
ejjapee neineiqui meesahuajji. Eꞌe, Jesosa nijje ejjapeequi meesahuajji eyaya ojjaña joya
e pejjejo baꞌe nijje jjapeequiani. Eyaya aje oe ojjaña pea cuana Jesosaja epeejji quea jaꞌa
po meesahuaña.

23 Jamaya eyaya aña ojjaña cuana esohui quea pame nee Jesosa Quitojo eshajjaꞌajja
meejji. Jamajjeya eya quea bihui nee jjapeequiani Jesosaja epeejji eyacua cuana nijje.

24 ¡Jjashahuabaquicue eshoꞌiquiana quebanei poanijo! Ojjaña cuajicuajiani aquiana
iñajji sosemaꞌ. Oe eshoꞌi quea cuejipashi nee nee ebionei poeje. Oya oe nei iña mee caje
aquiana sosemaꞌ. Jiquio ecua eshoꞌiquiana quea cuejipashi nee cuajicuajiani aquiana
iñajji jayojja jama ¡miquianaya Jesosa Quito nijje jjapeequicue quea pame nee nee!
¡Ojaya esohui jama acue! Jamajjeya quijje ohuaya miquianaya quea pame nee baꞌe
tiitii mee cajeꞌyo. 25 Ojjaña eshoꞌi cuana janobajjima nei cuajicuaji huichaꞌa huichaꞌani,

jjashahuabaquiani quea cuejipashi nee epojji, aquiana eꞌiñajji. Jamatii ma aquiana quijje
pishana chamaꞌyo tii poajeꞌyo. Jesosa nijje jjapee neineiquiajo ca ca quijje ohuaya eseya
quea pame nee nee sosequia cajeꞌyo, ebaꞌejji quea pame nee nee epo tii tiijji. 26 Jamajjeya
eya Jesosa nijje jjapee neineiquiani. Jjashahuaba tiitiiquiani. Eya poqui ajja cojjamaꞌ
jama; dejja ehuoo jama poqui ajja, eya. Ecuea eba Jesosaja esohui quea pame nee nee.
27 Jesosaja epeejji quea pame nee, quea jaꞌa nee epojji eya jjashahuabaquiani quea huiso.
Eꞌe, ojaya esohui huohui huichaꞌa huichaꞌa majje eya quea bicho nee nee pome Jesosaja
epeejji pameꞌama po majje. Jama poajo Jesosa Quitohua quijje eya esosequiaꞌyojji
pojjeama. Eya ba caje ohuaya epeejji quea mimishi.

10
¡Etiiquiaa jayojja aꞌa eyacuiñajji nisho ajji!

1Ecuea epeejji cuana, ¡jiquio esohui shajjaꞌajjacue! Yahuajo nei nei ecuanaja etiiquiana
Moisesi nijje meshi jabojo poquianijo, Eyacuiñajjiya jaahuana caꞌya poa. Eyajo ona
biajje bo ai nequi mee caꞌya poa eshequiya edahua ca poani jjejojo. Poquianijo bae
huoꞌo huasijje poeꞌyanaje; bae yiyesamajje ejiojji quea jabo nee po mee majje, ojjaña
tii ojee ojje miji yasijje poqui meesahua caꞌya poa quea pame nee ejiojjijje. 2 Yahuajo
nei bo quimejjejje poquianijo, bae huoꞌo ojje miji yasijje poquianijo peaꞌai ecuanaja
etiiquianaa Moisesija esohui shajjaꞌajja ca poa. Jamajjeya onajaya emeshi mese poꞌya
poa Moisesi. Oya jayojjaya jjeya eseya enajo besa mee cajje Jesosaja esohui jayojja jama
ebaꞌejji. 3Yahuajo nei meshi jabojo Eyacuiñajjiya bobi pahui jayojja oque mee caꞌya poa
meshi yasijje ojjaña etiiquianaja eꞌijjiajji. 4Ena chamaꞌ poajo, Quitohua ena jamatii cuaya
meequi caꞌya poa bajjoojje etiiquianaja eꞌishijji.

Jamajjeya Quitohua ojaya epeejji cuana jaahuana cani. Etiiquiana Quitojo jama poa
baꞌa: —Oya ecuana nijje poquiani, de; ohuaya ecuana jaahuana cani. Jamajjeya ohuaya
bajjoojje ena cuaya meequi canaje —poa.

5 Jamatii aje oe beshahua nei ojjaña ecuanaja etiiquiana quea mimishi po tiitiia poa.
Eyacuiñajji bihuia jjima aca poa. Eyacuiñajji quea quene ona nijje poa. Jamajjeya
beshahua nei ojjaña mano caꞌya poa meshi jabojo tii.

6 Eyacuiñajjiya etiiquiana quea mimishi nee nee mano mee caꞌya poa ese jjabahuej-
jaquijji, mimishijo queamete epojji. Jamajjeyamimishi cuana a sa po ajja poajeꞌyo eseya.
7Eꞌe, ecuanaja etiiquiana eyacuiñajji nisho nijje, acui ejehuiꞌyo nijje, eshahua nijje peaꞌai
mimi caꞌya poa. Eyacuiñajjija esohui yahuajo nei etehueꞌyo jama poa baꞌa:
“Yahuajo oya cuana ijjiaꞌijjia majje, ishiꞌishi majje peaꞌai majamaja ca poa eshahua nijje

jjapeequianijo”.
Jamaya yahuajo poa.

¡Aꞌa ona jayojja jama quea mimishi pojji eshahua nijje! Jamaya quea tai. 8 Etiiquiana
cuana aje oe onaja ehuanasejo jaanaje, onaja yahuejo jaanaje. Quea mimishi nee nee
poanijo, Eyacuiñajjiya oya cuana quea huiso nee nee, 23.000 mano mee caꞌya poa oya
pojjajo tii. Jamajjeya ¡aꞌa jja oe ona jayojja jama pojji! ¡Aꞌa onajaya ehuanasejo, yahuejo
peaꞌai baꞌejji! 9 Ecuanaja etiiquiana cuana jjashahuabaquia poa jama baꞌa: —Ecuana
quea mimishi poajo, eꞌe pojjaꞌa Eyacuiñajji queneꞌama poaje ecuanaja mimishi cuanajo
—jamaya poa, de.

Chojja. Quea mimishi poajo, Eyacuiñajjiya peyo cuana huoojea ca poa ona ijjiaa.
Jamajjeya ¡etiiquiana jayojja jama aꞌa pojji! 10 Ecuanaja etiiquiana cuaa Eyacuiñajji
niñeba ca poa. Jama poa baꞌa: —Eyacuiñajjiya ecuana quea pame nee ejaahuanajji
pojjeama —aca poa.

Eyacuiñajji niñeba canijo, ohuaya ojaya esohuidojojji quea caꞌa cuana huoojea caꞌya
poa o niñebajji cuana mano meeꞌyohua. Jamajjeya ¡etiiquiaa aca poa jayojja jama
niñebame aꞌa ajji Eyacuiñajji!

11 ¡Aꞌa pajeaꞌyojji! Ecuanaja etiiquiana quea mimishi poaninajejo mano caꞌya poa
yahuajo nei. Jamaya Eyacuiñajjiya amajje esohui tehue mee ca poa esejaya ebajji.

Jamajjeya jjeya ba mee cani eꞌe jojo nei oya quea quene poaje esejaya mimishijo. Jesosa
Quito pojjaꞌa jjeya poeje oꞌoya. ¡Jamajjeya etiiquiana quea mimishi nee nee poa jayojja
aꞌa pojji!

12 Eꞌe pojjaꞌa beca cuana quea quehua jjashahuabaquiani jama baꞌa: —Eya quea pame
nee poanijo eshahuaa eya quea mimishi epo meejji pojjeama.

Chojja. ¡Jamaya jjashahuabaquicue baꞌa: —Eyacuiñajji, ¡eya quea pame po
meesahuacue! ¡Nahue neineicue mo; quea mimishi aꞌa po mee oꞌoyajji! —jamaya
Eyacuiñajji nijje mimicue!

13 Eshahuaa ojjaña quea mimishi po mee sa acani. Ohuaya miquianaya quea mimishi
po mee sa acani. Jamatii Eyacuiñajjiya miquianaya epajeaꞌyojji pojjeama. Ohuaya
miquianaya ojaya epeejji quea pame nee po mee canijo, eshahuaa miya quea mimishi
epo meeꞌyojji pojjeama. Beshahua nei quea mimishi po mee canijo, ¡Eyacuiñajji nijje
mimicue: —Jesosa, ¡eshahua quea huesha nee huoojeacue! ¡Eya quea pame po meecue
mimishiꞌama epojji! —jamaya pocue!

Jesosaja bobi ijjiañajo ¡aꞌa eshahuaja epeejji jama pojji!
14 Jamajjeya ecuea epeejji cuana, ¡eshahuaja epeejji cuana nijje aꞌa jjapeequijji! ¡Onaya

eshahua nijjemimiani yasijje aꞌa poquijji! ¡Epanaꞌyo cuanajo aꞌa jjashahuabaquijji peaꞌai!
15 Ecuea eba miquianaya quea jjashahuabaqui jaꞌa nee poani. Jamajjeya ¡ecuea esohuijo
jjashahuaba neineiquicue, quea jaꞌa nee! 16 Eseyaya Jesosaja bobi ijjiaña oya esejaya
mimishijo manoꞌyonaje pajeaꞌyo jjima yajji. Jesosaja bobi ijjia jjimahuajo, oja ena ishi
jjimahuajo peaꞌai eseya Eyacuiñajji nijje emimi jama baꞌa: —Eyacuiñajji, miya quea pame
nee nee.

Ma ena ishi jjimahuajo Jesosa Quitoja enaꞌ ecuayaꞌyojo eseya ejjashahuabaqui
jama baꞌa: —Jesosa manoꞌyonaje ecuea mimishi cuijeaꞌyojji sosejje —jamaya
jjashahuabaquime epo.

Pahui ijjia jjimahuajo eseya ejjashahuabaqui Jesosa Quitoja yamijo jama baꞌa: —Jesosa
Quito eseya ojaya epeejji quea pame nee epo meejji sosejje manoꞌyonaje.

17 Pahui mijisisi jjimahuajo oe pahui yani. Eseya Jesosaja epeejji cuana quea huiso.
Jamatii pahui oe jayojja jama eseya poani. Eꞌe, eseya ojee nequianijo eseye nei jayojja
nequiani Jesosa Quito nijje nei jjapeequianijo.

18 ¡Jjashahuabaquicue ecuanajaya etiiquianajo, Jodio cuanajo! Oya cuana yahuajo nei
jama poa baꞌa: Eyacuiñajji nijje emimijji cuaa noe Eyacuiñajji yasijje equiaꞌyo dahua ca
poa. Noe dahua tehuejea jjimahua ijjia caninaje Eyacuiñajji nijje jjapeequianiya jjejojo.
19 ¿Ajeo acuae eyaya miquiana jama huohuiaña, ae ba meesahuajji? Jama baꞌa: Bobi
eyacuiñajji nisho huasijje quia majje dejja cuaa jamatii ijjia cani. Eyacuiñajji nisho eshe
pojjeama, Eyacuiñajji eꞌe jojo nei pojjeama, de. 20 Jamatii eshahuaja epeejji cuaa bobi quia
cani eyacuiñajji nisho epanaꞌyo huasijje pojjeama. Maya eshahua cuana huasijje quia
cani. Jamajjeya oya cuana Eyacuiñajji eꞌe jojo nei nijje jjapeequi ajja. Miquianaya Jesosaja
epeejji cuana, ¡aꞌa eshahuaja epeejji jayojjaa jama ajji! ¡Aꞌa eshahua cuana nijje pojji!
21 Jesosa Quito nijje jjapeequianiya ¡eshahua cuana nijje aꞌa jjapeequijji! Pea oya, de.
Jamajjeya Jesosaja ena ishiañajo, oja bobi ijjiañajo peaꞌai ¡bobi eshahua huasijje equiaꞌyo
aꞌa ijjia peaꞌaijji! 22 Eshahua cuana Eyacuiñajjija botiꞌama nei nei. ¡Aꞌa esejaya Emeshi
Mese nei Eyacuiñajji quea quene po meejji eshahua nijje jjapeequianijo! ¿Aꞌa miya quea
caꞌa nee poso jjabaquiani? ¿Aꞌa ya Eyacuiñajji caꞌaꞌama poso aña? Jamajjeya Jesosa nijje
jjapeequiani ¡aꞌa eshahuaja epeejji po peaꞌaijji!

23 Jesosa Quitoja epeejji beca cuana jama mimiani baꞌa: —Eya Jesosaja epeejji poanijo
ojjaña bobi, epanaꞌyo huasijje quiaꞌyo peaꞌai ijjia majje quea mimishi pojjeama poani —
jamaya poani.

Eꞌe jojo nei. Jamatii eyaya miquianaya sajaꞌaña jama baꞌa: —Chojja. Ma bobi
ijjia majje quea pame pojjeama poani. Maaya ojjaña Jesosa nijje jjapeequi meesahua
ajja. Miquianaya jama jjashahuaba quehuaquiani peaꞌai baꞌa: —Ecuaaya ojjaña aje
mimishiꞌama poanijo.

Eyaya ca ca miquianaya huohuiaña jama baꞌa: —Ojjaña quea pame pojjeama eꞌajji. ¡Je-

sosaja epeejji quea jaꞌa pojjeama cuana quea mimishi po mee oꞌoya chanaꞌ! 24 Jamajjeya
aꞌa quea quehua jjashahuabaquijji jama baꞌa: —Eyaya ojjaña bobi jjesheje ecuea eꞌijjiajji
—jamaya poanijo miquianaya Jesosaja pea epeejji cuanajo jjashahuabaqui ajja.

Chojja. ¡Jjashahuabaquicue pea cuana Jesosa nijje ejjapeequi meesahuajji quea jaꞌa
nee! 25 Jamajjeya noe edahuaꞌyo jjesheañajo ¡aꞌa huohuiꞌajjajji jama baꞌa: —¿Aꞌa jiquio
noe edahuaꞌyo eshahua huasijje quia? —aꞌa jamaya huohuiꞌajjajji!

Jamajjeya ¡miyayamaya ijjiacue quea bihui nee, meteꞌama! 26Eꞌe, Eyacuiñajjija esohui
etehueꞌyo jama poa baꞌa:
“Eyacuiñajjiya ojjaña meshi cuana pana caꞌya poa. Ojjaña aquiana peaꞌai pana caꞌya poa.

Jamajjeya ojaye nei meshi, aquiana peaꞌai, ojjaña”.
Jamaya poa yahuajo nei.

27 Eꞌe pojjaꞌa Jesosaja epeejji pojjeamaa miya iyaa caje ojaya equi yasijje bobi ijjiaa.
Jamajjeya ojaya equi yasijje poqui majje ¡bobi ijjiacue meteꞌama! Ijjiaꞌijjianijo ¡aꞌa
huohuiꞌajjajji jama baꞌa: —¿Aꞌa jiquio noe edahuaꞌyo eshahua huasijje quia? —aꞌa
huohuiꞌajjajji! ¡Jamatii ijjiacue meteꞌama!

28 Jamatii ojee ijjiaꞌijjianiya, pea eseja epeejjiya miya jama huohui caje pojjaꞌa baꞌa: —
Jiquio bobi eshahua huasijje quia —jamaya acajje ¡aꞌa maya bobi ijjiajji! Ma bobi quea
pame nee eꞌijjiajji. Jamatii miya Jesosaja epeejji neiya ma bobi ijjiaña ba majje esejaya
epeejji quea yeno poaje pojjaꞌa. ¡Aꞌa oya quea yeno, quea bicho po meejji! 29 Eꞌe, miya
Jesosaja epeejji quea pame poaniya ijjiaje meteꞌama. Jamatii mi ba majje Jesosaja epeejji
quea jaꞌa pishana quea mete po chanaꞌ miyaya ma bobi ijjiajo. Jamajjeya ¡aꞌa ijjiajji! ¡Oya
quea bei po meecue; miya peaꞌai quea bei pocue!

Eꞌe pojjaꞌa beca cuaa huohui caje jama baꞌa: —Eyaya Jesosaja epeejji poaniya ojjaña
bobi ijjiaña meteꞌama —acaje.

Eya ca ca jama po ajja. Pea cuana quea jjashahuabaqui jaꞌa pojjeamajo quea mete
poanijo, eyaya ojjaña bobi ijjia ajja.

Eꞌe pojjaꞌa onaaya jama acaje peaꞌai baꞌa: 30 —Eꞌe, eyaya Eyacuiñajji bihuiaña ojjaña
bobi ijjia jjimahuajo. Jamajjeya eyaya ojjaña bobi ijjiaña meteꞌama. Bobijo eyaya
Eyacuiñajji bihuiaña; jamajjeya ¡aꞌa enijje mimijajijji eya ojjaña bobi ijjiañajo! —jamaya
acaje pojjaꞌa onaaya.

31 Jamajjeya ¡jiquio esohui bacue! Miyaya bobi ijjiañajo, eꞌishijji ishiañajo peaꞌai ojjaña
miquea ebaꞌejjijo peaꞌai jjashahuabaquicue jama baꞌa: —Eyaya ojjaña cuana Eyacuiñajji
bihuia mee sa aña.

32 Jamajjeya ¡quea jaꞌa nee baꞌe tiitiicue! ¡Aꞌa esejaya epeejji cuana quea mimishi
po mee oꞌoyajji! ¡Jodio cuana, Jodio pojjeama, Jesosaja epeejji cuana peaꞌai aꞌa quea
mimishi po mee oꞌoyajji! ¡Eꞌe, quea jaꞌa nee baꞌecue ojjaña cuana Jesosa nijje quea jaꞌa
nee ejjapeequi meesahuajji! 33 ¡E jayojja jama pocue! Eya jjashahuabaquiani ona quea
bei po meesahuajji. Eya jjashahuabaqui ajja jama baꞌa: —¿Ae shai ejo quea pame?

Eyaya ca ca ojjaña quea bei po mee sa aña. Jamaya eyaya aña ojjaña Jesosaja epeejji
epojji.

11
1 Eyaya Jesosa Quitoja esohui jayojja jama aña. ¡Jamajjeya e jayojja jama pocue

miquianaya!
Esohui Eyacuiñajjija equi yasijje dobiquianijo

2 Ojjaña pojjajo miquianaya ejo jjashahuabaquiani. Ecuea esohui jayojja jama po
tiitiiani, miquianaya. Jamaya quea pame. 3 Jamatii ¡ecuea esohui etehueꞌyo ba neineicue
yahue cuana, ehuanase cuana peaꞌai! Yahue cuana ojaya ehuanase huoojeajji poani.
Jesosa Quito ojjaña huoojeajji poani tii, dejja cuana huoojeajji poani, ojaya epeejji cuana
huoojeajji poani. Ojaya Chii Eyacuiñajji eyajo ani Jesosa Quito huoojeajji poani peaꞌai.
4 Jamajjeya dejja cuana, Eyacuiñajjija equijo nequi onijje mimianijo, oja sohui huohui

canijo peaꞌai ¡ejaahuojja cajjajeaꞌyocue! Jaahuojjajjiya Eyacuiñajjija esohui huohui canijo
Jesosa Quito cajaa ajji jayojja jama poani. 5 Epona cuana ca ca Eyacuiñajjija equijo
ani onijje mimianijo, ojaya esohui huohui caqui peaꞌai ¡jjasapataquicue! Eꞌe, epona
jjasapataqui ajjajo oja yahue cajaa ajji jayojja jama poani. Jamajjeya jjasapataqui ajjajo
esao cobojea majje jayojja jama poani, quea bicho poani. 6 Eꞌe, eponaa jjasapataqui ajjaa
jjejojo cacobojea cahua. Jamatii epona esao cobojea majje quea bicho nee nee poaje.
Jamajjeya bichoꞌama epojji epona cajjahuojja taquiahua Eyacuiñajjija equijo mimianijo.

7 Dejja cuaa, Eyacuiñajjija epeejjiya ejaahuojja iya ajja Eyacuiñajjija equijo esohui
huohui canijo. Eꞌe, Eyacuiñajji dejja cuanajo jama poa baꞌa: —Dejja cuana ojjaña
eꞌaquiana mese poaje ojjaña aquiana meshijo ani. Jamaya Eyacuiñajjiya ojjaña ba mee
caje ohuaya dejja pana caꞌya poa quea pame nee oya jayojja jama epojji. Jamajjeya ¡aꞌa
epona jama pojji! ¡Aꞌa jjahuojjataquijji nequiana dejja! Oya jayojjaya epona oja yahueja
esohui jayojja jama acani oja yahueja yajjijo. 8 Eyacuiñajjiya dejja ebionei pana coo caꞌya
poa. Dejja panamajje quijje epona pana caꞌya poa dejjaja edojjojjanijji saꞌ. 9Eyacuiñajjija
dejja pana jjima eponaja yajji. Chojja. Epona pana caꞌya poa dejjaja yajji. Dejja
epona huoojeajji poa. Jamaya Eyacuiñajjiya a sa acaꞌya poa. 10 Jamajjeya Eyacuiñajjija
esohuidojojji cuaa eseya ba canijo, epona cuana cajjahuojjataquiahua Eyacuiñajji nijje
ojee mimianijo. Jamajjeya ojjañaa ba cani yahue epona huoojeajji poani.

11 Jamatii jjeya Emeshi Mese nei Jesosa nijje jjapeequi majje ehuanase cuaa yahue
cuana baꞌe meesahua cani Jesosa Quitojo. Yahue cuaa ehuanase jaahuana cani peaꞌai.
12 Eꞌe, yahuajo nei nei dejja pana majje quijje Eyacuiñajjiya epona pana caꞌya poa dejjaja
edojjojjanijji saꞌ, ebionei epona. Jjeya ca ca dejja shoꞌi cuana eponaja mejo cuayani.
Jamatii Eyacuiñajjiya ojjaña pana caꞌya poa, ojjaña nei nei.

13 Jamajjeya ¡jjashahuabaquicue epona cuanajo! ¿Aꞌa ojjaña ojee Eyacuiñajji nijje
mimianijo epona camimiahua jjahuojjataqui jjima? ¿Aꞌa jamaya quea pame nee? Chojja,
quea pame pojjeama. 14 Ecuanaja eba dejja cuana saojji quea pame pojjeama. Epona
jayojja poani, saojji. 15 Epona saojji ca ca quea pame nee nee. Eponaja esao ao
ojaya ejjahuojja taquijji jayojja. Jamaya Eyacuiñajjija quea boti nee nee. 16 Eꞌe pojjaꞌa
eponaja esao aojo, ejjahuojjataquijjijo peaꞌai pea cuana jjamimicuiajea nobiajeaqui sa
poani enijje. Jamatii ecuea esohui jiquio jama baꞌa: Epona cuana Eyacuiñajjija equijo
cajjahuojjataquiahua. Jesosaja epeejji cuaa ojjaña cuiñajjijo baꞌeya jamaya huohui cani
peaꞌai.

¡Pea Jesosaja epeejji cuana nijje aꞌa quea mimishi pojji!
17 Ecuea epeejji cuana, jjeya pea esohui eyaya tehueje miquianaja ebajji. Miquianaya

Eyacuiñajjija equijo ojee anijo quea pame pojjeama poani. Ojjaña cuana Jesosa nijje
quea jaꞌa nee jjapeequi meesahua jjima. Pea epeejji cuana ca ca quea yeno po mee
aña. Jamajjeya eyaya miquianaya huohuije Eyacuiñajjija equijo quea jaꞌa nee epojji.
18 Pea cuaa eya huohui canaje jama baꞌa: —Jesosa Quitoja epeejji cuana Conitojo baꞌe
Eyacuiñajjija equijo ojee jjachichaqui majje jjamimicuiajea nobiajeaquiani. Oe pojji
epeejji cuaa pea epeejji cuana nijje jjapeequi sa po ajja acani cuaa —jamaya acani cuaa.

Eꞌe pojjaꞌa miquianaya jamaya quea tai poani. 19 Jesosaja epeejji quea bei pojjeama
mimicuiajeanobiajea sa poani, pea nijje jjapeequi ajja. Jamaya quea tai. Jamatii jamaya
poanijo, ojjañaa ba caje ache dejja cuana Jesosaja epeejji eꞌe jojo nei pojjeama, ache
oja epeejji eꞌe jojo nei ba caje peaꞌai. 20 Eꞌe, miquianaya ca mi ca oe Eyacuiñajjija equi
yasijje dobiquiani esejaya Emeshi Mese nei Jesosaja bobi ojee ijjiaa poso. Chojja, Jesosajo
miquianaya jjashahuabaqui ajja, oya esejo manoꞌyonajejo jjashahuabaqui ajja. 21 Ojee
ijjiaꞌijjia ajja peaꞌai miquianaya. Chojja, pea cuana ishoa ajja. Jamajjeya beca cuaa quea
huiso ijjia cani. Quea huiso ishi cani peaꞌai, quea jejje nee nee poani. Pea cuana ca ca
quea shoe nee poani. 22 Jamajjeya bobi quea huiso ijjia sa poanijo ¡miquianajaya equijo
ijjiaꞌijjia socue! ¡Aꞌa Eyacuiñajjija equijo quea dejja tai pojji! ¡Jesosaja epeejji aemaꞌ aꞌa
quea bicho po meejji ojaya bobi quea huiso chamajo! Eyacuiñajjija equijo quea tai añajo,

eyaya ojjaña miquianaya tecueaña jama baꞌa: —¡Eyacuiñajjija equijo ani aꞌa Jesosaja
epeejji quea mimishi ajji bobijo!

¡Jesosaja bobi eꞌe jojo nei ijjiacue o pajeaꞌyo jjima yajji!
(Mateo 26.26-29; Macoso 14.22-25; Noca 22.14-20)

23 Esejaya Emeshi Mese neiya Jesosaa eya ba mee canaje jiquio esohui oja bobi ojee
eꞌijjiajjijo, oya esejaya mimishijo manoꞌyonaje pajeaꞌyo jjima yajji. Maya yahuajo eyaya
huohuinaje jama baꞌa: —Oe mecajje esejaya Emeshi Mese nei Jesosaja epeejji nishohua
oya quia canaje dejja maseja equecuaꞌyojji. Iña majje dojo canaje cuaa. Iña jjimahuajo
Jesosaa oe pahui jjeshe canaje. 24 Eyacuiñajji bihuia majje pahui mijisisi canaje. Ojaya
epeejji cuana jama huohuime acanaje baꞌa: —Jiquio pahui emijisisi ecuea eyami. Eya
miquianajaya mimishi cuanajo manojeꞌyo. Jamajjeya jiquio pahui ijjiañajo miquianaaya
eya miquianaja mimishijo manoꞌyonaje pajeaꞌyo jjima yajji —Jesosa poanaje.

25 Pahui ijjia majje Jesosa Quitohua caneco jjeshe canaje. Eyacuiñajji bihuia ca
oꞌoyanaje. Huohui canaje jama baꞌa: —Jiquio ena canecojo nequi ecuea enaꞌ. Eꞌe,
ecuea enaꞌ cuayaquijeꞌyo. Eya ojjañaja mimishijo manojeꞌyo. Jamajjeya Eyacuiña-
jjiya miquianaya huohui caje, ma ohua miquianajaya mimishi cuana cuijea cajeꞌyo e
manoꞌyajo, ma oja yahuajo huohui jjima. Jamajjeya jiquio ena canecojo nequi ishiañajo
jjashahuaba tiitiiquicue jama baꞌa: “Jesosa manoꞌyajo oja enaꞌ cuayaquinaje ecuea
mimishi cuijeaꞌyojji” jamaya acue —Jesosaa acanaje.

26 Jiquio pahui, ena canecojo nequi peaꞌai Jesosa Quitoja bobi poani. Jamajjeya
ojee ojaya bobi ijjiaña o shahuaba poquiajji, ma oya eseja mimishijo manoꞌyonaje.
¡Jamaya acue esejaya Emeshi Mese nei Jesosa Quito poe oꞌoya jjimahuajo! 27 Jamajjeya
esejaya Emeshi Mese nei Jesosaja bobi, pahui ijjiañajo ojaya ena canecojo nequi peaꞌai
ojee ishiañajo ¡aꞌa quea dejja tai pojji! ¡Quea nishehui aꞌa pojji! ¡Aꞌa quea mimishi
jjashahuabaquijji peaꞌai! Jamaya poanijo Jesosa quecuaꞌyojji jama poani miya. Eyacuiña-
jjiya quea nee nee po mee cajeꞌyo. Jamajjeya quea jaꞌa jjashahuabaqui ajjaa ¡aꞌa Jesosaja
bobi ijjiajji, ojaya ena canecojo nequi peaꞌai aꞌa ishijji! Quea jaꞌa baꞌyaniya ¡quea bihui
nee Jesosaja bobi ijjiacue, ojaya ena ishicue peaꞌai!

28 Jamajjeya Jesosaja bobi ijjia jjimahuajo, ¡ojaya ena ishi jjimahuajo peaꞌai jjashahuaba
neineiquicue jama baꞌa: —¿Aꞌa eya eꞌe jojo nei Jesosa Quito nijje jjapeequiani quea jaꞌa
nee? —jjashahuabaquicue!

¡Majoya pahui ijjiacue, eꞌishijji ishicue quea bihui nee peaꞌai! 29 Jesosa Quitoja
esohui ojaya bobijo miquea quea quehuajo ¡aꞌa ijjiajji! Jesosa mijo manoꞌyonajejo
jjashahuabaqui jjimaa ¡aꞌa oja bobi ijjiajji! Miya ijjiajo Eyacuiñajji quea quene nee nee
po chanaꞌ. Miya quea nee po mee caje. 30 Quea huiso miquiana nijje nequiya Jesosajo
jjashahuabaqui jjima oja bobi ijjia cani. Jamajjeya queamano poani, beca cuana caꞌaꞌama
poani. Jamajjeya beca cuana manoꞌyonaje peaꞌai. 31 Miquea ebaꞌejjijo jjashahuabaqui
majje ¡mimicue Eyacuiñajji nijje jama baꞌa: —¡Ecuea mimishi cuana cuijeaꞌyocue! —
jamaya acue!

Jamajjeya Eyacuiñajjiya miquea mimishi cuijeaꞌyo majje miya etecueajji pojjeama
Jesosaja bobi ijjiañajo. 32 Jamatii Eyacuiñajjiya jjeya Jesosaja epeejji quea jaꞌa pishana
quea mano, quea nee po mee cani ejjabahuejjaqui meejji, mimishi cuana epajea
meeꞌyojji. Jamajjeya quijje Jesosaja epeejji pojjeama cuana nijje equiyoꞌyojji pojjeama
cuaquijo eshahuaja epeejji cuana nijje.

33 Jamajjeya epeejji cuana, ¡shajjaꞌajjacue mo! ¡Miquianaaya Jesosaja bobi ijjiañajo
ojee oe ijjiacue o shahuabaꞌyojji! ¡Aꞌa mee nei ijjiaꞌijjiajji; ishoa socue cuana! 34 Ojjaña
joya quea naba taja, quea shoe peaꞌai poani equijo ca ijjiaꞌijjiahua Jesosaja bobi ijjia
jjimahuajo. Jamajjeya Eyacuiñajji quea tecue po ajja miquiana nijje, quea pame nee ojee
Jesosaja bobi ijjiañajo.

Miquea esohui etehueꞌyojo, quea huiso eya miquiaaya huohuiꞌajjanaje. Maya eyaya
huohuije miquiana huasijje poe oꞌoya majje.

12
Edojjoshahua Pameya eseya Eyacuiñajjijo chaco meesahua cani

1 Ecuea epeejji, miquianajaya esohui etehueꞌyojo eya huohuiꞌajjanaje miquiaaya
Edojjoshahua Pamejo. Jjeya nei eyaya maya huohuije miquianajaya ebajji. Edojjoshahua
Pameya eseya Eyacuiñajjijo chaco meesahua cani. Ojjaña Eyacuiñajjija ejjashahuabaqui-
jji jayojja jama ameesahua cani. 2 Yahuajo Jesosa Quito nijje jjapeequi jjimahua
miquianaya jjapeequinaje eshahua cuana nijje. Eyacuiñajji nisho nijje miminaje, acui
ejehuiꞌyo nijje peaꞌai. Maya shajjamaꞌ, nabamaꞌ peaꞌai. Jamaya miquianajaya eba. 3Beca
cuana jama siajje pome poani baꞌa: —Jesosa siajjepojji. Oya Eyacuiñajjija Bacua Ejja
pojjeama —jama siajje pomeya poani.

Jamajjeya miquianajaya eba oya cuana Edojjoshahua Pame nijje jjapeequi ajja. Onijje
jjapeequianijo ca ca Edojjoshahua Pameya oeyaya eseya huohui meesahua cani jama
baꞌa: —Esejaya Emeshi Mese nei oe nei nequi, Jesosa Quito —eꞌe, jamaya Edojjoshahua
Pameya oeyaya eseya huohui meesahua cani.

4Edojjoshahua Pame oe neiya eseya amee cani Eyacuiñajjijo quea pame nee. Oe epeejji
oe aquiana quea pame nee Eyacuiñajjijo ameesahua cani. Beca cuana pea aquiana quea
pame nee ameesahua cani. Quea huiso aquiana cuana Eyacuiñajjija ameesahua cani
Edojjoshahua Pameya. 5 Esejaya Emeshi Mese oe nei yani. Ojaya nei yajjijo eseyaya
chacoaña. Ohuaya ojaya epeejji cuana huoojea cani quea huiso ojaya yajjijo quea pame
aꞌyohua. Ojaya yajjijo ohuaya chaco meesahua cani ojjaña echaco. 6 Eyacuiñajji oe nei
yani. Ohuaya Jesosaja epeejji cuana huoojea cani ojaya echacojji cuana aꞌyohua. Oe
epeejji oe echacojji ameesahua cani, Eyacuiñajjiya. Pea epeejji pea echacojji ameesahua
cani. 7 Edojjoshahua Pameya Jesosaja epeejji cuana quea pame ameesahua cani peaꞌai.
Jamajjeya ojjaña ba mee caje oya ese nijje nequi. Eꞌe, ohuaya Jesosaja epeejji cuana
quea jaꞌa ameesahua cani ojjaña Jesosa nijje ejjapeequi meesahuajji. 8 Eꞌe, Edojjoshahua
Pameya Jesosaja epeejji beca cuana quea jjashahuabaqui jaꞌa po mee cani Eyacuiñajjija
ejjashahuabaquijji eꞌe jojo nei ehuohuijji. Pea epeejjiya Eyacuiñajjija esohui jayojja
jama onaya ba meesahua cani quea jaꞌa nee. 9 Pea epeejji cuaa Jesosaja epeejji cuana
quea jaꞌa, meteꞌama peaꞌai po mee cani. Beca epeejji cuana emanojaa cuana huaquia
meesahua cani Edojjoshahua Pameya. 10Ohuaya pea epeejji cuanama dejjaa ajjima acani
ameesahua cani. Pea epeejji Eyacuiñajjija esohui huohui meesahua cani quea jaꞌa nee,
pea baꞌemeejji. Beca cuana bameesahua cani ache cuana eꞌe jojo nei ojaya, Edojjoshahua
Pameja huoojeaꞌyo poani ebajji. Ache dejja eshahua nijje quehuajje jjapeequiani ba
meesahua cani peaꞌai. Edojjoshahua Pameya beca cuana Eyacuiñajjija emimi mimi
meesahua cani. Pea cuana ma emimi huohui meesahua cani ojjaña cuanaja ebajji. 11 Eꞌe,
Edojjoshahua Pameya ojjaña Jesosaja epeejji jamaya ameesahua cani quea huiso. Ojaya
ejjashahuabaquijjijo ojaya epeejji cuana huoojea cani, Edojjoshahua Pameya.

Esejaya Emeshi Mese oe nei yani; ojaya epeejji cuana oja yami jayojja jama poani
12 Ecuea eyami oe nei yani. Yaa cuana yani, equise cuana peaꞌai yani. Quea huiso pea

aquiana cuana yani ecue eyamijo. Jamatii ecuea eyami oe nei. Oya jayojjaya Jesosaja
epeejji cuana poani, quea huiso ojee onijje jjapeequianijo. Jamatii ojjaña oe eyami
jayojja jama poani; Jesosa Quitoja eyami jayojja jama eseya poani. 13 Jamaya poanaje
ojjaña eseya ojaya epeejji cuana poanijo. Eꞌe, Jodio cuana, Jodio pojjeama cuana ojaya
epeejji poani. Sosemaꞌ chacochacoani cuana, echacomesemaꞌ peaꞌai ojaya epeejji poani.
Jamajjeya Edojjoshahua Pameya eseya Jesosa Quitoja eyami jayojja jama po mee canaje
ojjaña, onijje jjapeequianijo. Edojjoshahua Pameya esejo nequiya Jesosaja epeejji quea
jaꞌa po mee cani.

14 Eꞌe, esejaya eyami oe nei yani. Jamatii yaa yani, equise yani, ecojja yani, quea huiso
pea aquiana yani esejaya yamijo peaꞌai. 15 Ejiojji emeꞌ jayojja jama pojjeama. Jamatii
ejiojji quea pame nee. Aꞌa ejiojji jama poaje pojjaꞌa baꞌa: —Eya emeꞌ jayojja pojjeamajo

eyamijo enequijji pojjeama—¿aꞌa jamayamimimajje enequijji pojjeama? Chojja, jamaya
po majje oya jamatii eyamijo nequi, de.

16 Eꞌe, eshajja ecojja jayojja jama pojjeama. Jamatii eshajja peaꞌai quea pame nee,
esapajo nequi peaꞌai. Eshajja jama mimijajime epojji pojjeama baꞌa: —Eya ecojja jjemo
eyamijo nequime —jamaya mimijaji ajja, jamatii jamaya po majje eyamijo nequime, de.

17 Eꞌe, ecuea eyami ecojja oopana pojjeama. Chojja. Eshajja yani peaꞌai ejjashajjaꞌa-
jjaquijji. Ecuea eyami eshajja oopana pojjeama. Yani ehui peaꞌai ejjashiyeꞌajjaquijji.
18 Eꞌe, Eyacuiñajjiya ecuea eyami pana ca poa. Ohuaya sa cani jayojja jama aca poa.
Jamajjeya ecojja cuana, eshajja cuana, ehui cuana, quea huiso pea aquiana peaꞌai pana
ca poa, ohuaya. 19 Jamaya epana jojjemo eya ese ejja pojjeama pome. Eꞌe, Eyacuiñajjija
ecuea eyami ecojja oopana ajjima poa. Eya ecojja oopana eꞌa jojjemo eya ese ejja jayojja
jama pojjeama pome. Jamajjeya ohuaya ecue eyamijo quea huiso aquiana pana canaje,
jjashajjaꞌajjaquijji po mee canaje, jjashiyeꞌajjaquijji po mee canaje peaꞌai. 20 Eꞌe jojo nei
ecuea eyamijo yani quea huiso aquiana. Jamatii ecuea eyami oe nei jayojja jama poani.
Oya jayojjaya Jesosaja epeejji quea huiso nee yani. Jamatii ojee onijje jjapeequianijo
eseya oe jayojja jama poani, Jesosaja eyami jayojja jama poani.

21 Ecuea ecojjaa emeꞌ cajaa aꞌajja poani. Esapaa ejiojji cajaa ajjima acani peaꞌai. Chojja
ojjaña ojee quea pame nee nee poani. 22 Eyami dojjojo caꞌaꞌama. Jamatii eyami dojjojo
cuana chamaꞌ jojjemo eyami eshe pojjeama pome. 23 Beca eyami dojjojo eꞌe pojjaꞌa
huaꞌama. Jamatii eseyaya eyami dojjojo ani nahue neineiaña. Pea aquiana eyamijo
anijo eseyaya daqui huoshoaña bichoꞌama epojji. 24 Jamatii pea eyamijo esapajo, emejo
bichoꞌamajo daqui mi huoshoaña. Eyacuiñajji ca ca bichoꞌama eseja eyamijo. Ojjaña
aquiana eyamijo oja pana. Ojjaña eyami ojee nequia canaje oe eyamijo. Jiquio ecua
eseyaya esejaya eyami nahueaña ojjaña eyami, jamatii beca cuanajo se quea bicho poani
jama jayojja ¡Jesosaja epeejjiya pea epeejji jjapeequi meesahuacue onijje quea pame nee!
25 Ojjaña aquiana eyamijo ani oe eyami poani, ojee acani quea pame nee. Oe eyami pea
eyamiya nahue cani. Jamajjeya eyami quea pame nee poani. ¡Ma jayojja jama eseyaya
Jesosaja epeejji ojee ejjachacoqui onijje! 26 Eꞌe, oe mijijje eyami quea nee poanijo, pea
mijijje quea mano poaje peaꞌai. Ojjaña mijijje eyami cuana quea aja poanijo, quea pame
nee poaje ojjaña. Oya jayojjaya eseya Jesosaja epeejji oe eyami jayojjaya poani. Jamajjeya
oe epeejji quea nee poanijo, ojjaña quea yeno poani ojo. Oe epeejjiya quea pame nee nee
acanijo, ojjaña onijje quea bihui nee poani.

27 Jamajjeya ojaya ejjashahuabaquijji jama Eyacuiñajjiya esejaya eyami cuana pana ca
poa quea huiso peapea cuana eyami. Oya jayojjaya Jesosaja epeejji cuana ojaya eyami
quea huiso cuana jayojja jama poani. 28 Jamajjeya Eyacuiñajjiya eseya Jesosaja epeejji
cuana quea huiso peapea jjashahuabaquiꞌyome asahua cani ojaya epeejji cuana quea
jaꞌa epojji. Eꞌe, ohuaya beca epeejji huohui canaje jama baꞌa: —Miya ecuea ehuoojeacoo
Jesosa Quitojo huohuiya.

Ohuaya pea cuana huohui canaje jama baꞌa: —¡Ojjaña cuiñajji yasijje esohui quea pame
nee Jesosa Quitojo huohuiquicue quea jaꞌa nee ojjañaja eshajjaꞌajjajji!

Pea cuana huohui canaje jama baꞌa: —¡Jesosa Quitoja epeejji cuana esohui huohuijji
pocue!

Pea cuana ma dejjaa ajjima acani ameesahua canaje. Pea cuana emanojaa cuana
huaquia meesahua canaje peaꞌai. Pea epeejji cuana ona quea pame baꞌe meesahuajji
po mee canaje. Pea epeejji emeshi mese jayojja jama ojjaña jaahuanajji po mee cani.
Pea cuana Eyacuiñajjiya pea emimi mimi meesahua cani. 29 ¿Aꞌa ojjaña Jesosaja epeejji
cuana Eyacuiñajjiya huoojea cani esohui quea pame Jesosajo huohui coohua? ¿Aꞌa ojjaña
epeejji cuaa Eyacuiñajjija esohui quea huesha huohui cani? ¿Aꞌa ojjaña ojaya epeejji
cuana esohui huohuijji poani? ¿Aꞌa ojjaña epeejji ma dejjaa ajjima acani ameesahua
cani? Chojja. 30 ¿Aꞌa ojjaña epeejji cuaa emanojaa cuana huaquia mee cani? Chojja.
¿Aꞌa ojjaña ojaya epeejji cuana Eyacuiñajjija emimi mimi meesahua cani? Chojja. ¿Aꞌa
ojjaña epeejjiya ma emimi eseja esohuijo huohui cani ojjañaja ebajji? Chojja. 31 Eꞌe,

Edojjoshahua Pameya eseya, Jesosaja epeejji cuana Eyacuiñajjijo chaco meesahua cani.
¡Miquianaaya Eyacuiñajjijo quea pame nee chaco neinei sa añajo quea pame nee oe acue,
pea epeejji cuana quea jaꞌa nee ebaꞌe meesahuajji! Jamatii eyaya miya huohuije eꞌe jojo
nei joya ojjaña quea jea neenee acani Eyacuiñajjiya ba cani quea pameneenee. Jamajjeya
¡ojjaña quea jea acue!

13
Eyacuiñajjiya eseya ojjaña quea jea nee ameesahua cani

1 Eꞌe, ojjaña eꞌe jojo nei quea jea acue jama baꞌa: Eꞌe pojjaꞌa ojjaña dejjaja emimi,
esohuidojojjija emimi quea pame nee peaꞌai mimi majje jamatii pea epeejji ecuea
quea jea nee pojjeama. Jamajjeya ecuea pea cuana Jesosa nijje ejjapeequi meesahuajji
pojjeama. Eyamimiani emimijeajji, eshoꞌiquiaa cuiaqueyajea cani jama quea shajjaquijjo
epojji. 2 Eyacuiñajjiya eya ojaya esohui quea huesha nee huohui meesahua cajje ojaya
ejjashahuabaquijji ba meesahua cajje peaꞌai, ojjaña ojaya esohui etehueꞌyo ba meesahua
cajje peaꞌai, ma dejjaa ajjima acani ameesahua cajje peaꞌai jamatii pea epeejji ecuea
quea jea nee pojjeama. Jamajjeya eyaya pea cuana Jesosa nijje ejjapeequi meesahuajji
pojjeama. Eyacuiñajjiya eya ba cani mimishi cuijeaꞌyo jjima peaꞌai. 3 Ojjaña ecuea
aquiana cuana aemaꞌ cuana huasijje quiajeꞌyo pojjaꞌa; Jesosa nijje jjapee nishoquianijo,
eꞌe pojjaꞌa pea cuaa eya iña caje ejeanobiajeajji. Jamatii pea cuana quea jea nee aꞌajjajo
eyaya oya cuana ebaꞌe meesahuaꞌyojji pojjeama Jesosa nijje. Eyacuiñajjiya eya ba cani
mimishi cuijeaꞌyo jjima peaꞌai.

4 Pea cuana eꞌe jojo nei ecuea quea jea nee nee amajje oya cuana ecuea tecuea cuajijji
pojjeama. Quea bei poaje. Pea cuanaja aquiana quea jea yajji pojjeama. Ecuea ehuohuijji
pojjeama jama baꞌa: —Eya ca iña quea pame nee nee poani.

Pea jayojja po sa po ajja nei nei peaꞌai ca iña. 5 Pea cuana eꞌe jojo nei ecuea quea
jea nee neejo ecuea eniñebajji pojjeama. Pea nijje emimijajijji pojjeama. Quea nahue
pojjeama poani, equenequene cuajijji pojjeama peaꞌai. Pea cuana eꞌe jojo nei ecuea quea
jea neejo, eya onaa quea tai acajje, aquiana napa cajje peaꞌai eya quea yeno po tiitii ajja:
—Onaaya eya quea mimishi acajje eyaya oya quea mimishi a peaꞌaijeꞌyo —jamaya aꞌa
jjashahuabaquijji.

6 Eyacuiñajji ecuea quea jea nee poanijo ecuea onajaya mimishi cuana botiꞌama poaje.
Ona quea pame nee poanijo ca ca eya quea bihui nee poaje peaꞌai. 7 Pea cuana eꞌe jojo
nei ecuea quea jea nee poanijo e napajji cuana nijje quea quene po ajja. Oe epeejji pea
epeejjijo siajje poanijo, ecuea eshajjaꞌajjajji pojjeama. Jesosa nijje jjapee tiitiiquijeꞌyo
jamatii quea camaja poanijo. Jjashahuaba tiitiiquijeꞌyo jama baꞌa: —Eꞌe jojo nei Jesosaja
epeejji poanijo, ohuaya eya baꞌe tiitii mee cajeꞌyo onijje eyajo.

8 Eyaya pea cuana quea jea nee atiitiijeꞌyo. Jamaya sa poani Eyacuiñajji. Jjeya
ca ca Eyacuiñajjiya ojaya epeejji cuana esohui quea pame huohui meesahua cani.
Jamatii eyajo huohui pajeajeꞌyo. Jjeya beca cuana Eyacuiñajjija emimi mimi cani.
Jamatii eyajo ma emimi mimi pajea cajeꞌyo. Jjeya Eyacuiñajjija ejjashahuabaquijji ba
meesahua cani oe pojji. Quijje eyajo ojjaña ba mee cajeꞌyo quea huiso. 9 Jjeya eseya
Eyacuiñajjija ejjashahuabaquijji oe pojji nei ba mee cani. Jjeya Edojjoshahua Pameya
eseya Eyacuiñajjija ejjashahuabaquijji oe pojji nei huohui meesahua cani. 10 Jesosa Quito
poe oꞌoyajo ca ca eseya ojjaña Eyacuiñajjija ejjashahuabaquijji cuana quea pame nee nee
ba mee cajeꞌyo.

11 Jama poaje baꞌa: Eya eshoꞌyahuajo oe pojji jjashahuabaquinaje quea pame pishana.
Ecuea esohui cuana quea pame pishana poanaje peaꞌai. Tii majje ca ca etii jama
jjashahuabaquime poanaje, quea jaꞌa nee. Quea jaꞌa nee huohuinaje peaꞌai. 12Oya jayo-
jjaya jjeya eseyaya Quito ba jjima aña ecojjaa. Jamajjeya ojjaña ojaya ejjashahuabaquijji
ba mee jjima acani. Quijje poe oꞌoya majje ese cojja neijo nequi oya mimijeꞌyo. Jjeya
ohuaya ojjaña esejaya ejjashahuabaquijji ba neinei cani. O poe oꞌoyajo eseyaya ojaya
ejjashahuabaquijji ba neineijeꞌyo peaꞌai quea jaꞌa nee. Oya eseyaya ba neineijeꞌyo peaꞌai.

13 Eꞌe, Jesosa Quito poe oꞌoyajo, eseya onijje jjapee tiitiiquijeꞌyo. Ojaya epoeꞌyojjijo

eseya jjaꞌishoaꞌajjaquiani. Jjeya esejaya ojaya epeejji cuana quea jea nee poani. Eꞌe, Jesosa
Quitoja epoeꞌyojjijo jjaꞌishoaꞌajjaquiani, onijje jjapeequiani peaꞌai. Ojaya epeejji cuana
quea jea nee atiitiiaña peaꞌai. Jamaya Eyacuiñajji sa poani.

14
Edojjoshahua Pameya eseya chaco meesahua cani Jesosa nijje

1 Jamajjeya ¡jjashahuaba tiitiiquicue pea cuana quea jea nee eꞌajji! Jamaya mimicue
baꞌa: —Eyacuiñajji, ¡Edojjoshahua Pame huoojeacue e que mi jayojja ameesahuaa,
Jesosaja epeejji cuana quea jaꞌa nee onijje ejjapeequi meesahuajji! Eꞌe, ¡miquea
ejjashahuabaquijji huohui meesahuacue ojjaña meshi yasijje!

2Ojjaña joya Eyacuiñajjija emimijo mimiani onajaya ba jjima esohuijo Eyacuiñajji nijje
mimiani, pea cuana nijje pojjeama. Edojjoshahua Pameya maya mimi meesahua cani.
Jamatii pea cuanaja maya emimi quea quehua. Eyacuiñajjiya ohuaye nei shajjaꞌajja cani.
3 Eyacuiñajjija esohui cuana quea jaꞌa nee huohui canijo ca ca Jesosaja epeejji cuaa quea
jaꞌa shajjaꞌajja cani. Onijje jjapee neineiqui meesahua cani. Quea bihui nee po meesahua
cani peaꞌai. 4 Ojjaña joya Eyacuiñajjija emimijo mimiani onijje nei mimiani. Oya oe nei
quea bihui nee poaje. Joya Eyacuiñajjija esohui quea jaꞌa nee huohuijji poaniya ca ca
quea huiso Jesosaja epeejji cuana quea bihui nee po mee caje.

5 Eya miquianajo jjashahuabaquiani jama baꞌa: Ojjaña miquianaya Eyacuiñajjija
emimijo mimianijo jamaya quea pame pishana poaje. Eya quea bihui pishana poaje.
Miquianaaya Eyacuiñajjija esohui joya ojjañaja eba esohuijo huohuiañajo ca ca jamaya
quea pame nee nee, eya quea bihui nee nee poaje. Eꞌe, Eyacuiñajjija esohui quea jaꞌa nee
huohui majje pea cuana Jesosa nijje jjapeequi meesahuaña. Eyacuiñajjija pea emimijo
mimi majje aje oe pea cuana Jesosa nijje ejjapeequi meesahuajji pojjeama. Pea epeejjiya
Eyacuiñajjija pea emimi, ma ojjañaja quea quehua shajjaꞌajja majje cahuohui cahua
esejaya esohuijo. Jamaya ohuaya huohui majje ojjaña Jesosaja epeejji cuana quea pame
nee jjapeequi meesahua caje Jesosa nijje.

6 Jamajjeya epeejji cuana, eya miquiana que poe majje mimi ajja pea emimijo joya
miquianajaya bajjima esohuijo. Chojja, maya emimi shajjaꞌajja majje miquianaya Jesosa
nijje ejjapeequijji pojjeama. Quea jaꞌa nee ca ca eyaya Eyacuiñajjija ejjashahuabaquijji
miquianaya ba meesahuaje. Ojaya esohui eyacua Jesosaja ba meesahuaje peaꞌai.

7 ¡Jiquio esohuijo jjashahuabaquicue peaꞌai! Dejja cuanaja ba jjima pishanajo dehue
quea jaꞌa nee miamia ajja. Eꞌiñaqueyajji bajea jjimajo quea jaꞌa iñaqueyaqueya ajja
peaꞌai. Jamatii quea shajjaquijjo poaje, quea quehua. Jamajjeya ojjañaja eshajjaꞌajjajji
pojjeama. 8 Echacomeejjiya esheꞌana mia jjimajo, echacojji cuana poqui ajja chacohua.
9Oya jayojjaya miquianaya pea emimijo joya onajaya quea quehuajo mimianijo, miquea
esohui onajaya eshajjaꞌajjajji pojjeama. Jamajjeya ¡esohui joya onaja quea jaꞌa neejo
huohuicue ojjañaja ebajji! 10 Eꞌe, dejja cuana quea huiso meshi cuanajo baꞌyani. Quea
huiso emimijo mimiani peaꞌai. Jamatii ojjaña emimi ojjaña meshijo quea jaꞌa nee poani,
ma meshijo baꞌeja quea jaꞌa. Jamajjeya ojjañaja emimi onijje baꞌe cuanaja quea jaꞌa nee.
11 Jamatii oe dejja pea emimijo joya ecuea quea quehuajo mimianijo oya pea dejja, eya
ojaya pea poani peaꞌai. 12 Jamajjeya miquianaya Edojjoshahua Pame nijje quea pame nee
a sa poanijo Edojjoshahua Pame nijje mimicue jama baꞌa: —¡Eya ameesahuacue quea
pame nee, quea jaꞌa nee! Jamajjeya eya quea huiso Jesosaja epeejji cuana onijje jjapeequi
meesahuaje. Eꞌe, ¡quea jaꞌa nee nee Eyacuiñajjija esohui huohui meesahuacue mo!

13 Jamajoya Jesosaja epeejji Eyacuiñajjija emimijo joya pea cuanaja quea quehuajo
mimi majje oya Eyacuiñajji nijje camimiahua jama baꞌa: —Ecue Chii, ¡joya o miminaje
mo huohui meesahuaꞌyocue pea epeejji cuanaja quea jaꞌa nee epojji! ¡Maya esohui mo
huohui meesahuacue quea jaꞌa nee onajaya ebajji! —jamaya mimicue Eyacuiñajji nijje.

14 Eꞌe, Eyacuiñajjija pea emimijo ma ecuea ba jjimajo onijje mimi mee cajje jamatii ma
e miminaje ecuea quea quehua poani peaꞌai. Edojjoshahua Pameya eya mimi meesahua

cani ecuea ejjashahuabaquijji pojjeama. 15 Jamajjeya eya jama poaje baꞌa: Ecuea
ejjashahuabaquijji quea jaꞌa nee jayojja eya mimije Eyacuiñajji nijje ecuea esohuijo; pea
emimijo joya ecuea ba jjima esohuijo peaꞌai eya onijje mimije peaꞌai. Edojjoshahua
Pameya eya sohuicuaya meesahua cani pea emimijo joya ecuea ba jjima esohuijo,
ecuea edojjoshahua Jesosajo sohuicuayani; ecuea ejjashahuabaquijji quea jaꞌa nee jayojja
jama eya sohuicuayani ecuea esohuijo peaꞌai. 16 Miquiaaya pea emimijo Eyacuiñajji
bihuiañajo, pea epeejjija minijje Eyacuiñajji ebihuiajji pojjeama. Ojaya ba jjima miquea
esohui. 17 Eꞌe, miyaya Eyacuiñajji bihuiaña quea pame nee. Jamatii miquea emimi
onajaya quea quehua. Jamajjeya miyaya Jesosaja epeejji cuana onijje jjapeequi sahua
jjima aje.

18Miquianaya oe pojji mimiani Eyacuiñajjija pea emimijo. Eyacuiñajjiya eya ojaya pea
emimijo mimi meesahua canaje quea huiso. Jamajjeya eya onijje mimiani jama baꞌa: —
Jamaya Eyacuiñajji, miyaya eya quea pame nee anaje.

19 Jamatii Jesosaja epeejji cuana ojee nequiani Eyacuiñajjija esohui shajjaꞌajjajji, eyaya
quea jaꞌa nee huohui sa aña joya onaja ojjañaja eba esohuijo. Esohui quea jaꞌa nee,
quehuaꞌama mimianijo, ojjañaa shajjaꞌajja caje quea jaꞌa nee. Jamaya quea pame nee
nee. Huohui sa po ajja quea huiso esohui pea emimijo, joya onajaya ba jjima esohuijo.
Jamaya quea pame pishana.

20Ecuea epeejji cuana, ¡quea shoꞌi tai jayojja jama aꞌa jjashahuabaquijji! ¡Quea jaꞌa nee
jjashahuabaquicue! ¡Jesosa Quitoja esohui ba neineicue! ¡Aꞌa queamimishi baꞌejji peaꞌai!
21 Eyacuiñajjiya esohui yahuajo nei tehue mee ca poa jama baꞌa:
“Pea cuana pea meshijo baꞌe, ma pea esohuijo mimiani peaꞌai eyaya huoojeaje Jodio

cuana jjabahuejjaqui meeya. Jamatii oya cuana aje oe o shajjaꞌajja sa po ajja
poaje”.

Jamaya Eyacuiñajjija esohui poa.
22 Jamajjeya Jesosa Quitoja epeejji etiiya Eyacuiñajjija pea emimi shajjaꞌajja majje

ba caje Eyacuiñajji eꞌe jojo nei ona nijje nequi. ¡Jesosaja epeejji pojjeama cuana ca
oe Eyacuiñajjija esohui huohuicue; joya o mimiani esohuijoya oe huohuicue! Esohui
shajjaꞌajja majje oya cuana jjapeequijeꞌyo Jesosa nijje. 23 Jamajjeya Jesosaja epeejji cuana
ojee nequianijo, eꞌe pojjaꞌa ojjañamiquianaya Eyacuiñajjija pea emimijomimije. Jesosaja
epeejji pojjeama cuaa, ojaya epeejji eyacua peaꞌaiya ma emimi shajjaꞌajja majje ¿ae shai
oya cuana jjashahuabaquije? Miquianaya onajaya ba jjima esohuijo mimiani shajjaꞌajja
majje jama acaje baꞌa: —¡Dee! Jesosaja epeejji cuana niñe poquiꞌyonaje. Jamajjeya quea
quehua mimiani —acaje.

24 Jesosaja epeejji cuaa ojee nequi majje Eyacuiñajjija esohui quea jaꞌa nee huohui
canijo ca ca, pea cuana shajjaꞌajja majje ojaya mimishi cuanajo quea yeno poaje. Eꞌe,
Jesosaja epeejji pojjeama cuana, ojaya epeejji eyacua cuana pojjaꞌa Eyacuiñajjija esohui
shajjaꞌajja majje quea mete poaje jama baꞌa: —Eyacuiñajjiya eya quea nee nee po mee
cajeꞌyo, de, ecuea mimishijo.

25Eyacuiñajjija esohui huohuijjiyama dejja cuanaja ejjashahuabaquijji tai huohui cajo,
shajjaꞌajjamajje oya cuaa Eyacuiñajji bihuia caje ecuiꞌoshajjajo nequiya. Jama poaje baꞌa:
—Eꞌe jojo nei Eyacuiñajji miquiana nijje nequi —acaje cuaa. Jesosa nijje jjapeequijeꞌyo
peaꞌai.

¡Jesosaja epeejji ojee nequianijo Eyacuiñajjija esohui huohuicue quea jaꞌa nee!
26 Jamajjeya ecuea epeejji cuana, ¡bacue jiquio esohui! Miquianaya ojee nequi majje

Eyacuiñajjija esohui huohuiya, jama acue baꞌa: Oe epeejjiya Jesosa cabihuia cahua
esohuicuayajjijo. Pea epeejjiya Eyacuiñajjija esohui cahuohui cahua. Peaa Eyacuiñajjija
ejjashahuabaquijji pea cuana que cahuohui cahua. Majoya pea epeejji Eyacuiñajjija
pea emimijo mimi sa poanijo, peaa cahuohui cahua esejaya esohuijo. Jamajjeya
¡Jesosaja epeejji ojee nequianijo quea jaꞌa nee acue! ¡Ojjaña Eyacuiñajji nijje jjapeequi
meesahuacue! 27 Eꞌe pojjaꞌa beca cuana Eyacuiñajjija pea emimijo mimi sa poani. ¡Beca
cuana, pea beca peejjima pojjaꞌa mimi meecue, quea huiso pojjeama! Ma pea emimi

mimianijo, ¡aꞌa ojee mimi meejji! ¡Oe epeejji mimi pajeaꞌyajo, pea mimi meecue! ¡Oya
mimi pajeaꞌyajo, pea mimi meecue! Ma epeejji cuana Eyacuiñajjija pea emimijo mimi
majje, peaa cahuohui cahua esejaya esohuijo ojjañaja ebajji. 28 Pea epeejjija ma emimi
ba jjimajo, ¡aꞌa mimi meejji Jesosaja epeejji cuana ojee nequi yasijje! Oya oe nei nequi
majje Eyacuiñajjija emimijo camimiahua Eyacuiñajji nijje.

29Miquiana ojee nequijo beca esohui huohuijjiya, pea beca peejjima pojjaꞌaa Eyacuiña-
jjija esohui quea jaꞌa nee cahuohui cahua, quea huiso pojjeama. Pea cuaa cashajjaꞌajja
cahua. Shajjaꞌajjamajje cajjashahuabaquiahua jama baꞌa: —¿Aꞌa eꞌe jojo nei Eyacuiñajjija
esohui huohui canaje? —cajjashahuabaquiahua.

30 Jamatii Edojjoshahua Pameya pea epeejji jjashahuabaqui meesahua caje, oya peaꞌai
camimiahua ojjañaja eshajjaꞌajjajji. Eꞌe, esohui huohuijjiya huohui pajea cajo, ma
epeejjiya Eyacuiñajjija ejjashahuabaquijji cahuohui cahua. 31 Jamaya miquianaaya
Eyacuiñajjija ejjashahuabaquijji ba majje huohuije ojjañaa. ¡Pea acaje jja aꞌa huohuijji!
¡Oe epeejjiya huohui pajea cajo, pea epeejjiya cahuohui cahua! Jamajjeya Jesosaja
epeejji cuana ba mee caje quea huiso Eyacuiñajjija esohui. Quea bihui nee poaje peaꞌai.
32 Jesosaja esohui huohui sa poanijo ¡caꞌishoa cahua! ¡Pea mimi pajeaꞌyajo cahuohui
cahua! 33 Eꞌe, Eyacuiñajjija equijo ojaya epeejji cuaa ¡aꞌa becajje huohuijji! Quea
shajjaquijjo poaje. Eyacuiñajjiya ojaya epeejji cuana ojee shajjaꞌajja mee cani quea bei.
¡Bacue! Ojjaña Eyacuiñajjija equi cuanajo Jesosaja epeejji ojee nequi majje quea jaꞌa nee
esohui huohui cani; becajje pojjeama huohui cani.

34 Epona cuana, ojjaña Eyacuiñajjija equijo ojee nequianijo, ¡aꞌa mimijji Eyacuiñajjija
esohui huohuijji mimianijo! ¡Jjashajjaꞌajjaquicue oe! Jodio cuanaja esohui etehueꞌyo
yahuajo jama poa peaꞌai baꞌa:
“¡Eyacuiñajjija equijo epona cuana cajjashajjaꞌajjaquiahua! Eyacuiñajjija epeejji cuana

huoojeajji pojjeama oya cuana”.
Jamaya poa yahuajo. 35 Esohui shajjaꞌajja majje eꞌe pojjaꞌa epona cuana huohuiꞌajja sa
poani ma esohuijo. Jamatii ¡Eyacuiñajjija equijo aꞌa huohuiꞌajjajji! Jamaya quea pame
pojjeama. Ojaya equi yasijje poqui majje ojaya yahue cahuohuiꞌajja cahua, eponaa.

36 Ecuea epeejji cuana Conitojo baꞌe, miquianajaya eba Eyacuiñajjija esohui miquiana
que poe coo jjima. Chojja. Pea cuaa ojaya esohui shajjaꞌajja canaje miquianaja shajjaꞌajja
jjimahuajo. Jamajjeya ¡shajjaꞌajjacue mo! 37Miquianaya beca cuana jama poani baꞌa: —
Eya Eyacuiñajjija esohui huohuijji eꞌe jojo nei poani. Eya Edojjoshahua Pameya quea
pame nee ameesahua cajeꞌyo Eyacuiñajjijo. Jamajjeya ¡miquianaya jjabahuejjaquicue
ecuea esohui Eyacuiñajjija esohui eꞌe nei poani! 38Ojjaña joyamiquiana nijje nequi ecuea
esohui shajjaꞌajja sa po ajja, ¡aꞌa oya cuana shajjaꞌajjajji!

39 Ecuea epeejji cuana, jamajjeya ¡Eyacuiñajjija esohui huohui neineicue! Pea epeejji
Eyacuiñajjija pea emimijo mimi sa poanijo ¡oya camimiahua! 40 Jamajjeya ¡Eyacuiñajjija
equijo ojee nequi majje ojjañaa quea jaꞌa nee acue! ¡Ojjaña Jesosaja epeejji cuana
shajjaꞌajjacue quea jaꞌa nee peaꞌai!

15
Jesosa Quito manoꞌyo majje shequi oꞌoyanaje

1 Jjeyahua nei eya miquiana huasijje huohui sa oꞌoya poani esohui quea pame
nee Jesosa Quitojo. Yahuajo pishana ma esohui shajjaꞌajja majje miquianaya onijje
jjapeequiꞌyonaje quea jaꞌa nee. 2Ma esohui Jesosa Quitoja eyaya huohuinaje. Shajjaꞌajja
majje miquianaya onijje jjapeequiꞌyonaje quea jaꞌa nee, cuaqui yasijje epoquiꞌyojji
pojjeama. Jamatii Jesosa Quito nijje eꞌe jojo nei jjapeequi jjima ca mi ca oe cuaqui yasijje
poquijeꞌyo.

3 Eꞌe, ma esohui quea pame nee Jesosa Quitojo shajjaꞌajja majje eyaya huohuinaje
miquianajaya eshajjaꞌajjajji jama baꞌa: Eyacuiñajjija esohui yahuajo etehueꞌyo jayojja
jama eꞌe jojo nei Jesosa Quito eseja mimishi cuanajo manoꞌyonaje. 4 Jesosa Quito

manoꞌyajo, ojaya epeejji cuaa oya jjani ai yasijje huananobia caꞌya poa. Pea beca peejjima
cahui pomajje, Eyacuiñajjiya oya, JesosaQuito shequimee ca oꞌoya poa. Eꞌe, Eyacuiñajjija
esohui yahuajo nei etehueꞌyo jayojja jama aca poa Jesosaa. 5 Eshe oꞌoya poajo, Penohua
oya ba canaje. Majoya ome miji peaꞌai pea becaa, 12 huisomeya ojaya pea epeejji cuaa
Jesosa Quito ba caꞌyonaje, oja huoojeaꞌyo cuaa. 6Majoya quijje pishana quea huiso ojaya
epeejji cuaa, 500 huisomeya ojee jjachichaqui majje Jesosa Quito ba canaje eshe oꞌoya.
Quea huiso ma epeejji jjeya eshe enequiꞌyo. Beca cuana manoꞌyonaje. 7 Majoya pea
pojjajo Satiacohua Jesosa Quito ba canaje eshe oꞌoya. Majoya ojjaña oja huoojeaꞌyo
cuaa oya ba canaje eshe oꞌoya. 8 Majoya eyaya quijjeyejje neiya Jesosa Quito banaje
peaꞌai. Eꞌe, yahuajo eya ojaya epeejji pojjeama poa. Jjeya ca ca eya ojaya epeejji po
mee caꞌyonaje peaꞌai. 9 Jamajjeya eya quea pame pishana. Pea oja huoojeaꞌyo cuana
quea pame nee poani. Eꞌe, o ba jjimahuajo eyaya ojaya epeejji cuana janobajjima nei
napanaje. Jamatii Eyacuiñajjiya eya babaca canaje Jesosaja huoojeaꞌyo epojji peaꞌai.
10 Eya Eyacuiñajjija quea jea nee nee poani. Jamajjeya ojaya esohui huohuijji po mee
canaje, Jesosaja huoojeaꞌyo po mee canaje peaꞌai. Ohua huoojea cajje eyaya ojaya esohui
huohui neineiꞌyonaje. Jesosaja pea ehuoojeaꞌyo cuaa quea huiso pishana chaco canaje
ojo. Eyaya ca ca ojo janobajjima nei chaco tiitiiaña ohuaya eya chacomeesahua canajejo.
Eꞌe, ohuaya eya chaco meesahua ajja jojjemo eyaya ojo chaco jjima ame. 11 Eꞌe pojjaꞌa
pea ehuoojeaꞌyoja esohui Jesosa Quitojo miquianaaya shajjaꞌajjanaje. Eꞌe pojjaꞌa ecuea
esohui ojo shajjaꞌajjanaje. Jamatii, ojjaña ecuaaya ma esohui quea pame Jesosa Quitojo
huohuiaña. ¡Shajjaꞌajja majje miquianaaya ojaya esohui jayojja jama eꞌe jojo nei baꞌecue!

Jesosa Quitoja epeejji cuana quijje eshe oꞌoya poaje
12 Eꞌe, miquiana huasijje ecuaaya huohuinaje jama baꞌa: —Jesosa Quito manoꞌyajo,

Eyacuiñajjiya oya shequi mee ca oꞌoyanaje.
Jamajjeya ¿apiojji acuae jja oe miquianaya beca cuana jjeya siajje poani? Jama baꞌa:

—Eseya manoꞌyajo quijje eshequi meeꞌyojji pojjeama —¿apiojji jamaya siajje poani?
Chojja. Shequi mee caje oꞌoya eseya. 13 ¡Bacue, oe! Manoꞌyo majje eshe oꞌoya po

meemee ajja jojjemo Jesosa Quito manoꞌyo majje shequi mee oꞌoya jjima acaquiaye
peaꞌai. Chojja. Oya shequi mee caꞌya poa, Eyacuiñajjiya. 14 Oya eshe oꞌoya pojjeama
poa jojjemo ecuanaja esohui quea pame nee ojo eꞌe nei pojjeama pome. Oya mi shequi
oꞌoya poa jojjemo miquianaya onijje jjapeequi jjima pome peaꞌai. 15 Ecuaaya huohuiaña
jama baꞌa: —Eyacuiñajjiya Jesosa Quito shequi mee caꞌyonaje —jamaya eꞌe nei pojjeama
jojjemo ecuana siajje ponequime. Chojja, de. ¡Shajjaꞌajjacue mo! Ma siajjepojji cuanaja
esohui eꞌe nei poani jojjemo ca emanoꞌyo cuana shequiꞌyo jjima pome, Jesosa Quito
shequiꞌyo jjima poquiaye peaꞌai. Chojja, ecuea eba oya shequiꞌyonaje. 16 Eꞌe, emanoꞌyo
cuana shequiꞌyo ajja jojjemo Jesosa Quito peaꞌai shequiꞌyo jjima poquiaye. 17 Oya
shequi oꞌoya jjima jojjemo miquianaaya siajjepojjija esohui shajjaꞌajjaꞌyome, Jesosa nijje
jjapeequi jjima pome. Eꞌe, Jesosa Quito shequi oꞌoya jjima poa jojjemo Eyacuiñajji quea
quene nee tii pome,miquianajayamimishi cuijeaꞌyo jjima peaꞌai pome. Chojja, ecuea eba
Jesosa Quito shequi oꞌoyanaje. 18 Oya shequi oꞌoya jjima jojjemo ojaya epeejji yahuajo
manoꞌyo cuana cuaqui yasijje poquiꞌyoquiaye. Chojja, ecuea eba Jesosa Quito shequi
oꞌoya poa. 19 Eꞌe, eseya quea bihui nee onijje jjapeequi mee canaje jiquio meshijo
baꞌyanijo. Jamatii eseya eshe oꞌoya po mee ajja jojjemo eyajo onijje baꞌe tiitii meeꞌyo
jjima acame. Jamaya poani jojjemo ojjaña cuana esejo mimiꞌyome jama baꞌa: —Pabohua
ecuana siajje acanaje, de. “¡Jesosa Quito nijje jjapeequiꞌyocue!” siajje aꞌyome acanaje.

Chojja, ecuea eba eseya eshe oꞌoya po mee cajeꞌyo. 20 Eꞌe jojo nei jamaya poanaje baꞌa:
Eyacuiñajjiya Jesosa Quito shequi mee ca oꞌoyanaje, eyami eyacua acoo caꞌyonaje emano
oꞌoyajji pojjeama. Jamajjeya esejaya eba ohuaya eꞌe jojo nei Jesosaja epeejji cuana ojjaña
tii shequimee caje oꞌoya emano oꞌoyajji pojjeama. 21Eꞌe, Adana queamimishi poa sosejje
mano mee caꞌya poa. Jamajjeya ojjaña manojeꞌyo, baꞌe tiitii ajja meshi cuanajo baꞌeca.
Jesosa Quitohua ca ca quea pame nee nee acanajejo, ojjaña eshe oꞌoya po mee cajeꞌyo.

22 Ojjaña cuana Adanaja osecua cuana poanijo o jayojja quea mimishi poani. Jamajjeya
Eyacuiñajji nijje baꞌe meemee ajja eyajo. Jesosa Quito nijje jjapeequi majje ca ca ohuaya
eseya baꞌe tiitii mee cajeꞌyo onijje eyajo eshe oꞌoya po meeꞌyo majje. 23 ¿Ache ebionei
shequi mee ca oꞌoyanaje? Eyacuiñajjiya Jesosa Quito ebionei shequi mee ca oꞌoyanaje.
Quijje poe oꞌoya majje ohuaya ojaya epeejji cuana shequi mee caje oꞌoya.

24 Eꞌe, quijje poe oꞌoya majje Jesosa Quito ojjañaja Emeshi Mese nei poajeꞌyo, ojjaña
huoojeaꞌyojji. Jamajjeya ohuaya ojjaña quea mimishi poani jeabichajeaꞌyo majje iña
cajeꞌyo. Iña majje shajjaꞌajja mee cajeꞌyo. Eꞌe, ohuaya Edosiquiana nei shajjaꞌajja mee
cajeꞌyo peaꞌai. Ojjaña eshahua cuana peaꞌai, ojjaña emeshi mese quea tai cuana peaꞌai
shajjaꞌajja mee cajeꞌyo, Jesosa Quitohua. Jamaya amajje ohuaya ojjaña cuana ojjaña
meshi cuanajo baꞌe oja Chii bihuia mee cajeꞌyo jama baꞌa: —Eyacuiñajji, miya quea caꞌa
nee nee ojjaña huoojeaꞌyojji. ¡Ojjañaa miya cashajjaꞌajja cahua! —jamaya ojjaña amee
caje Jesosaa.

25 Eꞌe, Eyacuiñajjiya Jesosa Quito ojjaña mimishi cuana, eshahua cuana peaꞌai je-
abichajea meesahua cani. Jeabichajea jeyojeyo majje oya, Quito Emeshi Mese oe nei
nei poajeꞌyo; ojjaña huoojeaꞌyojji nei poajeꞌyo. 26Yahuajo mimishi aca poa sosejje mano
poquipoquiꞌyani. Quijjeyejje nei esemanomeeꞌyojji chamaꞌyo tii aꞌyomajje ojjaña cuana
eshe oꞌoya pomee cajeꞌyo, Jesosa Quitohua. Manoꞌyo ajja tii tii pomee cajeꞌyo. 27Yahuajo
nei Eyacuiñajjija esohui etehueꞌyojo jama poa baꞌa: “Eyacuiñajjiya ojjaña jeabichajeaꞌyo
majje ojjaña huoojeaꞌyojji po mee cajeꞌyo oya”. Jamaya yahuajo Eyacuiñajjiya Jesosa
Quitojo aca poa.

Jamatii Jesosa Quito Eyacuiñajji huoojeaꞌyojji pojjeama. Ojjaña pea cuana huoojeaꞌy-
ojji ca ca Quito po mee cajeꞌyo, Eyacuiñajjiya. 28 Eꞌe, Jesosa Quito ojjaña quea mimishi
cuana jeabichajea sahuamee caje Eyacuiñajjiya, oya ojjaña huoojeaꞌyojji po mee cajeꞌyo.
Majoya oja Chii nijje Jesosa Quito mimije jama baꞌa: —Ecue Chii, miya e huoojeaꞌyojji
poani tii tii —jamaya poaje oja Bacua Ejja Jesosa Quito.

Eꞌe, Eyacuiñajji eꞌe nei ojjaña huoojeaꞌyojji poajeꞌyo tii tii; eyajo nequi cuana, meshijo
ani cuana peaꞌai huoojeaꞌyojji poajeꞌyo tii tii.

29Eꞌe jojo nei Eyacuiñajjiya eseya shequimee caje oꞌoya. Jamatii beca cuana jamapoani
baꞌa: —Emanoꞌyo cuana eshequi mee oꞌoyajji pojjeama.

Beca epeejji cuana quea quehua jjashahuabaquiani jamabaꞌa: —Yahuajo Jesosaja epee-
jji manoꞌya poa Eyacuiñajjijo besa mee jjima. Jamajjeya emanoꞌyoja yajjijo ojaya epeejji
eshe nequi Eyacuiñajjijo besa mee cani cuaa emanoꞌyoja bajjanijo, emanoꞌyo cuana
cuaquijo equiyoꞌyojji pojjeamajo—jamaya beca cuaa acani. Oya cuana jjashahuabaquiani
ojjaña cuana shequi mee caje oꞌoya. Jamajjeya jamaya acani.

30 Eyacuiñajjiya eseya eshe oꞌoya epo meeꞌyojji pojjeama jojjemo ¿ajeo acuae ecuaaya
ojjaña pojjajo Jesosa Quitoja sohui huohuime? Ojaya esohui huohuiañajo pea cuaa
ecuana quecua nei nei sa acani. 31 Epeejji cuana, eꞌe jojo nei Eyacuiñajjiya eseya
shequi mee caje oꞌoya. Miquiana esejaya Emeshi Mese nei Jesosa Quitoja esohui
shajjaꞌajjanajejo, eya quea bihui nee. Jamatii pea cuaa quecuapana caniya tii eya Jesosa
Quitojo chacochacoani quea bihui nee. 32Eꞌe, eshahuaja epeejji cuaa ibia jama queamase
neeya Epesojo baꞌeya eya beshahua neimanomee caꞌyonaje eya esohui ehuohui poajejje.
Jesosa Quito eshe oꞌoya po ajja poa jojjemo ¿apiojji shai eyaya esohui huohui tiitiime
soꞌo? Quea camaja nee poanaje. Dejjamimishi cuaa huohui cani jama baꞌa: —Mecahuajje
ecuana manojeꞌyo eshequiꞌyojji pojjeama. ¡Jamajjeya jjeyahua nei eꞌijjiaꞌijjia, eꞌishiꞌishi
peaꞌai! —poani.

Jamatii eshe epo oꞌoyajji pojjeama jojjemo eseya jamaya po peaꞌaime. 33 ¡Aꞌa quea
quehua jjashahuabaquijji! ¡Aꞌa onaaya miya jjadasia meequijji! Pea cuana siajje poani
jama baꞌa: —Ecuana eshequi mee oꞌoyajji pojjeama.

¡Onijje aꞌa jjapeequijji! O jayojjaya mi po chanaꞌ, quea mimishi. 34 Jamajjeya
¡pajeaꞌyocue ejjashahuabaquijji quea quehua! ¡Jesosaja esohui jayojja jama po oꞌoyacue!

¡Esohui quea quehuajo aꞌa jjashajjaꞌajjaquijji! Beca cuanaja Eyacuiñajjija esohui eꞌe nei
ba jjima. Eyaya miquianaya huohuiaña quea bicho epojji.

¿Achajja shequi oꞌoyame acuae se poaje?
35Eꞌe pojjaꞌamiquianaaya eya huohuiꞌajjanaje jama baꞌa: —¿Achajja shai Eyacuiñajjiya

emanoꞌyo cuana shequi mee caje oꞌoya? ¿Ache eyami shai esejaya poajeꞌyo? ¿Aꞌa eyami
eyacua?

36Miquianaya quea quehua jjashahuabaquianijo ¡bacue! Anoso quecua jjima tii ajja.
Quejo quecua cajje meshijo pohuaꞌyani. Siobijje pohuamajje ejjii chamaꞌyo poani, meshi
pojji poꞌyani. 37 Quejo quecua cani cuaa anoso, pea esoꞌ pojjaꞌa. Anoso saꞌ bana ca ajja.
Chojja, esoꞌ pohua majje esaꞌ tiijeꞌyo. 38 Eyacuiñajjiya esoꞌ pohua meeꞌyo majje esaꞌ tii
mee cani. Jamajjeya anoso pohua majje anoso saꞌ tiiani. Pea same anoso, huenehuene
saꞌ jayojja pojjeama. Jamaya Eyacuiñajjiya pana caꞌya poa.

39Oya jayojja eyami cuana: Oe eyami pea eyami jayojja pojjeama. Quea huiso peapea
yamime yani. Ijjiacajji pea yamime, dejja jayojja jama pojjeama. Cuichojjija eyami pea.
Jai cuana pea yamime, cuichojjija jama pojjeama. 40 Oya jayojjaya eyajo Eyacuiñajjija
esohuidojojji cuana yani quea huiso nee. Oya cuana yamimaꞌ, dejja cuana jama pojjeama.
Esohuidojojji cuaa quea pame acani Eyacuiñajjija yajjijo. Jamatii dejjaa acani jayojja
jama pojjeama acani. Dejja cuanaja eyami quea bame peaꞌai. Eseyaya quea pame aña
Eyacuiñajjija yajjijo peaꞌai. 41Oya jayojjaya eshequi epojjajo quea pame nee. Baꞌi eshequi
jayojja jama pojjeama. Jamatii baꞌi quea pame nee peaꞌai. Majameta baꞌi jayojja jama
pojjeama. Jamatii majameta quea pame nee peaꞌai. Oe majameta pea majameta jayojja
jama pojjeama. Oe quea jiji nee, pea quea jiji pishana. Jamatii ojjaña quea pame nee.

42 Jiquio ecua anoso quecua cajje Eyacuiñajjiya esaꞌ pohua mee cani jayojja jama eseya
manoꞌyajo, Eyacuiñajjiya eshe oꞌoya po mee cajeꞌyo. Eꞌe, mojea caꞌyajje esejaya eyami
ihuijeꞌyo. Chamaꞌyo tii poajeꞌyo. Eshe oꞌoya po mee caꞌyajje ca ca emanoꞌyojji pojjeama.
Eyami eyacua poajeꞌyo, quea pame nee nee esejaya. 43 Eꞌe, esejaya eyami mojea caꞌyajje
ihuijeꞌyo. Caꞌaꞌama. Eshe oꞌoya po mee majje ca ca quea pame nee po mee cajeꞌyo,
Eyacuiñajjiya. Pea eyami eyacua quea caꞌa nee poajeꞌyo emano becaꞌyojji pojjeama tii.
44 Jjeyameshijo baꞌyanijo esejaya eyami caꞌaꞌama. Manojeꞌyo. Ojjaña cuana eseya jamatii
ihuijeꞌyo. Eshe oꞌoya po majje ca ca pea eyami poaje esejaya. Eyajo anicaja jayojja jama
poajeꞌyo. Eꞌe, jjeya esejaya eyami meshijo ebaꞌejji caꞌaꞌama. Jamajjeya eꞌe jojo nei quijje
Eyacuiñajjiya esejaya pea eyami pana cajeꞌyo eyacua, quea caꞌa nee eyajo ebaꞌe tiitiiꞌyojji.

45 Eyacuiñajjija esohui etehueꞌyo jama poa baꞌa: “Eyacuiñajjiya ebionei dejja Adana
bajjani pana caꞌya poa. Eshe po mee caꞌya poa”. Jamaya yahuajo nei nei poa.

Adanaja eyami caꞌaꞌama poa. Quijje Jesosa Quitohua eseya eshe oꞌoya po mee cajje
esejaya eyami eyacua poajeꞌyo, pea eyami. Eyajo anicaja jayojja jama poajeꞌyo quea caꞌa
nee, ihuiꞌyo ajja. 46Eyacuiñajjiya esejaya eyami caꞌaꞌama ebionei pana caꞌya poa meshijo
ebaꞌejji. Quijje Jesosa Quitohua esejaya eyami eyacua pana cajeꞌyo quea caꞌa, quea pame
nee peaꞌai eyajo ebaꞌe tiitiiꞌyojji. 47 Eyacuiñajjiya ebionei dejja Adana bajjanija eyami
pana caꞌya poa meshi, meshijo ebaꞌejji. Shequi oꞌoya majje Jesosa Quitoja eyami eyacua
poa, meshi pojjeama. Pea eyami ojaya, de, quea caꞌa nee eyajo eꞌani tiitiiꞌyojji. 48Ojjaña
cuanameshijo baꞌe Adana jayojja. Eyami caꞌaꞌama. Meshi oopana. Jesosaja epeejji cuana
ca ca o jayojja jama poajeꞌyo quea pame nee, quea caꞌa nee onijje eyajo ebaꞌe tiitiiꞌyojji.
Eyami meshi pojjeama poaje. 49 Jjeya meshijo baꞌyanijo esejaya eyami ebionei dejjaja
eyami jayojja poani, meshi oopana. Quijje eyajo baꞌe majje eseya Jesosa Quitoja eyami
eyacua jayojjaya poajeꞌyo, meshi pojjeama.

50 Epeejji cuana, ¡shajjaꞌajjacue ecuea esohui! Ojjaña meshijo baꞌeja eyami caꞌaꞌama,
eꞌihuiꞌyojji, meshi pojji epoꞌyojji, Jesosa Quitoja eyami eyacua jayojja pojjeama. Baꞌe
meemee ajja eyajo Eyacuiñajjija cuiñajjijo. Eꞌe, jjeya esejaya eyami meshi, de, eshe epojji
tiitii pojjeama eyajo. Quijje ca ca eseya eyami eyacuajji baꞌe tiitii mee cajeꞌyo eyajo,
Eyacuiñajji ojjaña huoojeaꞌyojji poanijo.



1 CONITIO 15:51 371 1 CONITIO 16:6
51 ¡Jjeya shajjaꞌajjacue pea esohui! Yahuajo eseya jiquio esohui ba mee jjima, eyacua,

jama baꞌa: Beca cuana manoꞌyo ajja nei nei Jesosa poe oꞌoya jjimahuajo. Ojjaña joya
eshe nequi Jesosa Quito poe oꞌoyajo, emanoꞌyojji pojjeama; onajaya eyami eꞌihuiꞌyojji
pojjeama. Jesosa Quitohua ojaya epeejji cuanaja pea eyami panacuaji cajeꞌyo eyacua.
52 Eꞌe, quijjeyejje nei esheꞌana ai mia cajo, Jesosa Quitohua ojaya epeejji eshe nequi
cuanaja pea eyami eyacua pana cajeꞌyo. Jiquio ecua cojja capicapiani jayojja jama
panacuajiꞌyomeya acaje. Esheꞌana mia cajo, ojjaña emanoꞌyo cuana shequi mee cajeꞌyo.
Eyami eyacua panacuaji cajeꞌyo ebaꞌe tiitiiꞌyojji. Mano oꞌoya ajja poajeꞌyo. Eꞌe, ojjaña
esejaya eyami eyacua poajeꞌyo. 53 Jjeya esejaya eyami ebaꞌe tiitiijji pojjeama. Caꞌaꞌama.
Manojeꞌyo. Chamaꞌyo tii poajeꞌyo. Jamajjeya poeꞌyomajje Jesosa Quitohua esejaya eyami
eyacua pana cajeꞌyo ese nequi tiitii meeꞌyojji, emanoꞌyojji pojjeama tii tii. 54 Jjeya jiquio
meshijo eseya Jesosa Quitoja epeejji cuana enequi tiitiijji pojjeama. Quijje ca ca ohuaya
eseya nequi tiitii mee cajeꞌyo eyajo. Jjeya meshijo baꞌe eseya manojeꞌyo. Quijje ca ca
esejaya eyami eyacua manoꞌyo ajja poajeꞌyo. Baꞌe tiitiijeꞌyo. Eꞌe, Eyacuiñajjija esohui
yahuajo nei nei etehueꞌyo jayojja jama poaje. Yahuajo jama poa baꞌa: “Dejja cuana
manoꞌyo ajja tii tii. Eshe oꞌoya po tiitii mee cajeꞌyo Eyacuiñajjiya”. 55 Jamaya tehue mee
ca poa yahuajo nei nei peaꞌai baꞌa:
“Emanoꞌyo cuana emojeaꞌyo jaa tiitii ajja; eshe oꞌoya pomee cajeꞌyo tii tii. Quijjemanoꞌyo

ajja nei nei poajeꞌyo”.
Jamaya yahuajo nei nei tehue mee ca poa Eyacuiñajjiya.

56 Mimishi cuana po nequi jjejojo ojjaña cuana mano caꞌyani. Jamajjeya ojjaña
quea mete nee poani emanoꞌyojji. Moisesija esohui etehueꞌyojo eseyaya baña ojjaña
shajjamaꞌ poani. Jamajjeya manojeꞌyo. 57 Jjeya Eyacuiñajji ejjabihuiaqui jama baꞌa: —
Eyacuiñajji, miya quea pame nee nee. Miyaya ecuanaja Emeshi Mese nei Jesosa Quito
huoojeanaje ecuanaja mimishi cuijeaꞌyohua. Jamajjeya ecuana shequi meeje oꞌoya. Baꞌe
tiitii meejeꞌyo eyajo.

58 Jamajjeya ecuea epeejji cuana, ¡Jesosa Quitoja esohui etehueꞌyo jayojja jama
atiitiicue! ¡Ojaya epeejji quea pamenee po tiitiicue! ¡Aꞌa Jesosa nijje jjapeequi pajeaꞌyojji!
¡Emeshi Mese neijo Jesosajo chaco tiitiicue! Jjeya ojo chacochacoanijo, quijje ohuaya
eseya quea huiso sosequia cajeꞌyo eyajo.

16
¡Ejjeshejji chichacue Jesosaja epeejji aemaꞌ baꞌe meesahuajji!

1 Yahuajo pishana miquianajaya etehuejo eya huohuiꞌajjanaje bejjo Jesosaja epeejji
huasijje, ma Jodea meshijo baꞌe yasijje ehuoojeajji. Jjeya eyaya miquianaya sajaꞌaje
jama baꞌa: Eyaya esohui tehuenaje Jesosaja epeejji cuana huasijje, Janata meshijo baꞌe
yasijje. ¡Ma esohui etehueꞌyo jayojja jama acue peaꞌai miquianaaya! 2 Eꞌe, ¡bejjo
chichacue! Eꞌe, chacochacoajo miquianaya sosequia cani cuaa ejjeshejjijo. Jamajjeya
ojjaña epojja Eyacuiñajji ojee bihuiajjijo, nomico pojjajo, ¡ejjeshejji chichacue Jesosaja
epeejji aemaꞌ huasijje ehuoojeajji, Jodea meshijo baꞌe yasijje! Eꞌe pojjaꞌa oe epeejjiya oe
pojji chaco majje oe pojji quia caje. Pea epeejjiya quea huiso quia caje pojjaꞌa. ¡Jamaya
quea pame quiacue! Jamajjeya eya miquiana que poe jjimahuajo miquea ejjeshejji
echichaꞌyo poaje. 3 ¿Ache dejja cuana pojjaꞌa ejjeshejji echichaꞌyo dojo meejeꞌyo aema
huasijje, Jenosanenajo baꞌe yasijje? ¡Jjashahuabaquicue ache dejja cuana quea pame
nee ehuoojeajji! Jamajjeya miquiana huasijje poe majje eyaya ma dejja cuana huoojeaje
ejjeshejji dojohua. Eyaya ecuea esohui etehueꞌyo huoojeaje onijje ojjaña esejaya epeejji
cuana Jenosanenajo baꞌeca ba meejji ma dejja cuana ecue huoojeaꞌyo ejjeshejji quiaa.
4Eꞌe pojjaꞌa quijje jjashahuabaquimajje eya jama poaje baꞌa: —Eꞌe, eya peaꞌai Jenosanena
huasijje capoquiahua. Jamaya quea pame nee —eya poaje. Jamajjeya ojee poquije.

5Quijje eyaMasenoniameshi yejjenana sa poani. Yejjenanamajje miquiana que poqui
sa poani. 6 Eꞌe pojjaꞌa eya miquiana nijje nequije quea huiso cahui cuanajo; quea huoe
poani baꞌi pojja cuanajo eyamiquiana nijje anije. Majoya eya ojjaña huapa cuana huasijje

poquije oꞌoya. Miquianaaya eya poquimeesahuaje. Aquiana epoquimeejji quiaje pojjaꞌa.
7 Jjeya ca ca eya miquiana que poe sa po ajja. Eꞌe, jjeya miquiana nijje nequi meemee
ajja quea huiso cahuijo. Jamajjeya quijje eya poeje miquiana baa. Poe majje miquiana
nijje nequije quea cahui huiso. Jamaya eya poaje esejaya Emeshi Mese neiya Jesosaa
eya miquiana nijje nequi mee sa acanijo. 8 Jjeya ca ca eya jjashahuabaquiani jiquiojo
Epesojo enequijji. Eꞌe, eya jiquiojo tii nequije. Jodio cuana ojjaña bobi que cuanajo nequi
chicha majje, bobi apoa po majje peaꞌai ojjaña quea bihui nee ojee ijjiaꞌijjiaje. Maya
eyaya ishoaña. 9 Eꞌe, jiquiojo eyaya quea huiso cuana Eyacuiñajjija esohui huohuiaña.
Quea huiso nee neeya shajjaꞌajja cani. Jamatii quea huiso eshahuaja epeejjiya eya Jesosa
Quitojo mimi pajea meeꞌyo sa acani cuaa.

10 Eꞌe pojjaꞌa Timoteo miquiana que poejeꞌyo. ¡Poeꞌyajo oya jaahuanacue, quea bihui
nee po meecue! Oya e jayojja jama poani; esejaya Emeshi Mese nei Jesosajo chaco cani.
11 Oya etii pishana. ¡Jamatii ojjañaa miquianaaya oya shajjaꞌajjacue! ¡Aꞌa ojo miamiajji!
¡Pea huasijje poqui meesahuacue quea bihui nee! Jamajjeya oya poeje oꞌoya e que. Eyaya
oya ishoaꞌajja anije Jesosaja pea epeejji cuana nijje.

12Yahuajo eya Jesosaja epeejji Apono bajjani nijje miminaje jama baꞌa: —Apono, ¿ache
shono acuaemiya poquije Conito huasijje esejaya epeejji cuana baa? ¡Jesosaja pea epeejji
cuana nijje oe poquicue jocuama! —eya poanaje.

Jjeya oya, Apono poqui sa po ajja quea huiso chacochacoanijo. Quijje apoa po majje
oya poquije miquiana baa.

Pea esohui quepe nei Etepanajo
13 Ecuea epeejji cuana, ¡quea jaꞌa nee jjashahuabaqui tiitiicue! Peaa miya dasia ca

chanaꞌ. ¡Jesosa nijje jjapeequianijo Eyacuiñajjija esohui jayojja jama po tiitiicue quea
pame nee! ¡Aꞌa Jesosaja epeejji quea mete pojji! ¡Ojaya epeejji quea caꞌa nee, quea pame
nee pocue! 14 ¡Ojjaña quea jea nee acue! ¡Quea bei nee nee baꞌecue ona nijje!

15 ¡Epeejji cuana, shajjaꞌajjacue mo! Miquianajaya eba Jesosaja epeejji quea pame
nee Etepana bajjani. Ojaya huapa pojjeama cuana miquianajaya eba peaꞌai, Jesosaja
ebionei epeejji cuana Acaya meshijo poanaje. Jesosaja pea epeejji cuana jaahuana tiitii
cani quea pame nee, Etepanaa. 16 Jamajjeya ¡onijje jjapeequicue! ¡Quea pame poanijo,
oya shajjaꞌajjacue! ¡Pea cuaa Etepana jayojja jama quea pame nee Jesosajo chaco cani
shajjaꞌajjacue peaꞌai!

17 Ojjaña miquianaya poe ajja e baa, enijje jjapeequiꞌyohua. Jamatii miquianajaya
epeejji cuana Etepana bajjani, Potonato peaꞌai, Acaico peaꞌai poeyanaje e chaco sahuaa.
Jamaya quea pame nee. 18Miquiana quea bihui nee pomee canaje jayojjaya jama ohuaya
eya quea bihui nee po mee cani. Quea pame nee poanijo, ¡oya cuana cashajjaꞌajja cahua
ojjañaa!

Esohui quijjeyejje nei tehueꞌyo
19 Jesosaja epeejji cuana Asia mishijo baꞌe miquianajo jjashahuabaquiani. Jamajjeya

eya huohuiꞌajjamee cani jama baꞌa: —¿Achajja acuae nequiana ani soꞌo? —onajaya ebajji.
Jesosaja epeejji Aquinaa ojaya ehuanase Pisina nijjeya, ojjaña Jesosaja epeejji cuana

Aquinaja equijo ojee dobiquiani Jesosaja esohui baa peaꞌaiya miquiana huohuiꞌajja cani
jama baꞌa: —¿Achajja acuae nequiana ani soꞌo?

20 Ojjaña Jesosaja epeejji cuana jiquiojo baꞌeya miquianaya huohuiꞌajja cani jamaya
peaꞌai.

Ojjaña Jesosaja epeejji cuana esejaya quea jea neejo, ¡quea bihui nee mimicue ojjaña
cuana nijje!

21 Eya bajjani Pabo. Miquiana quea bihui nee epojji eyaya eyaye neiya jiquio esohui
tehueaña miquiana huasijje jama baꞌa: 22 —¡Ojjaña joya Emeshi Mese nei Jesosa Quito
nijje eꞌe jojo nei jjapeequi ajja Eyacuiñajjiya quea nee nee capo mee cahua! ¡Esejaya
Emeshi Mese nei Jesosa Quito capoe oꞌoyahua jjeya nei!

23 ¡Esejaya EmeshiMese nei Jesosa Quitohuamiquianaya cajaahuana cahua quea pame

nee!
24 Eseya Jesosaja epeejji cuana poanijo miquianaya ecuea quea jea nee nee poani,

ojjaña. Mahuiso. Eyaya, Pabohua jiquio esohui tehuejeyonaje. Apoa.

PABOJA ETEHUE CONITO CUIÑAJJIJO BAꞌE YASIJJE BECANEJJIJJI
PEAꞌAI2 CORINTIOS

Pabohua tecue ca oꞌoyanaje Jesosaja epeejji cuana Conitojo baꞌe yasijje
1 Eya Pabo, Jesosa Quitoja huoojeaꞌyo oja sohui huohuijji. Jamaya Eyacuiñajjiya a sa

acani. Timoteo esejaya epeejji enijje nequi. Eyaya tehueaña miquiana huasijje. Eꞌe,
miquiana Jesosaja epeejji cuana Conito cuiñajjijo baꞌe yasijje, ma Acaya meshijo baꞌe
yasijje cuanaya tehueaña eyaya.

2 ¡Esejaya Emeshi Mese neiya Jesosa Quitohua, Eyacuiñajjiya, esejaya Chii neiya peaꞌai
miquianaya cajaahuana neinei cahua; quea bei cabaꞌe mee cahua peaꞌai!

Pabo Eyacuiñajji nijje mimiani quea bihui
3 ¡Eyacuiñajji ejjabihuiaqui! Eꞌe, oya esejaya Emeshi Mese nei Jesosa Quitoja Chii,

esejaya Chii nei peaꞌai poani. Oya esejo jjashahuabaquiani quea bei. Ohuaya eseya
quea bihui nee po mee cani peaꞌai. 4 Eseya quea nee, quea yeno poanijo, ohuaya quea
bihui nee po mee cani. Quea bihui nee po majje eseyaya pea cuana quea bihui nee po
meejeꞌyo, yenoꞌama peaꞌai. Jamaya ejjaꞌaqui baꞌa: —Eyacuiñajjiya ecuana jaahuana cani.
Oya miquiana jaahuanajji poani peaꞌai. Jamajjeya ¡aꞌa quea yeno pojji!

5 Jesosa Quito quea nee poanaje dejja mimishi cuaa napa cajje. Eseya onijje jjapee-
quianijo, pea cuaa eseya napa caje peaꞌai. Jamatii, eseya quea bihui nee po mee caje
Jesosaa. Majoya eseyaya pea cuana quea bihui nee po meesahuaje Jesosa nijje. 6 Eꞌe
eyaya, Timoteohua peaꞌai esohui huohuiaña Jesosajo. Jamajjeya pea cuaa ecuana napa
cani. Jamatii, ecuanaja esohui shajjaꞌajja majje miquianaya Jesosa nijje jjapeequiꞌyani.
Ohuaya miquianaja mimishi cuana cuijea caꞌyonaje. Jamajjeya miquianaya quea bei nee
poani. Eꞌe, Jesosaa ojaya epeejji quea caꞌa nee po mee canijo, miquianaya quea caꞌa nee
poaje peaꞌai. Jamajjeya pea cuaamiquiana napa cajje Jesosaja epeejji quea caꞌa nee poaje
tii. Onijje jjapee tiitiiquijeꞌyo peaꞌai. Eꞌe, Jesosaa miquianaya ojaya epeejji quea jaꞌa
po mee cajeꞌyo ecuana jayojjaya, quea bei. 7 Jiquio ecuanajaya eba baꞌa: Miquianaya
Jesosaja epeejji quea jaꞌa po tiitiijeꞌyo. Eꞌe, miquianaya ecuana jayojja poaje. Jesosa nijje
jjapeequianijo, pea cuaa napa caje. Jamatii Jesosaa miquianaya quea bei nee pomee caje
ecuana jayojjaya. Jamaya Jesosaa acajeꞌyo miquianajo, ecuanajo peaꞌai.

8 Epeejji cuana, jjeya ecuaaya huohuije quea nee ecuana poanaje Asia meshijo
nequi miquianajaya ebajji. Jomajo ecuana baꞌenaje quea camaja nee nee, quea mano
poanaje. Eꞌe, ecuana jjashahuabaquinaje jama baꞌa: —Eꞌe, ecuanaja quea camaja nee
nee Jesosa nijje ejjapeequijji, jiquio meshijo pojjaꞌa mo manojeꞌyo. 9 Eꞌe, mimishi cuana
jjashahuabaquiani ecuana quecuajji.

Eyacuiñajjiya ecuana ba mee canaje jama baꞌa: Dejja cuanaja ecuana ejaahuanajji
pojjeama. Oya oe nei ecuana jaahuanajji poani. Ohuaya ohuaye nei emanoꞌyojaa cuana
shequi mee ca oꞌoyani. Jamaya eseya ba mee canaje Eyacuiñajjiya.

10 Eꞌe, mimishi cuaa napa huichaꞌa huichaꞌa cajje, ecuana quea nee nee poanaje.
Beshahuaneimanoꞌyonaje quea neenee poanijo. Jamatii, Eyacuiñajjiya ecuana jaahuana
caꞌyonaje; manoꞌyo jjima Asia meshijo nequi. Ecuana jjashahuaba tiitiiquiani jama baꞌa:
—Eyacuiñajjiya ohuaye neiya ecuana jaahuana tiitii canijo, manoꞌyo jjima jjeya.

11 Eꞌe, miquianaya Eyacuiñajji nijje miminaje ecuana ojaya ejaahuana tiitiijji. Jamaj-
jeya ohuaya miquianaya shajjaꞌajja canaje onijje mimiani. Ecuana jaahuana canaje. Ja-
majjeya quea huiso Jesosaja epeejji cuaa Eyacuiñajji bihuia caje jama baꞌa: —Eyacuiñajji,
miya quea pame nee nee. Miquea epeejji jaahuanaña quea jaꞌa nee.

Pabo Conito huasijje poqui jjima poaje



2 CONITIO 1:12 375 2 CONITIO 2:3
12 Ecuanaja ebaꞌejjijo, echacojjijo, ehuohuijjijo peaꞌai ecuanaaya quea bihui nee

huohuiaña. Eꞌe, miquiana nijje, ojjaña pea cuana nijje nequinajejo peaꞌai eꞌe jojo nei
ecuanaja echaco quea pame nee poanaje. Eyacuiñajjiya ecuana chaco meesahua canaje
ojo quea pame nee. Ecuanaja ejjashahuabaquijji quea jaꞌa nee peaꞌai. Dejja cuanaja
ejjashahuabaquiꞌyojji jayojja jama baꞌe ajja. Chojja, de. Eyacuiñajjiya ecuana baꞌe
meesahua cani ojaya esohui jayojja. 13Ecuanaja esohui etehueꞌyomiquiana huasijje quea
jaꞌa nee. Esohui quea quehua tehue jjima. Eya jjashahuabaquiani jama baꞌa: 14 Yahuajo
miquianaaya ecuana ba pishanamajje ejjabaꞌe bamequiꞌyojji banaje. Quijje quea jaꞌa nee
bajeꞌyo ecuana ba neinei majje. Jamajjeya Jesosa, Emeshi Mese nei poe oꞌoyajo, ecuaaya
oya huohuijeꞌyomiquiana ojaya epeejji quea pamepoanaje. Cuanaya ojaya esohui jayojja
baꞌyanijo, miquianaaya quea bihui nee ecuanajo huohuijeꞌyo Jesosa poe oꞌoyajo.

15 Eꞌe, ecuea eba miquianaya jjabahuejjaquije eya esohui jayojja quea jaꞌa baꞌyani.
Jamajoya jjeyahua nei eya miquiana que poqui oꞌoya sa poanaje miquiana Jesosajo quea
jaꞌa nee baꞌe meesahua oꞌoyaa. 16 Yahuajo eya jjashahuabaquinaje jama baꞌa: —Jesosaja
epeejji cuana Masenonia meshijo baꞌe yasijje poquije eya dobiquinanaje Conito cuiñajji
yasijje Jesosaja epeejji cuana sohuihuohuiya. Ma ba majjeya eya poquije Jodea meshi
yasijje. Jamajjeya Conitojo baꞌeca cuaa eya poqui meesahua caje pojjaꞌa Jodea meshi
yasijje —eya jjashahuabaquinaje.

17 Jamatii eya poqui jjima miquiana baa. Miquiana baquijji eya jjashahuabaquinaje
quea jaꞌa nee. Ecuea epoquijjijo eya jjashahuabaqui ajja pea cuana jayojja jama. Jesosaja
epeejji pojjeama cuaa huohui cani jama baꞌa: —Eya poquije. Chojja, eya poqui ajja
—jamaya eya jjashahuabaqui ajja. Eyaya ecuea ejjashahuabaquijji jayojja jama ajeꞌyo.
18Eyacuiñajji siajje po ajja, ojaya esohui jayojja jama ohuaya acani. Ojaya eba eya o jayojja
eꞌe nei poani, siajje po ajja jama baꞌa: —Eꞌe pojjaꞌa, de —jamaya eya siajje po ajja.

19 Eyaya Sinasi nijjeya, Timoteo nijjeya peaꞌai Jesosa Quitojo huohuinaje miquiana
huasijje. Oya Eyacuiñajjija Bacua Ejja. Ojaya esohui jayojja jama acajeꞌyo eꞌe jojo nei,
ohuaya. 20 Eyacuiñajjija esohui yahuajo quea huiso, quea pame nee nee. Jesosa Quito
ese jaahuanaa poeyanaje. Ohuaya ojjaña Eyacuiñajjija esohui yahuajo jayojjaya jama
jjeya acajeꞌyo esejo. Jamajjeya Jesosa Quitohua Eyacuiñajjija esohui jayojja jama acanijo,
eseyaya Eyacuiñajji bihuiaña jama baꞌa: —Jamaya Eyacuiñajji, miquea esohui quea pame
nee nee, quea huiso ecuana nijje. Ojjaña eꞌe jojo nei poani. Miya siajje po ajja nei nei
—jama bihuiameya seya aña.

21 Eyacuiñajjiya ecuana, miquianaya peaꞌai ojaya epeejji po mee canaje. Ohuaya eseya
babaca caꞌyonaje onijje ejjapeequijji. 22 Jama esejo acanaje baꞌa: —Miquianaya ecuea
epeejji cuana poani. Ecuea ejjeshe jayojja jama miquianaya —Eyacuiñajji poanaje.

Eyacuiñajjiya ese que huoojea canaje Edojjoshahua Pame ese jaahuanajji. Edo-
jjoshahua Pameya eseya ba mee cani jama baꞌa: Quijje eseya quea jaꞌa nee Jesosa jayojja
baꞌe tiitiijeꞌyo Eyacuiñajji nijje eyajo.

23 Eyacuiñajjiya ba cani ecuea ejjashahuabaquijji miquianajo quea pame nee poani.
Jama poani eya baꞌa: —Conito huasijje jjeya epoquiya jjemo eyaya onaya tecueajeaꞌyome
pojjaꞌa, quea mimishi baꞌyanijo. 24 Eya miquianajaya emeshi mese pojjeama, miquiana
huoojea neineiꞌyojji pojjeama. Eyaya ca ca esohui huohuiaña, Jesosaja esohui, miquiana
quea bihui nee po meejji. Eꞌe, Jesosaja esohui jayojja jama añajo, ojaya epeejji quea jaꞌa
nee poajeꞌyo miquianaya.

2
1 Jjeya eya jama jjashahuabaquiani baꞌa: —Jjeya Jesosaja epeejji Conitojo baꞌe beca

cuana quea mimishi poanijo, eya poqui ajja jocuama o tecueaa. Jjabahuejjaqui oꞌoyajo,
quea yeno poaje oꞌoya oya cuana —eya poani.

2 Eꞌe, miquianaya eyaya quea yeno po mee majje, ¿ajeo acuae che eya quea bihui
poꞌyome? 3 Jamajjeya yahuajo eyaya miquianaya tehuenaje quea tecue mimishi pajea
meeꞌyojji. Eꞌe, miquiana quea mimishi poanijo, eya quea yeno poanaje. Pea chamaꞌ e

quea bihui nee po meejji. Eya jjashahuabaquinaje miquianajo jama baꞌa: —Eꞌe jojo nei
ohuaya Eyacuiñajjija esohui jayojja jama acajeꞌyo. Majoya eya quea bihui nee poaje. Oya
cuana quea bihui nee poaje peaꞌai eꞌe jojo nei baꞌe majje.

4 Eꞌe, eyaya quea yeno nee esohui quea tecue tehuenaje miquiana jjabahuejjaqui
meeꞌyojji. Quea camaja esohui quea tecue etehuejji. Miquianaya quea yeno po mee sa
poꞌyo ajja. Chojja. Eya jjashahuaquinaje jama baꞌa: —Ecuea esohui etehueꞌyo quea tecue
mimishi cuanajo ba majje onajaya eba poaje ecuea quea jea nee nee poani —eya poani.
Eꞌe, jamaya ecuea ejjashahuabaquijji miquianajo.

Jesosaja epeejji queamimishi tecueamajje ¡aꞌa quea tecue po tiitiijji onijje ohuamimishi pajea
cajo!

5 Jesosaja epeejji miquiana nijje nequi ca ca oe quea mimishi poanaje. Eya quea yeno
nee poanaje ojo. Miquianaya quea yeno poanaje peaꞌai ojo. Jamajjeya eyaya o jjabahuejja
meequijji tehuenaje oja mimishi cuana pajea meeꞌyojji. 6 Beshahua nei miquianaaya,
ojjañaa oya jjabahuejjaqui meenaje ojaya mimishi epajeaꞌyojji. Apoa. 7 Jamajjeya ¡aꞌa
oya quea yeno po tiitii meejji! ¡Aꞌa oya tecuea tiitiijji! Chojja. Quea yeno nee nee
po tiitii majje oya Jesosa nijje jjapeequi pajeaꞌyo chanaꞌ. Jjabahuejjaquiꞌyajo, ¡onijje
jjapeequiꞌyocue quea pame nee! 8 Eꞌe, oya jama huohuicue baꞌa: —Miya ecuanaja quea
boti nee, epeejji —jamaya oya acue.

9Yahuajo eyaya ma esohui tehuenaje miquiana baꞌajjajji soꞌo. Eya ba sa poanaje jama
baꞌa: —¿Aꞌa shajjamaꞌ poaje? ¿Aꞌa ecuea esohui jayojja jama poaje? —poanaje.

Jamajjeya eyaya esohui tehuenajemiquiana huasijje ma dejja queamimishi jjabahuej-
jaqui meeꞌyojji. Miquianaya ecuea esohui etehueꞌyo jayojja jama poꞌyonaje. Quea pame.
Apoa poanaje. 10 Jamajjeya miquianaya ma dejja quea mimishi poani nijje queneꞌama
poajo, eya onijje queneꞌama poajeꞌyo peaꞌai. Eꞌe, ecuea aje ojaya mimishi epajeaꞌyo
peaꞌai. Eya Jesosa Quitoja esohui huohuijji poanijo ma dejja mimishi nijje quea tecue
poanaje. Jjeya ma dejja nijje tecueꞌama poanaje. Jamajjeya ¡miquianaya peaꞌai quea bei,
quea jaꞌa pocue! 11Eseya quea bei, quea jaꞌa poanijo, Edosiquiaa eseya edasiajji pojjeama.
Eꞌe, esejaya eba Edosiquianaja ejjashahuabaquijji. Oya aje oe edasiajji poani, de, Jesosaja
epeejji cuana quea mimishi po mee oꞌoya sa acani.

Jesosaja ehuohui eyacua
12 Yahuajo pishana eya poquinaje Toasa cuiñajji yasijje esohui quea pame Jesosa

Quitojo huohuiya. Jomajo esejaya Emeshi Mese neiya Jesosaa eya huohui meesahua
canaje. Beca cuaa shajjaꞌajja canaje quea bihui nee. 13 Jamatii ecuea epeejji Tito poe
jjima Toasa huasijje. Eya quea mete ojo poanaje: —Eꞌe pojjaꞌa oya quea huesha nee quea
mano jaa pojjaꞌa, quea nee poani pojjaꞌa —jjashahuabaquinaje. Jamajjeya eya Toasajo
baꞌe nijje miminaje jama baꞌa: —Poquia iña Tito saꞌajjaa.

Majoya eya poquinaje Masenonia meshi yasijje.
14 Eseyaya Eyacuiñajji bihuiaña. Ohuaya eseya quea jaꞌa nee nequi mee cani. Eꞌe,

ohuaya eseya dejja mimishi cuana mimicuiajeanobiajea meesahua cani; eseya Jesosa
Quito nijje jjapeequi mee cani quea jaꞌa nee. Ohuaya ecuana huohui meesahua cani
ojjaña meshijo Jesosa Quitoja esohui. Ma esohui quea pame nee nee. Jiquio ecua
shiyeshiye esejaya quea boti nee aña jama jayojjaya Jesosaja esohui ecuanajaya quea boti
nee. 15 Eꞌe, Eyacuiñajjiya ecuana huoojea caꞌyonaje Jesosa Quitojo huohuiya. Ma esohui
quea pame nee nee, ecuanaja quea boti nee nee. Jamajjeya ojjaña Jesosaja epeejji cuaa,
ma Eyacuiñajjiya onijje baꞌe tiitii mee cajeꞌyohua, ojjaña queamimishi poaniya peaꞌaima
quijje quea nee nee po tiitiijeꞌyohua peaꞌai ba cajeꞌyo Eyacuiñajji quea pame nee: —Eꞌe
Eyacuiñajji, miya quea pame nee nee. Pea chamaꞌ mi jayojja —oya bihuiaje eseyaya.

16Eꞌe, JesosaQuitoja esohui shajjaꞌajjamajje ojjañamimishi cuana jjabaquije oya cuana
cajaaꞌyaꞌyo, quea nee nee poajeꞌyo cuaquijo. Ma esohui shajjaꞌajja majje Jesosaja epeejji
cuana ca ca jjabaquije oya cuana baꞌe tiitiijeꞌyo quea jaꞌa nee eyajo Eyacuiñajji nijje.
17¿Aya acuaemaya esohui eyacua Jesosajo huohui caje pea cuana huasijje, de? Ma esohui

quea pame Jesosa Quitojo ecuana huoojea majje sohuihuohui meesahua caje quea jaꞌa
nee, ohuaya. Pea cuaa Eyacuiñajjija esohui huohui cani bejjo sosejje. Ecuana, chojja.
Ecuaaya, Jesosaja epeejji poaniya quea bihui nee huohuiaña eꞌe jojo nei. Ecuanaja eba
jama baꞌa: Eꞌe jojo nei Eyacuiñajjiya ecuana huoojea caꞌyonaje ojaya esohui huohuiya.

3
Jesosa nijje chaco cani esohui eyacuajo

1 Eꞌe, Eyacuiñajjiya ecuana huoojea caꞌyonaje miquiana huasijje ojaya esohui huo-
huiya. Pea cuaa miquiana que quia caꞌyonaje esohui peaja tehueꞌyo jama baꞌa: “¡Jiquio
dejja Jesosaja epeejji eꞌe jojo nei! ¡Jamajjeya oya cuana shajjaꞌajjacue!” Ecuanaja ca ca
peaja tehueꞌyo equiajji pojjeama miquiana que jama baꞌa: “¡Pabo quea pame nee; oya
shajjaꞌajjacue!” Chojja. Ecuana miquianajaya eba Eyacuiñajjija huoojeaꞌyo. 2 Ecuana
jama jjashahuabaquiani baꞌa: —Ojjañaa ba cani ecuanajaya esohui shajjaꞌajja majje
Jesosaja epeejji quea pame nee poanaje miquianaya, Conitojo baꞌe cuana.

Jamajjeya ecuana eꞌe jojo nei Eyacuiñajjija huoojeaꞌyo ojaya esohui huohuijji ojjañaja
eba, de. Jamajjeya esohui mi tehue mee cani jama baꞌa: “Pabo quea pame nee,
Eyacuiñajjija huoojeaꞌyo”.

3 Eꞌe, ojjañaa ba cani miquianaya Jesosaja epeejji cuana poanaje ecuanaja esohui
shajjaꞌajja majje. Edojjoshahua Pameya miquianaya Jesosa nijje jjapeequi meesahua
caꞌyonaje. Yahuajo nei Eyacuiñajjiya esohui mei beje biajje tehue majje ojjaña ba mee
ca poa etiiquianaMoisesi oja huoojeaꞌyo. Jjeya ca ca Eyacuiñajjiya Edojjoshahua Pameya
miquianaya Jesosa Quito nijje jjapeequi meesahua caꞌyonaje ecuea esohui miquiana
shajjaꞌajjajo. Jamaya ohuaya ojjaña ba mee canaje eya oja huoojeaꞌyo, ojaya esohui
huohuijji.

4 Ecuanajaya eba Eyacuiñajjiya ecuana Jesosaja epeejji quea jaꞌa nee po mee majje
huoojea canaje miquiana huasijje esohui huohuiya. 5 Jamajjeya jama jjashahuabaquiani
ecuana baꞌa: —¿Aꞌa ecuana quea pame nee poanijo, quea sapa jaꞌa poanijo esohui
huohuije quea jaꞌa nee? Chojja. Eyacuiñajjiya ecuana esohui huohui meesahua canijo
ca ca quea jaꞌa nee poani ecuanaja esohui —jamaya ecuana jjashahuabaquiani.

6 Eꞌe, Eyacuiñajjiya ecuana huohui meesahua cani ojaya esohui eyacua Jesosajo.
Etiiquianaja esohui jayojja jama pojjeama ecuanajaya esohui; eyacua. Ecuanajaya
etiiquiana Moisesija esohui yahuajo nei etehueꞌyojo ojjañaa ba ca poa jama baꞌa: —
Eꞌe jojo nei mimishi poajo, Eyacuiñajjiya ojjaña quea nee nee po mee cajeꞌyo tii tii;
Eyacuiñajji nijje ebaꞌeꞌyojji pojjeama.

Jjeya ca ca ecuaaya huohuiaña jama baꞌa: —Manoꞌyajo, Edojjoshahua Pameya Jesosaja
epeejji cuana baꞌe tiitii mee cajeꞌyo —ecuana poani.

7 Eꞌe, yahuajo nei Moisesiya ojjaña jama tehueme aca poa baꞌa: “Eseya quea mimishi
poajo, Eyacuiñajjiya quea nee nee po mee cajeꞌyo tii tii cuaquijo”. Jamatii Moisesiya
Eyacuiñajjija esohui quea tecue mei biajje tehue majje ojaya ecojja quea jiji nee nee
cuaquijiji jayojja poa esohui quea pamejojo. Jamajjeya Isaeni cuaa Moisesija ecojja ba
jjima aca poa quea siyo nee neejojo. Jamatii ojaya ecojja quea jiji nee po tiitii jjima poa.
Quijje pishana quea jiji pojjeama poꞌya poa. 8 ¿Ajea esohui quea pame nee nee po tiitiije?
¿AꞌaMoisesija pojjaꞌa? ¿Aꞌa Edojjoshahua Pameja? Edojjoshahua Pameya eseya baꞌe tiitii
mee canijo quea pame nee; eꞌe, Moisesija iye bame bame. 9 ¡Bacue! Moisesija esohui
etehueꞌyo quea pamepishana ojjaña cuaa ba canaje jama baꞌa: Eseya queamimishi poajo,
Eyacuiñajjiya quea nee nee po mee cajeꞌyo tii tii.

Edojjoshahua Pameya ca ca eseya Eyacuiñajjija epeejji mimishiꞌama po mee cani.
Quea pame nee nee Edojjoshahua Pameya eseya acani. 10 Yahuajo nei Moisesija
etehueꞌyojo ojjaña jjashahuabaquinaje ojaya esohui etehueꞌyo quea pameya poa. Jjeya
pea ejjashahuabaquijji yani. Jjeya ca ca esohui quea pame nee ebaꞌe tiitiijji ecuanajaya
eba. Quea pame nee nee esohui eyacua poani. 11 Eꞌe, yahuajo nei ojaya esohui etehueꞌyo
quea pame neejoMoisesi ma esohui tehuemajje quea cojja jiji poa, quea cojja jiji nee epo

tiitiijji pojjeama. Jjeya ca ca esohui eyacua quea jaꞌa capo tiitiiꞌyahua. Eꞌe, ecuana baꞌe
tiitii mee cajeꞌyo quea pame nee nee epo tiitiijji.

12 Eꞌe, ecuanajaya eba Edojjoshahua Pameya ecuana baꞌe tiitii mee cajeꞌyo. Jamajoya
ma esohui eyacua huohui tiitiiaña bichoꞌama. 13Moisesi esohui tehue majje quea cojja
jiji nee poa. Jamajjeya ojjaña cuana ojo quea mete poanijo, Moisesi jjacojja dodoquiꞌya
poa Isaeni cuana meteꞌama epojji. Ecuanaya ca ca Moisesi jama pojjeama. Esohui
eyacua ebaꞌe tiitiijji nahue ajja; huohui majamajaña ojjañaja ebajji. 14 Eꞌe, yahuajo Isaeni
cuaa Moisesija esohui etehueꞌyo shajjaꞌajja majje jamatii ebaꞌe tiitiiꞌyojji ba meemee
ajja poa. Esohui eyacua onajaya quea quehua poa. Ejjacojja dodoqui jayojja oya
poa. Jesosa Quitoja epeejji nei poanijo ca ca ohuaya esohui eyacua ebaꞌe tiitiiꞌyojji ba
mee cani. 15 Jjeya nei peaꞌai Isaeni cuaa Moisesija esohui etehueꞌyo shajjaꞌajja canijo
esohui eyacua ebaꞌe tiitiiꞌyojji onajaya quea quehua. 16 Jamatii ojjaña joya Jesosa Quito
nijje jjapeequiani ohuaya esohui eyacua ba mee cajeꞌyo quea jaꞌa nee. 17 Eꞌe, jamaya
poaje Edojjoshahua Pameya, Jesosa Quitohua peaꞌai eseya ba mee caje quea jaꞌa nee
Eyacuiñajjija ejjashahuabaquijji. Ma ba majje esohui eyacua esejaya quea jaꞌa nee poaje.
Jamajjeya Jesosa nijje jjapeequiꞌyajo, ohuaya eseya baꞌe tiitii mee cajeꞌyo onijje, Moisesija
esohui amajje pojjeama. 18 Jesosaja epeejji cuana poanijo eseya jjacojja paaqui jjima
jayojja jama. Eꞌe, ojjaña bameeje Eyacuiñajjiya eseya Jesosa jayojja jama atiitii meesahua
cani. Jamajjeya Edojjoshahua Pameya eseja eyamijo aniya quea jaꞌa nee jjashahuabaqui
mee cani. Jesosa jayojjaya popoqui mee cani eseya.

4
Pabohua esohui huohui cani quea jaꞌa nee ebaꞌe meesahuajji

1 Eyacuiñajji ecuana nijje quea quene nee nee po tiitii ajja ecuanaja mimishi yahuajo
poanaje cuanajo. Ecuana quea jea nee poanijo huoojea caꞌyonaje ojaya esohui eyacua
Jesosajo huohuiya. Jamajjeya ecuaaya quea jaꞌa nee huohuiaña yenoꞌama, meteꞌama.
2 Eꞌe, ma esohui Jesosajo huohuiañajo quea mimishi baꞌeꞌyo ajja. Quea mimishi
jjashahuabaqui ajja peaꞌai. Edasiajji cuana pojjeama. Ecuanaja esohui Jesosajo eꞌe jojo
nei poani. Jamaya Eyacuiñajjija eba. Jamajjeya ecuanaja esohui eꞌe jojo nei poanijo,
ojjaña jjashahuabaquije jama baꞌa: —Eꞌe, jiquio esohui huohuijji cuanaja esohui eꞌe jojo
nei poanijo, eyaya shajjaꞌajjaje. Oya cuana edasiajji cuana pojjeama.

3 Ecuaaya Eyacuiñajjija esohui eꞌe nei huohui tiitiiaña. Jamatii beca cuanaja,
Edosiquiana nijje jjapeequianija Jesosaja esohui quea quehua. Oya cuana aje oe quea
nee nee poajeꞌyo tii tii. 4Quea pame nee nee Jesosa Quito. Oya Eyacuiñajji Echii ai jama
poani tii. Jamaya esejaya eba. Jamatii dejjamimishi cuana onijje jjapeequi sa po ajja. Oya
cuana aje oe cojjamaꞌ jayojja, de. Jamajjeya Edosiquiana neiya, ma ojjaña dasiajji poaniya
oya cuana dasia cani esohui quea pame nee nee Jesosajo ojaya ebajji pojjeama. 5 Joya
ecuaaya sohuihuohuiaña miquianajaya e bihuiajji pojjeama. Chojja. Ecuaaya huohuiaña
jama baꞌa: —Ecuana miquiana ba meesahuajji poani. Jesosa Quito ca ca Emeshi Mese
nei poani. Jamajjeya ¡Jesosa bihuiacue miquianaaya! —ecuanaya miquiana niñesheꞌajji
poani.

6 ¡Bacue! Yahuajo nei meshi pana jjimahuajo Eyacuiñajjiya jama huohuime aca poa
baꞌa: “Quea misi, ¡quea jaꞌa nee oe poꞌyocue!” aca poa; jjajaꞌaqui mee caꞌya poa. Jjeya
ohuaya tiiya eseya Jesosajo jjashahuabaqui meesahua cani quea jaꞌa nee. Jamajjeya oya
esejaya eba quea pame nee nee Jesosa, quea jaꞌa nee nee poani tii. Eꞌe, Jesosa Quito
Eyacuiñajji jayojjaya nei nei. Oya esejaya eba poanijo Eyacuiñajji quea pame, quea jaꞌa
nee nee poani tii tii esejaya eba peaꞌai.

Ona Jesosa nijje jjapee meesahuaquiañajo baꞌe tiitiijeꞌyo
7 Eyacuiñajjiya ecuana babaca canaje esohui quea pame nee huohuijji. Jamaya quea

pame nee, de. Jamatii jiquio ecua meshimisi caꞌaꞌama jayojja jama eseya caꞌaꞌama.
Jamatii Eyacuiñajjiya eseya ojaya epeejji quea caꞌa nee acanijo, ojjañaa ba cani jama baꞌa:

—Eꞌe de, Eyacuiñajjiya quea caꞌa neeya Jesosaja epeejji cuana quea caꞌa nee o jayojja jama
po mee cani. Ojjaña huasijje esohui quea pame nee huohui meesahua cani.

8 Mimishi cuaa ecuana napa cani. Jamatii ecuana ejeabichajeaꞌyojji pojjeama. Pea
cuana quea mimishi poanijo, quea camaja tii ecuanaja ebaꞌejji. Jamatii quea yeno nee
nee pojjeama ecuana poani. 9 Mimishi cuaa napa cani Jesosaja esohui ehuohui poaje
jjejojo. Jamatii Eyacuiñajjiya ecuana ejeanaꞌyojji pojjeama. Pea cuaa cuiajea cajo, jamatii
ecuana manoꞌyo ajja. 10 Jesosa quea nee nee poanaje mimishi cuaa napa majamaja
caꞌyajje. Oya mano mee caꞌyonaje, de. Jamaya ecuana acajeꞌyo peaꞌai pojjaꞌa Jesosa nijje
jjapeequianijo. Jamajjeya ojjañaa jama acaje baꞌa: —Eꞌe jojo nei Jesosaa jiquio dejja cuana
ojaya epeejji nei po tiitii mee cani. Mimishi cuaa napa cajje jamatii esohui huohui pajea
jjima acani.

11Eꞌe, pea cuaa ecuana napamajamaja cani Jesosa nijje jjapeequianijo. Ecuana quecua
sa acani peaꞌai. Jamatii ecuana quea jaꞌa nee po tiitiianijo, ojjañaa ba caje Jesosa ecuana
jaahuanajji quea jaꞌa nee. Oya eshe, de. 12Eꞌe, mimishi cuaa ecuana quea nee nee pomee
cani esohui Jesosaja huohuiañajo. Jamatii ecuanaja esohui shajjaꞌajja majje miquianaya
Jesosaja epeejji poanaje. Jamajjeya ohuaya miquianajaya mimishi cuana cuijeaꞌyo majje
baꞌe tiitii mee cajeꞌyo.

13 Yahuajo Eyacuiñajjija esohui huohuijjiya Dabiya huohui ca poa jama baꞌa: “Ecuea
eba eꞌe jojo nei Eyacuiñajji e jaahuanajji poani. Jamajjeya jamaya eyaya huohuiaña”
Dabiya aca poa. Jjeya ecuana Dabi jayojja Eyacuiñajji nijje jjapeequiani. Ecuanaja eba eꞌe
jojo nei Eyacuiñajjiya ecuana jaahuana cani. Jamajjeya ecuaaya esohui huohui tiitiiaña
jamatii mimishi cuaa napa cani tiiya. Jama poani baꞌa: 14 —Emeshi Mese nei Jesosa
manoꞌyajo, Eyacuiñajjiya oya shequi mee caꞌyonaje. Jamaya ecuana manoꞌyajo, eꞌe jojo
nei Eyacuiñajjiya ecuana shequimee cajeꞌyo. Ohuaya ecuanaya, miquianaya peaꞌai nequi
tiitii mee cajeꞌyo Jesosa nijje eyajo —ecuaaya aña.

15Eꞌe, quea camaja poani ecuana Jesosaja esohui huohuiañajo. Jamatii ecuanaja esohui
bamajje miquianaya Jesosa nijje jjapeequinaje. Jamajjeya Eyacuiñajjiyamiquianaya baꞌe
tiitii mee cani. Pea cuana quea huiso Jesosa nijje jjapeequiꞌyajo, Eyacuiñajjiya oya cuana
baꞌe tiitii mee cajeꞌyo. Jamajjeya oya bihuia caje jama baꞌa: —Eyacuiñajji quea pame nee
nee poani. Quea caꞌa nee nee poani peaꞌai —acaje ojjañaa.

16 Jamajjeya ecuaaya maya esohui Jesosajo huohui pajeaꞌyo ajja. Chojja. Onaa napa
cajje ecuana quea nee nee poani. Edejja tii cuana jayojja jama caꞌaꞌama poaje. Jamatii
Eyacuiñajjiya ecuanaja edojjoshahua cuana quea jaꞌa po tiitii mee cani. 17 Jjeya onaa
napa cajje ecuana quea nee poani Jesosa nijje jjapeequianijo. Quea nee po tiitiiꞌyo
ajja. Eꞌe, jjeya quea nee poani. Jamatii Jesosa nijje jjapeequianijo, quijje ohuaya
ecuana baꞌe tiitii mee cajeꞌyo quea pame nee nee eyajo onijje. Quea nee popajeajeꞌyo.
Jamaya quea pame nee nee. 18 Jjeya nei ecuaaya Jesosa ba jjima aña ecojjaa. Jamatii
ecuana jjashahuabaquiani Jesosa nijje eyajo ebaꞌeꞌyojji. Jiquio meshijo ebaꞌejji ecuana
jjashahuabaqui ajja. Jiquiojo baꞌe tiitii ajja. Eyajo Jesosa nijje ca ca oe baꞌe tiitiijeꞌyo.

5
Ebaꞌejji quea pame nee eyajo

1 Ecuaaya jama baña baꞌa: Eseya manoꞌyajo Eyacuiñajjiya eyacua pana cajeꞌyo esejaya
eyami. Eyami eyacua ani tiitiijeꞌyo eyajo. Eꞌe, eseya jiquio meshijo baꞌyanijo caꞌaꞌama.
Eyajo baꞌeꞌyo majje quea caꞌa nee eseya poajeꞌyo tii tii. 2 Eseyaya jjeya nei ishoaña
eyami eyacua. Cuanaya eseya jiquio meshijo baꞌyanijo quea nee nee poani. Jamajjeya
jjashahuabaquiani jama baꞌa: —Eya poqui sa poani eyahuasijje. Jomajo ecuea eyami
eyacua poajeꞌyo.

3 Jesosa poe oꞌoyajo, jiquio eyami eyacua poaje. Jiquio ecua jjapipi eyacua poani jama
jayojja esejaya eyami eyacua poajeꞌyo. Eꞌe, eseya jjashahuabaquiani eyami eyacuajo.
Quea pame nee poaje. 4 Jiquio meshijo baꞌyanijo eseya quea nee nee poani. Quea camaja
nee jiquiojo ebaꞌejji. Esejaya eyami caꞌaꞌama, jjapipi jjacocoqui jjima jama. Jjacocoqui

sa poani. Eꞌe, eseya poqui sa poani eyahuasijje. Jomajo eyami eyacua sa poani. Jiquiojo
manojeꞌyo. Eyacua po majje ca ca eseya ani tiitiijeꞌyo eyajo.

5Eyacuiñajjiya eseya baꞌe tiitii mee cani; esejaya eyami eyacua acaꞌyani peaꞌai. Ohuaya
Edojjoshahua Pame huoojea canaje ese que ese jaahuanajji. Edojjoshahua Pameya eseya
ba mee cani jama baꞌa: Eꞌe jojo nei Jesosaja epeejji poanijo ohuaya ecuana eyami eyacua
quia cajeꞌyo; ani tiitii mee cajeꞌyo onijje eyajo.

6-7 Jamajjeya jjashahuabaquiani jama baꞌa: —Eꞌe, Eyacuiñajjiya eseya baꞌe tiitii mee
cajeꞌyo onijje. Eseya jiquio meshijo baꞌyanijo Jesosa cojja neijo ani ajja. Esejaya eyami
eyacua po majje Jesosa nijje ani tiitiijeꞌyo. Jjeya Jesosa esejaya ecojjaja ba jjima; jjaba
meequi ajja. Jamatii eseya jjashahuabaqui mee cani onijje enequi tiitiiꞌyojji. Jiquio
meshijo aquiana cuana quea huiso baña ecojjaa. Jamatiima aquiana cuanajo jjashahuaba
neineiqui ajja. 8 Eꞌe jojo nei baña Eyacuiñajjiya eseya baꞌe tiitii mee cajeꞌyo. Jamajjeya
meteꞌama, quea bei nee poani. Poqui sa poani Jesosa nijje ebaꞌe tiitiiꞌyojji, Emeshi Mese
nei nijje. Ishoaña esejaya eyami eyacua. 9 Jamajjeya jjeya nei eseya Jesosaja esohui jayojja
jama atiitii sa poani jiquio meshijo baꞌyanijo. Quijje peaꞌai eyajo onijje ani tiitiijeꞌyo.
Jamaya sa poani. 10 Eꞌe, eseja eba jama baꞌa: Jesosa Quitohua eyajo ojjaña huoojeajji
poanijo ojjaña meshijo baꞌya poa nequi mee caje o cojja neijo. Ojjaña quea mimishi
poanaje ohuaya quea nee nee po tiitii mee cajeꞌyo. Ojjaña quea pame poanaje ca ca quea
bihui nee nee po tiitii mee cajeꞌyo. Jamaya eseyaya baña.

Jesosaa ecuana sohuihuohui mee cani ona onijje ejjapeequijji
11 Eꞌe, Jesosaa, Emeshi Mese neiya ojjaña quea mimishi poani quea nee nee po mee

cajeꞌyo tii tii. Quea tecue nee nee poaje ojjaña quea mimishi poani nijje. Jamajjeya
ecuaaya ojjaña dejja cuana huohuiaña jama baꞌa: —¡Jesosaja epeejji pocue! ¡Miquea
mimishi cuana pajeaꞌyocue!

Eyacuiñajjija eba ecuana ojaya epeejji poani. Ecuanaja esohui eꞌe jojo nei poani, siajje
pojjeama. Jamaya ojaya eba peaꞌai.

Ecuana jjashahuabaquiani jama baꞌa: —Ojjaña Conitojo baꞌeja eba esohui eꞌe nei
ecuaaya huohuiaña.

12 Jamajjeya ecuana miquiana nijje jama po ajja baꞌa: —¡Ecuana bihuiacue quea pame
poanijo! —chojja, jamaya ecuana po ajja. Jiquio jama ecuana a sa poani baꞌa: Ecuaaya
huohui tiitiiaña eyacua ebaꞌeꞌyojji Jesosa nijje eyajo.

Jamajjeya miquianaaya esohui huohuijji nisho huohuicue quea jaꞌa nee jama baꞌa:
—Miquianaaya ca ca oe niñebaña Pabo, esohui huohuijji nei. Miya janobajjima nei
mimianijo quea pame esohui huohuijji poso jjabaquiani. Jamatii quea jaꞌa baꞌe ajja.
¡Jesosa Quitojo oe quea jaꞌa nee jjashahuabaquicue! ¡Quea pame aꞌyocue! —jamaya
esohui huohuijji nisho acue.

13 Ecuanaja esohui quea pame Jesosajo, ebaꞌeꞌyojji eyacuajo peaꞌai shajjaꞌajja majje
beca cuana siajje poani jama baꞌa: —Pabo niñepoqui, de, ojaya epeejji cuana peaꞌai
niñepoqui —siajje poani.

Eyacuiñajji nijje chaco tiitiiañajo, onaaya ecuana niñepoqui poso acani. Jamatii
ecuaaya chaco tiitiiaña Jesosaja esohui quea jaꞌa nee miquianajaya ebajji. 14 Jesosa
Quito ecuanajaya quea jea nee poanijo esohui eꞌe nei huohuiaña. Eꞌe jojo nei ojjaña
mimishi acanijo mano tiitiijeꞌyo. Jesosa manoꞌyonaje ojjañaja mimishi cuijeaꞌyojji,
ojjaña cuaqui yasijje epoquijji pojjeamajo. Jamaya ecuanaja eba nei nei. 15 Eꞌe,
Jesosa manoꞌyonaje ojaya epeejjija mimishi cuijeaꞌyojji. Manoꞌyajo, Eyacuiñajjiya oya
shequi mee ca oꞌoyanaje. Jamajjeya ¡ojaya esohui jayojjaya caꞌa cahua! ¡Yahuajo
ejjashahuabaquijji capajea caꞌyahua! 16 Jesosaja epeejji cuana po jjimahua ecuana pea
cuanajo jjashahuabaquinaje quea tai dejja mimishi jama. Jjeya, cho. Jjeya ecuanaja
ejjashahuabaquijji pea cuanajo Jesosaja ejjashahuabaquijji jayojja jama quea jaꞌa nee
poani. Ojaya epeejji cuana po jjimahua ecuana Jesosa Quitojo jjashahuabaquinaje quea
tai dejja mimishi jama. Jjeya, cho. 17 Jamajjeya Jesosa Quito nijje jjapeequianijo, ohuaya

eseya pea jjashahuabaquime po mee cani. Esejaya ejjashahuabaquijji eyacua quea jaꞌa
nee po mee cani. Jesosa Quito ba jjimahuajo baꞌya poa jayojja poꞌyo ajja. Jjeya eseya pea
jjashahuabaquiꞌyome poani Jesosa jayojja.

18 Eyacuiñajjiya Jesosa Quito huoojea canaje esejo manoꞌyohua. Jesosa manoꞌyajo,
Eyacuiñajji ese nijje quea quene po tiitii ajja. Ese nijje quea bei poꞌyo majje ohuaya
eseya huoojea canaje ojjaña huasijje ojaya esohui huohuiya jama baꞌa: —Eyacuiñajjiya
Jesosa huoojea canaje eseja mimishijo manoꞌyohua. Jamajjeya Eyacuiñajji ese nijje quea
quene po tiitii ajja. ¡Jesosa nijje jjapeequicue! 19 Eꞌe, ohuaya Jesosa Quito huoojea canaje
ojjañaja mimishijo manoꞌyohua. Jamajjeya Eyacuiñajji ojjaña ese nijje quea bei poani.
Quea quene jjashahuaba tiitiiqui ajja esejaya mimishi cuanajo —jamaya Eyacuiñajjiya
eseya huohui meesahua cani.

Eꞌe, jjeya Eyacuiñajjiya ecuanahuoojea canaje jamahuohuime aa baꞌa: —Jesosa esejaya
mimishi cuijeaꞌyojjimanoꞌyonaje Eyacuiñajji ese nijje queneꞌama epoꞌyojji. ¡Ojaya epeejji
cuana pocue!

20 Eꞌe, ecuana Jesosa Quitoja esohui huohuijji poani. Ohuaya ecuana huoojea canaje
onijje chacohua. Eꞌe, Eyacuiñajjiya ecuana huoojea canaje ojaya esohui huohuiya
miquiana huasijje. Jamajjeya ecuaaya esohui huohuiañamiquianaya Jesosaja epeejji epo
meejji. Jama aña baꞌa: —¡Jesosa esejaya mimishi cuijeaꞌyojji manoꞌyonaje Eyacuiñajji ese
nijje queneꞌama epoꞌyojji. ¡Jesosaja epeejji pocue, Eyacuiñajjija peaꞌai! —ecuana poani.

21 Jesosa Quito quea pame po tiitiinaje mimishiꞌama nei. Jamatii Eyacuiñajjiya jama
acanaje baꞌa: —Ojjañaja mimishi cuana Jesosa Quitoja poaje. Jiquio ecua miquianaaya
aquiana aboaña jama ohuaya mimishi abo caje. Jamajjeya eyaya oya quea nee nee po
meeꞌyo majje ojjaña mimishi cuana enapa tiitiiꞌyojji pojjeama ca onijje jjapeequiꞌyajo —
Eyacuiñajji poanaje. Jamajjeya Eyacuiñajjiya huohui canaje jama peaꞌai baꞌa: —Ojjaña
Jesosa nijje jjapeequiani eyaya baña ecuea epeejji, shajjamaꞌ pojjeama —Eyacuiñajji
poanaje.

6
1 Eꞌe, ecuaaya Eyacuiñajji nijjeya ojjaña huasijje esohui quea pame nee Jesosajo

huohuiaña. Jamajjeya ecuaaya miquiana huohui neineiaña jama baꞌa: —¡Eyacuiñajjija
esohui shajjaꞌajja majje jamaya pocue! ¡Aꞌa shajjamaꞌ pojji! Shajjamaꞌ cuana ebaꞌe meejji
pojjeama eyajo Jesosa nijje.

2 ¡Eyacuiñajjija esohui shajjaꞌajjacue! Yahuajo nei nei ohuaya tehue mee ca poa jama
baꞌa:
“Jjeya nei miquianaya enijje mimiani miquiana mimishi cuijeaꞌyojji. Eyaya miquianaya

shajjaꞌajjanaje. Enijje mimianijo, eyaya miquianaya baꞌe tiitii meejeꞌyo peaꞌai”.
Jamaya Eyacuiñajjija esohui yahuajo nei etehueꞌyo poa.

¡Bacue oe! Jjeyahua nei Eyacuiñajji miquiana shajjaꞌajja sa poani. Jjeya nei ohuaya
miquianaya baꞌe tiitii mee sa acani ojaya epeejji nei nei epojji.

Pabo quea nee nee poanaje
3 Ecuaaya Jesosaja esohui jayojja jama atiitiiaña quea jaꞌa nee. Jamajjeya ojjañaa

ecuana ba majje Jesosaja esohui shajjaꞌajja cajeꞌyo. Jamaya ameemee ajja baꞌa: —Eꞌe de,
Jesosaja epeejji cuana quea mimishi nee poani. Jamajjeya ecuana ojaya epeejji po sa po
ajja —jama siajje pomeya epojji pojjeama.

4 Chojja. Ecuana ba majje ojjañaa caba cahua ecuana Eyacuiñajjijo quea pame nee
chacochacoani jamatii onaa napa caniya tii. Quea pame nee po tiitiiani. Eꞌe, onaaya
ecuana quea nee po mee cani, ecuana niñeba cani, Jesosa nijje jjapeequianijo ebaꞌejji
quea camaja poani pea cuana quea mimishi poanijo. 5 Maaya ecuana cuia majamaja
canaje, jeanobiajea majamaja canaje, ecuana nijje quea quene nee po majje quea huiso
jjachichaquinaje. Ecuana cojja neijo nequi majje janobajjima mimipanajajinaje. Ecuana
quea camaja chacochaco majje cahui jjima tii aninaje. Quea shoe po majamajanaje
peaꞌai. Jamatii ecuanaaya esohui quea pame Jesosajo huohui majamajaña, hueaꞌama

nei nei ecuana poani. 6Mimishiꞌama nei nei baꞌyani peaꞌai. Eꞌe, ecuana chacochacoani
Jesosajo quea pame nee. Quea huiso esohui Jesosaja ecuanaja eba quea jaꞌa nee. Ecuana
quenequene cuaji ajja pea cuana nijje. Quea bei poani. Dejja taiꞌama poani. Edojjoshahua
Pameya quea pame nee ameesahua cani peaꞌai. Pea cuana ecuanaja quea jea nee poani
eꞌe jojo nei peaꞌai. Jamajjeya ojjañaa ba cani ecuana Jesosa Quitoja echacojji quea jaꞌa
nee. 7Ecuanaja esohui eꞌe jojo nei poani. Eyacuiñajjiya huohuimeesahua canijo ecuanaja
esohui quea jaꞌa nee poani. Eyacuiñajjija emimishi cuijeaꞌyo jjejojo ecuana baꞌyani quea
jaꞌa. Jamajjeya ecuaaya eshahuaja epeejji cuana mimicuiajeanobiajeaña esohui eꞌe nei
mimi majje. Eyacuiñajjiya ameesahua canijo esohui eꞌe nei mimiani tii. 8 Cuanaya eya
quea pame nee poanijo jamaya cuana poani baꞌa: —Pabo quea pame nee poani.

Beca cuana jama poani baꞌa: —Pabo ecuea botiꞌama, Jesosaja esohui huohuijjijojo.
Pea cuana ca ca jama poani baꞌa: —Paboja esohui quea jaꞌa nee.
Beca cuana ca jama poani baꞌa: —Chojja, Paboja esohui shajjaꞌajja sa po ajja ca iña.
Pea cuaa ca jama sajaꞌame acani baꞌa: —Pabo Eyacuiñajjija esohui huohuijji quea jaꞌa

nee.
—Chojja, Pabo esohui huohuijji nisho. Oya siajje pojji —jama eya niñebameya acani

cuaa.
9—Pabo ecuea eba. Ohuaya quea pame nee huohui cani —beca cuana poani.
Pea cuana ca jama poani baꞌa: —¿Ae shai poani Pabo? Oya ecuea ba jjima —poani.
Pea cuaa eya cuiajea sa acani. Jamatii eya eshe nequi, manoꞌyo jjima. Niñeba majje

eya cuia canaje cuaa. Jamatii Eyacuiñajjiya jaahuana canaje jjejojo eya manoꞌyo jjima.
10 Quea huiso epeejji nisho poanajejo, eya quea yeno poani. Jamatii Eyacuiñajjiya eya
quea bihui nee po mee cani. Eya aemaꞌ poanaje peaꞌai. Jamatii ecuea esohui shajjaꞌajja
majje quea huiso Jesosaja epeejji poani, quea pame baꞌyani. Eꞌe, Jesosaja epeejji poanijo
eseya quea aquiana huiso nee nee jayojja. Jiquio meshijo baꞌyanijo ca ca eya eꞌaquiana
mese pojjeama. Jamatii Jesosaja epeejji poanijo ecuea quea huiso aquiana yani eyajo.

11Ecuea epeejji cuana Conitojo baꞌe, eyaya ojjaña ecuea ejjashahuabaquijji huohuiaña
quea jaꞌa nee miquiana huasijje miquianaya ecuea quea jea nee nee poanijo. 12 Eꞌe,
miquiana nijje jjapee neineiquiani, miquiana quea jea nee nee poanijo. Miquianaya ca
ca enijje jjapee neineiqui sa poꞌyo ajja. 13 Jamajjeya epeejji cuana, ecuea esohuimiquiana
huasijje jama baꞌa: —¡Jiquio ecua miya ecuea quea jea nee nee jamaya oe eya acue
miquiaaya! ¡Enijje jjapee neineiquicue! —eya poani.

¡Dejja mimishi nijje aꞌa jjapee neineiquijji!
14 Miquianaya Jesosaja epeejji cuana poanijo ¡aꞌa nequijji Jesosaja epeejji pojjeama

cuana nijje! ¡Ojaya epeejji cuana jayojja aꞌa pojji! Jesosaja ejjashahuabaquijji Edosiquiana
neija ejjashahuabaquijji jama pojjeama. Pea oya, de. Jesosaja esohui quea jaꞌa nee
cuaquijiji jayojja. Edosiquiana neiya ca ca quea mimishi nee nee, quea tai nee nee
acani. Ojee nequi ajja Jesosaja epeejji Edosiquianaja epeejji nijje. Pea oya, de. 15 Jesosa
Quitoja ejjashahuabaquijji quea pame nee nee. Edosiquianaja ca ca quea tai. Pea
ojaya, de. Jesosa Quitoja epeejji cuanaja ejjashahuabaquijji quea pame. Ojaya epeejji
pojjeama cuanaja ejjashahuabaquijji ca ca quea tai. Pea ojaya, de. 16 Eyacuiñajjija
equi yasijje Jesosaja epeejji cuana dobiquiani ojee Eyacuiñajji bihuiaa, eyacuiñajji nisho
bihuiaa pojjeama. Maya quea tai. Cuanaya Jesosaja epeejji cuana huasijje Eyacuiñajji
dobiquinaje. Jamajjeya eshahuaja epeejji cuana nijje jjapeequi meemee ajja. Yahuajo nei
Eyacuiñajjiya esohui huohui mee ca poa ojaya epeejji cuana huasijje jama baꞌa:
“Miquianaya ecuea huapa pojjeama cuana poanijo, eya miquiana huasijje dobiquiani,

miquiana nijje jjapee tiitiiquiani peaꞌai. Eꞌe, eya oe nei miquea Eyacuiñajji.
Miquianaya jaahuana tiitiiaña peaꞌai. Miquiana ecuea epeejji cuana poani”.

Jamaya pea esohui etehueꞌyo poa peaꞌai baꞌa:
17“Jamajjeya ¡ecuea epeejji pojjeama cuana nijje aꞌa jjapee tiitiiquijji! ¡Enijje nei oe jjapee

tiitiiquicue! ¡Aꞌa quea mimishi pojji! Jamajjeya eyaya miquianaya baꞌe meejeꞌyo
enijje. 18 Cuanaya eya miquianajaya Chii nei poaje. Miquianaya ecuea ebacua

piona cuana, ecuea ebacua ejja cuana poajeꞌyo peaꞌai. Eyaya mi jaahuanajji quea
caꞌa neeya jamaya aña”.

Jamaya Eyacuiñajjiya yahuajo nei huohui ca poa.
7

1 Ecuea epeejji cuana, ¡shajjaꞌajjacue mo! Eyacuiñajjiya jiquio esohui huohui canaje
esejaya ebajji, ese jaahuanajji poaniya. Jamajjeya ¡aꞌa quea mimishi baꞌejji; aꞌa quea
mimishi jjashahuabaquijji peaꞌai! Miquianajaya eba Eyacuiñajjiya ojjaña mimishi cuana
quea nee nee pomee cajeꞌyo tii tii. Jamajjeya ¡quea pame nee nee oe acue! ¡Eyacuiñajjija
ejjashahuabaquijji jama oe pocue! ¡Oya oe shajjaꞌajjacue!

Pabo quea bihui nee poanaje
2 ¡Eya quea jea nee acue! Eyaya miquianaya quea pame nee aꞌyonaje. Ecuea esohui

quea pame poanijojoya miquianaya quea pame nee nee po meejeꞌyo. Eꞌe, miquianaya
ecuea edasiajji pojjeama. 3 Eyaya jiquio esohui huohuiaña miquiana tecueajji pojjeama.
Chojja. Yahuajo eyaya huohuinaje jama baꞌa: —Miquianaya ecuea quea jea nee nee.
Jamajjeya eya miquiana nijje baꞌe majje quea bihui nee poaje. Cuanaya miquiana nijje
nequi majje eya manojeꞌyo pojjaꞌa. Jamatii, jamaya quea pame nee miquianaya ecuea
quea jea nee poanijo.

4 Ecuea eba miquiaaya ecuea esohui etehueꞌyo jayojja jama ajeꞌyo. Jamajjeya eyaya
miquianajo jama huohuiaña baꞌa: —Jesosaja epeejji cuana Conitojo baꞌeya ecuea esohui
etehueꞌyo jayojja jama acani —eya poani.

Eꞌe, miquianajo eya quea bihui nee poani. Pea cuaa eya quea nee nee po mee cani
Jesosa nijje jjapeequianijo. Jamatii eya quea bihui nee nee poani miquiana quea pame
nee nee poanijojo.

5Ecuea epeejji Conitojo baꞌe, eyayamiquianaya huohuije ecuea ebaꞌejjijo peameshijo.
Eya Masenonia meshijo nequi pea cuaa napa majamaja canaje, niñeba majamaja canaje
peaꞌai. Jamajjeya eya quea ajjajja poanaje. 6 Jamatii Eyacuiñajjiya ojaya epeejji quea yeno
nee nee poajo jaahuana cani. Jamajjeya ohuaya Tito huoojea caꞌyonaje e quea bihui po
meeꞌyojji. 7 Eꞌe, Tito ba majje eya quea bihui nee poanaje. Ohuaya miquianajo huohui
canaje quea pame jama baꞌa: —Pabo, Jesosaja epeejji cuana Conitojo baꞌeya eya, Tito,
jaahuana caꞌyonaje quea pame nee. Miya ojjañaja quea jea nee poani, Pabo. Yahuajo
onaaya esohui huohuijji nisho shajjaꞌajja canaje. Jamajjeya miya quea yeno poanajejo,
miquea epeejji cuana peaꞌai quea yeno poanaje. Miya ona nijje quea bei po mee oꞌoya sa
acani cuaa —jamaya Tito poanaje.

Jamajjeya miquianaya ejo jjashahuabaquianijo, eya quea bihui nee poani.
8 Yahuajo eyaya pea tehueꞌya poa quea tecue. Ma esohuijoya miquianaya quea yeno

poanaje. Quea camaja nee ma esohui etehuejji poanaje, miquiana tecueajji. Jamatii,
ma etehueꞌyojo miquianaya quea yeno po tiitii ajja. 9 Eꞌe, ma esohui etehueꞌyo ba
majje miquianaya quea yeno poanaje. Quea yeno po majje miquianajaya mimishi
pajeaꞌyonaje. Esohui huohuijji nishoja esohui siajje shajjaꞌajja pajeaꞌyonaje peaꞌai,
miquianaaya. Jamajjeya miquianajo eya quea bihui nee poani. Eꞌe, quea yeno poanajejo,
Eyacuiñajjiya miquianaya baꞌe meesahua caꞌyonaje quea pame nee. Jamaya quea pame
nee miquianajo. 10 Dejja cuana quea mimishi poani Eyacuiñajjiya quea yeno po mee
cani oja mimishi pajeaꞌyojji. Mimishi pajeaꞌyo caꞌyajo, Eyacuiñajjiya ojaya mimishi
cuana cuijea caꞌyani. Eshahuaja epeejji cuana quea yeno poani mimishi amajje. Jamatii
Eyacuiñajjiya oya cuana quea nee nee po tiitii mee cajeꞌyo mimishi pajea sa poꞌyo
ajjajojo. 11 Eꞌe, Eyacuiñajjiya miquianaya quea yeno po mee caꞌyonaje. Quea yeno po
majje miquianaya quea pame nee poani. Shajjamaꞌ cuana, mimishi cuana miquiana
nijje nequi. Ojaya mimishi cuana cajaa aña miquianaaya. Oya miquianajaya epeeꞌyojji
pojjeama; miquianaya onaya jayojja jama po ajja. Quea quene poanaje peaꞌai esohui
huohuijji nisho cuana nijje e siajje ajjijojo. Miquianajaya eba Eyacuiñajjiya quea nee
nee po mee cajeꞌyo ojjaña mimishi cuana. Jamajjeya quea mete nee po majje mimishi

cuana a sa poꞌyo ajja. Cuanaya enijje jjapee neineiqui sa poani, quea bei. Miquianajaya
Eyacuiñajji quea boti nee poanijo esohui shajjaꞌajja oꞌoya sa poani. Eꞌe, miquianaya quea
jaꞌa jjashahuabaquianijo, ecuea eba miquianaya mimishi poani nijje jjapeequiꞌyo ajja.
Jjabahuejjaqui meesahuajeꞌyo Jesosa nijje ejjapeequijji. Jamaya quea pame nee.

12 Jamajoya eyaya yahuajo esohui tehue majje miquiana huasijje huoojeanaje. Eyaya
maya esohui tehuenaje miquiana jjashahuabaqui meejji jama baꞌa: —Eꞌe de, Pabo
Eyacuiñajjija huoojeaꞌyo esohui huohuijji. Oya ecuanaja quea jea nee. ¡Oja tehue jayojja
jama ejjaꞌaqui o quea bihui pojji! —jamaya miquianaya jjashahuabaquinaje.

Maya esohui eyaya tehuenaje dejja quea mimishi cuana tecueajji. Ma dejja cuanaja
mimishijo pea cuana quea yeno poanaje. Eyayama esohui tehuenaje dejja quea yeno ani
cuana yenoꞌama po meeꞌyojji peaꞌai.

13 Jamajjeya ecuea etehueꞌyo ba majje miquianaya quea jaꞌa jjashahuabaqui oꞌoyani.
Jamajjeya eya quea bihui nee poani.

Yahuajomiquiana nijjemimi jjimahuajo Tito quea yeno jjashahuabaquinaje jama baꞌa:
—Jesosaja epeejji cuana Conitojo baꞌe quea mimishi jea nee nee.

Jamatii miquiana nijje mimi majje Tito quea bihui nee poanaje. Jamajjeya eya
quea bihui nee poanaje Titoja esohui shajjaꞌajja majje miquianajo ohua huohui cajje.
14 Yahuajo eyaya oya huohuinaje jama baꞌa: —Tito, Jesosaja epeejji cuana Conitojo baꞌe
minijje jjapeequijeꞌyo. Miquea esohui shajjaꞌajja caje peaꞌai —eyaya anaje.

Eꞌe, ecuea esohui Tito nijje jayojja jama aꞌyonajemiquianaaya. Jamajjeyamiquianaaya
quea pame anaje; eya bichoꞌama miquianajo. 15 Miquiana huasijje poqui jjimahuaja
miquianaya Titoja quea boti nee pishana. Miquiana que poqui majje miquianaya ojaya
quea boti nee nee. Oya quea bihui nee nee peaꞌai. Eꞌe, miquianajo jama poani baꞌa: —
Eꞌe, Jesosaja epeejji cuaa Conitojo baꞌeya ecuea esohui shajjaꞌajja canaje quea jaji nee.
Ohuaya ojjañaa ecuea esohui shajjaꞌajja neinei canaje eya etecuea poajeya jjejojo. Ecuea
esohui jayojja jama a sa poanaje —Tito poanaje.

16 Eꞌe, ecuea eba miquianaya ecuea esohui jayojja jama poaje. Jamajjeya eya, Pabo,
miquianajo quea bihui nee poani, de.

8
¡Jesosaja epeejji cuana baꞌe meesahuacue!

1 Ecuea epeejji cuana Conitojo baꞌe, jjeya eyaya miquianaya huohuije Jesosaja epeejji
cuana Masenonia meshijo baꞌejo. Eyacuiñajjiya oya cuana ejjeshejji quia meesahua
canaje Jesosaja epeejji cuana Jodeameshijo baꞌe yasijje equiajji. 2Eꞌe jojo nei quea camaja
nee nee onajaya ebaꞌejji, Masenonia meshijo baꞌeja. Aemaꞌ cuana poanaje. Jamatii
onaaya ejjeshejji quia canaje quea bihui nee Jesosaja pea epeejji aemaꞌ nei cuana baꞌe
meesahuajji. Quea bihui nee nee poanijo quea huiso quia sa poanaje. 3 Ecuea eba oya
cuana aemaꞌ poanaje. Jamatii ejjeshejji quia canaje. Quia majje quea camaja, aemaꞌ nei
poanaje. Ecuea oya cuana huohui jjima ejjeshejji quiajji, pea cuana baꞌe meesahuajji.
Chojja. Jamatii quia canaje. 4 Oya cuana enijje mimi majamajanaje jama baꞌa: —
¡Ecuanaja ejjeshejji dojocue! ¡Quiacue Jesosaja epeejji cuana Jodea meshijo baꞌe yasijje
ona baꞌe meesahuajji! Jamaya ecuana a sa neinei poani —poanaje Jesosaja epeejji cuana
Masenonia meshijo baꞌe.

5 Eya jjashahuabaquinaje jama baꞌa: —Onaaya ejjeshejji quia caje oe pojji pojjaꞌa, quea
huiso pojjaꞌa.

Chojja de. Oya cuana jamapoanaje baꞌa: —Ojjaña ecuanaya Eyacuiñajjija esohui jayojja
jama poajeꞌyo. Cuanaya ojjaña ecuanajaya aquiana ojaya poani —jamaya oya cuana
poanaje—. ¡Ecuana huohuicue Eyacuiñajjija ejjashahuabaquijji! Miquea esohui jayojja
jama ecuana poajeꞌyo —jamaya Jesosaja epeejji cuaa Masenonia meshijo baꞌeya huohui
canaje.

6 Eꞌe, quea jaꞌa nee acanaje. Jamajjeya eya Tito nijje miminaje jama baꞌa: —Tito,
¡Jesosaja epeejji cuana Conitojo baꞌe yasijje poqui oꞌoyacue! Yahuajo miya ona nijje

miminaje ejjeshejji Jesosaja pea epeejji cuana huasijje equiajji, ona baꞌe meesahuajji.
Jamatii ejjeshejji huoojea jjima. Jamajjeya ¡jjeya ona nijje mimi oꞌoyacue ejjeshejji
equiajjijo! ¡Jama acue baꞌa: “Jesosaja epeejji baꞌe meesahuañajo miquianaya quea pame
nee poani Jesosajo” jamaya acue, Tito! —eyaya Tito huoojeaña ma esohui huohuiya.

7 Eꞌe epeejji cuana, miquianaya quea pame nee poani jama baꞌa: Jesosaja esohui
jayojja jama poani. Miquianajaya esohui Jesosajo quea pame peaꞌai. Miquianajaya eba
quea huiso esohui Jesosaja. Eꞌe jojo nei quea jaꞌa nee jjashahuabaquiani peaꞌai. Eya
miquianajaya quea jea nee poani peaꞌai. Jamatii jjeya Eyacuiñajjiyamiquianaya ejjeshejji
quia meesahua cani Jesosaja epeejji Jenosanenajo baꞌe yasijje ona baꞌe meesahuajji.
Jamaya quea pame peaꞌai. Onaa napa cajje oya cuana aemaꞌ nei. Napa huichaꞌa huichaꞌa
canaje cuaa Jesosaja epeejji poanijojo. 8Ecuea Tito miquiana que huoojea jjima ejjeshejji
quia meeya. Chojja. Jesosaja pea epeejji cuaa jamatii ejjeshejji quia canaje quea bihui
nee. ¿Aꞌamiquianaya onaya jayojja po sa poani peaꞌai? ¿Aꞌamiquianaaya quea pame nee
aje peaꞌai? 9 ¡Jjashahuabaquicue Jesosaa miquianaya quea pame nee nee acanaje! Jama
baꞌa: Jesosa ba jjimahuajo miquianaya aemaꞌ jayojja poanaje. Jamatii ohuaya, Jesosa
Quitohua, esejaya EmeshiMese neiyamiquianaya baꞌe tiitii mee cajeꞌyo onijje eyajo quea
jaꞌa nee nee. Dejja cuana huasijje poe jjimahua Jesosa baꞌeꞌyonaje eyajo quea jaꞌa nee
nee. Meshi yasijje poe majje ca ca dejja cuana jayojjaya poanaje, aemaꞌ peaꞌai. Jamaya
oya poanaje miquiana baꞌe tiitii meeꞌyojji eyajo.

10 Jamajjeya miquianaya ejjeshejji quiajjijo eya jama poani baꞌa: Oe shequiaja yahuajo
miquianaya ebionei jjashahuabaquinaje ejjeshejji aema huasijje equiajji. Pea cuana
jjashahuabaqui jjimahuajo miquianaya quia sa poanaje. 11 Eꞌe, miquianaya ejjeshejji
quia sa poanaje. Jamajjeya ¡jjeya miquianajaya ejjashahuabaquijji yahuajo jayojja jama
acue! ¡Miquianajaya aquiana quea huiso yanijo quea huiso quiacue peaꞌai! ¡Aꞌa quea
bejjo nahue pojji! 12Aquiana quia sa poanijo, Eyacuiñajji quea bihui nee poani eꞌaquiana
mese nijje. Ojaya Eyacuiñajji quea jea nee poanijo eꞌaquiana meseja aquiana quea huiso
poanijo quea huiso quia caje pojjaꞌa. Aquiana oe pojji poanijo ca ca oe pojji aquiana
quia caje. Jamatii Eyacuiñajjija eba esejaya aquiana quea huiso pojjaꞌa, oe pojji pojjaꞌa.
¿Aꞌa aquiana cuana miquianajaya quea nahue? 13 Onaa napa cajje aemaꞌ nei nei ani
quea camaja. Oya cuana miquianaa aquiana quiajje aemaꞌ nei epoꞌyojji pojjeama. Ma
aema huasijje quea huiso aquiana quia majje miquianaya aemaꞌ nei poaje pojjaꞌa. ¡Aꞌa
jamaya pojji! Chojja, jamaya eya huohui jjima. Eya jjashahuabaquiani jama baꞌa: —Oe
Jesosaja epeejjija aquiana cuana quea huiso poajo epeejji aema huasijje iye huiso quia
majje chamaꞌ aemaꞌ poaje.

Jamaya eyaya amee sa aña. 14 Jjeya nei miquianajaya aquiana quea huiso. ¡Jesasaja
epeejji aema huasijje quiacue! Quia majje oya cuana aemaꞌ pojjeama poaje. Quea jaꞌa
baꞌejeꞌyo. Quijje miquianaya aemaꞌ poajo, onajaya aquiana yanijo quia cajeꞌyo miquiana
huasijje pojjaꞌa. Eꞌe, ojjañaja aquiana cuana pea cuanaja aquiana cuana oya huisoajja
poaje. 15 Eꞌe, esohui etehueꞌyo yahuajo nei jayojjaya jama poani baꞌa:
“Beca eque mese cuaa oe pojji bobi chicha canaje. Pea eque mese cuaa bobi quea huiso

nee nee chicha majje nahueꞌama poanaje bobijo. Jamajjeya ojjaña cuana bobijji
poanaje, pea cuanaja bobi oya huisoajjaya poanaje”.

Pabohua Tito huoojea caje Conito cuiñajji yasijje
16 Eyaya Eyacuiñajji bihuiaña jama baꞌa: —Eyacuiñajji, miyaya Tito jjashahuabaqui

meenaje quea jaꞌa nee miquea epeejji cuanajo, Conitojo baꞌejo. Jamajjeya oya e jayojjaya
onajo jjashahuabaquiani. Conitojo baꞌe cuana quea jaꞌa nee baꞌe mee sa acani Jesosajo.
Eꞌe Eyacuiñajji, jamayamiyaya Tito ameesahuanaje—jamaya eyaya Eyacuiñajji bihuiaña.

17 Eꞌe epeejji cuana, ecuea esohui etehueꞌyo miquiana huasijje ejjeshejji aema huasijje
equiajji ba majje Tito quea bihui nee poanaje. Miquiana huasijje poqui sa poani ecuea
esohui etehueꞌyo huohuiya. Eyaya oya huoojea jjima. Chojja, oya jamatii poqui sa poani
miquiana que. 18 Tito nijje eyaya pea dejja huoojeaña, Jesosaja epeejji peaꞌai. Maya

poquinaje ojjaña Jesosaja epeejji cuana huasijje esohui Jesosajo huohuiya. Shajjaꞌajja
majje ojjaña Jesosaja epeejji cuaa huohui canaje jama baꞌa: —Maaya Jesosajo quea pame
nee esohui huohui cani —acanaje cuaa.

19 Jesosaja epeejji cuaa pea cuiñajji cuanajo baꞌeya jiquio epeejji babaca canaje enijje
epoquijji Jenosanena huasijje ejjeshejji aema huasijje dojosahuaa. Jamaya eya ejjeshejji
dojo sa neinei poani Jesosaja epeejji aemaꞌ poani yasijje ona baꞌe meesahuajji. Jamajoya
pea cuana Jesosajo jjashahuabaquije jama baꞌa: —Eꞌe de, Jesosaa ojaya epeejji cuana quea
jaꞌa nee ameesahua cani. Jesosa ca ca oe quea pame nee nee poani —poaje cuana.

20 Ma epeejji enijje poquianiya ohuaya ba caje eyaya eꞌe jojo nei ma ejjeshejji aema
huasijje quiaña. Jamajjeya pea cuana ejo siajje epojji pojjeama jama baꞌa: —Pabo
ejjeshejji siijji pojjaꞌa —pea cuana jamaya epojji pojjeama.

21 Eꞌe, eya jjashahuabaquiani jama baꞌa: —Eyaya quea pame nee ejjeshejji dojoje.
Jamajjeya ojjañaa ba caje eya siipojji pojjeama. Jesosaja eba eyaya quea jaꞌa nee aña.

22 Tito nijje eyaya beca dejja huoojeaña miquiana baa. Maya ecuea eba. Oya peaꞌai
quea jaꞌa nee po tiitiiani. Jesosajo chaco cani. Jjeya maya miquiana nijje quea jaꞌa nee
nequije. Miquianajo jjashahuabaquiani jama baꞌa: —Jesosaja epeejji cuana Conitojo baꞌe
quea pame nee poani. Quea bejjo nahue pojjeama, shajjamaꞌ pojjeama peaꞌai poani.

23 Eꞌe pojjaꞌa pea cuaa huohuiꞌajja caje: —¿Aꞌya cuae Tito?
Jamajjeya ¡oya cuana huohuicue jama baꞌa: —Titohua Pabo nijjeya esohui quea

pame nee Jesosaja huohui cani. Ohuaya Pabo miquiana nijje chaco meesahua cani —
huohuicue!

Pea dejjaa ma beca epeejji cuanajo huohuiꞌajja cajo, jama acajo baꞌa: —¿Aya acuae oya
cuana huoojea canaje? —acajo, ¡oya cuana huohuicue jama baꞌa: —Jesosaja epeejji cuaa
beca epeejji huoojea canajemiquiana huasijje, miquiana Jesosajo bameesahuaa. Ohuaya
Jesosajo huohui cani quea pame nee nee peaꞌai —acue!

24 Jamajjeya ¡jiquio Jesosaja epeejji cuana quea jea nee acue! ¡Oya cuana jaahuanacue
quea pame nee! ¡Oya cuana shajjaꞌajjacue peaꞌai! Ma bamajje ojjaña Jesosaja epeejji cuaa
ba caje miquianaya Jesosaja epeejji quea jaꞌa nee poani peaꞌai. Jamajjeya ojjañaa ba caje
ecuanaja esohui quea pame miquianajo eꞌe nei poani peaꞌai.

9
Ejjeshejji Jesosaja epeejji cuana huasijje equiajji

1 Eyaya miquiana huasijje esohui etehue majamajajji pojjeama Jesosaja pea epeejji
aemaꞌ baꞌe meesahuajji. 2 Chojja. Ecuea eba miquianaya pea cuana baꞌe meesahua sa
neinei poani. Jamajjeya eyaya Jesosaja epeejji cuanaMasenoniameshijo baꞌe huohuinaje
jama baꞌa: —Jesosaja epeejji cuaa Acaya meshijo baꞌeya ejjeshejji chicha sa acani aema
huasijje equiajji. Jamaya ohuaya acanaje oe shequiaja yahuajo —jamaya eyaya pea cuana
huohuinaje.

Ma esohuimiquianajaya shajjaꞌajjamajje pea epeejji cuana ejjeshejji chicha sa poanaje
peaꞌai Jesosaja epeejji aema huasijje equiajji. 3 Jjeya eyaya beca cuana, Jesosaja epeejji
cuana huoojeaña miquiana huasijje. Jamajjeya ¡ecuea esohui ma ecua eyaya yahuajo
huohuinaje jayojjaya oe acue! Eꞌe, ma beca epeejji cuaa miquianaya ojee iyaa caje
ejjeshejji echichajji, aemaꞌ nei Jodeameshijo baꞌe yasijje equiajji. Jamajjeyamiquianajaya
ejjeshejji equiajji apoa poaje pea cuana poe jjimahuajo. 4 Eꞌe, Jesosaja epeejji cuana
Masenonia meshijo baꞌe miquiana huasijje poeꞌyajo, miquianajaya ejjeshejji aema
huasijje equiajji apoa ajjimajo quea bicho nee nee poaje miquianaya. Eya peaꞌai quea
bicho poaje miquianaaya ecuea esohui jama ajjimajo. Quea bicho nee eya poaje.
5 Jamajjeya eyaya Jesosaja epeejji beca cuana huoojeaña pea epeejji cuana miquiana que
poe jjimahuajo. Ohuaya miquea ejjeshejji aema huasijje equiajji chicha meesahua caje.
¡Miquianajaya esohui yahuajo jayojjaya jama acue! Jamajjeya miquianajaya ejjeshejji
equiajji quea huiso poaje, miquianajaya ejjashahuabaquijji yahuajo jayojjaya. Jamajjeya
miquianaaya quea bihui nee quiajeꞌyo.

¡Aꞌa quea dejja tai pojji; aꞌa quea nishehui pojji!

6 ¡Jiquio esohui shajjaꞌajjacue peaꞌai! Oe pojji bana majje quijje oe pojji chichajeꞌyo.
Jiquio ecua esoꞌ jayojjaya jamamiquianajaya ejjeshejji poaje. Jjeya quea dejja tai poanijo,
quea nishehui poanijo peaꞌai oe pojji aema huasijje quiajo, quijje Eyacuiñajjiya oe
pojji quia cajeꞌyo miquiana huasijje. Jjeya quea huiso quiañajo ca ca, dejja taiꞌama
poanijo ca ca quijje Eyacuiñajjiya quea huiso quia cajeꞌyo miquiana huasijje. 7 Jamajjeya
¡jjashahuaba neineiquicue ache huiso miquianaya quia sa poani! ¡Quea bihui nee
quiacue! Eꞌe, ¡jamatii miquianajaya ejjashahuabaquijji jayojja jama quiacue! Eyacuiña-
jjija quea jea nee ojaya epeejji cuana. Ejjeshejji quea bihui nee quia canijo, dejja taiꞌama
poanijo peaꞌai Eyacuiñajji quea bihui nee poani. 8 Eꞌe, Eyacuiñajjija aquiana cuana quea
huiso nee nee yani. Jamajjeya miquianajaya quea huiso ejjeshejji aema huasijje quia
majje, jamatii ohuayamiquianajaya aquiana quea huiso po tiitiimee cajeꞌyo. Miquianaya
aemaꞌ nei epojji pojjeama. Chojja. Eyacuiñajjiyamiquianaya jaahuana cani. 9Yahuajo nei
nei esohui etehueꞌyo jama poa baꞌa:
“Ojjañaa joya ejjeshejji quea huiso quia tiitii canaje aemaꞌ baꞌe meesahuajji quea pame

nee poanaje. Jamajjeya jjeyahua nei Eyacuiñajjiya oya quea jaꞌa baꞌe meesahua
caje. Quijje peaꞌai baꞌe tiitii mee cajeꞌyo”.

Jamaya yahuajo nei nei esohui etehueꞌyo poa.
10 Eyacuiñajjiya esoꞌ quia cani ojjaña huasijje quejo equecuajji. Ohuaya bobi quia

cani ojjaña bobiajji peaꞌai. Jamajjeya ohuaya miquiana huasijje esoꞌ, bobi peaꞌai quia
majje, ¡miquianaaya aquiana cuana quiacue pea cuana huasijje! Jamaya quea pame
nee. 11 Eꞌe, Eyacuiñajjiya miquiana huasijje aquiana mi baꞌe meejji quia cajeꞌyo.
Jamajjeya miquianaaya pea huasijje aquiana o baꞌe meejji quia poquia tiitiije. Jamajoya
miquianajaya aquiana quea huiso equiaꞌyo aema huasijje eya quiajje onaaya huohui caje
jama baꞌa: —Eyacuiñajji ecuana jaahuanajji quea pame nee nee poani. Ohuaya Conitojo
baꞌe cuana ecuana que quia meeshahua canaje quea huiso, ma ecua Pabohua huohui
canaje jama acanaje —poaje quea bihui nee.

12Ma aquiana cuanamiquianaaya Jesosaja epeejji aemaꞌ cuana huasijje quiañajo, quea
jaꞌa nee baꞌe meeaña. Cuanaya ma aquiana quea huiso quiañajo, onaaya Eyacuiñajji
bihuia neinei cani: —Eꞌe, Eyacuiñajji, jamaya. Miya quea pame nee poani ecuana nijje
—poaje.

13 Eꞌe, miquianaya dejja taiꞌama poanijo, aquiana quiañajo quea huiso ba meeaña
miquiana Jesosaja epeejji quea jaꞌa nee poani. Jamajjeya oya cuana mimije jama baꞌa:
—Eyacuiñajji, miyaya miquea epeejji cuana quea jaꞌa nee po meeaña. Miyaya oya cuana
quea huiso aquiana quianaje. Jamajjeya miquea pea epeejji cuana huasijje aquiana quea
huiso huoojea canaje ona baꞌe meesahuajji. Eꞌe, miquea epeejji cuaa Conitojo baꞌeya
huohui cani oya cuana Jesosa Quitoja epeejji cuana poani. Ecuanaja eba onajaya esohui
eꞌe jojo nei poani miquea esohui jayojja jama oya cuana poanijo —jamaya pea cuaa
huohui caje miquianajo.

14 Jamajjeya miquianaya ojaya quea jea poanijo, Eyacuiñajji nijje mimi majje jama
poaje miquianajo baꞌa: —Eyacuiñajji, miyaya quea huiso aquiana quianaje ona que.
Majoya Jesosaja epeejji cuana Conitojo baꞌe quea huiso aquiana quia meesahuanaje
ecuana que. Ecuana quea jea ameesahuanaje. ¡Quea pame nee poanijo, oya cuana
jaahuanacue! —jamaya onaya mimije Eyacuiñajji nijje.

15 Eyacuiñajji esejo jjashahuabaquiani. Jamajjeya eyaya oya bihuiaña jama baꞌa: —
Eyacuiñajji, miyaya mique Bacua Ejja huoojeanaje ecuana jaahuanaa. Quea pame nee
nee poanaje miya —jamaya Eyacuiñajji bihuiaña eyaya.

Mahuiso ecuea esohui ejjeshejji equiajjijo.

10
Pabo esohui huohuijji nei nei

1-2 Jjeya eyaya, Pabohua pea esohui tehueaña. Eyacuiñajjiya eya huoojea canaje

miquiana sohuihuohuiya. Jamajjeya ¡shajjaꞌajjacue mo! Jesosa Quito ese nijje quea bei
poani. Jamajjeya eseya ojaya epeejji poanijo, eya miquiana nijje mimi neineiani jama
baꞌa: —Beca siajjepojji cuana miquiana nijje mimiani ejo jama baꞌa: “Pabo aje oe ecuana
nijje nequiahua oya caꞌaꞌama, quea mete poanaje. Quea huesha nei nequija jjejojo ca ca
quea sohui bishaa, quea tecue peaꞌai poani; poe majje, cho” oya siajje poani.

¡Aꞌa maya siajjepojji cuana shajjaꞌajjajji! ¡Aꞌa o jayojja jama mimijji! E niñebajji,
eyaya miquiana tecueaje poe majje. Eya quea tecue poaje beca cuana nijje ejo quea tai
jjashahuabaquianijo. Oya cuana aje oe jjashahuabaquiani jama baꞌa: —Pabo Eyacuiñajjija
huoojeaꞌyo jayojja jama po ajja. Ohuaya ojaya ejjashahuabaquijji jayojja jama poani,
Jesosaja ejjashahuabaquijji jayojja jama pojjeama —ejo siajje poani beca cuana.

3 Chojja de. Eseya Jesosaja epeejji cuana jiquio meshijo baꞌyanijo ojjaña quea
mimishi mimicuiajeanobiajea sa seya aña. Jamatii eshahuaja epeejji cuana jayojja
jama jjashahuabaqui ajja eseya. 4 Eshahuaja epeejji cuaa onajaya ejjashahuabaquijji
quea tai jayojja jama acani. Eya, chojja. Ecuea ejjashahuabaquijjijo pojjeama eyaya
eshahuaja epeejji cuana mimicuiajeanobiajeaña. Eyacuiñajjiya ca ca eya ojaya ej-
jashahuabaquijji ameesahua cani. Jamajjeya ohuaya eya ojjaña joya quea mimishi
nee poani mimicuiajeanobiajea meesahua cani. 5 Ecuea eba Eyacuiñajjija esohui quea
jaꞌa nee. Jamajjeya beca cuana Eyacuiñajjija esohui niñeba canijo, eyaya oya cuana
mete mee majje mimicuiajeanobiajeaje; jjaniñebapajeaqui meejeꞌyo. Cuanaya beca
cuana Eyacuiñajjijo quea tai jjashahuabaquiani mimicuiajeanobiajeajeꞌyo peaꞌai. Eꞌe,
Eyacuiñajjiya eya ameesahua canijo, beca cuana quea tai jjashahuabaquiani eyaya Jesosa
Quitoja esohui jayojja jama ameejeꞌyo. 6 ¡Miquianaaya Jesosaja esohui jayojja jama acue!
¡Ojaya epeejji nei pocue! Majoya eyaya shajjamaꞌ cuanamiquiana nijje nequi, ojjaña quea
mimishi poani peaꞌai tecueaje.

7 Beca cuaa miquiana nijje nequiya e cojja ba majje huohui cani jama baꞌa: —Pabo
caꞌaꞌama pojjaꞌa. Sohui sajeaꞌama. Eyacuiñajjija huoojeaꞌyo pojjeama, sohuihuohui
sahua jjima pojjaꞌa —jamaya poani e ba pishana majje.

Jamatii ecuea ejjashahuabaquijji Jesosajo onajaya eba pojjeama. Oya nei Jesosa Quitoja
epeejji poso jjabaquiani. Cajjashahuabaquiahua jama baꞌa: —Pabo peaꞌai Jesosa Quitoja
epeejji poani eꞌe jojo nei. Eꞌe, Pabo ecuana jayojjaya jama poani—cajjashahuabaquiahua.

8 Eꞌe, eya bichoꞌama miquiana nijje emimijji. Jama mimi majamajame eya poani baꞌa:
—Eya iña iquio Eyacuiñajjija esohui huohuijji. Ohuaya eya huoojea canaje miquiana
huasijje oja sohui huohuiya, miquiana ojaya epeejji quea jaꞌa nee po meeya. Eya
miquiana jjabahuejjaquianijo quea yeno po mee sa poꞌyo ajja. Cajaa sa poꞌyo ajja peaꞌai
—jamaya eya miquiana nijje mimiani.

9 Eyaya miquianaya jjabahuejjaquianijo, quea ajjajja po mee sa poꞌyo ajja. 10 Beca
siajjepojji cuana miquiana nijje nequi ejo siajje poani jama baꞌa: —Paboja esohui
etehueꞌyo quea sohui jaꞌa poani. Emeshi meseja esohui etehueꞌyo quea jaꞌa jayojja jama
poani peaꞌai. Jamatii oya ecuana nijje nequianijo caꞌaꞌama poani. Ojaya esohui quea jaꞌa
pojjeama peaꞌai —jamaya siajje poani beca cuana.

11Ma siajjepojji cuana cajjabahuejjaquiahua jiquio jama baꞌa: Miquiana huasijje poqui
majje jiquio ecuea esohui etehueꞌyo jayojja jama eyaya ajeꞌyo miquiana huasijje, eꞌe jojo
nei.

12Eꞌe, beca siajjepojji, esohui huohuijji nisho cuanamiquiana nijje nequimimiani jama
baꞌa: —Ecuana ca ca quea pame nee nee poani. ¡Ecuana oe shajjaꞌajjacue! —jama siajje
pomeya poani.

Eya ca ca jjashahuabaqui sa po ajja jama baꞌa: —Pea cuaa aje oe quea tai acani. E jayojja
pojjeama onaya. Eyaya ca ca oe quea pamenee aña—chojja, jamaya eya, Pabo po sa poꞌyo
ajja.

Ma siajjepojji, esohui huohuijji nisho cuana aje oe jama poani tii baꞌa: —Ecuanaja
ejjashahuabaquijji quea jaꞌa nee nee, onajaya, chojja. Ecuana jayojjaya jama capoꞌyahua
ojjaña —jamaya poani.

Chojja. Quea jaꞌa pojjeama jjashahuabaquiani, de. 13 Eyacuiñajjiya ca ca eya

huoojea canaje miquiana huasijje ojaya esohui huohuiya. Jamajjeya ojaya esohui eyaya
huohuiaña bichoꞌama miquiana huasijje. Ojjaña huasijje ca ca huohui jjima. 14 Eꞌe,
miquiana huasijje esohui Jesosa Quitojo eyaya huohuinaje. ¡Bacue! Eyacuiñajjiya eya
huoojea canaje miquiana huasijje esohui huohuiya. Ojaya esohui huohuijji eꞌe jojo nei
eya. Eyaya quea jaꞌa nee huohuiaña. Jiquio ecue tehueꞌyojo eya bichoꞌama. 15 Cuanaya
miquianaya sohuihuohuiañajo eya siajje po ajja jama baꞌa: —Eya ee nei ojjaña huasijje
esohui huohuijji nei quea jaꞌa nee. Onaya miquiana nijje chaco jjima; siajje poani —eya
jama siajje pomeya po ajja.

Esohui huohuijji nisho ca ca oe jama siajje pomeya poani, oe nei esohui huohuijji
poso jjabaquiani. Eya ca ca quea pame nee jjashahuabaquiani jama baꞌa: —Miquianaaya
Conitojo baꞌeya Jesosa Quitoja esohui jayojjaya jama quea jaꞌa añajo eya pea cuiñajji
cuana huasijje esohui huohui meesahuaje Jesosaja.

16 Jamajjeya miquianaya jamaya poajo eya poqui meeje pea meshi cuana huasijje
esohui quea pame nee huohuiya Jesosajo, onaja esohui huohui jjima huasijje. Esohui
huohuijji pea meshi cuanajo enequijo eya ona nijje enequi tiitiijji pojjeama. Iña ca jja
ca poquije, de, pea cuana huasijje Jesosaja esohui huohuiya. 17 Eꞌe, yahuajo nei esohui
etehueꞌyo jama poa baꞌa:
“¡Aꞌa jama huohuijji baꞌa: —Eyaya jamatii quea pame aña. Chojja, jamaya pojjeama.

Jamaya huohuicue baꞌa: —Eyacuiñajjiya eya quea pame nee ameesahua cani.
Jamajjeya eyaya quea pame aña —jamaya acue!”

Yahuajo nei esohui etehueꞌyo jamaya poa. 18 Eyacuiñajji ojaya epeejji quea pame neejo
mimiani jama baꞌa: —Jiquio epeejjiya quea pame nee acani. Jamaya ecuea quea boti nee.

Beca cuaa ca ca huohui cani jama baꞌa: —Eya quea pame nee poani jamatii. Jamajjeya
¡ecuea esohui shajjaꞌajjacue! —jamaya esohui huohuijji nisho poani onajaya quea jea
eꞌajji. Jamaya ca ca Eyacuiñajjija botiꞌama.

11
Esohui huohuijji nishojo Pabo quea yeno mimiani

1 Dejja ma ohua acanajejo jjashahuaba tiitiiquianijo eshoꞌi jama mimijajiani, de.
Jamatii ma eya anajejo mimianijo, ¡aꞌa jja oe enijje quea quene pojji! ¡Shajjaꞌajja socue
mo! 2 Eꞌe, miquianaya Eyacuiñajjija quea jea nee nee poanijo, ecuea quea jea nee nee
poani peaꞌai. Eꞌe, eyaya miquianaya Jesosa nijje jjapee coo meesahuaquinaje. Jiquio
ecua ejeajjiya ojaya ebacuase mimishiꞌama nei huana mee sa acani jayojja jama eyaya
miquianaya Jesosa nijje jjapeequi mee sa aña quea boejea nee, eshahua nijje pojjeama.
3 Ecuea eba miquianaya Jesosaja epeejji eꞌe jojo nei po sa neinei poani. Jjeya ca ca eya
quea mete jjashahuabaquiani miquianajo, esohui huohuijji nishohua miquianaya quea
tai jjashahuabaqui mee ca chanaꞌ. Jiquio ecua Edosiquiana neiya ma ecua peyo jayojjaa
Ema dasia ca poa jayojja jama esohui huohuijji nishohua miquianaya dasia ca chanaꞌ;
Jesosa nijje jjapee pajea meequi ca chanaꞌ. 4 Eꞌe de, miquianaaya aje oe ojjaña esohui
huohuijji nisho shajjaꞌajjaña. Oya cuana Jesosajo siajje poani, Edojjoshahua Pamejo siajje
poani peaꞌai. Esohui quea pame Jesosajo ecuanaja esohui jayojja jama pojjeama huohui
cani. ¿Apiojji acuaeya oya cuana shajjaꞌajjaña soꞌo? 5Oya cuana ca jja ca oe Eyacuiñajjija
huoojeaꞌyo esohui huohuijji eꞌe jojo nei poso nequiaa aña; eya ca jja nequiaa ca oe cajaa
aña. Chojja, eya ca ca iña iquio eꞌe jojo nei Eyacuiñajjija huoojeaꞌyo. 6 Eꞌe pojjaꞌa oya
cuana mimiani quea bishaa nee. Jamatii esohui quea pame Jesosaja ecuea eba nei nei.
Jamaya miquianajaya eba. Eꞌe, eyaya ma esohui huohui neineinaje ojjaña cuiñajji cuana
huasijje.

7 Eyaya Eyacuiñajjija esohui quea pame Jesosaja huohuinaje miquiana huasijje sose-
maꞌ. Eyaya ecuea ebaꞌejji jjeshenaje peaꞌai ecue chaco sosejje. Miquea echacojji jayojja
jama poanaje eya. Jamaya miquianaya Eyacuiñajjija esohui ba meesahuanaje. ¿Aꞌa

jamaya quea tai, quea pame pojjeama? Chojja. Jamatii beca cuana jama poani baꞌa: —
Pabo pojjaꞌa Eyacuiñajjija huoojeaꞌyo pojjeama. Jamajjeya mi sosequia mee cani esohui
huohui cani sosejje —jama siajje pomeya beca cuana poani.

8 ¡Bacue! Miquiana huasijje esohui huohuiañajo, Jesosaja epeejji cuaa pea cuiñajjijo
baꞌeya eya sosequia canaje. Eya sohuihuohui meesahua canaje. Miquianaya ca ca oe
Eyacuiñajjija esohui shajjaꞌajja majje jamatii sosequia jjima. 9 Eꞌe, Jesosaja epeejji cuaa
Masenoniajo baꞌeya poe majje ecuea ebaꞌejji ye canaje. Yahuajo miquiana nijje baꞌeya
eyaya miquianajaya bobi ijjia jjima: —¡Che mo oe esohui huohui sosejje! —ajjima ecuea
miquianaya. Jamaya eyaya sosemaꞌ esohui huohui poquia tiitiije quijje peaꞌai.

Jamajjeya miquianajaya jama yajji pojjeama baꞌa: —Pabo ecuaaya bobianaje, quea
huiso baꞌe meesahuanaje —jamaya eꞌajji pojjeama miquianajaya.

10Chojja. Jamajjeya ojjaña cuaa Acayameshijo baꞌeya ba caje eyaya esohui huohuinaje
miquiana huasijje sosemaꞌ. Jesosa Quitohua ba cani eya eꞌe jojo nei mimiani. 11 Jamaya
eyaya huohuiaña miquiana ecuea quea jea nee nee poanijo. Jamaya Eyacuiñajjija
eba. 12 Eꞌe, eyaya Jesosajo huohui tiitiije miquiana huasijje sosemaꞌ. Jamajjeya
esohui huohuijji nishohua jama huohuime yajji pojjeama baꞌa: —Ecuana Pabo jayojja
chacochacoani —jamaya eꞌajji pojjeama onajaya.

Esohui huohuijji nisho nequiaa sosequianaje esohui huohui cani sosejje. 13Oya cuana
ca ca oma Eyacuiñajjija huoojeaꞌyo nisho poani, Eyacuiñajjija huoojeaꞌyo pojjeama.
Miquianaya dasia cani; Jesosaja huoojeaꞌyo esohui huohuijji poso nequiaa aña. 14 Eꞌe de,
Edosiquiana nei Satanasa jama oya cuana poani. Ohuaya, Satanasaa ojjaña dasia cani;
Jesosaja esohuidojojji quea pame nee poso acani cuaa. 15 Jamajjeya ojaya echacojji cuaa
miquianaya dasia cani peaꞌai jama baꞌa: Oya cuana Eyacuiñajjija echacojji quea pame nee
poso nequiaa aña, de. ¡Poe oꞌoya majje Jesosaa oya cuana quea nee nee po mee cajeꞌyo
tii tii!

Pabo Jesosaja huoojeaꞌyo poanijo quea nee poa
16 Jamajjeya eyayamiquianayahuohui oꞌoyaje quea bichopishana. ¡Aꞌa eya eshoꞌi jama

mimiani poso ajji ma eya anajejo mimianijo! ¡Miquiaaya ejo jamaya poso aña, jamatii
eya che shajjaꞌajja socue! Ma eya Jesosajo anajejo mimije soꞌo eshoꞌi jama, onajaya quea
jea eꞌajji nisho. 17 Jiquio ca ca ecuea esohui; eya jjeya Jesosa jayojja jama pojjeama
mimiani. Eya eshoꞌi jama ma eya anajejo mimiani quea huiso. 18 Jamatii quea huiso
esohui huohuijji nisho eshoꞌi jama ojaya huapa pojjeamajo, ma ohua acanajejo peaꞌai
mimimimiani. Jamajjeya ona jayojja jama eya peaꞌai mimije. Eya ca ca iña quea bicho
mimije. 19Miquianaya aje oe jjashahuabaquiani jama baꞌa: —Ojjaña ecuea eba. Eya ca ca
iña jjadasia meequi ajja esohui huohuijji nisho cuana —jjashahuabaquiani.

Jamajjeya shajjaꞌajjaña joya eshoꞌi jama joya ohua acanajejo mimiani peaꞌai. 20Eꞌe, ma
esohui huohuijji nishohuamiya chacomee cani sosemaꞌ,minijje baꞌyani sosemaꞌ,miquea
aquiana mesenaꞌyo sa acani, miya tanacua cani, cojja cuiapojojea cani peaꞌai quea bicho
epo meejji. Jamatii miquianaaya aje oe oya cuana shajjaꞌajjaña, de. 21 ¿Apiojji acuae jja
oe shajjaꞌajjaña? Ecuea ca ca jamaya ajjima. Jamajojoya ¿aꞌa eya caꞌaꞌama poso nequiaa
aña, de? ¿Aꞌa ma esohui huohuijji nisho cuana eshoꞌi jayojja jama mimiani onaja quea
jea eꞌajji? Eꞌe. Jamajjeya eya jamaya mimije peaꞌai. 22 Esohui huohuijji nisho jama poani
baꞌa: —Ecuanaya jja iquio Emeo dejja cuana, Emeo esohui mimiani.

¡Dee! Eya peaꞌai Emeo dejja, Emeo esohui mimiani.
—Ecuana Isaeni dejja cuana —poani peaꞌai ma esohui huohuijji nisho.
Eya peaꞌai Isaeni dejja, onaya jayojjaya.
—Ecuanaja etiiquiana Amajama bajjani —ma esohui huohuijji nisho poani.
Amajama ecuea etiiquiana peaꞌai, de.
23—Ecuana jja oe Jesosa Quitohua huoojea canaje esohui huohuijji —oya cuana siajje

poani.

Eya ca ca eꞌe jojo nei Jesosa Quitoja huoojeaꞌyo, de. Jjeya eya eshoꞌi jama mimiani.

Jamatii eyaya janobajjima nei chaconaje Jesosa nijje. Esohui huohuijji nishohua aje oe oe
pojji chaco cani. Dejja mimishi cuaa eya jeanobiajea huichaꞌa huichaꞌa canaje esohui eya
ehuohui poaje jjejojo. Oya cuana, cho. Jodio etii cuaa eya cuia majamaja canaje Jesosaja
esohui eya ehuohui poaje jjejojo. Ma esohui huohuijji nisho pea cuanaja cuia neinei
jjima. Eya beshahua nei manoꞌyonaje; quea huiso mano huichaꞌa huichaꞌaꞌajjaꞌyonaje.
24 Eꞌe, ojjañaa ba canijo, Jodio etii cuaa eya quea huiso cuiasejja neineiꞌajja canaje, 39
cuiasejjame acanaje, de, huaca jee ejeapashajjajjaa. Cuiasejja majamaja canaje, me oejje
huisome cuiasejjame acanaje; pea meshijo cuia, pea meshi cuanajo cuia ca iña acanaje
cuaa, de. Beshahua nei ca iñamanoꞌyonajemo, de. 25 Jodio cuaa eya cuiasejja canaje acui
sisiya, pea beca peejjima cuiasejjame acanaje peaꞌai. Jaja canaje peaꞌai meiya eya esohui
ehuohui poaje jjejojo. Beshahua nei eya huiꞌiꞌyonaje, pea beca peejjima huiꞌime poanaje.
Eꞌe de, bishe ai cuana jaanobiquinaje bae ai yasijje. Jamajjeya oe mecajje, oe pojjajo
peaꞌai eya bae aijo huepee biajje jjeejjee baꞌeꞌyonaje. 26 Cuanaya eya poqui huichaꞌa
huichaꞌanaje pea cuiñajji cuana huasijje esohui huohuiya. Poquije beshahua nei eya
manoꞌyonaje yohuajo baꞌa: cuei quea cuejipashi neijo, siipojji cuanajo, Jodio cuanajo,
Jodio pojjeama cuanajo peaꞌai. Cuiñajji quea quemojo, ebiojo peaꞌai dejja mimishi
cuaa napa cajje eya beshahua nei manoꞌyonaje. Bae aijo beshahua nei huiꞌiꞌyonaje
peaꞌai. Jesosaja epeejji nishohua cuia cajje beshahua nei eya poquijeyoꞌyonaje peaꞌai.
27 Eyaya chaco neineinaje; cahui jjima poanaje peaꞌai. Quea camajajo hueahueaꞌyonaje.
Quea mano poanaje. Quea shoe poanaje. Quea naba taja nee nee poanaje. Bobimajo
manoꞌajjaꞌyonaje. Eya quea huoe nei nei poanaje, daqui moomaꞌ poanaje peaꞌai. 28 Eꞌe,
quea camaja ecuea ebaꞌejji. Cuanaya ojjaña pojjajo eya jjashahuaba majamajaquiani
ojjaña Jesosaja epeejji cuana jaahuanajji. 29 Jamajjeya Jesosaja epeejji nei cuana quea
mete, caꞌaꞌama poanijo, eya quea yeno nee nee jjashahuabaquiani. Oya cuana quea
mimishi poajo, mimishi pajea mee sa neineiaña eyaya. Jamaya eya poanaje.

30 Esohui huohuijji nishohua miquianaya dasia canijo, eya camimi majamajaquiahua
ecuea ebaꞌejjijo. Jjeya ca ca eyaya miquianaya huohuije pea esohui. Ma ba majje
miquianaaya baje eya quea mete, dejja caꞌaꞌama jayojja jama poani. 31 Eyacuiñajji
esejaya Emeshi Mese nei Jesosaja Chii. ¡Oya cabihuia tiitii cahua! Ojaya eba eya eꞌe jojo
nei mimiani jama baꞌa: Yahuajo Aneta emeshi mese poa Damasico cuiñajjijo. Ohuaya
ojaya echacosahuajji cuana huoojea canaje e saꞌajjaꞌyohua ojjaña ejiojjijje, baꞌyo majje e
jeanobiajeajji. 32 Jamatii eya ojaya iña jjima, de. Eya Damasicojo nequi quehua poquinaje
mecajje. 33 Eꞌe, Jesosaja epeejji cuaa mei jiyojo nequiya equi huejjajje eya jjepai aijo
jjabioquiajo, jeaoquea caꞌyonaje cuaa jjonojo.

12
Jesosaa Pabo jjacahuibaqui mee canaje ojaya ebaꞌejji eyajo

1 Eya eshoꞌi jama ma eya añajo mimi majamajani miquiana sohui huohuijji nisho
eshajjaꞌajja poaje jjejojo. Jjeya ca ca eyaya miquianaya huohuije pea esohui, ma
Jesosaa eya jjacahuibaqui mee canaje huohuije. 2 Yahuajo nei quea shequiaja huiso,
14 shequiajame yahuajo Jesosaa eya ojaya eꞌanijji eyajo jjacahuibaqui mee ca poa. Eya
jjacahuibaquinaje pojjaꞌa. Eꞌe pojjaꞌa eya eshe dojosohuaqui ca poa pojjaꞌa. Ecuea ba
jjima. Eyacuiñajjija ca ca oe eba. 3 Eꞌe, eya pojjaꞌa eshe ba mee ca poa. Jjacahuibaqui
mee ca pojjaꞌa mo poa. Eyacuiñajjija ca ca oe eba. Ecuea ca ca ba jjima. 4 Jamatii ecuea
ebamaya: Jesosaa eya bamee ca poa; ohuaya eya dojosohuaqui ca poa ojaya ebaꞌejji Quea
PameNee bajjani yasijje, Panaiso bajjani yasijje. Jomajo eyaya shajjaꞌajjanaje esohui quea
bame nee nee. Maya eyayamiquianaya huohuimeemee ajja, yajja huohuime yajji jojoya.
Eꞌe, Jesosa eyajo baꞌe enijje miminaje. 5 Jamatii eya ma esohuijo mimi huichaꞌa huichaꞌa
ajja eshoꞌi jama. Chojja. Eyaya miya ba meeje eya quea caꞌa nee nee pojjeama. Eꞌe jojo
nei Jesosa enijje miminaje eyajo. 6 Jamajjeya ma eya anajejo mimi huichaꞌa huichaꞌajo
jamatii eya esohui huohuijji nisho jama pojjeama mimiani. Ecuea esohui ca ca eꞌe jojo

nei. Miquiana nijje baꞌeya eyaya chaco neineinaje miquianaaya banaje. Shajjaꞌajjanaje
ecuea esohui Jesosaja esohui huohuiañajo. Jamajjeya ejo jjashahuabaquiani eꞌe jojo
nei miquianaya. Jamajjeya ma eya anajejo ehuohui majajji pojjeama eshoꞌi jama, de,
miquiana ejo jama ehuohui poaje jjejojo baꞌa: —Pabo ca ca quea pame nee nee Jesosaja
epeejji quea caꞌa tii tii —miquianaaya ehuohui poaje jjejojo.

Chojja, eya jamaya pojjeama.
7 Jamajjeya Jesosaa eya ojaya ebaꞌejji quea pame nee nee eyajo ba mee majje

Eyacuiñajjiya eya quea nee po mee canaje emanomeejjijo pojjaꞌa. Jamajoya eya quea
caꞌa tii tii ejjashahuabaquijji pojjeama. Jiquio ecua Edosiquiana neija Satanasaja huoojea
e cuiajji jayojja jama jiquio emanomeejji pojjaꞌaa eya quea nee nee po tiitiimee cani. 8Eya
Jesosa nijje miminaje pea beca peejjima mimime. Jama poanaje baꞌa: —Jesosa Quito, eya
quea nee nee nequi. ¡Che mo oe neeꞌama po meecue! —eya mimime poanaje.

9 Jamatii Jesosaa eya sajaꞌa canaje jamabaꞌa: —Pabo, eꞌe jojo nei eyayamiya jaahuanaje.
Eyayamiya chacomeesahuaje. Miya caꞌaꞌama poanijo, chaco neinei meesahuaje, jamatii
quea nee —acanaje.

Jamajoya eya caꞌaꞌama poanijo quea bihui nee poani. Eꞌe, ecuea eba Jesosaa quea caꞌa
nee nee poaniya eya quea jaꞌa nee ojo chaco meesahua cani. 10 Jamajjeya eya quea nee
nee poanijo, ecuea ebaꞌejji quea camaja poanijo peaꞌai jamatii eya quea bihui nee poani.
Pea cuaa eya napa canijo, mimijajianijo peaꞌai, jamatii quea bihui poani. Jesosaja esohui
huohuijjijojo, jamaya dejja mimishiya eya acani. Jamatii eya quea bihui nee poani tii.
Eꞌe, eya caꞌaꞌama poanijo, Jesosaa eya quea caꞌa nee po mee cani.

Pabo Jesosaja epeejji cuana Conitojo baꞌejo quea yeno poanaje
11 Eya eshoꞌi jama ma eya anajejo mimi majamajaje miquiana esohui huohuijji nisho

eshajjaꞌajja poaje jjejojo. Oya cuana aje oe Eyacuiñajjija huoojeaꞌyo esohui huohuijji poso
jjabaquiani. Eya ca ca iña eꞌe jojo nei Eyacuiñajjija huoojeaꞌyo. Miquianaaya ca jja ca oe
eya banaje Jesosajo chacochaco aninaje. Jamatii ejo huohui jjima jama baꞌa: —Pabo eꞌe
jojo nei Jesosaja huoojeaꞌyo esohui huohuijji —miquiaa mo che ehuohuinaje ese.

Miquianaaya mo oe che quea pame nee mi huohuinaje, jamajjeya eya ecuea ebaꞌejjijo
camimiquiahua eshoꞌi jama, de. 12 Eꞌe, eya miquiana nijje nequi Jesosaa eya atiitii mee
canaje quea huiso ma dejjaa ajjima acani amee canaje miquianajaya ebajji. Jamajoya
miquea eba eya Jesosaja huoojeaꞌyo esohui huohuijji. 13 ¿Aꞌa eyaya miquianaya quea
pame pishana anaje, Jesosaja epeejji cuana pea cuiñajjijo baꞌe quea pame anaje pojjaꞌa?
Chojja. Ohuaya e baꞌe meejji quia canaje. Maya eyaya jjeshenaje. Miquianajaya
quia jjima. Jamatii ecuea bobijo huohuiꞌajja jjima. Eꞌe pojjaꞌa eyaya miquianaya
ehuohuiꞌajjanaje ese jama baꞌa: —¡Jesosaja pea epeejji jama sosequiameya mo che acue
esohui huohuiaña sosejje! —eꞌanaje ese. Jamatii jamaya mimi jjima eya.

14 Yahuajo eya miquiana baa poquinaje beca poquime. Jjeya eya apoa. Poquije
oꞌoya miquiana baa. Poqui majje eyaya ebaꞌe meejjijo mimimimi ajja poaje. Chojja.
Eya miquianajaya ejjeshejji sa po ajja. Miquianaya ca ca eya sa poani ecuea epeejji
pojji. Jiquio ecua eshoꞌi cuaa oja chii, ojaya enaese peaꞌai bobia ajja jayojja jama eyaya
miquea bobi sa ajja. Jamajjeya eya mique chii jayojja jama poanijo eya mi jaahuanajji
poani. Miquianaya ca ca e jaahuanajji pojjeama. 15 Jamajjeya eyaya miquianaya
Jesosajo ba meesahuaje sosemaꞌ. Jamajjeya eꞌe pojjaꞌa eya aemaꞌ poaje. Cuanaya
eyaya quea huiso chacoje miquiana esohui ba meesahuajji. Eya pojjaꞌa hueahueaje
miquianaya jaahuanajo. Jamatii. Ecuea miquianaya quea jea nee nee. ¿Apiojji acuae
eya miquianajaya quea jea pishana, miquianaya ecuea quea jea nee nee poanijo?

16 Miquianajaya eba eya miquiana nijje nequi camajaꞌama miquianajo poa. Chojja.
Miquianajaya bobi ijjia jjima ecuea. Jamatii beca cuana aje ejo siajje poani jama baꞌa:
—Pabo siajjepojji. Ecuana dasia caꞌyonaje —siajje oya cuana poani.

17 Chojja de, ecuea miquianaya dasia jjima. Esohui huohuijjija ma eya huoojeanajeja
miquianaya dasia jjima peaꞌai. 18 Eyaya Tito huoojeanaje jama baꞌa: —¡Poquicue miya

Conito huasijje esohui huohuiya Jesosajo! ¡Jesosaja epeejji oe dojocueminijje! —poanaje
eya.

¿Aꞌa Titohua miquianaya dasia canaje? Chojja. Ohuaya eyaya jayojjaya acanaje.
Miquianaya ojaya quea jea nee peaꞌai ecuea jayojjaya.

19 ¿Aꞌa cuae miquianaya ecuea etehuejo jama jjashahuabaquiani pojjaꞌa baꞌa: —
Pabohua aje pojjaꞌa jja oe huohui cani oya eꞌe jojo nei Jesosaja huoojeaꞌyo esohui
huohuijji. Ecuana Jesosaja huoojeaꞌyo nisho poani —aꞌa jamaya miquianaya jjashahuaba
taiquiani?

¡Bacue oe! Eyacuiñajjija eba eya Jesosaja esohui jayojja jama eꞌe jojo nei huohuiaña.
Epeejji cuana, miquianaya ecuea quea jea nee. Jamajjeya eyaya ojjaña aña miquiana
Jesosa nijje quea jaꞌa nee ejjapeequi meesahuajji. 20 Jjeya eya poquije miquiana baa.
Miquianajo quea yeno jjashahuabaquiani jama baꞌa: —¡Dee! Eꞌe pojjaꞌa quea mimishi
poani oꞌoya: Jjamimicuiajea nobiajeaquiani, onaja aquiana jea ba cani, quea quene nee
nee poani, quea aquiana nahue poani, quea nishehui poani, mimijajiani, pea cuanajo
maimaiani, oya jjeshe sa pojji peaꞌai jjejojo mimiani, quea shajjaquijjo, shajjamaꞌ poani
peaꞌai pojjaꞌa —jamaya eya jjashahuabaquiani miquianajo, Conitojo baꞌe cuanajo.

Miquianaya jamaya poajo eya quea yeno nee nee poaje. ¿Aꞌa miquianaya quea yeno
poaje miquianajaya mimishijo eya tecueajje? 21 Eꞌe, miquiana quea mimishi poani ba
majje eya quea tecue neenee po chanaꞌ. Eya quea yenonee, quea bicho poajemiquianajo.
Eꞌe pojjaꞌa eya pajemiquiana bamajje, ca beca cuanajamimishi pajeaꞌyo jjimajo, de, quea
mimishi baꞌyanijo, quea apo, quea tai, de. Jamayamiquianaya poanijo, eya quea yenonee
nee poaje ba majje.

13
1 Yahuajo eya miquiana huasijje poquinaje becanejjijji peaꞌai poquime poanaje. Jjeya

eya poquije oꞌoya miquiana baa. Jamajjeya ¡bacue! Eyacuiñajjija esohui yahuajo
etehueꞌyo jama poa baꞌa:
“Oe dejja peajo maimaiani ¡aꞌa shajjaꞌajjajji! ¡Becaa, pea beca peejjimaa oya jayojja

huohui cajo, shajjaꞌajjacue!”
Jamaya tehue ca poa yahuajo nei.

2 Jamajjeya jjeya eya miquiana huasijje poquije oꞌoya pea beca peejjima poquime
epojji. Yahuajo miquiana nijje nequiya eyaya huohuinaje jama baꞌa: —Ojjaña joya quea
mimishi po tiitiiani, joya jjeya nei quea mimishi poani peaꞌai eyaya tecueajea neineije
poe oꞌoya majje —jamaya eyaya jjeya miquianaya huohui oꞌoyaña.

3 Eꞌe, Jesosa Quitohua eya huoojea canaje miquiana huasijje ojaya esohui huohuiya.
Ohuaya eya huoojea cani miquiana jjabahuejjaqui meejji peaꞌai. Joya miquiana nijje baꞌe
quea mimishi poani tii tii quea nee nee po mee cajeꞌyo, ohuaya. 4 ¡Bacue! Dejja maseya
Jesosa yahuajo nei acui ecueataꞌapeejo me cacajea cajje oya manoꞌyonaje. Jesosaja ca
ca oya cuana jeabichajea jjima. Jamatii Eyacuiñajjiya quea caꞌa nee nee poaniya Jesosa
shequi mee ca oꞌoyanaje; quea caꞌa nee nee baꞌe tiitii mee cani. Yahuajo Jesosa caꞌaꞌama
jayojja poa. Jamaya peaꞌai eya caꞌaꞌama. Jamatii Jesosaa eya quea jaꞌa nee ojaya esohui
huohui meesahua cani miquiana jjabahuejjaqui meejji.

5 ¡Jjashahuabaquicue! ¿Aꞌa Jesosaja esohui jayojja jama añamiquianaaya? Jesosa Quito
miquiana nijje yani. ¿Aꞌa miquianajaya ba jjima? Jesosa miquiana nijje pojjeama ca
miquianaya ojaya epeejji nishojo, de. 6Eya ca ca iña Jesosaja esohui huohuijji eꞌe jojo nei.
7 Jamajjeya eya Eyacuiñajji nijje mimiani miquianamimishi pajea meesahuajji jama baꞌa:
—Eyacuiñajji, ¡miquea epeejji cuana Conitojo baꞌe mimishiꞌama nei baꞌe meesahuacue!
—eya poani.

Eya jama jjashahuabaqui ajja baꞌa: —Jesosaja epeejji Conitojo baꞌecamimishiꞌama baꞌe
ba majje pea cuaa eya bihuia caje, esohui huohuijji nei —jamaya eya po ajja.

Chojja, miquianaaya eya Eyacuiñajjija huoojea pojjeama poso aña; esohui huohuijji
nisho poso aña; jamatii eya Eyacuiñajji nijje mimiani miquianaya ojaya epeejji quea jaꞌa

nee ebaꞌe meesahuajji. 8Eꞌe, dejjaja Eyacuiñajjija esohui eꞌe nei ehuoojea pajea meeꞌyojji
pojjeama ojjaña huasijje. Jamajjeya ecuea esohui eꞌe jojo nei, siajje pojjeama. 9 Jamajjeya
miquianaya quea pame, mimishiꞌama baꞌe ba majje eya quea bihui nee poaje. Jamajjeya
miquianaya etecueajji pojjeama, jamatii tecuea jjimajo eya Eyacuiñajjija huoojeaꞌyo quea
jaꞌa nee pojjeama poso aña. Jamajjeya eya Eyacuiñajji nijje mimiani miquianajo jama
baꞌa: —Eyacuiñajji, ¡miquea epeejji cuana quea jaꞌa nee nee baꞌe meesahuacue oe! —eya
poani.

10 Jamajoya miquiana huasijje poqui jjimahuaa eyaya esohui tehueaña miquianajaya
mimishi epajeaꞌyojji. Eꞌe, eya Eyacuiñajjija huoojeaꞌyo esohui huohuijji, miquiana
jjabahuejjaqui meejji. Eyacuiñajjija eya huoojea jjima miquiana janobajjima nei tecuea-
jeaa quea yeno nee nee epo meejji. Chojja, ohuaya eya huoojea canaje miquiana quea
jaꞌa nee baꞌemeesahuaa. Jamajjeyami bamajje eyayamiquianaya etecueajeajji pojjeama
mimishiꞌama ba majje.

11Mahuiso ecuea esohui.
Esohui oe yejje nei etehueꞌyo

Ecuea epeejji cuana, ¡quea bihui nee pocue! ¡Shajjaꞌajjacue ecuea esohui! ¡Jama acue!
¡Jjashahuaba neineiquicue quea jaꞌa nee nee ebaꞌejji! ¡Ojee Jesosa nijje jjapeequicue!
¡Quea bei nee pocue! Jamaya poajo, Eyacuiñajjiya minijje ani tiitiijeꞌyo. Miquianaya
ojaya quea jea nee nee. Oya ca ca oe quea bei nee nee.

12 ¡Ojjaña Jesosaja epeejji nijje mimicue quea bei!
13 Ojjaña enijje nequiya miquianaya huohuiꞌajja cani jama baꞌa: —¿Achajja acuae

nequiana soꞌo? —onajaya ebajji.
14 ¡Esejaya EmeshiMese nei Jesosa Quitohuamiquianaya cajaahuana cahua! Eyacuiña-

jjija miquianaya quea jea nee. ¡Onijje cabaꞌe tiitii mee cahua! ¡Edojjoshahua Pame
miquiana nijje cajjapeequiahua tii tii!

Mahuiso. Eyaya, Pabohua jiquio esohui tehueꞌyonaje. Apoa.



JANATA 1:1-2 395 JANATA 1:10

PABOJA ETEHUEꞌYO JANATA MESHIJO BAꞌE YASIJJE
GÁLATAS

Pabohua tehue canaje Jesosaja epeejji cuana Janata meshijo baꞌe yasijje
1-2 Eya Pabo bajjani. Ecuea epeejji cuana Janata meshijo baꞌe, eyaya miquiana que

jiquio esohui tehuenaje, Jesosaja epeejji cuana huasijje. Ojjaña Jesosaja epeejji cuana
enijje nequiya peaꞌai miquianajo jjashahuabaquiani. Eya huohuiꞌajja mee cani jama baꞌa:
—¿Achajja a nequiana ani soꞌo? ¿Aꞌa quea pame? —poani ecuanaja ebajji.

Eyacuiñajjiya, esejaya Chii aiya Jesosa Quito emanoꞌyojaa shequi mee ca oꞌoya poa.
Ohuaya Jesosa Quito nijjeya eya huoojea canaje esohui huohuiya. Dejja cuana ca ca e
huoojeaꞌyojji pojjeama.

3Ecuea epeejji cuana, eya Eyacuiñajji nijje mimiani miquianajo jama baꞌa: —Ecue Chii,
¡miquea epeejji cuana Janata meshijo baꞌe quea pame nee jaahuanacue! ¡Quea bei po
meecue peaꞌai! —jamaya eya mimiani esejaya Chii ai nijje, Jesosa esejaya Emeshi Mese
nei nijje peaꞌai.

4 Eyacuiñajjiya Jesosa Quito huoojea ca poa manoꞌyohua, esejaya mimishi cuijeaꞌyojji
epojji. Jamajjeya Eyacuiñajjija ejjashahuabaquijji jayojja jama Jesosa manoꞌyonaje
esejo, shajjamaꞌ cuana jayojja jama pojjeama ebaꞌe meeꞌyojji. 5 Jamajjeya Eyacuiñajji
ejjabihuiaqui jama baꞌa: —Eyacuiñajji, ecuanaja Chii, miya quea caꞌa nee nee, quea pame
nee nee yani tii tii. Pea chamaꞌ mi jayojja —oya ejjabihuia tiitiiqui. Jamaya capoahua.

Jesosa Quito oe nei ese mimishi cuijeaꞌyojji poani
6 Ecuea epeejji cuana Janata meshijo baꞌe, eya quea mete miquianajo. Yahuajo

miquiana nijje nequiya eyaya miquianaya huohuia poa. Jesosa Quito miquianaja
mimishijo manoꞌyonajejo, Eyacuiñajjiya miquianaya iyaa canaje onijje ejjapeequijji.
Shajjaꞌajja majje Jesosa nijje jjapeequiꞌyonaje. Jamatii onijje jjapeequi pajeaꞌyani.
¿Apiojji acuae oe onijje jjapeequi pajeaꞌyani soꞌo? Jjeya aje oe miquianaaya onajaya
esohui eꞌe nei pojjeama shajjaꞌajjaña, esohui quea pame poso aña. 7 Pea chamaꞌ esohui
quea pame nee ese baꞌe tiitii meeꞌyojji. Esohui Jesosa Quitoja ecuanajaya yani oe nei eꞌe
jojo nei. Esohui huohuijji nisho cuaa ca ca miquianaya quea quehua jjashahuabaqui mee
sa acani Jesosa Quitojo. Jama siajje poani baꞌa: —Ecuanaja etiiquiana Moisesija esohui
jayojja jama baꞌejo ca ca oe Eyacuiñajjiya miquianaya emimishi cuijeaꞌyo ba cajeꞌyo,
Jesosa Quito nijje jjapeequiajo pojjeama —siajje poani esohui huohuijji nisho cuana.

8 Yahuajo ecuaaya miquianaya esohui huohuia poa esohui quea pame nee Jesosaja
jama baꞌa: —Jesosa nijje jjapeequianijo, Eyacuiñajjiya miquianaya ba cani emimishi
cuijeaꞌyo —ecuaaya huohuinaje.

Onaaya miquianaya pea esohui ma ecuanaja esohui jayojja jama pojjeama huohui
cajo, Eyacuiñajjiya oya cahuoojea cahua cuaqui yasijje quea nee nee epoꞌyojji tii tii. Eꞌe,
ecuanaya pojjaꞌa, esohuidojojji pojjaꞌa Jesosajo siajje pojji jjemo Eyacuiñajjiya huoojea
came cuaqui yasijje. 9 Eꞌe, yahuajo ecuaaya miquianaya huohuinaje. Jjeya eyaya huohui
oꞌoyaña jama baꞌa: —Yahuajo ecuea esohui shajjaꞌajjamajjemiquianaya jjapeequiꞌyonaje
Jesosa nijje. Oya oe nei miquea mimishi cuijeaꞌyojji. Jamajjeya ojjañaa esohui huohuijji
nishohua pea esohui, ma ecuea esohui jayojja jama pojjeama Jesosajo huohui cajo,
Eyacuiñajjiya cahuoojea cahua cuaqui yasijje quea nee nee epoꞌyojji tii tii.

10 Eyaya Eyacuiñajjija esohui jayojja jama huohuiaña. Eyacuiñajji ca ca oe eyaya quea
bihui po mee sa aña. Eyaya esohui huohuiaña dejja cuana quea bihui epojji pojjeama
ejo. Jama epomeejji pojjeama baꞌa: —Pabo ca ca oe quea pame nee —eꞌameejji pojjeama.
Chojja, eya onaaya bihuia cani jojjemo Jesosa Quitoja esohui huohuijji pojjeama pome.

Jamaya Pabo Jesosa Quitoja esohui huohuijji poa

11 Epeejji cuana, ¡bacue! Eyaya esohui quea pame nee Jesosa Quitoja huohuinaje,

dejjaja ejjashahuabaquiꞌyojji pojjeama. 12 Jiquio esohui quea pame nee onajaya eya
huohui jjima, ba meesahua jjima peaꞌai. Jesosa Quitohua ca ca oeyaya eya ba meesahua
canaje.

13 Yahuajo nei Jodio etiiquianaja esohui jayojja jama baꞌyaniya eyaya Jesosaja epeejji
cuana napanaje quea huiso onijje ejjapeequi poani jjejojo. Jamaya miquianajaya eba.
Eꞌe, eyaya aje oe ojjaña Jesosaja epeejji cuana quecuaꞌyo sa anaje. 14 Eꞌe, yahuajo eyaya
Jodio etiiquianaja esohui jayojjaya baꞌe sa neinei poa. Ba neineinaje. Pea Jodiohua e
tii neiꞌajjaa esohui ba pishana canaje. Jamajjeya: —¡Etiiquianaja esohui jayojja jama
cabaꞌyahua ojjaña Jodio cuana! ¡Aꞌa pajeaꞌyojji! —eya jamaya po huichaꞌa huichaꞌanaje
yahuajo.

15 Jamatii Eyacuiñajjija eya quea jea nee poa. Eꞌe, ohuaya eya babaca ca poa eteejo
baꞌyahua ojaya esohui huohuijji epojji: 16—Pabo ecuea poaje. Eyaya oya babacanaje ecue
Bacua Ejja Jesosa peejji epojji —poanaje Eyacuiñajji.

Majoya eya babaca majje Eyacuiñajjiya eya huoojea canaje ojaya esohui huohuiya
Jodio pojjeama cuana huasijje. Jamajjeya ohua huoojea cajje eya pea cuana nijje mimi
jjima jama baꞌa: —¡Che mo eya huohuicue esohui quea pame Jesosaja! ¿Achajja acuae
Jesosajo ehuohuijji? —ecuea ajjima cuana.

17 Jesosaja huoojeaꞌyo ojaya esohui huohuijji Jenosanenajo baꞌe yasijje eya poqui jjima
peaꞌai onijje mimiya. Yahuajo Jesosaa oya huoojea ca poa ojaya esohui huohuiya e
huoojea jjimahuajo. Jamatii eya ona nijje mimi jjima esohui huohui sahuajji. Chojja.
Eyacuiñajjiya iyaa cajje jjeya nei Anamia meshi yasijje ca ca eya poquicuajinaje meshi
jabo huasijje, quima huasijje. Jomajo ani quijje nei eya poe oꞌoyanaje Damasico cuiñajji
yasijje. 18Eꞌe, pea beca peejjima shequiajame pomajje eya poquinaje Jenosanena huasijje
Peno baa. Onijje aninaje oe pojji cahuime, ejiojji oejje cahuime, 15 cahuime. 19 Jomajo
nequi eyaya Satiaco banaje peaꞌai, esejaya Emeshi Mese neija echahua mese. Mahuiso
banaje Jesosaja huoojeaꞌyo esohui huohuijji. Pea cuana nijje ca ca iña mimi jjima.
20 Jamaya eyaya eꞌe jojo nei huohuiaña; Eyacuiñajjija eba eya siajje poani pojjeama.

21Majoya Peno nijjemimimajje eya poquinaje Siniameshi yasijje, Sinisiameshi yasijje
peaꞌai. 22 Jamajjeya Jesosaja epeejji cuana Jodea meshijo baꞌeja eya ba jjima ecojjaja.
Cho, eya pea meshi yasijje poquia poa. 23 Jamatii onaaya ejo huohui canaje jama baꞌa:
—Pabohua ca pa jjaja ca oe jjeya Eyacuiñajjija esohui huohui cani, Jesosaja. Yahuajo aje
ohuaya ecuana quea huiso napa canaje, Jesosaja epeejji cuana. Ecuana quecua jeyojeyo
sa acanaje. Jesosa nijje jjapeequi pajea mee sa acanaje. Jjeya ca ca ohuaya esohui eꞌe
nei huohui cani. Eꞌe de, ohuaya esohui jama huohui cani peaꞌai baꞌa: “¡Jesosa nijje
jjapeequicue ebaꞌe tiitiiꞌyojji!” poani oya Pabo, de —jamaya onaya poani.

24 Jamajjeya ma esohui ejo shajjaꞌajja majje Jesosaja epeejji Jodea meshijo baꞌe cuana
quea bihui nee poanaje. Eyacuiñajji bihuia canaje jamabaꞌa: —EcueChii, miya queapame
nee nee, quea caꞌa nee nee. Miyaya miyaye nei Pabo miquea epeejji po meenaje, ecuana
napa pajea meenaje —acanaje cuaa.

2
Jesosaja huoojeaꞌyo esohui huohuijji Jenosanenajo baꞌe cuana Pabo nijje jjapeequinaje

1 Majoya quijje nei nei, 14 shequiajame po majje eya Benabe nijje poe oꞌoyanaje
Jenasanena huasijje. Tito yenaje peaꞌai enijje. 2 Eyacuiñajjiya huoojea cajje eya
Jenosanena huasijje poe oꞌoyanaje. Eꞌe, eya jjacahuiba meequi canaje jama baꞌa: —Pabo,
¡Jenosanena huasijje poquiꞌyocue! —acanaje Eyacuiñajjiya eya cahuijo.

Jamajjeya Jenosanena huasijje poeꞌyo majje eya Jesosaja huoojeaꞌyo ojaya epeejji
jaahuanajji cuana nijje miminaje, pea cuana nijje pojjeama. Jjachichaquiajo, eyaya
huohuinaje jamabaꞌa: —Esohui quea pamenee Jesosaja eyayahuohuinaje Jodio pojjeama
cuana huasijje —eyaya anaje.

Jamaya ecuea huohui jjima ona que. Jodio pojjeama cuana huasijje esohui huohui

pajea mee ca chanaꞌ, jama huoojeame eya aca chanaꞌ cuaa baꞌa: —¡Aꞌa jja oe Jodio
pojjeama huasijje esohui huohui majajji Jesosaja esohui! —jamaya quea pame pojjeama
poso aca chanaꞌ cuaa.

3 Jamajjeya e shajjaꞌajja majje Jesosaja epeejji jaahuanajji cuana quea bihui nee
poanaje: —Eꞌe, ¡jamaya acue! —poanaje.

Eꞌe, ohuaya Tito enijje poeꞌ ba canaje Jodio pojjeama; Jieno dejja ca ca oya, Tito.
Jamajjeya Jodio etiiquianaja esohui jayojja jama ajjima, cuiishasha jehuisejjajea jjima.
Jamatii Tito ecuanaja etiiquianaja esohui jayojja jama amee jjima, cuiishasha jehuisejja-
jeamee jjima Jesosaja epeejji jaahuanajji cuanaja. Jamajjeya jjeya Jesosaja epeejji cuanaja
cuiishasha jehuisejjajea jjima.

4 Beca cuana ca ca jamatii iyaa jjima dobiquinaje ecuanaja esohui shajjaꞌajjaa, ecuana
mimicuiajeanobiajeaa. Oya cuana aje oe siajje poanaje: —Ecuana peaꞌai Jesosa Quitoja
epeejji —oya poanaje. Siajje po majje ecuana tecueajea canaje jama baꞌa: —Tito aje oe
Jieno, esejaya etiiquianaja esohui jayojja jama ajjima; cuiishasha jehuisejjajea jjima. ¡Oya
oe jamaya ameecue! ¿Apiojji acuae etiiquianaja esohui jama apajeameeaña? Jesosa nijje
jjapeequi majje jamatii Moisesija esohui jayojja jama cabaꞌyahua —jamaya oya cuana
mimijajinaje ecuana nijje.

Chojja. Jesosa nijje jjapeequi majje eseya etiiquianaja esohui jayojja jama epoꞌyojji
pojjeama. Jamatii ma dejja cuaa ecuanaya yahuajo jama baꞌe mee sa acani.

5 Chojja de, ma dejja cuanaja esohui shajjaꞌajja jjima ecuanajaya. Ojaya esohui jama
huohui ajja nei nei. Jamaya huohuime ya jojjemo miquiana ma Jodio pojjeama cuana
dasiaꞌyome. Ecuaaya ca ca yahuajo jama huohui tiitiiaña esohui quea pame nee Jesosajo
miquianaya onijje ejjapeequi meesahuaꞌyojji tii tii.

6 Jamajjeya Jesosaja huoojeaꞌyo ojaya esohui huohuijji etii Jenosanenajo baꞌe enijje
jama mimime poanaje baꞌa: —Eꞌe, ¡yahuajo jama esohui quea pame nee Jesosajo
huohuiquicue Jodio pojjeama cuana huasijje! ¡Aꞌa huohui pajeaꞌyojji! —poanaje.

Eꞌe, pea esohui ecuea ba jjima onajaya huohui jjima. Ma esohui ecuea eba poanaje,
ecuea eyacua pojjeama. Ojjaña Jesosaja epeejji cuaa shajjaꞌajja neinei cani. Jamatii
eya Eyacuiñajjija huoojeaꞌyo, onajaya pojjeama. Jamajjeya Eyacuiñajjija eba ecuea
ejjashahuabaquijji. Eyaya quea jaꞌa nee nee esohui huohuiaña ojaya eba. O quea bihui
po mee sa iña poani, dejja cuana pojjeama. 7 Jamajjeya ma dejja etii cuaa eya pea esohui
huohui mee jjima. Chojja, huohui canaje jama baꞌa: —Eꞌe, jamajjeya Eyacuiñajjiya Pabo
huoojea canaje Jodio pojjeama huasijje esohui quea pame Jesosajo huohuiya. Peno ca ca
ohuaya huoojea canaje Jodio cuana huasijje esohui huohuiya —acanaje Jesosaja epeejji
etii cuaa.

8 Eꞌe, jamaya poanaje. Ma dejja etii cuaa ba canaje Eyacuiñajjiya Peno sohuihuohui
sahua canaje Jodio cuana huasijje. Oya jayojjaya ohuaya eya sohuihuohui sahua canaje
Jodio pojjeama huasijje. Eꞌe, Peno, eya peaꞌai Jesosaja huoojeaꞌyo esohui huohuijji.
9 Jamajjeya ma dejja etii cuaa, Jesosaja epeejji jaahuanajjiya, Penohua, Satiacohua,
Huaniya peaꞌai eya jama acanaje baꞌa: —Pabo, ecuanaja eba eꞌe jojo neimiya Eyacuiñajjija
huoojeaꞌyo Jodio pojjeama huasijje ojaya esohui huohuiya —acanaje.

Jamajjeya ojee quea bihui nee jama poanaje baꞌa: —Pabo, ¡miyaya Benabe nijjeya
esohui quea pame nee, Jesosaja esohui huohuiquicue Jodio pojjeama cuana huasijje!
Ecuaaya ca ca Jodio cuana huasijje esohui huohuije —poanaje.

10 Ecuana huohui canaje jama peaꞌai baꞌa: —Eꞌe, ¡jamajjeya Jesosaja epeejji aemaꞌ aꞌa
pajeaꞌyojji! ¡Bejjo oe pojji huoojeacue aemaꞌ nei neija o baꞌe meesahuajji! —acanaje.

Ma esohui shajjaꞌajja majje eya quea bihui nee poanaje. Eya peaꞌai aema huasijje bejjo
huoojea sa poani nei nei.

Peno Atioquia cuiñajji yasijje poquiyajo Pabohua oya tecuea canaje
11 Majoya Jesosaja epeejji jaahuanajji nijje mimi majje eya: —Poquia iña —poanaje.

Majoya ecuana poquiꞌyonaje Atioquia cuiñajji quea quemo huasijje, quea huesha nee.

Jomajo quea huiso Jodio pojjeama cuana baꞌyani. Quijje Peno ecuana que poeyanaje
Atioquia huasijje. Jomajo ani pishana majje Peno quea jaꞌa pojjeama poanaje. Jamajjeya
eyaya oya tecueanaje ojjañaja ebajji. 12 Jama poanaje baꞌa: Poe coomajje Peno quea pame
nee ijjiaꞌijjianaje ojjaña Jesosaja epeejji cuana nijje, Jodio pojjeama cuana nijje, jamatii
Jodio etiiquianaja esohui jama ajjima cuanaja; cuiishasha jehuisejjajea jjima. Majoya
quijje pishana beca Jodio dejja cuana poeyanaje, Satiacoja huoojeaꞌyo. Ma Jodio cuana
poeyajo, Peno aje oe quea pame poꞌyo ajja. Ani sa poꞌyo ajja Jodio pojjeama cuana nijje.
Jodio pojjeama cuana nijje ijjiaꞌijjiaꞌyo ajja poanaje Jodio cuanajo queamete jjejojo. Jodio
cuana quea quene po mee sa poꞌyo ajja poa, ma jama poani baꞌa: —Jodio pojjeamaa aje
oe Jodio etiiquianaja esohui jayojja jama caꞌa cahua, cuiishasha cajehuisejjajea cahua de,
jamatii Jesosaja epeejji cuana peaꞌai —beca Jodio cuaa acani.

13 Jamajjeya Peno Jodio pojjeama cuana nijje ijjiaꞌijjiaꞌyo ajja ba majje pea Jodio cuana
peaꞌai aje oe Jodio pojjeama cuana nijje ijjiaꞌijjiaꞌyo ajja poanaje. Eꞌe, yahuajo oya
cuana jama poanaje baꞌa: —Eyacuiñajjiya ecuana baꞌe tiitii mee cajeꞌyo eyajo Jesosa nijje
jjapeequianijo, etiiquianaja esohui jama añajo pojjeama —acanaje cuaa yahuajo.

Jamatii aje oe Jesosaja epeejji Jodio cuana Jesosaja epeejji Jodio pojjeama cuana nijje
ijjiaꞌijjiaꞌyo ajja poanaje. Ma ba majje Benabe peaꞌai jamaya quea jaꞌa pojjeama poanaje,
jamatii yahuajo Eyacuiñajjiya oya huoojea canaje Jodio pojjeama cuana huasijje.

14 Jamajjeya ma ba majje eya jjashahuabaquinaje jama baꞌa: —Quea jaꞌa pojjeama
ohuaya acani, esohui quea pame nee Jesosaja jayojja jama ajjima acani.

Jamajjeya eyaya Peno tecueanaje ojjañaja eshajjaꞌajjajji. Jama anaje baꞌa: —Peno,
miya Jodio dejja. Mique chii, miquea enaese peaꞌai Jodio. Jamatii Jodio cuana jama
baꞌe pajeaꞌyonaje. Eꞌe, Jodio pojjeama cuana nijje aninaje, ona nijje ijjiaꞌijjia aninaje.
Jamajjeya ¿apiojji acuae jjeya miyaya Jodio pojjeama baꞌe mee sa aña Jodio etiiquianaja
esohui jama? Jamaya miyaya quea jaꞌa pojjeama aña, Peno —eyaya Peno jamaya anaje.

Jesosa nijje jjapeequianijo, Eyacuiñajjiya Jodio cuana, Jodio pojjeama cuana peaꞌai baꞌe
tiitii mee cajeꞌyo.

15Majoya eya Peno nijje, pea Jodio cuana nijje peaꞌai jama poanaje baꞌa: —Ecue chii
aje jja Jodio peaꞌai, miquianajaya aje jja Jodio peaꞌaiya. Jamajjeya jama poani Jodio
pojjeama cuanajo baꞌa: “Ecuanaya Jodio dejja; joya ecua Jodio pojjeama cuana jama po
ajja. Oya cuana aje oe quea mimishi nee nee poani tii, ecuanajaya etiiquianaja esohui
jayojja jama baꞌe ajja” jamaya poani Jodio cuana quea quehua jjashahuabaquianijo —
eyaya anaje—. 16 Jjeya ecuanaya Jesosa nijje jjapeequiani. Jamajjeya ecuanaja eba eꞌe jojo
nei Jesosa Quito nijje jjapeequianijo ca ca oe Eyacuiñajjiya eseya ba canimimishiꞌamaꞌyo,
etiiquiana Moisesija esohui jama baꞌe nishoanijo pojjeama. Jamajjeya eseya Jesosa Quito
nijje jjapeequiani mimishi ecuijea meeꞌyojji. Jamaya eseya jjashahuabaquiani baꞌa: —
Eꞌe jojo nei Eyacuiñajjiya ecuana ba cani emimishi cuijeaꞌyo Jesosa nijje jjapeequianijo,
etiiquiana Moisesija esohui jama baꞌyanijo pojjeama. Jamajjeya Moisesija esohui jama
añajo pojjeama Eyacuiñajjiya eseya ba caje mimishiꞌamaꞌyo.

17 Eya Peno nijje, pea Jodio cuana nijje jama poanaje peaꞌai baꞌa: —Eꞌe, esejaya eba
eꞌe jojo nei Jesosa nijje jjapeequianijo ca ca oe Eyacuiñajjiya eseya ba cani emimishi
cuijeaꞌyo, jamatii Moisesija esohui jayojja jama baꞌe ajja. Jamajjeya eseya Jodio pojjeama
jayojja poani. ¿Aꞌa jamajjeya JesosaQuitoja quea jea neemimishi poanijo? Chojja, jamaya
pojjeama. Mimishi Jesosa Quitoja botiꞌama. Mimishi po meeꞌyo ajja nei nei oya.

18 Eꞌe, eyaya huohui huichaꞌa huichaꞌanaje Moisesija esohui jama cabaꞌe pajeaꞌyahua.
Ojaya esohui jama baꞌe nishoanijo ca ca Eyacuiñajjiya eseya mimishiꞌamaꞌyo ebajji
pojjeama. Jamajjeya eyaya jjeya jama ehuohuiꞌyo jojjemo baꞌa: —¡Moisesija esohui
jayojja jama acue! Jamajjeya Eyacuiñajjiya miquianaya ba caje emimishi cuijeaꞌyo —
eꞌa jojjemo eyaya Eyacuiñajji quea quene po meeꞌyome, miquiana dasiajji po meeꞌyome
peaꞌai.

Eꞌe, jiquio ecua equi cajjaꞌyo majje oya tii iya oꞌoyaña jayojja jama eyaya aꞌyome,
ca Moisesija esohui ehuohui oꞌoya jojjemo. 19 Moisesija esohui ba neinei majje eya

jjabahuejjaquinaje ma esohui jayojja jama quea camaja nee nee ebaꞌejji. Ameemee ajja,
de. Jamajjeya ecuea eba eꞌe jojo nei Jesosa nijje jjapeequianijo ca ca oe Eyacuiñajjiya eya
ba caje emimishi cuijeaꞌyo.

Jiquio ecua emanoꞌyo cuana esohui jama ebaꞌe majajji pojjeama jayojja eya Jesosa
nijje jjapeequi majje Moisesija esohui jama ebaꞌe majajji pojjeama. Eyacuiñajjija
ejjashahuabaquijji quea jaꞌa nee jayojja jama ca ca iña baꞌeje. 20 Eꞌe, eya Jesosa Quitoja
quea jea nee neejo oya acui ecueataꞌapeejo manoꞌyonaje ejo, ecue mimishi cuijeaꞌyojji,
eya onijje ebaꞌe tiitii meeꞌyojji. Jamajjeya onijje jjapeequi majje eya yahuajo jama quea
mimishi ebaꞌe majajji pojjeama. Pea jjashahuabaquiꞌyome ecuea poani. Jjeya ca ca
Eyacuiñajjija Bacua Ejja Jesosa Quitohua enijje nequiya eya ojaya ejjashahuabaquijji
jayojja jama baꞌe meesahua cani. Eꞌe, eseya ojaya quea jea nee neejo Eyacuiñajjiya oja
Bacua Ejja huoojea canaje eseja mimishi cuijeaꞌyohua. 21 Jamajjeya eya onijje jjapee
tiitiiquijeꞌyo. ¿Aꞌa Moisesija esohui jayojja jama poanijo, Eyacuiñajjiya eseya ba caje
mimishiꞌamaꞌyo? Chojja. Ohuaya eseya ba cajeꞌyo mimishiꞌamaꞌyo Moisesija esohui
jayojja jama baꞌyani jojjemo Jesosa Quito manoꞌyonaje emanojeaꞌyojji, manojeaꞌyo
quiaye.

3
¿Achajja acuae mi Eyacuiñajjiya emimishi cuijeaꞌyo ba cani?

1 Ecuea epeejji Janata meshijo baꞌe, ¿apiojji acuae miquianaya quea jjashahuabaqui
quehua poani? ¿Aꞌa cuae onaaya miquianaya dasia majje esohui eꞌe nei pajea mee
caꞌyonaje? Yahuajo miquiana nijje nequiya ecuaaya Eyacuiñajjija esohui Jesosaja
huohuinaje quea jaꞌa nee: —Jesosa Quito acui ecueataꞌapeejo manoꞌyonaje esejaya
mimishi cuijeaꞌyojji sosejje —huohuinaje.

Shajjaꞌajja majje miquianaya Jesosa Quitoja epeejji nei poꞌyonaje.
2 ¡Jjashahuabaquicue oe! Jesosa nijje jjapeequiajo ca ca oe Eyacuiñajjiya ojaya
Edojjoshahua Pame huoojea canaje miquiana huasijje dobiquiya. Moisesija esohui
jayojja jama baꞌe nishoanijo pojjeama miquiana huasijje dobiquinaje Edojjoshahua
Pame. 3 Edojjoshahua Pame quea caꞌa neeya miquianaya Jesosa Quitoja epeejji po mee
cajje Eyacuiñajjija bacua poanaje. ¿Aꞌa cuae jjeya nequiana jama poani soꞌo baꞌa: —Eyaya
ca ca eya eyaye nei Eyacuiñajjija esohui jayojja jama ajeyojeyojeꞌyo —aꞌa jamaya poso
nequiaa aña?

Chojja. ¡Aꞌa quea jjashahuabaqui quehua pojji! 4 Yahuajo Jesosa nijje jjapeequianijo,
pea cuaa miquianaya quea nee nee po mee canaje. Jamatii Jesosa nijje jjapeequi pajea
jjima poanaje. ¿Aꞌa jjeya jamatii onijje jjapeequi pajea sa poani? Jamajjeya ¿ajeo acuae
nequiana yahuajo quea nee poa Jesosa nijje jjapeequi majje? Chojja. ¡Aꞌa jamaya
pojji! 5 Yahuajo Jesosa nijje jjapeequianijo ca ca oe Eyacuiñajjiya quea caꞌa neeya
ojaya Edojjoshahua Pame miquiana huasijje huoojea canaje. Miquianaya o jayojja jama
ameesahua canaje ma dejjaa ajjima acani peaꞌai. Ohuaya jamaya ameesahua canaje
miquiaaya esohui quea pame nee Jesosajo shajjaꞌajjañajo, onijje jjapeequianijo peaꞌai;
Moisesija etehueꞌyo jayojja jama anishoañajo pojjeama.

Onijje jjapeequianijo Eyacuiñajjiya Amajama ba ca poa emimishi cuijeaꞌyo
(Genesis 12.3)

6 ¡Jjashahuabaquicue Amajamajo! Yahuajo nei Eyacuiñajjiya Amajamajo tehue mee ca
poa jama baꞌa:
“Amajama Eyacuiñajji nijje jjapeequiꞌya poa eꞌe jojo nei. Jamajjeya Eyacuiñajjiya oya ba

ca poa mimishiꞌama”.
Yahuajo jamaya tehueme aca poa.

Jamajjeya Amajama Eyacuiñajji nijje jjapeequiꞌya poa; o jayojjaya eseya Jesosa nijje
cajjapeequiꞌyahua. 7Eꞌe, ojjaña joyaAmajama jayojja Jesosa nijje jjapeequiani Amajamaja
osecua nei cuana poani, Jodio cuana, Jodio pojjeama cuana peaꞌai. Jamaya miquianajaya

eba. 8 Eꞌe, yahuajo nei nei Eyacuiñajji jjashahuabaquinaje jama baꞌa: “Enijje eꞌe jojo
nei jjapeequiꞌyajo, eyaya Jodio pojjeama peaꞌai baje mimishiꞌama”. Jamaya yahuajo poa.
Jamajjeya yahuajo nei Eyacuiñajjiya Amajama huohui ca poa jama peaꞌai baꞌa:
“Amajama, miya ecuea epeejji nei poanijo, eyaya miya baña mimishiꞌama. Quea huiso

nee ojjañameshijo baꞌe, ojjaña esohuijomimiani cuana peaꞌai eyayamimishiꞌama
bajeꞌyo enijje jjapeequiꞌyajo”.

Jamaya Eyacuiñajjiya Amajama huohui ca poa yahuajo nei nei.
9Eꞌe, AmajamaEyacuiñajji nijje jjapeeneineiquiꞌya poa. Jamajjeya ojjaña o jayojja jama

Eyacuiñajji nijje jjapee neineiquiani Eyacuiñajjiya ba cajemimishiꞌamaꞌyo. 10Yahuajo nei
nei Eyacuiñajjiya tehue mee ca poa jama baꞌa:
“Moisesija esohui etehueꞌyo jayojja jama baꞌe tiitii ajjajo, Eyacuiñajjiya miquianaya quea

nee nee po mee cajeꞌyo, quea nee tii tii”.
Jamaya yahuajo nei nei tehue ca poa. Jamajjeya Moisesija esohui jayojja jama baꞌe
nishoanijo quea nee nee poajeꞌyo. Chamaꞌ joya ojjañaMoisesija esohui etehueꞌyo atiitiijji
poani. Quea camaja nee nee. Ameemee ajja.

11 Eꞌe jojo nei Eyacuiñajjija esohui huohuijjiya tehue ca poa jama baꞌa:
“Ojjaña joya onijje jjapeequiꞌyani Eyacuiñajjiya ba caje mimishiꞌama. Onijje baꞌe tiitii

mee cajeꞌyo eyajo”.
Jama tehuemeya aca poa. Jamajjeya ecuanaja eba eꞌe jojo nei onijje jjapeequiꞌyanijo ca ca
oe Eyacuiñajjiya eseya ba cajemimishiꞌama,Moisesija esohui jayojja jamabaꞌe nishoanijo
pojjeama. 12 Jamajjeya aꞌa quea quehua jjashahuabaquijji jama baꞌa: —Eyacuiñajjiya eya
baꞌe tiitii mee cajeꞌyo Moisesija esohui etehueꞌyo jayojja jama eya atiiiiañajo.

Jamaya jjashahuabaquianijo Jesosa oe nei nijje jjapeequi ajja tii tii. Maya baꞌe tiitii sa
poanijo Moisesija esohui jayojja jama atiitii nisho cani. Jamatii baꞌe tiitii ajja. ¡Bacue!
Eyacuiñajjija esohui yahuajo nei tehue mee ca poa jama baꞌa:
“Ojjaña cuaa Moisesija esohui etehueꞌyo jayojjaya jama caꞌa tiitii cahua eyajo ebaꞌeꞌyojji

tii tii”.
Jamaya yahuajo tehue mee ca poa. Jamatii chamaꞌ nei nei joya Moisesija esohui
etehueꞌyo jayojjaya jama atiitii cani.

13 Eyacuiñajjiya mimishi cuana jama acani baꞌa: —Eyaya miquianaya baña quea
mimishi nee, e que ejjanequichipiquijji pojjeama poaje —poani Eyacuiñajji.

Jesosa Quito ca ca mimishiꞌama manoꞌyonaje esejaya mimishi cuijeaꞌyojji sosejje.
Yahuajo nei Eyacuiñajjija esohui tehue ca poa jama baꞌa:
“Ojjaña joya acuijo baꞌehuanasohua baꞌe, eꞌaa jeyo baꞌe aje oe Eyacuiñajjiya ba cani quea

mimishi, o que ejjanequichipiquijji pojjeama”.
Jamajjeya Jesosa Quito acui ecueataꞌapeejo baꞌehuanasohuajea cajo, Eyacuiñajjiya oya
huohui ca poa jama baꞌa:
“Miquea epeejji cuanaja mimishi miquea poꞌyonaje. Jamajjeya eyaya oya cuana baña

mimishiꞌama, mimishi cuijeaꞌyonaje”.
14Yahuajo nei Eyacuiñajjiya Amajama jama aca poa baꞌa:

“Amajama, miya enijje jjapee neineiquianijo, quijje eyaya quea huiso cuana, ojjaña
meshijo baꞌe cuana baje mimishiꞌama”.

Jamaya yahuajo nei aca poa. Jamajjeya Jodio pojjeama cuana peaꞌai Jesosa Quito
nijje jjapeequiꞌyanijo, Eyacuiñajjiya oya cuana ba caje mimishiꞌama. Eꞌe, Jesosa Quito
manoꞌyonaje acui ecueataꞌapeejo esejaya mimishi cuijeaꞌyojji. Jamajjeya Eyacuiñajjiya
ojaya esohui jayojja jama acaje: Eseya baꞌe tiitii mee cajeꞌyo onijje. Edojjoshahua Pame
huoojea canaje ese yasijje peaꞌai, Jesosa nijje jjapeequiꞌyanijo.

Eyacuiñajjija esohui Amajama nijje Moisesija esohui jayojja jama pojjeama
15 Ecuea epeejji cuana Janatajo baꞌe, jjeya eyaya pea esohui tehueaña miquiana ba

meesahuajji, Eyacuiñajjija esohui bameesahuajji. ¡Bacue! Jama aña baꞌa: Eseyaya papeni
tehueaña esejaya aquiana quijje equijjojeajjijo. Tehue majje bajjani tehueaña. Epeejjija
bajjani tehuemeeaña peaꞌai ojjañaja ebajji. Bajjani tehuemajje esejaya esohui etehueꞌyo

epajeaꞌyojji pojjeama. Jamaya eꞌe jojo nei acajeꞌyo cuaa. 16 Oya jayojja yahuajo nei
Eyacuiñajjiya Amajama huohui ca poa jama baꞌa: “Amajama, eyaya miya quea pame nee
ajeꞌyo, mique osecua peaꞌai”. Jamaya Eyacuiñajjiya yahuajo nei aca poa.

Eꞌe, Eyacuiñajjiya Amajama jama aca poa baꞌa: “Eyaya quea pame nee ajeꞌyo miquea
osecua oe” aca poa. “Miquea osecua quea huiso cuana nijje” ca ca ajjima ajeꞌyo
Eyacuiñajjiya aca poa. Eꞌe, Eyacuiñajji jjashahuabaquinaje ojaya huoojeaꞌyo ojjaña
jaahuanajjijo, Jesosa Quitojo, Amajamaja osecuajo. 17 Jamaya poanaje baꞌa: Yahuajo nei
nei Eyacuiñajjiya Amajama huohui ca poa jama baꞌa: “Enijje eꞌe jojo nei jjapeequianijo,
eyaya miya quea pame nee ajeꞌyo, ojjaña meshi yasijje baꞌe cuana quea pame nee aje
peaꞌai. Eꞌe jojo nei eyaya ecuea esohui jayojja jama ajeꞌyo tii tii” huohuime aca poa.

Jamaya Eyacuiñajjiya Amajama huohui ca poa yahuajo nei nei. Majoya quijje nei
nei, 430 shequiajame po majje ohuaya Moisesi huohui ca poa ojaya esohui cuana
ojjaña Jodio cuana huasijje ehuohuijji. Jamajjeya Moisesi ojaya esohui tehue mee majje
Eyacuiñajjiya ojaya esohui Amajama nijje epajeaꞌyojji pojjeama peaꞌai. Chojja. Jama
po ajja baꞌa: “Jjeya ecuea esohui Amajama nijje eya anaje eꞌabecajji pojjeama” po ajja
Eyacuiñajji. Ohuaya jamatii ojaya esohui Amajama nijje aca poa jayojja jama acajeꞌyo
tii tii: Eseya mimishiꞌama ba caje onijje jjapeequianijo; Moisesija esohui etehueꞌyo
jayojja jama anishoañajo pojjeama. 18 Jamajjeya eꞌe jojo nei onijje jjapeequianijo ca
ca oe Eyacuiñajjiya eseya ba caje mimishiꞌama, Moisesija esohui etehueꞌyo jama baꞌe
nishoanijo pojjeama. Eꞌe, Eyacuiñajjiya eseya baꞌe tiitii mee cajeꞌyo Moisesija esohui
jama baꞌyani jojjemo ojaya esohui Amajama nijje ohua huohui ca poa jayojja jama ajjima
acaꞌyome. Chojja, ohuaya ca ca oe ojaya esohui jayojja jama acajeꞌyo tii tii.

19 Jamajjeya miquianaya pojjaꞌa jama poani baꞌa: —¡Dee! Jamajjeya ¿apiojji acuae
Moisesija esohui ba mee ca poa, ajeo shai tehue mee ca poa?

Eyaya miquianaya ba meeje. Jama baꞌa: Eyacuiñajjiya maya tehue mee ca poa ese ba
meejji ojjaña tii shajjamaꞌ poanijo. Yahuajo ca ca Eyacuiñajjiya Amajama huohui ca poa
oja osecua poeje, ma ojjaña meshijo baꞌe cuana quea pame acaje, Jesosa Quito bajjani.
Jesosaa poe majje ecuana ba mee ca poa Eyacuiñajjiya eseya mimishiꞌama ba caje onijje
jjapeequianijo, Moisesija esohui jayojja jama baꞌe nishoanijo pojjeama. Jamatii Jesosa
cuaya jjimahuajo, Moisesija esohuijo ojjañaa ba ca poa jama baꞌa: Ojjaña meshijo baꞌe
cuana shajjamaꞌ poani. Jamajjeya Eyacuiñajjiya shajjamaꞌ cuana quea nee nee po mee
cajeꞌyo.

Yahuajo nei nei Eyacuiñajji Amajama nijje miminaje jama baꞌa: “Eꞌe jojo nei eyaya
miya quea pame nee aje”. Moisesija esohui tehue mee ca poajo ca ca Eyacuiñajji onijje
mimi jjima. Ohuaya ojaya esohuidojojji huoojea ca poa Moisesi sohuihuohuiya. Majoya
Moisesiya Eyacuiñajjija esohui huohui ca poa pea cuana huasijje.

20 Eꞌe, oya Eyacuiñajji Amajama nijje miminaje: —Eꞌe jojo nei eyaya miya quea pame
nee aje —aca poa ohuaya. Eꞌe, Eyacuiñajji Amajama nijje miminaje, pea Eyacuiñajjija
huoojea jjima Amajama nijje mimiya. Jamajjeya eꞌe jojo nei ma esohui jayojja jama
acajeꞌyo tii tii, Eyacuiñajjiya.

21 Eꞌe pojjaꞌa miquianaya jjashahuaba quehuaquiani jama baꞌa: —Jamajjeya Moisesi
ojaya esohui tehue mee majje ojaya esohui ma Amajama nijje ohua huohui ca poa pajea
caꞌyonaje pojjaꞌa Eyacuiñajjiya —jamaya jjashahuaba quehuaquiani pojjaꞌa beca cuana.

Chojja, jamaya pojjeama. Yahuajo nei nei Eyacuiñajjiya huohui ca poa ojjaña onijje
jjapeequiani ohuaya ba cajemimishiꞌama. MajoyaMoisesiya Eyacuiñajjija sohui tehue ca
poa ojaya ejjashahuabaquijji ba meesahuajji. Ma esohui cuana tehue mee ca poa jamatii
ojaya eba jamaya baꞌe tiitii ajja ojjaña. Chamaꞌ nei nei joya ojaya esohui jayojja jama
baꞌyani tii. Ma esohui jayojja jama ebaꞌe mee jojjemo Eyacuiñajjiya eseya baꞌe tiitii mee
caꞌyome jamaya baꞌyani jojjemo: —Eyaya miya baña mimishiꞌama ecuea esohui jayojja
jama baꞌyanijo —jama huohuiꞌyomeya jojjemo.

22 Jamajjeya Eyacuiñajjija etehueꞌyo jayojja jama baꞌe tiitii ajjajo eseya shajjamaꞌ cuana

poani, queamimishi. Jamaya ohuayahuohui ca poa. Jamajjeya Jesosa nijje jjapeequianijo
ca ca oe Eyacuiñajjiya eseya ba cani mimishiꞌama, ebaꞌe tiitii meeꞌyojji.

Jesosa nijje jjapeequianijo eseya baꞌe tiitii mee cajeꞌyo, Moisesija esohui jama amajje pojjeama
23 Yahuajo nei onajaya huohui jjima Jesosa nijje ejjapeequiꞌyojji. Moisesija esohui

jayojja jama baꞌyanijo, Eyacuiñajjiya ojjaña mimishiꞌama ba cani poso aca poa cuaa.
Jamajjeya ma esohui jayojja jama baꞌe meemee ajjajo, ejeanobiajea jayojjaya ojjaña poa.
Jamaya ojjaña poa esohui quea pame nee Jesosaja shajjaꞌajja jjimahuajo. 24 Cuanaya
Jesosa Quito poe jjimahuajo, ojjaña cuana eshoꞌi jama poanaje. Moisesija esohui
eshoꞌi jjabahuejjaqui meejji jayojja jama poa. Jiquio ecua o jaahuanajjiya eshoꞌiquiana
niñesheꞌa cani jayojja jamaMoisesija esohui ba majje ojjañaa ba ca poa quea jaꞌa ebaꞌejji,
quea jaꞌa ebaꞌejji pojjeama peaꞌai. Jamajjeya ma esohuijo ojjañaa ba ca poa Eyacuiñajji
ona nijje quea quene poani Moisesija etehuoꞌyo jayojja jama ajjimajo. Jesosa poeyajo ca
ca onijje jjapeequiꞌyajo, Eyacuiñajjiya eseya ba cani mimishiꞌama. 25 Jjeya eseya Jesosaja
epeejji poani. Jamajjeya esejaya eba Eyacuiñajjiya ojjaña ba caje mimishiꞌama Moisesija
etehueꞌyo jayojja jama baꞌe nishoanijo pojjeama. Jamajjeya jjeya eseya eshoꞌiquiana
jayojja jama pojjeama; etii jayojja jama poani.

Jjeya eseya Eyacuiñajjija bacua cuana poꞌyonaje
26 Eꞌe, Jesosa Quito nijje jjapeequiꞌyo majje eseya Eyacuiñajjija bacua cuana poani,

Jodio cuana, Jodio pojjeama cuana peaꞌai, ojjaña. 27 Jesosa nijje jjapeequiꞌyajo eseya
onaaya besa mee canaje Eyacuiñajjijo. Jamaya ojjaña ba meenaje eseya Jesosaja epeejji
eꞌe jojo nei poani, Eyacuiñajjija bacua cuana. Jjeya eseya Jesosa Quito jayojja jama
baꞌyani, yahuajo jama pojjeama. 28 Eꞌe, Jesosaa ojjaña ojaya epeejji ba cani oya jayojjaya,
pea epeejji jayojjaya. Jama poani baꞌa: —Jodio cuana Jodio pojjeama cuana jayojjaya;
echacojji sosemaꞌ cuana ona huoojeajji poani jayojja; dejja cuana epona cuana jayojjaya
peaꞌai. Ojjaña pea jayojjaya eyaya ecuea epeejji baña —Jesosa poani.

29 Jesosa Amajamaja osecua nei poa. Jamajjeya ojaya epeejji nei Amajamaja osecua
cuana poani. Onijje jjapeequianijo, Eyacuiñajjiya Amajama ba ca poa mimishiꞌama.
Jamajjeya Eyacuiñajjiya Jesosaja epeejji cuana mimishiꞌama ba cani peaꞌai, Amajama
jayojjaya.

4
Jiquio ecua ebacua ejjaa aquianamesena caꞌyani jama jayojjaya Eyacuiñajjiya eseya baꞌe tiitii

mee cajeꞌyo Jesosa esejo manoꞌyonajejo
1-2 Ecuea epeejji cuana, eseya Eyacuiñajjija bacua poꞌyonaje. Jamajjeya ojjaña ojaya

aquiana esejaya poajeꞌyo. Eyayamiquianayamaya esohui bamee sa aña. Jamajjeya jiquio
jama acue baꞌa: Oe eshoꞌi oja chiija quijjojea. Manoꞌyo jjimahuaa ejeajjiya o tiimeejji
epojji huohui ca poa jama baꞌa: —Ojjaña aquiana ecue quijjojea ecue bacuaja poajeꞌyo.
¡O eshoꞌyahua miyaya jaahuanacue! ¡Ecuea aquiana peaꞌai jaahuanacue! ¡Oya tiiyajo
quiaꞌyocue! —aca poa ejeajjiya.

Jamajjeya jjeya nei ojjaña aquiana oja chiija quijjojea eshoꞌija. Jamatii eshoꞌi neiya o
tiimeejji cashajjaꞌajja cahua, echacojjiya jama cashajjaꞌajja cahua. Tii majje ca ca onaja
huoojeaꞌyo shajjaꞌajja pajea cajeꞌyo, eshoꞌiya.

3Eshoꞌi nei oja chiija aquiana quia jjima jayojja jama yahuajo Eyacuiñajjiya eseya quea
jjashahuabaqui jaꞌa po mee jjima poa. Epeejji pojjeamaja esohui jayojja jama eseya poa.
Shajjamaꞌ jayojja baꞌe sa poꞌyo ajja poa; jamatii jamaya poa. 4 Jamajjeya Eyacuiñajji
yahuajo nei jama poanaje baꞌa: —Ecuea eba ache shejo, ache pojjajo eyaya ecue Bacua
huoojeaje —poa.

Jamajjeya ma shejo, ma pojjajo tii ojaya ejjashahuabaquijji yahuajo jayojja jama
ohuaya Jesosa huoojea canaje. Jesosa ese jayojjaya yamijji poa, Jodio eponaja mejo.
Jamajjeya ohuaya Moisesija esohui etehueꞌyo jayojja nei nei acaꞌya poa eꞌe jojo nei.

5 Ojjaña ma esohui jayojja jama baꞌe nishoanijo, Eyacuiñajjiya eseya ba cani mimishi
cuijeaꞌyo jjima. Jamajjeya oya, Jesosa poeyanaje esemimishi cuijeaꞌyojji sosequiaꞌyohua.
Eꞌe, oya manoꞌyonaje eseya Eyacuiñajjija bacua cuana epo meeꞌyojji.

6 Jamajjeya oja bacua poanijo, Eyacuiñajjiya Edojjoshahua Pame huoojea canaje
ese que dobiquiya. Edojjoshahua Pameya eseya mimi meesahua cani jama baꞌa: —
Eyacuiñajji, Echii ai, jjeya miya ecue Chii eꞌe jojo nei —ameesahua cani eseya.

7 Jamajjeya Eyacuiñajji eseja Chii poanijo jjeya eseya eshoꞌi nei jayojja pojjeama,
echacojji jayojja jama pojjeama peaꞌai. Jjeya ca ca eseya oja bacua etii pishana poani.
Jamajjeya jiquio ecua ejeajjiya oja bacua etii acani jayojja jama Eyacuiñajjiya eseya acani,
ma ecua ohuaya huohui ca poa jamaya acani.

Pabo quea mete Jesosaja epeejji cuanajo poa
8 Ecuea epeejji cuana, yahuajo miquianajaya ba jjima poa Eyacuiñajji. Jamajjeya

eshahua nijje miminaje, eyacuiñajji nisho nijje peaꞌai. Maya mi huoojeajji poanaje;
o jayojja jama popajea meemee ajja poa. 9 ¡Aꞌa jja oe jamaya po oꞌoyajji! Maya
miquiana baꞌe meesahua ajja, jaahuana ajja, mimishi cuijeaꞌyo ajja peaꞌai. Jjeya ca
ca miquiaaya Eyacuiñajji babacanaje mique Chii epojji, ama eꞌe jojo nei ohuaya miya
babaca ca poa oja bacua cuana epoꞌyojji. Jamajjeya ¿apiojji acuaeya jja oe jjeya
esohui quea quehua shajjaꞌajja oꞌoya sa aña soꞌo? Jamaya quiana quea jjashahuabaqui
quehua poani, de. 10 Eꞌe, jjeya miquianaya Jodio etiiquiana jama baꞌe sa poanijo quea
quehua jjashahuabaquiani jama baꞌa: —Jodio etiiquiana ojee ijjiaꞌijjia aninaje Eyacuiñajji
bihuiajji, ojaya esohui epajeaꞌyojji pojjeamajo. Oe epojjajo jamaya acaninaje, oe baꞌijo
cuanaya jamaya acaninaje, pea baꞌijo jamaya acaninaje peaꞌai, pea shequiaja cuanajo
jamaya acaninaje peaꞌai. Ecuanaaya Jodio etiiquiana jama atiitiije, Eyacuiñajjiya ecuana
ba caje mimishiꞌama —jamaya quea quehua jjashahuabaquiani miquianaya.

11 Jamajjeya eya quea mete miquianajo. Eꞌe pojjaꞌa eyaya quea huiso cahui miquiana
huasijje esohui huohui majamajanaje ehuohuijeajji.

12Ecuea epeejji cuana, miquianaya ecuea quea jea nee, Jesosaja epeejji cuana. Yahuajo
eya miquianajaya quea jea nee poa. Miquiana nijje nequiya eyaya ecuea etiiquianaja
esohui apajeaꞌyonaje. Jamajjeya eya Jodio pojjeama jama baꞌenaje, miquiana jama. ¡Che,
oe e jayojja jamabaꞌecue! ¡Yahuajo jama Jesosaja epeejji nei po oꞌoyacue! 13Miquianajaya
eba yahuajo eya quea mano poanaje miquiana nijje ani. Miquiana nijje aniya esohui
quea pame nee Jesosaja huohui coonaje, jamatii quea manohua poaniya tii. 14 Eya
jjashahuabaquinaje jama peaꞌai baꞌa: —Eya quea mano poani ba majje Janata dejja cuaa
eya cajaa acaje, eya huoojeacuayajea caje pojjaꞌa cuiñajji esecue yasijje —poanaje.

Chojja, miquianaaya eya jaahuananaje, huoojeacuayajea jjima poanaje. Eyacuiñajjija
esohuidojojji poeyajo miquianaaya oya quea pame aje jayojja jama eya quea pame nee
anaje; Jesosa Quito poeyajo, oya quea pame nee aje peaꞌai jayojja jama eya anaje, de
miquiaaya. 15 Eya miquianajaya quea jea neejo ecuea esohui shajjaꞌajjanaje quea jaji
nee nee. Jjashajjaꞌajjaquinaje peaꞌai. Ecuea eba miquianaya jama poanaje baꞌa: —Pabo
ecuanaja quea jea nee neejo oya quea pame nee caꞌaꞌyahua. Eꞌe, ecuea ecojja cajja cajji
jjemo eyaya oya quiaꞌyome, de —poanaje.

Jjeya ca ca miquianaaya eya shajjaꞌajja pajeaꞌyonaje. ¿Apiojji acuae ecue esohui
shajjaꞌajja sa poꞌyo ajja quiana jjeya, de? 16 Eyaya esohui eꞌe nei huohuiaña tii. ¿Aꞌa
majoya eya miquianajaya botiꞌama?

17Beca cuaa, esohui huohuijji nishohua miquianaya quea jea nee nisho acani. Ohuaya
miquianaya enijje jjapeequi pajea mee sa acani ecuea esohui Jesosajo epajea meeꞌyojji.
Ojaya esohui oe nei shajjaꞌajja mee sa acani. 18 Onaaya miquianaya eꞌe jojo nei quea jea
acani ca ca jamaya quea pame nee. Eꞌe, pea cuana quea jea nee ejjaꞌaqui tii. Esohui
huohuijji nishohua miquianaya esohui eꞌe nei pajea mee cani quea pame pojjeama.
Jamajjeya miquianaaya esohui eꞌe nei aña tii quea pame nee eya miquiana nijje nequi
jjimahuajo, miquiana nijje nequianijo peaꞌai. 19Epeejji cuana, ecuea cami camiquianaya



JANATA 4:20 404 JANATA 4:29
quea jea nee eꞌe jojo nei. Jiquio ecua epona cuana quea bacua nee nee poani jayojja
jama eya quea yeno nee jjashahuabaquime poanimiquianajo, ecuea esohui pajeaꞌyañajo.
Eya quea yeno nee poaje tii tii; miquiana Jesosa Quito jayojja jama baꞌeꞌyajo ca ca
iña oe yenoꞌama poajeꞌyo; ojaya ejjashahuabaquijji jayojja jama miquiana poꞌyajo, eya
yenoꞌama poajeꞌyo. 20 Jamajjeya jjeya nei miquiana que poqui sa poani. Miquiana nijje
mimi sa poani. Miquiana nijje enequi jojjemo ecuea eba pome mi jjabahuejjaqui meejji.

¡Esohui Jesosajo shajjaꞌajjacue Sanaja bacua jama epojji!
21 Miquiana beca cuana Eyacuiñajjija esohui ma Moisesi tehue mee ca poa jayojja

jama baꞌe sa poani. Jamatii miquianajaya ma esohui shajjaꞌajja jjima, ba jjima peaꞌai.
22 Jamajjeya eyaya miquianaya huohuije jama baꞌa: ¡Jjashahuabaquicue Eyacuiñajjija
esohuijo Amajamajo! Amajamaja bacua ejja cuayanaje becanejjijji peaꞌai. Oe ebacua
ejjaja enaeseya chaco ca poa Amajamaja equijo, oja huanaseja yajjijo. Oya Janita bajjani
poa. Pea ebacua ejja Isaaca bajjanija enaese Amajamaja ehuanase poa. Oya Sana bajjani
poa. 23 Janita epona shoꞌyahua jjamejoquinaje. Oja bacua cuaya poa Amajamaja bacua,
ojjaña esejaya ebacua cuayani jayojja jama poa. Chamaꞌ Eyacuiñajjija ehuohui ma
ebacuajo poa. Sana ca ca epona tii, bacuamaꞌ poa, eshoꞌyahua jjamejoqui jjima poa.
Eyacuiñajjiya Sana huohui ca poa jama baꞌa: “Sana, ecuea ebamiya epona tii, eshoꞌyahua
miya jjamejoqui jjima poa. Jamatii miya jjamejoquije; miquea ebacua cuayaje, dejja”
aca poa. Jamajjeya Eyacuiñajjiya huohui canaje jayojja Sanaja bacua Isaaca cuaya
poa, Amajamaja jea. 24 Jiquio beca eponajo jjashahuabaquicue eba meesahuajji beca
ejjashahuabaquijji jama baꞌa: Beca enaese yania poa, Sana, pea ca Janita. Eyacuiñajji
beca dejja nijje miminaje peaꞌai, Amajama nijje, Moisesi nijje peaꞌai. Ebionei Eyacuiñajji
Amajama nijje miminaje. Huohui ca poa jama baꞌa: “Enijje jjapee neineiquianijo, eyaya
miya baña mimishiꞌama” aca poa. Ma esohui quea pame nee epona Sana bajjani jayojja.

Majoya quijje Eyacuiñajji Moisesi nijje miminaje eyiyo Sinai bajjani biajje. Ojaya
esohui huohui mee ca poa: “Moisesi, ¡jiquio ecuea esohui Jodio cuana shajjaꞌajja
meecue!” aca poa. Jiquio esohui quea camaja nee eꞌajji, epona Janitaja ebaꞌejji
jayojja jama. Oya onaja huoojeaꞌyo Amajamaja equijo echacojji. Jamajjeya ojjaña joya
Moisesija esohui jayojja jama baꞌe sa poani Janitaja bacua cuana jama, echacojji sosemaꞌ
jayojja. Moisesija etehueꞌyo shajjaꞌajjajji cuana Eyacuiñajjiya ba cani mimishi cuijeaꞌyo
jjima. 25 Eꞌe, Sinai meshijo yani eyiyo Janita bajjani Anamia meshijo baꞌeja esohuijo.
Cuanaya Jodio cuanaja cuiñajji quea quemo Jenosanena bajjani Janita jayojja jama.
Janita epona echacojji onajaya yajjijo jayojja jama ojjaña Jenosanenajo baꞌe cuana quea
jjashahuabaqui quehuajo jama poani baꞌa: —Eyacuiñajjiya ecuana ba caje mimishiꞌama
ojjaña Moisesija etehueꞌyo jayojja jama baꞌyajo —poani.

Jamajjeya Jodio cuaa Moisesija esohui etehueꞌyo anisho cani tii tii. 26 Jenosanena
eyacua eyajo nequi. Ojjaña Jenosanena eyacuajo ebaꞌejji cuana echacojji soesemaꞌ jayojja
yajji pojjeama. Ma ecua Eyacuiñajjiya huohui ca poa jayojja jama eseya acajeꞌyo; Jesosa
nijje jjapeequiꞌyajo, ohuaya eseya mimishi cuijea caꞌyani. Jamajjeya eseya Sanaja bacua
jayojja jama poani. 27 Eꞌe, yahuajo Eyacuiñajjija esohui etehueꞌyo Sanajo jama poa baꞌa:
“Epona, ¡quea bihui nee pocue, jamatii miya bacuamaꞌ! ¡Jamatii jjamejoqui jjima quea

bihui pocue! Eyaya miya quea osecua huiso po meeje. Quijje miquea ebacua
poaje, miqueahueja jea. Quea huiso nee nee poaje mique osecua cuana. Eꞌe, miya
ehueiꞌyo pojjeama. Quijje miquea osecua quea huiso poaje”.

Jamaya yahuajo nei Eyacuiñajjiya tehue mee ca poa.
Eꞌe, Eyacuiñajjiya Sana quea pame aca poa jama ohuaya jjeya eseya quea pame acani,

Jesosaja epeejji cuana.
28 Ecuea epeejji cuana, jjeya eseya Jesosaja epeejji poani cuana. Ma ecua ohuaya

yahuajo huohui ca poa jamaya Eyacuiñajjiya Amajamaja bacua Isaaca cuaya mee ca
poa. Oya jayojjaya jjeya ohuaya eseya oja bacua cuana po mee caꞌyani, Jesosa nijje
jjapeequi jeahuajo. Jamaya ohuaya huohui ca poa yahuajo. 29 Yahuajo Eyacuiñajjija

Edojjoshahua Pameya Sanaja bacua Isaaca cuaya meesahua ca poa, Amajamaja jea. Oya
jayojjaya Edojjoshahua Pameya eseya pea jjashahuabaquime po mee cani. Jiquio ecua
yahuajo nei Janitaja bacua mimijajinaje Sanaja bacua nijje jayojja jama jjeya Jesosaja
epeejji pojjeama ese nijje mimijajiani, queamimishi acani ojaya epeejji epo poani jjejojo.
30 Jamatii miquea eba Eyacuiñajjija esohui etehueꞌyo jama poa baꞌa:
“Epona Janita bajjani equijo chacochaco ani ¡huoojeacuayajeaꞌyocue! ¡Quea huesha

huoojeajeaꞌyocue oja bacua nijje! Eꞌe, miquea aquiana equijjojea oja bacuaja
pojjeama poaje. Miquea ehuanase neija, Sanaja bacuaa ojjaña mesena caje”.

Jamaya yahuajo Eyacuiñajjiya Amajama huohui ca poa.
31 Janitaja osecua cuanaMoisesija esohui etehueꞌyo jayojja jama aca poa. Eyacuiñajjiya

maya ba cani mimishi cuijeaꞌyo jjima. Eseya ca ca, Jesosaja epeejji cuana ca ca Sanaja
bacua Isaaca jama Eyacuiñajjiya ba cani emimishi cuijeaꞌyo, Jesosa nijje jjapeequianijo.

5
Etiiquianaja esohui jayojja jama ¡aꞌa baꞌe oꞌoyajji!

1 Ecuea epeejji cuana, Jesosa nijje jjapeequi meesahua majje Eyacuiñajjiya eseya ba
canaje emimishi cuijeaꞌyo. Jamajjeya ¡aꞌa jama pojji baꞌa: —Etiiquiana jayojja tiiya oe
ebaꞌeꞌyo Eyacuiñajjija eseya mimishiꞌama ebajji, Moisesija esohui etehueꞌyo jayojja jama
oe ebaꞌeꞌyo —aꞌa jamaya pojji!

Chojja. Jjeya Jesosaja epeejji poanijo, ¡aꞌa miquianaya Moisesija esohui etehueꞌyo
jayojja jama baꞌe oꞌoyajji! ¡Aꞌa echacojji sosemaꞌ jayojja jama poꞌyojji! 2 ¡Shajjaꞌajjacue!
Eyaya, Pabohua miquianaya jama huohuiaña baꞌa: Eꞌe jojo nei miquianaaya etiiquianaja
ehuohuiꞌyo jayojja jama amajje, cuiishasha jehuisejjajea mee majje ojjañaa miya ba cani
Jesosa nijje jjapeequi pajeaꞌyani. Jamajjeya etiiquianaja ehuohuiꞌyo jayojja jama amajje,
cuiishasha jehuisejjajeameemajje cami ca oe Jesosa nijje jjapee nishoquiani. 3 Jamajjeya
eyaya miquianaya eꞌe jojo nei huohui oꞌoyaña ma Eyacuiñajjiya yahuajo nei huohui ca
poa jama baꞌa: “Isaenija bacua cuana cuiishasha cajehuisejjajea cahua. Jamaya ojjañaa
ba caje oya cuana Moisesija etehueꞌyo jayojja jama baꞌyani” jamaya yahuajo aca poa eꞌe
jojo nei. Jamajoya miquianaaya etiiquianaja, Moisesija esohui etehueꞌyo jayojja jama a
sa poꞌyo majje ¡ojjaña tii aneineiꞌyocue oe! 4 Eꞌe, jama aña baꞌa: —Eyacuiñajjiya eya ba
caje mimishiꞌama Moisesija esohui etehueꞌyo jama añajo.

Jamajjeya aje oemamiquianayame tii ca jjami ca oe Jesosa oe nei nijje jjapee neineiqui
ajja. Jiquio jama mimi pajeaꞌyome aje mi poani baꞌa: —Eyacuiñajji, ¡eya miquea quea jea
nee neejo jaahuanacue mo! ¡Miquea esohui jayojja jama ecue mimishi cuijeaꞌyocue! —
jamaya mimi pajeaꞌyome mi poanaje, de.

5Ecuanaya ca ca jamapoani baꞌa: —Ecuanaja eba Jesosa nijje eꞌe jojo nei jjapeequianijo,
Eyacuiñajjiya ecuana ba caje emimishi cuijeaꞌyo.

EdojjoshahuaPameya ecuana bameesahua cani eꞌe jojo nei Eyacuiñajjiya jamaya eseya
acajeꞌyo o que poquiꞌyajo. 6 Jamajjeya Jesosaja epeejji cuana, Jodio cuana, Jodio pojjeama
cuana peaꞌai Eyacuiñajjiya ba cani oya jayojjaya, pea jayojjaya. Ohuaya jamaya acani baꞌa:
—Ojjaña joya eꞌe jojo nei Jesosa nijje jjapeequiꞌyani, Jesosa quea jea nee acani peaꞌai eyaya
baña emimishi cuijeaꞌyo —Eyacuiñajjiya acani.

7 Ecuea epeejji cuana, yahuajo miquianaya esohui quea pame nee Jesosaja shaj-
jaꞌajjanaje quea jaꞌa nee. Beshahua nei jjapee neineiquinaje. Jjeya ca ca onaaya
miquianaya esohui eꞌe nei pajea mee cani pea esohui eshajjaꞌajjajji. 8 Eyacuiñajji
pojjeamaa miquianaya jama huohuime acani. Chojja.

—¡Esohui eꞌe nei ba neinei poquiacue! —jamaya ca ca Eyacuiñajjiya eseya acani.
9 ¡Bacue! Eꞌe jojo nei pa ponaja oe pojji pahui shejjee meejjiya quea huiso pohuipohui

shejjee mee cani. Jiquio ecua eshejjee meejjiya pahui shejjee mee cani jayojja jama oe
esohui huohuijji nishohua quea huiso cuana esohui eꞌe nei pajea mee caꞌyani. 10 Jamatii
ecuea eba esejaya Emeshi Mese nei Jesosaa ojaya esohui jayojja jama acaje. Jamajjeya
miquianajaya esohui eꞌe nei epajeaꞌyojji pojjeama, etiiquiana Moisesija esohui jayojja

jama ebaꞌe nishoꞌyojji pojjeama. Jamajjeya ecuea eba Eyacuiñajjiya eꞌe jojo neima esohui
huohuijji nisho quea nee nee pomee cajeꞌyo peaꞌai, jamatii edejja tiiya jamaya huohuime
acani pojjaꞌa.

11Epeejji cuana, ¡jjashahuabaquicue! Beca cuana ejo siajje poani jama baꞌa: —Pabohua
peaꞌai ca pa jjaja ca oe huohui cani etiiquianaja Moisesija esohui jayojja cuiishasha
jehuisejjajea mee cani peaꞌai —siajje poani ejo.

Chojja. Yahuajo ca ca oe Jesosa nijje jjapeequi jjimahuaa eyaya jamaya pea Jodio cuana
huohuia poa. Jamajjeya oya cuana enijje quea bei poa, quea quene pojjeama. Jjeya ca ca
eyaya esohui eyacua huohuiaña jama baꞌa: —Jesosa acui ecueataꞌapeejo manoꞌyonaje
esejo, eseja mimishi cuijeaꞌyojji sosejje. Onijje jjapeequiꞌyajo ca ca oe Eyacuiñajjiya
miquianaya ba caje emimishi cuijeaꞌyo —huohuime jjeya aña.

Jamajjeya ma shajjaꞌajja majje Jodio cuana enijje quea quene poani. Eyaya yahuajo
jama Moisesija esohui ehuohui jojjemo Jodio enijje queneꞌama pome. Oya cuana enijje
quea quene poanijo, miquianajaya eba eyaya jamaya huohui maja ajja.

12 ¡Esohui huohuijji nisho, ma miquiana dasiajji poani caꞌaꞌama capoahua! Maya jama
poani baꞌa: —¡Moisesija esohui jama caꞌa cahua! ¡Cuiishasha cajehuisejjajea cahua! —
acani.

¡Oya cuanaya cabiña jjajeajeaquiahua peaꞌai, de! Jamajjeya jiquio ecua ejjajja chamajo
jjabacuajeaqui ajja jayojja jama esohui huohuijji nishoja mi dasiajji epo cuanaja quea
huiso edasia majaꞌyojji pojjeama.

¡Edojjoshahua Pameja esohui jayojja jama baꞌecue!
13 Jesosaja epeejji cuana Janata meshijo baꞌe, miquianaya ecuea quea jea nee. ¡Jamaj-

jeyamo shajjaꞌajjacue! Eyacuiñajjiyamiquianaya babaca canaje Jesosaja epeejji epoꞌyojji,
Moisesija esohui eꞌajji pojjeama. Jamatii miquianaaya, Jesosaja epeejjiya ¡aꞌa jamaya ajji
baꞌa: —Eyacuiñajjiya eya ba cani mimishiꞌama Jesosa nijje jjapeequianijo. Eya Moisesija
esohui etehueꞌyo jayojja jama apajea mee canaje. Jamajjeya eya jamatii baꞌeje oꞌoya
yahuajo jama, quea mimishi —aꞌa jamaya pojji!

Chojja, jamaya pojjeama. ¡Pea cuana asahuacue; quea jea nee nee acue! Jesosa Quito
nijje jjapeequiꞌyanijo, Eyacuiñajjiya miquianaya quea jaꞌa pomee cani ojaya esohui jama
ebaꞌejji. 14 Jamaya Moisesiya tehue ca poa yahuajo baꞌa:
“¡Pea cuana quea jea nee nee acue! Miya quea jaꞌa baꞌe sa poani. Jamajjeya ¡pea cuana

quea jaꞌa baꞌemee sahuacue,mi jayojjaya! ¡Pea cuanami pejjejo baꞌe peaꞌaimique
huapa pojjeama jayojja quea jeaya oe acue!”

Jamaya yahuajo Moisesiya tehue ca poa.
Eꞌe jojo nei pea cuana quea jea nee nee añajo ojjaña Moisesija esohui jama aña. 15 Pea

cuana nijje mimijajiani ca ca oya cuana miquea quea jea pojjeama. ¡Jiquio ecua ijjiacajji
cuaa jjaꞌijjiaqui majje jjaꞌijjia jeyojeyoquiani jayojja jama aꞌa pojji! ¡Aꞌa pea cuana nijje
quea quene nee nee pojji! ¡Aꞌa quea yeno nee nee pomeejji! ¡Aꞌa mimijajjijji! ¡Pea epeejji
cuana nijje quea bei pojjeamajo ojee jjapeepajeaqui mee ca chanaꞌ!

Edojjoshahua Pameja ejjashahuabaquijji pea ojjaña yahuajo baꞌeja jayojja jama pojjeama
16 Ecuea epeejji, ¡shajjaꞌajjacue! ¡Edojjoshahua Pameja ejjashahuabaquijji jayojja jama

baꞌecue, yahuajo jama pojjeama! ¡Yahuajo jayojja aꞌa saꞌyojji! Quea mimishi ¡aꞌa baꞌe
sa po oꞌoyajji! 17 Eꞌe, yahuajo quea mimishi baꞌya poa. ¡Jamaya aꞌa po sa po oꞌoyajji!
Edojjoshahua Pameya ca ca eseya baꞌe meesahua cani; pea ejjashahuabaquiꞌyojji po mee
cani, de. ¿Apiojji acuae mi yahuajo baꞌya poa jayojja jama baꞌyani, ejjashahuabaquijji
eyacua jama pojjeama baꞌyani? 18 Jjeya Edojjoshahua Pameja ejjashahuabaquijji jama
baꞌyanijo ca ca Eyacuiñajjiya eseya ba cani emimishi cuijeaꞌyo; etiiquiana Moisesija
esohui jayojja jama baꞌyanijo pojjeama.

19 Ojjaña joya Edojjoshahua Pameja ejjashahuabaquijji jayojja jama aꞌajja ca ca quea
mimishi poajeꞌyo. Eꞌe, jamaya pojjeama baꞌyanijo onajaya ehuanase sii caje, onajaya
yahue jea bamajje sii caje peaꞌai, queamimishi jjashahuabaquianijo edejja oya dejja nijje,

epona oya epona nijje peaꞌai quea mimishi acaje bichoꞌama. Quea tai jjashahuabaqui
majje jamaya acajeꞌyo. 20 Eshahua nijje, eyacuiñajji nisho nijje mimije; eyamiquecua
poaje, quea quene nee nee poaje; jjamimicuiajea nobiajeaquije; pea jayojja jama nequi
sa poaje; quea tecue nee nee poaje; quea dejja tai, quea nishehui poaje; mimijajije peaꞌai.
Ojjañaa joya Edojjoshahua Pame jayojja jjashahuabaqui ajjaa quea tai acani. 21 Onajaya
aquiana jea ba cani, ehuoo nei po tiitiiani, ojee ishiꞌishi majje quea tai poani pea cuana
nijje. Eꞌe, ojjaña mimishi acani; yahuajo jayojja baꞌyanijo tii quea mimishi po tiitiiani.

Yahuajo eyaya miquianaya huohuinaje; jjeya eyaya huohui oꞌoyaña jama baꞌa: Eꞌe jojo
nei ojjaña joya jamaya baꞌyani aje oe Eyacuiñajji nijje ebaꞌeꞌyojji pojjeama, Eyacuiñajjija
cuiñajji eyacua huasijje edobiquijji pojjeama Jesosa poe oꞌoyajo.

22 Edojjoshahua Pameya eseya baꞌe meesahua canijo ca ca jama poani baꞌa: Pea cuana
esejaya quea jea poani, quea bihui nee poani, quea bei poani, ojjaña nijje quea pame
nee poani, quenequenecuaji ajja peaꞌai, maseꞌama poani peaꞌai, ojjaña cuana quea jea
nee aña tii tii; esejaya esohui jayojja jama aña peaꞌai. 23 Eseya jjabihuiaqui mee sa
poꞌyo ajja peaꞌai. Quea mimishi po sa po majje quea jaꞌa jjashahuabaquiani mimishi
epojji pojjeamajo. Jamaya poani Edojjoshahua Pameja ejjashahuabaquijji jayojja jama
baꞌyanijo. Eꞌe, jamaya baꞌyanijo Eyacuiñajji quea bihui po mee aña seya. 24 Eseya
Jesosa Quitoja epeejji poanaje. Jamajjeya mimishi a sa poꞌyo ajja. Eꞌe, Jesosa Quito
manoꞌyonaje acui ecueataꞌapeejo ecuanaja mimishi cuijeaꞌyojji. Jiquio ecua emanoꞌyo
shajoshajoꞌyo ajja jayojja jama eseya Jesosaja epeejji poanijo mimishi a sa poꞌyo ajja. Pea
jjashahuabaquiꞌyome eseya Jesosaja epeejji cuana poani. 25 Eꞌe, Edojjoshahua Pameya
ecuana Jesosa nijje jjapeequi meesahua canajejo, eseya ojaya ejjashahuabaquijji jayojja
jama ejjaꞌaqui. 26 ¡Jiquio jama aꞌa jjashahuabaquijji baꞌa: —Eya ee nei Jesosaja epeejji quea
pame nee poani. Pea cuana quea pame pojjeama —jamaya aꞌa pojji!

¡Aꞌa pea cuana quea quene po meejji! ¡Pea cuanaja aquiana aꞌa jea bajji peaꞌai!
6

¡Quea pame nee pocue pea cuana nijje!
1 Ecuea epeejji cuana, ¡bacue jiquio esohui! Jesosa Quitoja epeejji quea mimishi

po oꞌoyajo, ¡onijje mimiquicue! Eꞌe, miquianaya Jesosaja epeejji quea jaꞌa poanijo
¡oya mimishi pajea meesahuaꞌyocue! ¡Quea bei oya jjabahuejjaqui meecue! ¡Quea
jjashahuabaqui jaꞌa nee pocue! Miya quea mimishi po oꞌoya chanaꞌ peaꞌai. 2 ¡Jesosa
Quitoja epeejji ojaya esohui jayojja jama baꞌe meesahuacue! ¡Jamajjeya ojjañaa
miquianaaya ojaya esohui jayojja jama acue! Jiquio ecua eꞌabojji quea biquiejo ishajja
cani jayojja jama ebaꞌejji quea camaja poanijo, ¡epeejji cuana baꞌe meesahuacue! 3 Beca
cuana jjashahuaba taiquiani jamabaꞌa: —Eya eenei quea pamenee; pea cuana quea pame
pojjeama —poso jjabaquiani.

Chojja, ojaya ejjashahuabaquijji quea quehua, quea tai. 4 Ojjaña Jesosaja epeejji
cajjashahuaba neineiquiahua ojaya ebaꞌejjijo. ¡Quea pame amajje quea bihui nee
capoahua! ¡Aꞌa jjashahuabaquijji jama baꞌa: —¿Aꞌa pea cuana e jayojja jama quea pame
aña? —aꞌa jamaya pojji!

5 Jamajjeya ojjañaa eseyaya quea mimishi po majje ¡Eyacuiñajji huohuicue! Aꞌa jama
ajji baꞌa: —Onaaya eya quea mimishi po mee canaje.

Chojja. Ma miyame tii ca mi ca quea mimishi.
6 Epeejji cuana, ¡Jesosaja esohui huohuijji aquiana ojaya ebaꞌe meejji quiacue! Eꞌe,

esohui huohui cani sosejje casosequia cahua.
7 ¡Aꞌa jjadasiaquijji pojji! ¡Aꞌa quea jjashahuabaqui tai pojji! Eyacuiñajji ca ca jjadasia

meequi ajja. Ohuaya quijje ojjaña sosequia cajeꞌyo ma eseyaya meshijo baꞌyahuaa anaje
sosejje. Ojjaña ojaya eba. Jamajjeya jiquio ecua anoso quecua majje quijje anoso chicha
cajeꞌyo quea huiso nee jayojja jama quijje Eyacuiñajjiya acajeꞌyo. 8Eꞌe. Jamajjeya yahuajo
jayojja jama jjashahuaba tiitiiquiani quea mimishi epojji, eꞌe jojo quea mimishi poaje.

Jamajjeya quijje Eyacuiñajjiya quea nee nee po mee cajeꞌyo tii tii quea mimishi poanaje
sosejje. Edojjoshahua Pameja esohui shajjaꞌajjañajo ca ca eꞌe jojo nei quea pame po mee
cajeꞌyo; eseya baꞌe tiitii mee cajeꞌyo onijje.

9 ¡Jamajjeya quea pame nee ejjaꞌatiitiiqui! Quea pame nee apajeaꞌyo ajjajo, eꞌe jojo
nei Eyacuiñajjiya eseya quea bihui nee po mee cajeꞌyo Jesosa Quito poe oꞌoyajo. Eꞌe,
jiquio ecua eque meseya oja quejo chaco pajeaꞌyo jjima acani jama, quijje tiiꞌyajo ejjajja
quea pame chicha caꞌyani jayojjaya eseyaya Edojjoshahua Pameja esohui jayojja jama
apajeaꞌyo ajjajo, quijje Eyacuiñajjiya eseya quea pame nee acajeꞌyo. 10 ¡Jamajjeya ojjaña
cuana quea pame ejjaꞌatiitiiqui! ¡Jesosaja epeejji cuana ca ca quea pame nee nee
ejjaꞌatiitiiqui eseja huapa pojjeama jayojja!

Pabohua pea esohui huohui canaje
11 Epeejji cuana, eyaya eyaye nei jiquio esohui tehueaña. Miquea eba eya tehueaña

jayojja; tehue aiꞌai yaña. 12 ¡Bacue! Beca cuana jjashahuaba taiquiani; onaya jjabihuiaqui
mee sa poani. Oya cuana esohui huohuijji nei poso acani. Miquianaya huohui cani esohui
siajje jama baꞌa: —¡Moisesija esohui jayojja jama acue! ¡Onaya cuiishasha jehuisejjajea
meecue Eyacuiñajjija miquianaya ebajji emimishi cuijeaꞌyo! —jama siajje ameya mi
acani.

Jamajjeya esohui eꞌe nei mi huohui cani jama baꞌa: —Jesosa acui ecueataꞌapeejo
manoꞌyonaje esejo. Onijje jjapeequiꞌyajo Eyacuiñajjiya eseya ba caje emimishi cui-
jeaꞌyo —jamaya miquianaya huohui jjima acani. Chojja, oya cuana quea mete
jjashahuabaquiani jama baꞌa: —Ecuaa jama ehuohuiꞌyo jojjemo baꞌa: “¡Jesosa nijje oe
jjapeequiꞌyocue!” jamaya eꞌa jojjemo onaya ecuana nijje quea quene nee pome—jamaya
esohui huohuijji nisho poani.

13Eꞌe de, maya etiiquianaMoisesija esohui etehueꞌyo jayojja jama ecuiishasha jehuise-
jjajeaꞌyo. Jamatii aje oe ojjaña pea esohui etehueꞌyo jayojja jama baꞌeꞌyo ajja. Miquianaya
cuiishasha jehuisejjajea mee sa acani jama ehuohui meeꞌyojji baꞌa: —Ecuanajaya esohui
ca ca oe shajjaꞌajja cani ojjañaa.

14 Eyaya ca ca oe quea bihui huohui tiitiiaña jama baꞌa: —Jesosa Quito acui
ecueataꞌapeejo manoꞌyonajejo, onijje tii tii jjapeequiani. Jamajjeya Eyacuiñajjiya eya ba
cani emimishi cuijeaꞌyo.

Jamajjeya eya yahuajo jamabaꞌemaja sa poꞌyo ajja. Mimishi cajaa aꞌyonaje. Jjeya ecuea
ebaꞌejji peaꞌyo poanaje. Jesosaja epeejji pojjeama cuana ca ca oe e jayojja jama baꞌe sa
poꞌyo ajja cuana. Eya ojaya botiꞌama nei. 15 Jesosa Quitohua eseya pea jjashahuabaquime
po mee cani. Eyacuiñajjiya eseya ba cani emimishi cuijeaꞌyo Jesosa nijje jjapeequianijo,
Moisesija esohui jayojja jama añajo pojjeama; cuiishasha jehuisejjajeañajo pojjeama,
cuiishasha jehuisejjajea jjimajo pojjeama peaꞌai. Chojja, pea jjashahuabaquime eseya po
mee cani Eyacuiñajjiya.

16 Jamajjeya ojjaña quea pame nee baꞌyanijo, Jesosaja epeejji eꞌe jojo nei cuanajo eya
Eyacuiñajji nijje mimiani jama baꞌa: —Ecue Chii, ¡Jesosaja epeejji cuana quea bei baꞌe
meesahuacue! ¡Tecueꞌama ona nijje pocue!

17 ¡Aꞌa jja oe enijje jjamimicuiajea nobiajeaquijji esohui huohuijji nishoja esohuijo! Eya
eꞌe jojo nei Jesosaja huoojeaꞌyo esohui huohuijji. Jamajjeya ¡aꞌa huohui oꞌoyajji jama baꞌa:
—Pabohua cahuohui cahua jama baꞌa: “¡Etiiquianaja Moisesija esohui etehueꞌyo jama
acue Eyacuiñajjija miquianaya emimishi cuijeaꞌyo ebajji!” —aꞌa jamaya pojji!

Mimishi cuaa eya cuia canaje quea huiso esohui eya ehuohui poaje jjejojo. Ecuea esiꞌ
quea huiso yanijo, ojjañaa ba caje eya eꞌe jojo nei Jesosaja huoojeaꞌyo.

18 Ecuea epeejji cuana, ¡esejaya Emeshi Mese nei Jesosa Quitohua miquianaya cabaꞌe
meesahua cahua quea pame nee! Jamaya capoahua tii.

Mahuiso ecuea esohui. Eyaya, Pabohua jiquio esohui tehueꞌyonaje. Apoa.

PABOJA ETEHUEꞌYO EPESO CUIÑAJJI YASIJJEEFESIOS
Pabohua tehue canaje Jesosaja epeejji cuanaEpeso cuiñajjijo baꞌe yasijje

1 Eya bajjani Pabo. Jesosa Quitohua eya huoojea canaje oja sohui huohuiya. Jamaya
Eyacuiñajji sa poanaje. Eyaya miquianaya Epeso cuiñajjijo baꞌe yasijje esohui tehueaña.
Eꞌe, miquianaya Jesosa Quito nijje jjapeequiani. 2 Eyacuiñajji esejaya Chii ai poani.
Jesosa Quito esejaya Emeshi Mese nei oe nei. ¡Ohuaya miquianaya quea bei nee cabaꞌe
meesahua cahua! ¡Quea boejea capo mee cahua peaꞌai!

Jesosa eyajo baꞌe jayojja jama eseya baꞌe mee cajeꞌyo Eyacuiñajjiya
3 Eyacuiñajji ca ca oe Jesosa Quitoja Chii poani. Jesosa esejaya Emeshi Mese nei poani.

Eyacuiñajji ejjabihuiaqui jama baꞌa: —Eyacuiñajji, miya quea pame nee nee poani.
Eꞌe, ohuaya Jesosa huoojea canaje esejaya mimishi cuijeaꞌyohua. Cuanaya ohuaya

eseya baꞌe tiitii mee cajeꞌyo onijje eyajo. Eꞌe, eseya o jayojjaya jama baꞌe mee cajeꞌyo
quea pame nee eyajo. 4 Jiquio meshi pana jjimahuajo Eyacuiñajji jjashahuabaquinaje
jama baꞌa: —Ojjaña cuana Jesosa nijje jjapeequiani ecue bacua cuana po meejeꞌyo. Quea
pame nee poaje. Mimishiꞌama peaꞌai poaje.

5Eꞌe, yahuajo nei nei eseya Eyacuiñajjija quea jea nee poanijo oya jjashahuabaquianaje
jama baꞌa: —Oya cuana ecue bacua cuana po meejeꞌyo, ebaꞌehuana jayojja ecue Bacua
Jesosa Quito nijje jjapeequianijo.

Eꞌe, jamaya Eyacuiñajji sa poanaje yahuajo nei nei. 6 Jamajjeya eseyaya oya bihuiaña
jama baꞌa: —Eyacuiñajji, miyaya ecuana jaahuana neineiaña.

Eꞌe, Eyacuiñajjiya oja Bacua Jesosa quea jea nee nee acani. Eseya quea jea nee nee
acanijo peaꞌai Jesosa huoojea canaje manoꞌyohua, eseja mimishi cuijeaꞌyojji. Jamatii,
sosemaꞌ huoojea canaje. 7 Jamajjeya eseya cuaqui yasijje epoquijji pojjeama. Eꞌe, jamaya
poanaje Jesosa manoꞌyajo; enaꞌ ojaya cuayaquinaje eseja mimishi cuana cuijeaꞌyojji. Eꞌe,
eseya quea jea nee nee poanijo jamaya amee canaje Eyacuiñajjiya. Quea pame nee nee
oya. Pea chamaꞌ o jayojja. 8 Quea pame nee nee ojaya ejjashahuabaquiꞌyojji. Ojaya eba
ojjaña nei nei. Jamajjeya ohuaya eseya baꞌe tiitii mee cajeꞌyo onijje eyajo. 9 Eꞌe, yahuajo
nei nei esejaya ba jjima ojaya ejjashahuabaquijji. Jjeya ca ca ohuaya eseya ba meesahua
cani ojaya ejjashahuabaquijji cuana Jesosa Quitojo. Jamaya ohuaya acajeꞌyo baꞌa: Jesosa
Quitohua esejaya mimishi cuana cuijea caꞌyonajejo, Eyacuiñajjiya eseya baꞌe tiitii mee
cajeꞌyo onijje eyajo Jesosa Quito poe oꞌoyajo. 10 Eꞌe, quijje Eyacuiñajjiya Jesosa Quito
Emeshi Mese nei oe nei po mee cajeꞌyo. Ojjaña meshijo, ojjaña eyajo peaꞌai huoojeajji
poajeꞌyo tii tii. Oya ojjaña quea bei po meejji poaje. Jama jjashahuabaquimeya poa
Eyacuiñajji.

11 Eꞌe, yahuajo nei nei Eyacuiñajjiya eseya Jesosaja epeejji cuana babaca caꞌya poa
Jesosaja epeejji epoꞌyojji. Cuanaya Eyacuiñajji yahuajo nei nei meshi pana jjimahuajo
jjashahuabaquinaje esejo jama baꞌa: —Jesosaja epeejji cuana quijje nei ecuea ej-
jashahuabaquiꞌyojji jayojja jama poajeꞌyo.

Jamajjeya Eyacuiñajjiya ojaya epeejji cuana quijje ojaya ejjashahuabaquijji jayojja jama
amee cajeꞌyo. 12 Jamajjeya ecuaa, Jesosa Quitoja ebionei epeejji cuaa Eyacuiñajji bihuiaje
jama baꞌa: —Eyacuiñajji, miya quea pame nee nee poani, ecuana Jesosaja epeejji po
meeꞌyonaje.

13 Yahuajo Eyacuiñajji ecuanajo jjashahuabaquinaje, Jodio cuanajo. Jjeya oya
miquianajo, Jodio pojjeama cuanajo jjashahuabaquiani peaꞌai. Eꞌe, eyaya miquiana
huasijje Jesosa Quitoja esohui eꞌe nei huohuinaje Jodio pojjeama huasijje. Shajjaꞌajja
majje miquianaya Jesosa Quitoja epeejji poanaje. Jamajjeya Eyacuiñajjiya miquianaya
ojaya ebacua cuana po mee caꞌyonaje. Eꞌe, miquianaaya shajjaꞌajjanaje Eyacuiñajjija

ejjashahuabaquiꞌyojji quea pame nee miquianajo jama baꞌa: —Eyaya Jodio pojjeama
cuana baꞌe tiitii mee sa aña Jesosa nijje eyajo Jesosaja epeejji poanijo.

Cuanaya Eyacuiñajjiya yahuajo nei huohui ca poa jama baꞌa: —Eyaya Edojjoshahua
Pame huoojeajeꞌyo Jesosaja epeejji yasijje ona jaahuanaa. Oya cuana Jesosa nijje jjapee
tiitiiqui meesahua cajeꞌyo —oya poa.

Jamajjeya esejaya eba jama baꞌa: —Eꞌe, Eyacuiñajjiya eseya jaahuana canijo ohuaya
ojaya ejjashahuabaquiꞌyojji esejo jayojja jama acajeꞌyo eꞌe jojo nei —eseyaya baña.

14 Eꞌe, Eyacuiñajjiya yahuajo huohui ca poa jama baꞌa: —Jodio pojjeama cuana ecuea
epeejji poajeꞌyo beca cuana.

Eyacuiñajjiya jamaya huohui ca poa. Jamajjeya Jodio pojjeama cuana oja bacua cuana
po mee cajeꞌyo. Onijje baꞌe tiitii mee cajeꞌyo. Ojaya ebacua cuana poꞌyo majje ohuaya
bihuia caje jama baꞌa: —Eꞌe Eyacuiñajji, miya quea pame nee poani eꞌe jojo nei.

Pabo miminaje Eyacuiñajji nijje Epesojo baꞌe cuana quea pame nee epo meeꞌyojji
15 Eꞌe, miquianaya Eyacuiñajjija epeejji poanaje. Peaa eya miquianajo huohui canaje

jama baꞌa: —Beca cuana Epeso cuiñajjijo baꞌe Jesosaja, esejaya Emeshi Mese neija epeejji
poanaje. Onaaya ojjaña Jesosaja epeejji cuana quea jea nee acani —eya acanaje cuaa.

16 Jamajjeya ohuaya miquianaya oja bacua cuana po mee caꞌyonaje shajjaꞌajja majje
eya mimiani Eyacuiñajji nijje miquianajo: —Eyacuiñajji, ¡miquea epeejji cuana Epesojo
baꞌe minijje jjapeequi meesahuacue quea pame nee!

17 Eꞌe, eya mimiani Eyacuiñajji nijje miquianajo jama baꞌa: —Eyacuiñajji, miya Emeshi
Mese nei Jesosa Quitoja Chii quea pame nee. Jamajjeya ¡miquea epeejji cuana Epesojo
baꞌe quea jaꞌa nee jjashahuabaqui meecue! ¡Oya cuana miquea ejjashahuabaquiꞌyojji,
miquea esohui cuana peaꞌai ba meesahuacue! Jamajjeya onajaya eba nei nei miya
poaje. 18 Eꞌe Eyacuiñajji, ¡oya cuana ba meecue quea jaꞌa nee miquea ejjashahuabaquijji!
Eꞌe Eyacuiñajji, miyaya oya cuana babacaꞌyonaje; oya cuana baꞌe tiitii meejeꞌyo Jesosa
nijje eyajo. ¡Quea pame nee nee Jesosa nijje ebaꞌejji, de! ¡Maya oya cuana ba
meesahuacue quea jaꞌa nee! Eꞌe, jamaya miquea ejjashahuabaquijji miquea epeejji
cuanajo. 19Eyacuiñajji, miya quea caꞌa nee nee poani; pea chamaꞌmi jayojja quea caꞌa nee
nee. ¡Eꞌe Eyacuiñajji, miya quea caꞌa nee nee poanaje Jesosa Quito jaahuanajji! ¡Miquea
epeejji cuana ba meesahuacue miya quea caꞌa nee nee poani ecuana jaahuanajji peaꞌai!
—eya jamaya mimiani Eyacuiñajji nijje miquianajo.

20 Eꞌe jojo nei Eyacuiñajji quea caꞌa nee nee. Jamajjeya Jesosa Quito dejja mase cuaa
quecua caꞌyajje manoꞌyajo, Eyacuiñajjiya shequi mee ca oꞌoya poa. Shequi meeꞌyo majje
eyahuasijje dojosohuaqui caꞌya poa. Jomajo Eyacuiñajjiya Jesosa Quito onijje ojjaña
huoojeaꞌyojji po mee cani. 21 Eꞌe, Jesosa oe nei quea caꞌa nee nee po mee caꞌyonaje.
Oya ojjaña huoojeaꞌyojji po mee caꞌyonaje. Emeshi Mese oe nei po mee caꞌyonaje peaꞌai.
Eꞌe, Jesosa quea caꞌa nee nee, quea pame nee nee yani jjeya; quijje aje oe oya ma ani
tiitiiꞌyome poaje. Oya quea bajjani huiso nee, quea pame nee nee poani Jesosa. 22 Eꞌe,
Eyacuiñajjiya Jesosa Quito Emeshi Mese quea caꞌa nee nequi mee canaje. Ojjaña aquiana
cuana Jesosaja poanaje. Ojjañaja oja epeejji cuanaja Emeshi Mese nei poanaje Jesosa.
Eyacuiñajjiya huohui canaje jama baꞌa: —¡Jesosa Quito shajjaꞌajjacue, ojjañaa!

23 Eꞌe, Jesosaa ojaya epeejji cuana ojaya esohui jayojja jama ameesahua cani. Ojjaña
ojaya epeejji cuana nijje nequi majje oya cuana ameesahua cani quea pame nee. Eꞌe,
ojaya epeejji cuana Jesosaja eyami jayojja jama poani.

2
Eyacuiñajjiya eseya eyajo baꞌe tiitii mee cajeꞌyo

1 Yahuajo miquianaya quea mimishi nee nee poa jjejojo Eyacuiñajji nijje jjapeequi
jjima poa. 2 Eꞌe, yahuajo miquianaya pea cuana quea mimishi jayojja jama Edosiquiana
nijje jjapeequinaje, eshahua cuanaja mese nijje. Ohuaya shajjamaꞌ cuana quea mimishi
po meesahua cani. 3 Eꞌe ecuana, Jodio cuana miquiana jayojjaya poa. Eyacuiñajjijo
jjashajjaꞌajjaqui ajja peaꞌai poa. Shajjamaꞌ jayojja jama po sa poanaje eshahuaja epeejji

jayojjaya. Eꞌe de, ecuanajaya ejjashahuabaquijji queamimishi jayojja jama po sa poanaje.
Jamajjeya yahuajo pishana ecuana, Jodio cuana, miquianaya Jodio pojjeama cuana peaꞌai
eshahuaja epeejji quea mimishi poanijo Eyacuiñajjiya huohui canaje jama baꞌa: —
Miquianaya aje oe quea nee nee po meejeꞌyo eyaya, eshahuaja epeejji quea mimishi nee
neejojo —Eyacuiñajji poa.

4 Jamatii Eyacuiñajji eseja mimishijo jjashahuabaqui tiitii sa po ajja eseya ojaya quea
jea nee nee poanijo.

5 Eꞌe, yahuajo pishana eseya Eyacuiñajji nijje jjapeequi jjima poa quea mimishi po
sa neinei poanijo. Jamatii Eyacuiñajjiya eseya oja bacua quea pame cuana po mee
canaje Jesosaja epeejji poanijo. Eꞌe de, jamaya Eyacuiñajjiya eseya quea jea nee acanijo
esejayamimishi cuana cuijea caꞌyonaje. 6 Jamajjeya Jesosa Quitohua esejamimishi cuana
cuijea caꞌyonajejo, Eyacuiñajjiya ecuana, miquianaya peaꞌai ojaya bacua cuana po mee
caꞌyonaje ojee eyajo ebaꞌe tiitii meeꞌyojji. Jamajjeya Eyacuiñajjiya ecuanaya, miquianaya
peaꞌai baꞌe tiitii mee cani Jesosa Quito nijje eyajo. Jamaya ohuaya huohui ca poa baꞌa: —
Jesosaja epeejji poanijo eyaya miquianaya o jayojjaya nequi tiitii meeaña quea caꞌa nee,
quea pame nee peaꞌai.

7Eꞌe, Eyacuiñajjiya esejaya mimishi cuijeaꞌyo majje ese nijje quea bei poani. Jamajjeya
ojjaña cuana esohuicuayajji ba mee cani; quijje peaꞌai ba mee caje jama baꞌa: —Eꞌe nei
eseya Jesosa Quitoja epeejji poanijo, Eyacuiñajji ese nijje quea bei poani. Eꞌe, Eyacuiñajji
ese nijje quea pame nee nee poani tii.

8 Eꞌe de, eseya Eyacuiñajjija quea jea nee nee. Jamajjeya miquianaaya huohuiaña jama
baꞌa: —Ecuea eba Eyacuiñajjiya ecueamimishi cuana cuijea caꞌyonaje eya onijje jjapeequi
jeahuajo —jamaya poanijo Eyacuiñajjiya miquianaya quea pame nee acani. Eꞌe, ohuaya
miquianajaya mimishi cuijea caꞌyonaje onijje mimiyajo.

¿Aꞌa miquianaya quea pame nee nee poani sosejje mimishi cuijea caꞌyonaje? Chojja
de, ohuayamimishi cuana cuijea caꞌyonaje sosemaꞌ. 9Eꞌe, ohuaya esejaya mimishi cuijea
caꞌyonaje sosemaꞌ. Jamajjeya pea cuana siajje epojji pojjeama jamabaꞌa: —Eyaqueapame
nee poani sosejje Eyacuiñajjiya ecuea mimishi cuijea caꞌyonaje —chojja, jamaya poani
siajjepojji cuana.

10 Eꞌe, esejaya eba Eyacuiñajjiya eseya pea jjashahuabaquime po mee caꞌyonaje.
Jamaya ohuaya acaꞌyonaje Jesosaja epeejji cuana poanijo. Eꞌe, ohuaya jamaya acaꞌy-
onaje. Eseya ojaya ejjashahuabaquijji jayojja jama atiitii mee caꞌyani peaꞌai. Ojaya
ejjashahuabaquijji esejo jama baꞌa: —¡Eya miquianajaya quea jea neejo pea cuana quea
pame nee atiitiicue!

Eyacuiñajjiya Jodio pojjeama sa cani ojaya epeejji epojji
11 Miquianaya Epesojo baꞌe Jodio cuana pojjeama. ¡Jamajjeya jjashahuabaquicue!

Miquianajaya chii cuana Jodo pojjeama poa. Jamajjeya Jodio cuana miquianajo maimai
aninaje jama baꞌa: —Oya cuana ca ca oma Jodio pojjeama; Eyacuiñajjija epeejji pojjeama.

Eꞌe, Jodio cuana quea quehua jjashahuabaquinaje jama baꞌa: Cuiishasha biso nei
jehuisejjajeañajo ecuana Eyacuiñajjija epeejji quea pame nee poani poso ecuaa anaje,
Jodio cuaa. 12 Jamajjeya yahuajo Jesosa Eyacuiñajjija huoojeaꞌyo ojjaña jaahuanajji
miquianajaya ba jjima poa Jodio pojjeamaja jjejojo. Miquianaya Eyacuiñajji ba po jjima
jjejojo Eyacuiñajji ba epo cuana nijje jjapeequi ajja poa. Eꞌe, miquianajaya Eyacuiñajji
bihuia jjima Jodio cuana nijje. Yahuajo Eyacuiñajjiya huohui ca poa Jodio cuana jama
baꞌa: —Eyaya huoojeaje ojjaña jaahuanajji miquiana huasijje —poanaje.

Maya miquianajaya ba jjima poa Jodio pojjeamaja jjejojo. Jamajjeya miquianaya
jjashahuabaquinaje jama baꞌa: —Eꞌe de, ecuana jaahuanajji quea pame nee chamaꞌ. ¿Aya
acuae ecuana jaahuana cajeꞌyo? —poanaje.

Eꞌe de, miquianajaya Eyacuiñajji ba jjima poanaje. Jamajjeya ¿aya miquianaya
jaahuana canaje? Quea camaja ebaꞌejji mee nei jiquio meshijo. 13 Jjeya ca ca miquianaya
Eyacuiñajjija epeejji cuana poani Jesosa Quito nijje jjapeequianijo. Eꞌe, yahuajo
miquianaya Eyacuiñajji bihuia po jjima poanaje. Jjeya ca ca Eyacuiñajjiyamiquiana Jodio

cuana jayojja jama amee canaje. Eꞌe, jjeya miquianaya Eyacuiñajji bihuiajji. Jesosa Quito
miquianajaya mimishi cuijeaꞌyojji manoꞌyonaje, ojaya enaꞌ cuayaquiꞌyonaje. Jamajjeya
Eyacuiñajjiya miquianaya oja bacua cuana po mee caꞌyonaje.

Jodio cuana nijje Jodio pojjeama cuana ojee jjapeequije Eyacuiñajji nijje
14 Eꞌe, Jesosa Quitohua ecuana ojaya epeejji po mee canajejo, beca Jodio cuaa Jodio

pojjeamajo huohui cani jama baꞌa: —Eꞌe de, Jodio pojjeama cuaa Eyacuiñajji bihuia cani
ecuaa jayojjaya Jesosaja epeejji poaniya jjejojo —poani.

Eꞌe, Jodio cuana Jodio pojjeama cuana nijje Jesosaja epeejji poani jjejojo huapa poj-
jeama poani. Jjeya Jesosaja epeejji poani jjejojo Jodio cuanaja ejjashahuabaquijji jayojja
jama Jodio pojjeama cuana jjashahuabaquiani. Epeejji nei nei poanaje. Eꞌe de, jamaya
poanaje Jesosa Quito ojjañaja mimishi cuijeaꞌyojji acui ecueataꞌapeejo manoꞌyonajejo.
15 Ojjañaja mimishi cuijeaꞌyojji poani jjejojo Jesosa ojaya epeejji cuana nijje miminaje
jama baꞌa: —¡Jodio etiiquianaja esohui jayojja jama aꞌa ajji ca ecuea epeejji epojji!
Chojja, enijje jjapeequianijo Jodio cuana, Jodio pojjeama cuana peaꞌai ecuea epeejji cuana
poanaje. Ojjaña cuana huapa pojjeama cuana poanaje. Jamajjeya Jodio cuana Jodio
pojjeama cuana nijje ojee jjapeequi meejeꞌyo quea bei —acanaje Jesosa Quitohua.

16 Jesosaa Jodio cuana, Jodio pojjeama cuana peaꞌai ojaya epeejji cuana po mee
caꞌyonaje; oya cuana Eyacuiñajjija epeejji cuana poanaje. Eꞌe, oya cuana Eyacuiñajjija
bacua cuana poanijo, ojee nequi mee caje huapa pojjeama jayojja jama, quea bei.
Jamaya amee canaje Jesosaa acui ecueataꞌapeejo manoꞌyomajje. 17Cuanaya Jesosa Quito
poeyanaje miquiana que, ma Jodio pojjeama huasijje jama huohuiya baꞌa: —Eꞌe de, jjeya
miquianaya Eyacuiñajjija epeejji po meeaña. Yahuajo miquianajaya Eyacuiñajji ba jjima
Jodio pojjeamaja jjejojo. Jjeya ca ca ojaya epeejji quea bei poani miquianaya —Jesosa
poanaje.

Jesosa ecuana huasijje, ma Jodio cuana huasijje poeyanajeya Eyacuiñajjija esohui bajji
yasijje. Ma ecua miquiaaya huohui canaje jayojjaya jama ecuaaya huohui canaje peaꞌai.
18 Jamajjeya ecuana, Jodio bajjani cuana Eyacuiñajji nijje mimiani; miquianaya Jodio
pojjeama cuana peaꞌai Eyacuiñajji nijje mimijeꞌyo, esejaya Chii ai nijje. Eꞌe, Edojjoshahua
Pame oe nei yani ojjaña Jesosaja epeejji cuana nijje. Ohuaya Jesosaja epeejji cuana
Eyacuiñajji nijje mimi meesahua cani meteꞌama.

19 Jamajoya jjeya Eyacuiñajjiya Jodio pojjeama cuana jama acani baꞌa: —Yahuajo
miquianaya ecuea epeejji pojjeamajo eyaya miquianaya jaahuana jjima poa. Jjeya ca ca
miquianaya ecuea epeejji poani. Ecuea huapa pojjeama poani ecuea pea epeejji cuana
nijjeya —acanaje Eyacuiñajjiya. 20 Eꞌe, Jesosaja huoojeaꞌyo cuanaja esohui shajjaꞌajjanaje
miquianaaya. Cuanaya yahuajo nei Jodio esohui huohuijji cuaa esohui eꞌe nei huohui
canaje. Maya jjeya miquianaaya shajjaꞌajjanaje. Jamajjeya miquianaya Jesosaja epeejji
poanaje peaꞌai. Jamaya po mee canaje Jesosaa baꞌa: Ojaya epeejji cuana equi jayojja
jama nequi. Jesosa Quito ca ca quea caꞌa nee, quea pame nee nee poani, equi yamajjana
quea caꞌa jayojja oya. Eꞌe, jiquio ecua eyamajjanajo acui ejeasehuijaajji huana majje
acui equecuajeajji huisajo bequiobo baꞌehuana cani jayojja jama Jesosaa ojaya esohui
huohuijji cuana quea pame nequi mee cani. Majoya esohui huohuijjiya ojjaña Jesosaja
epeejji cuana quea pame baꞌe meesahua cani. Jesosaja huoojeaꞌyo esohui huohuijji
cuana, Jodioja esohui huohuijji cuana peaꞌai ma acui ebaꞌehuanasohuajji jayojja jama
poani. 21 Jjeya miquianaya Jesosaja epeejji po majje acui ejeasehuijji jaajji biajje nequi
jayojja jama poani. Jamajjeya jiquio ecua equi yamajjana quea caꞌa nequijo equi quea
caꞌa nequia mee cani jayojja jama Jesosaa quea caꞌa poaniya ojaya epeejji cuana ojee
quea caꞌa onijje jjapeequi mee cani. Equi quea caꞌa jayojja po mee cani. 22 Eꞌe, jjeya
miquianaya, Jodio pojjeama Jesosa Quitoja epeejji poanijo Edojjoshahua Pame ojjañajo
nequi. Jamajjeya ojaya epeejji Jodio bajjani cuana nijje ojee nequi, equi quea caꞌa jayojja
poani.

Pabohua esohui huohui majamaja canaje Jodio pojjeama cuanaja ebajji
1 Eya Pabo, Jesosa Quitoja esohui huohuijji. Eyaya ojaya esohui huohuinaje miquiana

huasijje, Jodio pojjeama bajjani yasijje ojaya epeejji nei epo meejji. Jesosaja esohui
huohuiañajo pea cuaa eya iña majje jeanobiajea caꞌyonaje eya esohui ehuohui poaje
jjejojo. 2 Jamatii. Pea cuaa miquiana huasijje huohuiqui canaje ejo jama baꞌa: —
Eyacuiñajjiya Pabo huoojea canaje ojaya esohui Jesosajo huohuiya Jodio pojjeama cuana
huasijje —acanaje.

3 Yahuajo miquianajaya ba jjima Eyacuiñajjija ejjashahuabaquijji jama baꞌa: —Jesosa
Quitohua ojjaña ojaya epeejji cuana, Jodio cuana, Jodio pojjeama cuana peaꞌai baꞌe tiitii
mee cajeꞌyo onijje eyajo.

Maya Eyacuiñajjiya eya ojaya epeejjijojo ba mee canaje. Jamaya ecuea esohui
etehueꞌyo miquiana huasijje yahuajo huohuia poa. 4 Eꞌe, maya miquianaaya banaje.
Jamajjeya jama jjashahuabaquime poanaje baꞌa: —Eꞌe jojo nei Eyacuiñajjiya Pabo bamee
canaje ojaya ejjashahuabaquijji jama baꞌa: Jesosa Quitohua ojjaña ojaya epeejji cuana,
Jodio cuana, Jodio pojjeama cuana peaꞌai baꞌe tiitii mee cajeꞌyo onijje eyajo —jamaya
miquianajaya eba poanaje.

5 Yahuajo nei ca ca Eyacuiñajjiya pea cuana huasijje huohui jjima ojaya ej-
jashahuabaquijji Jesosa Quitojo, ma Jodio pojjeama cuana ojaya epeejji po mee majje
o jaahuanajji poajeꞌyo peaꞌai. Jjeya ca ca Eyacuiñajjiya Edojjoshahua Pame huoojea
canaje ojaya epeejji cuana huasijje. Ojaya epeejji beca cuana huoojea canaje ojaya
ejjashahuabaquijji jayojja jama huohuiya. Edojjoshahua Pameya ma esohui huo-
huijji cuana ba mee canaje Eyacuiñajjija ejjashahuabaquijji Jodio pojjeamajo peaꞌai.
6 Eyacuiñajji jjashahuabaquinaje Jodio pojjeama cuanajo jama baꞌa: —Jodio pojjeama
cuana ecuea epeejji po majje ecuea huapa pojjeama cuana poaje. Oya cuana baꞌe tiitii
meejeꞌyo eyajo Jesosa nijje. Eꞌe nei, eyaya huohuinaje ecuea epeejji cuana Jodio bajjani
cuana huasijje jayojja jamaya eyaya ajeꞌyo ecuea epeejji Jodio pojjeama cuana huasijje
peaꞌai. Jamaya eyaya aje, oya cuana Jesosaja epeejji poanijo. Eꞌe, Jodio pojjeama cuaa
shajjaꞌajja canaje ecuea esohui Jesosa Quitojo —Eyacuiñajji poanaje.

7 Eꞌe jojo nei Eyacuiñajjiya eya huoojea canaje ojaya esohui quea pame nee Jesosajo
huohuiya. Eya ojaya quea jea poanajejo, ohuaya eya ojaya epeejji po mee caꞌyonaje,
eya ojaya esohui huohuijji po mee canaje peaꞌai. 8 Jamajjeya Jesosaja pea epeejji cuana
quea pame nee nee; eya ca ca quea pame pishana yahuajo Jesosaja epeejji cuana cuia
meeꞌyojji poa jjejojo. Jamatii Jesosa nijje jjapeequiyajo, Eyacuiñajjiya eya huoojea canaje
ojaya esohui huohuiya. Eꞌe de, eya ojaya esohui huohuijji poanaje, esohui quea pame
nee Jesosa Quitojo ehuohuijji Jodio pojjeama cuana huasijje. Jamajjeya oya cuana ba
meeje ache pame nee nee Eyacuiñajjija ejjashahuabaquijji onajo. Eꞌe, jjeya oya cuana
baꞌe tiitii mee cajeꞌyo eyajo Jesosaja epeejji poani jojoya. 9 Eyacuiñajjiya eya huoojea
canaje ojjaña ojaya ejjashahuabaquijji ba meesahuaa, ma yahuajo ojjañaja ba jjima poa.
Ecuea esohui shajjaꞌajja majje ojjañaa ba caje jama baꞌa: Ojjaña Jesosaja epeejji ojee baꞌe
tiitii mee cajeꞌyo eyajo onijje eꞌe jojo nei jjapeequianijo, Jodio cuana, Jodio pojjeama
cuana peaꞌai. Eꞌe, Eyacuiñajji quea caꞌa nee nee. Oja panaꞌyo ojjaña, de. Yahuajo
nei oya jjashahuabaquia poa ojjaña jaahuanajji. Jamatii ecuanajaya etiiquiana maya
ejjashahuabaquijji ba mee jjima poa Eyacuiñajjija. 10 Eꞌe, Eyacuiñajjiya eya huoojea
canaje ojaya ejjashahuabaquijji huohuiya. Jamajoya ojjaña esohuidojojji mese cuaa,
ojjaña pea cuana eyajo nequiya cahuohui cahua jama baꞌa: —¡Bacue oe! Eyacuiñajji
jjashahuabaquiani quea pame nee, quea jaꞌa nee nee. Eꞌe, ohuaya ojjaña ojaya epeejji
cuana onijje nequi tiitii mee cani eyajo —ojjanaa caꞌa cahua.

11 Jamaya Eyacuiñajji jjashahuabaquia poa yahuajo nei nei, jiquio meshi pana
jjimahuajo. Ojaya ejjashahuabaquijji quea jaꞌa nee jayojja jama poanaje Jesosa Quito,
esejaya Emeshi Mese nei. 12 Jamajjeya jjeya eseya mimijeꞌyo Eyacuiñajji nijje meteꞌama

Jesosa Quitoja epeejji po majje. 13 Jamajjeya eyaya miquianaya huohuiaña jama baꞌa:
—Miquiana huasijje Jesosaja esohui huohuiañajo, pea cuaa eya jeanobiajea canaje eya
miquiana huasijje esohui ehuohui poaje jjejojo. Jamatii ¡aꞌa quea yeno pojji! Quea camaja
ejeanobia ejaajji, de. Jamatii ecuea esohuijo miquianaya Jesosaja epeejji poanaje.

Jesosa Quitohua eseya quea jea nee nee acani
14 Jamajjeya miquianaya, Jodio pojjeama Jesosaja huapa pojjeama poanijo, eya Ey-

acuiñajji nijje mimiani miquianajo. Eꞌe, Eyacuiñajji esejaya Chii ai quea pame nee nijje
eya mimiani jama baꞌa: —Eyacuiñajji, miya quea pame nee nee —eya poani.

15 Eꞌe, Eyacuiñajjiya pana ca poa ojjaña. Jesosaja epeejji jjeya eyajo nequi, ojjaña
ojaya epeejji jiquiojo nequi peaꞌai Eyacuiñajjija bacua cuana poani. Etiiquiana ojaya
epeejji cuana peaꞌai Eyacuiñajjija bacua cuana poa. 16 Jamajjeya eya onijje jama mimiani
miquianajo baꞌa: —Eyacuiñajji, miya quea pame nee yani tii tii quea caꞌa nee nee. Miyaya
Edojjoshahua Pame huoojeanaje miquea epeejji cuana Epesojo baꞌe yasijje quea caꞌa po
meeya. ¡Edojjoshahua Pameya miquea epeejji cuana cabaꞌe meesahua cahua quea jaꞌa
nee miquea esohui jayojja jama! 17 Eꞌe Eyacuiñajji, miquea epeejji cuaa huohui cani
jama baꞌa: “Jesosa nijje ecuana jjapee tiitiiquiani”. Jamajjeya ¡oya cuana Jesosa Quitoja
ejjashahuabaquiꞌyojji jayojja jama jjashahuabaqui meesahuacue quea jaꞌa nee! ¡Jamaya
acue Eyacuiñajji, miya quea caꞌa nee poanijo! Eꞌe, miquea ejjashahuabaquijji jama baꞌa:
“Ecuea epeejji cuana quea jea nee poani. Eyaya oya cuana quea jaꞌa nee baꞌe meesahuaje
ecuea ejjashahuabaquijji quea jaꞌa nee jayojja jama”. Eꞌe Eyacuiñajji, quea jea nee nee
miquea epeejji cuana. ¡Maya miyaya oya cuana ba meesahuacue! Jamajjeya oya cuana
mijo jama poani baꞌa: “Eyacuiñajjija ecuana quea jea nee nee poani. Ecuana jaahuana
cani quea pame nee nee” oya cuana poani. 18 Eꞌe Eyacuiñajji, ¡jamajjeya miquea epeejji
cuana Epesojo baꞌe, ojjaña miquea pea epeejji cuana peaꞌai ba meesahuacue miquea
ejjashahuabaquijji quea pame nee nee onajo poani! Jamaya miyaya ojjaña quea jea nee
nee aña. 19 Eꞌe, oya cuana Jesosa Quitoja quea jea nee nee poanaje. Ojaya epeejji cuana
po meesahua caꞌyonaje. ¡Jamaya oya cuana ba meesahuacue, Eyacuiñajji! Quea jea nee
nee miquea ojjaña. Ecuanaya ba meemee ajja. Jamatii jjashahuabaqui meemee ajja. Eꞌe
Eyacuiñajji, ¡miquea epeejji cuana ba meesahuacue miquea ejjashahuabaquijji quea jaꞌa
nee onajo peaꞌai! Quea huiso nee, de. Jamajjeya joya ecua miyaya huohuiaña jamaya
acajeꞌyo cuaa quea pame nee. Onajaya ejjashahuabaquijji miquea jayojja jama poajeꞌyo.

20 —Eꞌe Eyacuiñajji, ecuaaya miya bihuiaña. Miya quea caꞌa nee nee oe nei poani
quea pame nee nee. Jamajjeya miquea ejjashahuabaquijji quea jaꞌa nee nee ecuanajo
aña, miyaya. Eꞌe, quea pame nee nee ecuana jaahuanaña, miyaya. Quea pame nee nee
miyaya aña, Eyacuiñajji. Eꞌe, ecuana jjapeequi meesahuaña minijje miya quea caꞌa nee
nee poanijo. Jamaya apoa —jamaya eya mimiani Eyacuiñajji nijje miquianajo.

21 Jamajjeya ¡eseyaya ojjaña Jesosaja epeejji cuaa Eyacuiñajji ejjabihuia tiitiiquiꞌyo!
Oya quea pame nee nee.

4
¡Ojee ejjachacoqui ojjaña quea bihui baꞌyaniya!

1 Eꞌe, eyaya, Pabohua Emeshi Mese neija esohui huohuiañajo, pea cuaa eya jeanobi-
ajea canaje eya esohui ehuohui poaje jjejojo. Jamajjeya ¡ecuea esohui shajjaꞌajjacue!
Jjeya miquianajaya eba Eyacuiñajjija ejjashahuabaquijji miquianajo; ohuaya miquianaya
babaca canaje onijje quea jaꞌa nee nee ejjapeequijji. Jamajjeya ¡jamaya baꞌecue ojaya
epeejji nei! 2 ¡Jesosaja epeejji cuana quea bei pocue! ¡Aꞌa quea mase pojji pea cuana
nijje! ¡Aꞌa tecueacuajijji! Minijje quea mimishi poajo, ¡jamatii oya cuana quea jea nee
acue! 3 Eꞌe, Edojjoshahua Pameya Jesosaja epeejji cuana ojee jjapeequi meesahua cani
quea bei. Jamajjeya ¡miquianaaya ojjaña jamaya atiitiicue peaꞌai! 4 ¡Bacue! Ojjaña eseya
Jesosaja epeejji cuana Jesosaja eyami jayojja jama poani, oe eyami jayojja poani. ¡Bacue!
Edojjoshahua Pame oe nei esejo yani, ojjaña Jesosaja epeejji cuanajo. Eyacuiñajjiya eseya

babaca cajje ojaya oe nei ejjashahuabaquijji ojjañajo jjashahuabaqui mee canaje jama
baꞌa: —Ecuea epeejji cuana baꞌe tiitii meejeꞌyo Jesosa nijje eyajo —poanaje.

5 Esejaya Emeshi Mese nei oe nei yani. Jesosaja esohui eꞌe nei nei oe nei yani, pea
chamaꞌ. Onaaya eseya besa mee canaje enajo ojjañaja ebajji eseya Jesosa Quito oe nei
nijje jjapeequiani. 6Oe Eyacuiñajji yani tii tii; pea chamaꞌ. Oya oe nei ojjañaja Chii ai. Oya
ca ca oe ojjaña huoojeajji. Ojjaña ameesahua cani de, ojjaña nijje nequi peaꞌai. Jamajjeya
¡Jesosaja epeejji cuana nijjeya oe quea bei nee jjapeequicue miquianaya!

7Eꞌe. Jamajjeya Eyacuiñajjiya ojjaña Jesosaja epeejji cuana chacomeesahua cani onijje.
Oe epeejji chaco meesahua cani iye huiso; pea chaco meesahua cani quea huiso, esohui
huohuijji pojjaꞌa, pea echacojjijo pojjaꞌa. 8 Jamajjeya Eyacuiñajjiya yahuajo nei jama
tehueme aca poa Jesosajo baꞌa:
“Eyahuasijje sohuaquiꞌyomajje ohuaya quea huiso dejja cuana onijje jjapeequimeesahua

cajeꞌyo. Ohuaya ojaya epeejji cuana onijje chaco meesahua caje peaꞌai”.
Jamaya tehue mee ca poa yahuajo nei nei Jesosa Quitojo.

9 ¿Yajjajje acuae yahuajo nei tehue ca poa? Jama baꞌa: “Eyahuasijje sohuaquiꞌyonaje”.
Jama poanijo baꞌa: Ebionei Jesosa eyajo ani meshi yasijje poeyanaje. 10 Meshi yasijje
poe majje eyahuasijje poqui oꞌoyanaje. Jomajo oya quea caꞌa nee nee nequi tiitiijeꞌyo,
ojjaña huoojeaꞌyojji epojji tii tii, Emeshi Mese nei epoꞌyojji. 11 Jesosaa ojaya epeejji cuana
onijje chaco meesahua cani jama baꞌa: Beca cuana ohuaya huoojea canaje ojaya esohui
huohuiya. Beca cuana huohui meesahua cani ma ohua quijje acajeꞌyo. Pea cuana huohui
meesahua cani ojaya esohui quea jaꞌa nee nee. Pea cuana ca ojaya epeejji jaahuanajji po
mee cani. Pea ca esohui huohuijji pomeesahua cani ojaya epeejji cuana quea huiso ojaya
esohui eba meesahuajji. 12 Jamaya Jesosaa ameesahua cani ojjaña ojaya echacojji quea
pame nee epojji. Jamajjeya ojjaña ojaya epeejji cuana quea jaꞌa nee nee ebaꞌe poquijji.

13 Jamajjeya eseya Eyacuiñajjija Bacua Jesosaja epeejji cuana ojee jjapeequije ojaya
esohui jayojja jama. Ojjañaa eseyaya oya ba neineijeꞌyo peaꞌai. Jamaya eseya ojaya
epeejji cuana quea jaꞌa nee poaje. O jayojja jjashahuabaquime poaje, epeejji etii jayojja
poaje. 14 Jjeya nei jjapeequiani jayojja jama pojjeama eseya poaje. Eꞌe, jiquio ecua beniya
enashajo dojo cani pea mijijje jayojja jama esohui huohuijji nisho cuaa joya jjeya nei
Jesosa nijje jjapeequiani dasia majje poquiquehua mee cani. Oya cuana jjashahuaba
majamajaquiani ese dasiajji. 15 Eseyaya ca ca pea cuana quea jea poanijo esohui eꞌe
jojo nei huohuiaña Jesosa, esejaya Emeshi Mese nei jayojja jjashahuabaquime epojji.
16 ¡Bacue! Dejjaja eyami: emeꞌ, equise, ojjaña ojaya ejjashahuabaquijji jayojja jama ojee
quea pame poanijo quea jaꞌa nee nequi dejja. Jiquio ecua dejjaja eyami jayojja jama
Jesosaja epeejji cuaa ojee chaco cani quea pame nee, Jesosaja ejjashahuabaquijji jama.
Eꞌe, ohuaya ojjaña ojaya epeejji huoojeajji poaniya ojee chacomee cani onijje. ¡Jamajjeya
ojjaña quea jea nee acue cuana! ¡Onaya jjapeequi meesahuacue!

Pea baꞌeꞌyome epojji Jesosa Quito nijje
17 Eya, Pabo Jesosaa huoojea caꞌyonaje miquiana huasijje esohui huohuiya. Jamajjeya

¡ecuea esohui shajjaꞌajjacue! ¡Jesosaja epeejji pojjeama cuana quea mimishi jama
aꞌa pojji! Ojaya ejjashahuabaquijji cuana cajaa. 18 Eꞌe, oya cuana quea mimishi
jjashahuabaquiani. Pea ebaꞌejjijo jjabahuejjaqui ajja. Jjapeequi ajja Jesosa nijje. Shaj-
jamaꞌ de, mimishi quea boti nee ojaya. 19Mimishi cuanajo bichoꞌama. Quea tai nee nee
atiitii cani. Quea mimishi tii tii po sa neinei poani, de. 20 Miquianaaya ca ca Jesosaja
esohui shajjaꞌajjanaje. Jamajjeya ¡baꞌecue quea pame nee! 21 ¿Aꞌa miquianaaya Jesosaja
esohui shajjaꞌajjanaje? Eꞌe. ¿Aꞌa jjabahuejjaquinaje? Eꞌe. Ojaya esohui ca ca oe eꞌe jojo
nei poani. 22 Jama poanaje baꞌa:

—¡Mami baꞌya poa quea tai Jesosa Quito ba jjimahuajo pajea neineiꞌyocue! ¡Cajaa acue!
Queamimishi jjashahuaba tiitiiqui aninajejo beshahua neimiya poquinaje cuaqui yasijje.
23 ¡Eyacuiñajjiya miquianaya quea pame nee cajjashahuabaqui mee cahua Jesosaja
ejjashahuabaquijjijo! 24Eyacuiñajjiyamiquianaya baꞌemee caje o jayojja. Jamaya eꞌe jojo

nei quea pame nee ebaꞌejji. Jamajjeya ¡baꞌecue Eyacuiñajjija ejjashahuabaquijji jayojja
jama!

25 Eseya Jesosa nijje jjapeequi majje huapa pojjeama cuana poani. Jamajjeya ¡aꞌa
onaya siajje ajji! ¡Ojjaña Jesosaja epeejji cuana nijje eꞌe nei mimicue! 26 ¡Miquianaya
onaja mimishijo aꞌa quea quene po tiitiijji! ¡Jjeyahua nei oe quea bei nee po oꞌoyacue!
27Quea quene po tiitiianijo, Edosiquiaa miquianaya dasia ca chanaꞌ. Quea mimishi, quea
mimijjequijea po mee ca oꞌoya chanaꞌ, de. 28 Jamajjeya miya siipojji ¡sii popajeaꞌyocue!
¡Quea pame oe chaco neineicue! Jamaya ebaꞌejji quea pame poaje miquea quea huiso,
aemaꞌ baꞌe meesahuajji peaꞌai.

29 ¡Aꞌa quea mimishi mimijji peaꞌai! ¡Esohui quea pame nee mimi tiitiicue pea cuana
jjapeequi meesahuajji! Jamajjeya pea cuana miquea esohui shajjaꞌajja majje quea pame
poaje. 30 Cuanaya Jesosaja epeejji quea mimishi po oꞌoyajo, Edojjoshahua Pame quea
yeno poani. ¡Aꞌa oya quea yeno po meejji! Eꞌe, Eyacuiñajjiya ese quea boejea po meeꞌyo
majje Edojjoshahua Pame huoojea canaje ese nijje nequiya. Jamajjeya Jesosa Quito poe
oꞌoyajo Edojjoshahua Pameya huohui caje esejo jama baꞌa: —Oya cuana Jesosaja epeejji
nei —poaje.

31 Jamajjeya ¡aꞌa mimijajijji! ¡Aꞌa quea quene pojji! ¡Aꞌa quea tecue pojji! ¡Aꞌa
jjaniñebaquijji! ¡Aꞌa jjamimicuiajea nobiajeaquijji peaꞌai! Chojja, ¡ojjaña mimishi cuana
pajea neineiꞌyocue! 32 ¡Pea cuana oe baꞌe sahuacue quea pame nee! ¡Quea jea nee acue!
Pea cuaa miya niñeba canijo, napa canijo peaꞌai ¡onijje quea bei pocue! Eꞌe, Jesosa Quito
miquea mimishijo manoꞌyajo, Eyacuiñajjiya miquea mimishi cuana cuijea caꞌyonaje,
quea quene po tiitii ajja mimishijo. ¡Jamaya acue miquianaaya, ojjañaa!

5
Jesosaja epeejji, ¡ojaya esohui jayojja jama acue!

1 Eyacuiñajjiya miquianaya quea jea nee acani, oja bacua cuana. Jamajjeya ¡o
jayojja jama pocue miquiana ojaya epeejji cuana poanijo! 2 Jesosa Quito ese cuanajo
manoꞌyonaje oya quea ese jea nee poanijo. Eyacuiñajji quea bihui nee poanaje oja
Bacua Ejja esejo manoꞌyajo. Eꞌe, yahuajo nei Jodio cuaa huichacha quea shiye nee nee
baꞌesohuaqui mee ca poa Eyacuiñajji bihuiajji. Ma jayojjaya Jesosa manoꞌyonaje esejaya
mimishijo. Jamajjeya ¡pea cuana quea jea nee acuemiquianaaya, Jesosa Quitohua jayojja
jama acue! 3 Jamajjeya miquianaya ojaya epeejji poanijo ¡Jesosa jama pocue! ¡Aꞌa quea
mimishi jjashahuabaquijji! ¡Mimishijo oe aꞌa mimijji peaꞌai! ¡Quea mimishi aꞌa pojji! Eꞌe,
¡aꞌa shacuimaꞌ nequi, ahuemaꞌani peaꞌai, onajaya yahue, ehuanase peaꞌai aꞌa siijji! ¡Aꞌa
quea dejja tai pojji! ¡Aꞌa quea nishehui pojji peaꞌai! 4 ¡Esohui quea tai aꞌa mimijji peaꞌai!
¡Shajjamaꞌ jayojja aꞌa mimijji! ¡Quea mimishi, quea mimijjequijea aꞌa mimijji! Jamaya
quea tai. ¡Quea bihui nee ca ca Eyacuiñajji nijje mimicue! 5 ¡Bacue oe! Pea cojjojji, dejja
quea tai peaꞌai, quea aquiana nahuejo epanaꞌyo bihuiajji jayojja poani peaꞌai eyahuasijje
edobiquijji pojjeama. Jesosa Quito nijje, Eyacuiñajji nijje peaꞌai ebaꞌejji pojjeama eyajo,
Jesosa ojjaña huoojeajji poanijo. Chamaꞌ dejja mimishija ebaꞌejji yajji eyajo. 6 Siajjepojji
cuaa miya baꞌe mee ca chanaꞌ quea mimishi. ¡Oya cuana aꞌa shajjaꞌajjajji! Mimishi
acanijo, shajjamaꞌ poanijo peaꞌai Eyacuiñajjiya quea nee tii tii po mee cajeꞌyo eꞌe jojo
nei. 7 Jamajjeya ¡aꞌa mimishi cuana nijje jjapeequijji!

8Yahuajo miquianaya quea mimishi baꞌya poa peaꞌai. Jjeya ca ca miya Jesosaja epeejji
cuana poanijo ejiojji quea jaꞌajje onijje poquiani. Jamajjeya ¡Jesosaja esohui jayojja jama
quea jaꞌa nee acue! 9 Eꞌe, Jesosa nijje jjapeequianijo ojjaña quea pame nee eseyaya aña.
Jjashahuabaquiani quea jaꞌa nee peaꞌai. Esohui eꞌe nei jayojja jama baꞌyani peaꞌai. 10Quea
pame nee eseya añajo, Eyacuiñajji quea bihui nee poani. Jamajjeya ¡jjashahuabaquicue
Eyacuiñajji quea bihui nee epo meejji! 11 Jamajjeya shajjamaꞌ cuana quea mimishi
poanijo, ¡onijje aꞌa quea mimishi pojji! ¡Oya cuana tecueacue jama baꞌa: —Jamaya quea
tai. ¡Aꞌa quea mimishi pojji! —acue!

12Ohuaya quehuajje mimishi quea tai nee nee acani. ¡Aꞌa mimishi cuanajo mimimim-

ijji! ¡Cajaa acue! 13 Jesosaa shajjamaꞌ cuana jjabahuejjaqui meesahua cani; jama poani
baꞌa: —Coma ca quea tai; ¡aꞌa jamaya pojji! ¡Quea pame nee acue!

14 Jiquio ecua cuaquijijiya mecajje ojjaña jeajaꞌa cani jayojja jama Jesosa Quitohua
shajjamaꞌ cuana mimishi pajea meeꞌyo majje quea jaꞌa baꞌe meesahua cani. Jamajjeya
yahuajo nei nei jama sohuicuayame poa cuana baꞌa:
“Shajjamaꞌ cuana, ¡jjashajjaꞌajjaquicue! ¡Eshahua nijje popajeaꞌyocue! Quitohua miya

quea jaꞌa nee baꞌe meesahua cajeꞌyo”.
Jamaya aca poa yahuajo nei nei.

15 Jamajjeya ¡jjashahuaba neineiquicue quea jaꞌa nee ebaꞌejji! ¡Shajjamaꞌ cuana jayojja
jama aꞌa baꞌejji! ¡Jesosaja esohui jayojja jama baꞌecue! 16 Eꞌe, ¡jjeya janobajjima nei
chacochaco tiitiicue quea jaꞌa nee Jesosa Quitojo! Jjeya aje oe quea camaja, quea huiso
cuana quea mimishi poani. 17 Jamajjeya ¡aꞌa shajjamaꞌ pojji! Eyacuiñajjiya miya sa cani
ojaya echacojji epojji. Jamajjeya oya huohuiꞌajjacue jama baꞌa: —Eyacuiñajji, ¿aꞌya cuae
eya miyaya chaco meeje soꞌo?

18 ¡Aꞌa jja oe huoojji! Chojja, ishiꞌishianijo miquianaya quea tai nee poajeꞌyo.
¡Edojjoshahua Pameja esohui miquiana nijje jama acue! 19 ¡Jamaya esohui quea pame
nee Eyacuiñajjijo mimicue! Jama acue baꞌa: —Cuaꞌa. ¡Eyacuiñajji nijje esohuicuaya!

Eꞌe, Edojjoshahua Pameya sohuicuaya mee caniya ¡quea bihui nee Eyacuiñajji bi-
huiacue sohuicuayanijo! 20 Cuanaya Jesosa Quito esejaya Emeshi Mese nei poanijo,
¡Eyacuiñajji, esejaya Chii ai bihuiacue jama baꞌa: —Eꞌe Eyacuiñajji, jamaya. Miyaya quea
pame nee atiitiiaña —acue!

Ehuohuijji yahue cuana huasijje, ehuanase cuana huasijje peaꞌai
21 ¡Jiquio pea esohui bacue! Jama baꞌa: Jesosa Quitoja esohui shajjaꞌajjajji poanijo

¡baꞌecue quea bei nee miquea huapa pojjeama cuana nijje!
22 Ehuanase cuana, ¡shajjaꞌajjacue mo! Miquiana Jesosaja epeejji poanijo ¡miquea

yahue shajjaꞌajjacue oe! 23Eꞌe, Jesosa Quito Emeshi Mese nei oe nei poanijo, ojaya esohui
shajjaꞌajja cani ojaya epeejji cuaa. Jamaya miquea yahue mi huoojeajji poani peaꞌai.
¡Oya shajjaꞌajjacue! Cuanaya Jesosaa ojaya epeejji cuana jaahuana cani quea pame nee.
Jesosaa jayojjaya yahue cuaa ehuanase cajaahuana cahua peaꞌai. 24 Jesosa Quitoja epeejji
eꞌe jojo nei cuaa ojaya esohui jayojja jama atiitii cani. Jamaya ehuanase cuaa, ¡miquea
yahue shajjaꞌajja tiitiicue!

25Yahue cuana, ¡shajjaꞌajjacuemo peaꞌai! Jesosa Quito ojaya epeejji cuana quea jea nee
poanijo manoꞌyonaje onaja mimishi cuijeaꞌyojji. Jamaya yahue cuaa, ¡miquea ehuanase
quea jea nee acue! ¡Quea jaꞌa nee jaahuanacue! 26 Eꞌe, Jesosa Quito ojaya epeejji cuana
mimishi cuijeaꞌyo majje Eyacuiñajji nijje miminaje jama baꞌa: —Jiquio cuaa ecuea esohui
shajjaꞌajja canaje. Peaa oya cuana besa mee canaje mijo peaꞌai —poanaje.

27 Jamaya poanaje Jesosa, ojaya epeejji eꞌe jojo nei cuana quea pame nee nee epomeejji
baꞌa: mimishiꞌama, quea tai pojjeama, quea jaꞌa nee nee epo meejji. 28 Jamajoya yahue
cuaa, ¡miquea ehuanase baꞌemeesahuacue! Eꞌe, miya quea pame baꞌe sa poanijo ¡miquea
ehuanase baꞌe meesahuacue quea pame! Ehuanase baꞌe meesahuañajo miya quea pame
baꞌeje peaꞌai. 29 Eꞌe, dejja cuana quea nee nee nequi sa po ajja. Chojja. Bobi, daqui peaꞌai
saꞌajja cani quea pame ebaꞌejji. Quiajjaya Jesosaa jaahuana cani ojaya epeejji cuana.
30 Jamaya oya poani eseya ojaya eyami jayojja nei nei poanijo. 31 Jamajjeya Eyacuiñajjija
esohui yahuajo nei etehueꞌyo jama poa baꞌa:
“Joya. Yahue ojaya ehuanase nijje baꞌyanijo oya cuana oe nei poani, beca pojjeama.

Jamaya oya cuana ba cani Eyacuiñajjiya. Jamajjeya yahueya ojaya ehuanase oe
nei cajaahuana cahua quea pame nee. Quea jea nee nee caꞌa cahua; oja chii, oja
enaese quea jea pishana caꞌa cahua”.

Jamaya yahuajo nei Eyacuiñajjiya tehue mee ca poa.

32 Eyacuiñajjija esohui quea pame nee nee yani Quitojo, ojaya epeejji cuanajo peaꞌai

jamabaꞌa: JesosaQuito ojaya epeejji cuananijje oenei jayojja poani, queahuiso pojjeama,
oya jayojja jjashahuabaquime poani peaꞌai. Jamaya Eyacuiñajjiya oya cuana ba cani
oe nei jayojja. 33 Oya jayojjaya yahueya, miya quea pame nee baꞌe sa poanijo ¡miquea
ehuanase quea jea nee nee acue! ¡Baꞌe meesahuacue quea pame nee! Ehuanaseya,
¡miquea yahue shajjaꞌajjacue oe!

6
Ehuohuijji eshoꞌi cuana huasijje echii mese cuana huasijje peaꞌai

1 Eshoꞌi cuana, miya Emeshi Mese neija, Jesosaja epeejji poanijo ¡shajjaꞌajjacue mique
chii, miquea enaese peaꞌai! Jamaya quea pame. Eꞌe, Eyacuiñajjiya jama aca poa baꞌa:
2 “¡Mique chiiya, miquea enaeseya peaꞌai huohui cani jayojja jama acue! 3 Jamajjeya

eyaya miquianaya baꞌe meeje quea bihui nee, quea pame nee. Quea huiso
shequiaja baꞌe meeje”.

Jamaya Eyacuiñajjiya huohui ca poa.
4 Echii meseya, enaeseya peaꞌai, ¡miquea ebacua cuana jaahuanacue quea pame nee!

¡Aꞌa onijje quea tecue nee pojji! ¡Aꞌa quea quene nee po meejji! ¡Oya cuana huohuicue
Emeshi Mese neija, Jesosaja esohui! ¡Miquea esohui shajjaꞌajja meecue!

Ehuohuijji echacojji cuana huasijje echaco meejji cuana huasijje peaꞌai
5 Echacojji cuana, ¡miquea echacomeejjija esohui jayojja jama pocue! ¡Chacocue

quea pame nee ojaya! Jamajjeya Jesosa miquianajo quea bihui nee poaje. 6 Miya
chacochacoani quea pame nee miquea echaco meejjiya ba canijo o quea bihui po meejji.
¡Ojaya ba jjimajo aꞌa quea huea pojji! ¡Chacocue quea pame nee Jesosa Quitohua miya
ba canijo! Jesosa miquea echacomeejji poani. 7 Eꞌe, ¡miquea echacomeejjijo chacocue
quea bihui nee! Pea cuanaja yajjijo quea pame chacochacoanijo Jesosa quea bihui nee
po mee aña miyaya. 8 Eꞌe, ¡jiquio esohui shajjaꞌajjacue! Beca cuaa chaco cani ojaya
echacomeejjijo. Pea cuanaja echacomeejji chamaꞌ. Quea pame nee chacochacoanijo
Emeshi Mese neiya, Jesosaa ojjaña sosequia cajeꞌyo quijje eyajo.

9 Echacomeejji cuaa, ¡sosequiacue miquea echacojji cuana ma ona chacochaconaje
sosejje! ¡Aꞌa quea mete po meejji! ¡Aꞌa tecuea neineijji! Echaco meejjija Emeshi Mese
nei yani eyajo. Echacojjija Emeshi Mese nei yani eyajo peaꞌai, Jesosa bajjani. Eyacuiñajji
mijo jjashahuabaquiani jayojja jamaojjaña cuanajo jjashahuabaquiani peaꞌai. Quea pame
nee chacoañajo, ojjaña sosequia cajeꞌyo quijje eyajo, echacojji, echacomeejji peaꞌai.

Eyacuiñajjiya eseya quea caꞌa nee po mee cani
10 ¡Pea esohui shajjaꞌajjacue! ¡Jjapee neineiquicue Jesosa nijje! Jamajjeya ohuaya

miquianaya ojaya epeejji quea caꞌa po mee cajeꞌyo. Oya quea caꞌa nee nee poanijo
miquianaya quea caꞌa po mee cajeꞌyo peaꞌai. 11 Eyacuiñajji nijje mimicue peaꞌai jama
baꞌa: —Eyacuiñajji, ¡eya miquea ejjashahuabaquijji jayojja jama ameesahuacue quea jaꞌa
nee!

Jamajjeya ohuaya miquianaya Edosiquiana nei, Satanasa bajjani jeabichajea mee
cajeꞌyo, ohua dasia sa acanijo. 12 Pea cuaa quea mase cuaa ecuana Jesosa nijje jjapeequi
pajea meeꞌyo sa acani. Oya cuana dejja pojjeama, Edosiquiana, eshahua cuana peaꞌai.
Jjeya quea camaja eshahuaja epeejji cuanaa quea tai acanijo. Eꞌe, eshahua cuaa
huoojea cani ojaya epeejji cuana, ojjaña quea mimishi poani peaꞌai ecuana dasiaa nisho,
ecuana jeabichajeaa nisho peaꞌai. 13 Jamajjeya ¡Eyacuiñajji nijje mimicue jama baꞌa: —
Eyacuiñajji, ¡eya miquea ejjashahuabaquijji cuana jayojja jama ameesahuacue! —jamaya
acue!

Jamajjeya eshahuaa jeabichajea sa acanijo, miquianaya quea caꞌa poaje; eshahua
jeabichajeajeꞌyo Eyacuiñajjiya miya asahua canijo. Eꞌe, Eyacuiñajjiya miquianaya ojaya
epeejji quea caꞌa po mee cajeꞌyo. 14 ¡Quea jaꞌa nee jjashahuabaquicue! ¡Esohui eꞌe
nei ba neineicue! Jiquio ecua Shomano sohuinanohua ejjacomayijjiquijji yii cani

ejjaquecuaquijji jama jayojja ¡esohui eꞌe nei ba neineicue quea jaꞌa nee epojji! Cuanaya
sohuinanohua baa daqui quea moo eseꞌojje huosho cani onaa equecuaꞌyo poani jjejojo
jama jayojja ¡quea jaꞌa nee, mimishiꞌama baꞌecue eshahuaa napa cajje miya ejjadasia
meequijji pojjeama! 15 Jiquio ecua ejiojji shejee, sapato, sohuinanohua huosho cani
acuishajo meteꞌama epojji jayojja jama ¡Eyacuiñajjija esohui ba neineicue meteꞌama
esohui huohuijji! 16 ¡Eyacuiñajjija esohui jayojja jama atiitiicue peaꞌai! Jiquio ecua
sohuinanohua copocopo baa emejo huosho cani ejjaqueyaquijji, iña cani ejjaque-
cuaquijji, emeje edahua huoꞌohuoꞌo icui nequiñajji jayojja jama ¡Eyacuiñajjija esohui
jayojja jama atiitiicue Edosiquianaja miya edasiajji pojjeama! 17 Cuanaya jiquio ecua
sohuinanohua ejaahuojja caꞌa, baajee sapa iya cani jama onaja sapa jaja jjima yajji jayojja
jama ¡esohui esapajo huanacue miquianaya quea tai ejjashahuabaqui meejji pojjeama
eshahuaja, Jesosaja epeejji nei poanijo! Jamaya peaꞌai jiquio ecua sohuinanohua baa
se beca iña cani pea jajajeabichajeajji jama jayojjaya ¡Eyacuiñajjija esohui mimicue
eshahua mimicuiajeanobiajeajji, Edojjoshahua Pameya ameesahua canijo! 18 Jamajjeya
¡Eyacuiñajji nijje mimicue jama baꞌa: —Eyacuiñajji, ¡eya miquea epeejji quea caꞌa nee
mo po meecue eshahua cuana, eshahuaja epeejji cuana peaꞌai mimicuiajeanobiajeajji!
¡Edojjoshahua Pame huoojeacue minijje emimi tiitii meesahuajji! —jamaya oe acue!

Jamajjeya ¡jjashahuaba neineiquicue quea jaꞌa nee! ¡Aꞌa Jesosa nijje jjapeequi pajeaꞌy-
ojji! ¡Ojjaña Jesosaja epeejji cuanajo mimi huichaꞌahuichaꞌacue jama baꞌa: —Eyacuiñajji,
¡ojjaña Jesosaja epeejji cuana jaahuanacue! ¡Quea jaꞌa nee po meecue! —jamaya acue!

19 Jamajjeya Eyacuiñajji nijjemimicue ejo jamabaꞌa: —Eyacuiñajji, Pabomiquea esohui
huohui canijo ¡huohui meesahuacue meteꞌama! Oya huohui meesahuacue, Eyacuiñajji,
jama baꞌa: “Jesosaa Jodio pojjeama cuana ojaya epeejji pomee cani onijje ebaꞌe tiitiiꞌyojji
eyajo. Maya yahuajo onajaya ba jjima” —jamaya mimicue Eyacuiñajji nijje ejo.

20 Eꞌe, Eyacuiñajjiya eya huoojea canaje Jesosaja esohui huohuiya. Ma esohui quea
pame nee huohuiañajo, dejja queamase cuaa eya iñamajje jeanobiajea canaje. Jamajjeya
¡Eyacuiñajji nijje mimicue ejo esohui quea pame nee Jesosajo meteꞌama ehuohui
meesahuajji!

Pabo mimiani Eyacuiñajji nijje ojjaña Epesojo baꞌe jaahuanajji
21 ¡Pea esohui bacue! Dejja bajjani Tiquico yani ecuana nijje. Oya ecuanaja quea jea nee

nee, ecuea epeejji nei nei. Ohuaya ecuana Jesosaja esohui huohui sahua cani. Miquiana
huasijje poqui majje ohuaya huohui caje ejo, ma eya aña jayojjaya huohui cajeꞌyo peaꞌai.
22 Eꞌe, eyaya oya huoojeaña miquiana huasijje ecuanajo huohuiya. Oya shajjaꞌajja majje
miquianaya yenoꞌama poaje ecuanajo.

23 Eya quea huiso mimiani Eyacuiñajji nijje miquianajo jama baꞌa: —Eyacuiñajji, miya
ecuanaja Chii ai. Jesosa Quito, miya ecuanaja Emeshi Mese nei. ¡Ojjaña miquea epeejji
cuana Epesojo baꞌe quea bei nee pomeecue! ¡Oya cuana ojjañamiquea epeejji cuana quea
jea nee pomeesahuacue! ¡Oya cuanamiquea esohui jayojja jama baꞌemeesahuacue quea
jaꞌa nee peaꞌai! —jamaya eya poani.

24 Jamajjeya esejaya EmeshiMesenei JesosaQuito quea jea tii tii poanijo, ¡Eyacuiñajjiya
miquianaya cabaꞌe meesahua cahua!

Mahuiso ecuea esohui. Eyaya Pabo bajjaniya esohui tehuejeyonaje. Apoa.

PABOJA ETEHUEꞌYO PINIPO CUIÑAJJI YASIJJEFILIPENSES
Pabohua Shomajo ejeanobia aniya esohui tehue cani Jesosaja epeejji cuana Pinipo cuiñajjijo

baꞌe yasijje
1 Ecuanaya bajjani Pabo, Timoteo peaꞌai. Ecuanaya Jesosa Quitoja echacojji cuana

ojaya yajjijo. Ecuaaya esohui tehueaña ojjaña miquiana huasijje, Eyacuiñajjija epeejji
cuana Pinipo cuiñajjijo baꞌe yasijje, Eyacuiñajjija esohui huohuijji cuana huasijje, o
pejjejje caꞌajji yasijje peaꞌai tehueaña ecuaaya. 2 Eyacuiñajji ecuanaja Chii ai. Jesosa
Quito ecuanaja Emeshi Mese nei. Ohuaya miquianaya cajaahuana cahua quea pame nee.
Mimishi cuana cuijeaꞌyo majje quea bei capo mee caꞌyahua peaꞌai.

Pabo Eyacuiñajji nijje mimiani Jesosa Quitoja epeejjijo
3Miquianajo jjashahuabaquiꞌyomajje ecuanaja Eyacuiñajji bihuia tiitiiaña. 4-5Yahuajo

Jesosa Quitoja esohui shajjaꞌajja jeahuajo miquianaaya eya esohui huohui meesahuaꞌy-
onaje, jjeya nei peaꞌai. Jamajjeya eya Eyacuiñajji nijje miquianajo mimi tiitiianijo quea
bihui nee poani. 6 Ecuea eba eꞌe jojo nei Eyacuiñajjiya miquianaya ojaya esohui jama
baꞌe meesahua coo caꞌya poa yahuajo. Jesosa Quitoja epeejji quea caꞌa pishana po
mee caꞌyonaje. Jjeya quea caꞌa nee pishana po mee caꞌyani. Quijje ca ca Jesosa Quito
poe oꞌoyajo ohuaya miquianaya quea caꞌa nee nee baꞌe tiitii mee cajeꞌyo eyajo onijje.
7 Eya miquianajo jjashahuaba tiitiiquiani miquiana quea jea nee neejojo. Jamaya quea
pame. Eꞌe de, eyaya Jesosa Quitoja esohui janobajjima nei huohuiañajo, miquiaaya
eya huohui meesahuanaje. Eꞌe, dejja cuanaja eya iña jjimahuajo, jeanobiajea cajo
peaꞌai, miquianaaya aquiana ebaꞌe meesahuajji huoojeanaje e que. 8 Jesosa Quitohua
miquianaya quea jea nee acani, jamaya eyaya miquianaya aña. Jamajjeya miquianaya
eyaya baqui sa aña, de. Eyacuiñajjija eba eya eꞌe jojo nei mimiani.

9 Eya mimiani Eyacuiñajji nijje miquianajo jama baꞌa: —Eyacuiñajji, Jesosa Quitoja
epeejji cuaa pea epeejji cuana quea jea pishana acani. ¡Oya cuana pea cuana quea jea nee
nee ameecue, miyaya! ¡Quea huiso mijo ba meesahuacue peaꞌai! ¡Quea jjashahuabaqui
jaꞌa nee po meecue peaꞌai quea pame nee ebaꞌejji, mimishiꞌama! 10 Jamajjeya Quitohua
poe oꞌoya majje oya cuana etecueajji pojjeama. 11 Eꞌe Eyacuiñajji, Jesosa Quito onijje
baꞌyanijo, ohuaya ojaya epeejji cuana quea pame nee baꞌe meesahua cani mijo. Jesosaja
epeejji cuaa quea pame nee acanijo, dejja cuaamiya bihuia cajeꞌyo. Ojjañaa ba caje miya,
Eyacuiñajji ca ca oe quea caꞌa nee nee, quea pame nee nee peaꞌai poani —jamaya eya,
Pabo mimiani Eyacuiñajji nijje miquianajo, Pinipo meshijo baꞌejo.

Jesosa Quito ecue yami dojjojo nequi
12 Ecuea epeejji cuana, ¡bacue jiquio esohui! Dejja cuaa eya iña majje quea huesha

dojo canaje jeanobiaa. Quea camaja ejo poanaje. Jamatii, pea meshi cuana huasijje
pea dejja quea huiso cuana huasijje Jesosa Quitoja esohui huohuiꞌyonaje eyaya. Jamaya
quea pame nee. 13 Eꞌe, eya jiquiacua ye canaje cuaa emeshi meseja ejjaquecuaquijji
quea huiso huasijje, pea cuana emeshi meseja equi quea quemojo baꞌe yasijje. Onaaya
ba canaje eya emeꞌ jeyoꞌyo nequi Jesosa Quitoja esohui huohuijjijojo onaja jeyoꞌyo.
14 Eya jiquiojo nequianijo, beshahua nei ojjaña Jesosa Quitoja epeejji cuana onijje jjapee
neineiquiani eꞌe jojo nei. Jjeya ca ca onaaya janobajjima nei Eyacuiñajjija esohui huohui
cani meteꞌama.

15 Jesosa Quitoja epeejji cuaa, oe pojji cuaa Jesosaja esohui huohui cani ejo quea quene
poaniya jjejojo. Jjamimicuiajea nobiajeaqui sa poani peaꞌai. Beca cuana ca, cho. Jesosa
Quitojo mimiani quea bihui nee, quea bei peaꞌai. 16-17 Ohuaya Jesosa Quito, eya peaꞌai
quea jea nee acanijo huohui cani. Onajaya eba Eyacuiñajjiya eya huoojea caꞌyonaje
Jesosa Quitoja esohui huohuiya. Janobajjima nei huohuiañajo, pea cuaa ba caje Jesosa

Quitoja esohui eꞌe nei. Pea cuaa enijje quea bei pojjeamaa, Jesosa Quitoja esohui huohui
cani quea tecue, emaimaijji jayojja. Ma dejja cuaaya aje oe pea cuana eya pajea meeꞌyo
sa acani, onijje jjapeequi meeꞌyo sa acani. Eya ejeyoꞌyo nequijo quea camaja pishana.
Ohuaya eya quea camaja nee nee po mee sa acani. 18 Eꞌe de, beca dejja cuaa quea tecue
nee huohui cani. Pea cuaa quea bei huohui cani. ¿Apiojji shai Jesosa Quitojo huohui
cani? Jamatii, Jesosa Quitojo huohui canijo, eya quea bihui nee nee.

19 Eꞌe, miquianaya ejo mimiani Eyacuiñajji nijje; Jesosa Quitohua, Edojjoshahua
Pameya peaꞌai eya quea caꞌa pomee cani quea pame nee. Jamajoya quijje eya quea pame
nee baꞌejeꞌyo. Jamaya ecuea eba. Jamajjeya eya quea bihui nee po tiitiijeꞌyo.

20 Eya jjashahuaba tiitiiquiani Jesosa Quitojo echacojji. Jesosa Quitojo chaco sa neinei
poani quea pame nee nee. Jamajjeya eya bichoꞌama ecuea ebaꞌejjijo. Eꞌe, jjeyahua nei,
quijje peaꞌai eya eshe nequi baꞌe sa poani Quito nijje meteꞌama nei. Eshe nequije pojjaꞌa;
quecua cajeꞌyo cuaa pojjaꞌa. Jamatii. Eya quea pame, meteꞌama baꞌyanijo, pea cuaa Quito
bihuia cajeꞌyo. 21 Eya jjashahuabaquiani jama baꞌa: —Eya eshe nequianijo, Jesosa Quito
ecue eyamijo nequi. Quijje, manoꞌyo majje eya onijje baꞌejeꞌyo eyajo quea pame nee nee.
Jiquiojo ca ca quea pame pishana eya baꞌyani. 22 Eꞌe de, jiquio meshijo baꞌyanijo eyaya
Jesosa Quitoja esohui huohuijeꞌyo pea cuana huasijje. ¿Achejo shai baꞌe sa poani eya
jjeya? Jiquiojo pojjaꞌa. Eyajo Jesosa Quito nijje pojjaꞌa. Cuaꞌa de. 23 Jjeyahua nei jiquio
meshijo baꞌe sa neinei poani eya. ¿Achejo shai? Eyajo Jesosa Quito nijje ebaꞌejji ca ca
oe eꞌe jojo nei ecuea quea pame nee nee. 24 Jamatii, eya jiquio meshijo baꞌe tiitiianijo,
quea pame nee poaje miquianaya. 25Eꞌe nei jamaya ecuea ejjashahuabaquiꞌyojji. Eꞌe, eya
baꞌejeꞌyo jiquio meshijo. Jamaya ecuea eba. Eya miquiana nijje nequije Jesosa Quitoja
epeejji quea caꞌa nee epomeesahuajji, quea bihui nee Jesosa Quito bameesahuajji peaꞌai.
Jamaya eꞌe jojo nei. 26 Jamajjeya miquianaaya Jesosa Quito bihuiajeꞌyo eꞌe jojo nei enijje
quijje e miquiana que poquiyajo.

27Eꞌe, eya epoquijji pojjeamapojjaꞌamiquianabaa; baquije pojjaꞌami baꞌajjaa. ¡Jamatii!
Esohui quea pame nee Jesosa Quitojo miquianajaya eba. Jamajjeya ¡jamaya baꞌecue
quea jaꞌa nee! Jamajjeya eyaya shajjaꞌajjaje miquianaya Jesosa Quitoja epeejji cuana
ojee quea caꞌa nee baꞌyani. Ojee janobajjima nei huohuiaña Eyacuiñajjija esohui Jesosa
Quitojo peaꞌai. 28 Dejja mimishi cuaa miquianaya napa cajo, ¡aꞌa oe quea mete pojji!
Chojja, miya ca ca meteꞌama tiitii anianijo, ma dejja mimishi cuaa ba caje jama baꞌa:
Quijje Eyacuiñajjiya oya cuana napa tiitii cajeꞌyo cuaquijo. Oya cuana ba mee caje peaꞌai
miquianaya ca ca baꞌe tiitii mee cajeꞌyo eyajo, ohuaya. 29 Eꞌe, Eyacuiñajjiya miquianaya
jjapeequi meesahua cani Jesosa Quito nijje. Pea cuana, cho. Jamaya peaꞌai baꞌa: Jesosa
Quito nijje baꞌyanijo, pea cuaa miquianaya napa caje. Jamaya Eyacuiñajjija eba. Eꞌe,
ohuaya miquianaya nahue caje peaa napa cajo. ¡Jamatii quea bihui pocue! 30 ¡Jjeya
miquianaya, e jayojjaya janobajjima nei eshahuaja epeejji cuana jeabichajeacue! Eꞌe,
jjeyahua nei eyaya jamaya Jesosa Quitojo huohuiaña tii. Jamaya miquea eba.

2
Jesosa Quito quea bei, quea caꞌa nee nee peaꞌai

1 ¿Aꞌa Jesosa Quitohua miquianaya quea bihui nee po mee cani? Ohuaya quea
jea nee nee acanijo, ¿aꞌa miquianaaya pea cuana quea jea nee aña peaꞌai? ¿Aꞌa
EdojjoshahuaPamenijje jjapeequianimiquianaya? ¿Aꞌa pea dejja cuananijjemiquianaya
quea bei? ¿Aꞌa pea dejja baꞌe meesahuaña peaꞌai? ¡Eꞌe jojo nei jamaya oe pocue!
2 Jamajjeya ¡miquianaaya iña oe che quea bihui nee nee po meecue, de! Ojjaña oe
ojee jjashahuabaquicue Jesosa Quitoja ejjashahuabaquijji jayojjaya jama baꞌa: ¡Ojee
jjapeequicue quea bei nee! ¡Pea cuana quea jea nee acue miquianaaya! Eꞌe, ¡ojee Jesosa
Quitojo jjashahuabaquicue! 3 ¡Aꞌa mimijajijji pea quea bicho po meejji! ¡Aꞌa jamaya pojji
miquianaya! Chojja. ¡Pea cuana nijje quea bei nee nee pocue! Jjashahuabaquicue jama
baꞌa: —Eya quea pame pishana; pea cuana quea pame nee.

4 Miquianaya quea pame nee baꞌe sa poani. Jamaya quea pame. ¡Pea cuana aꞌa pa-

jeaꞌyojji! ¡Baꞌe meesahuacue quea pame nee peaꞌai! 5 ¡Jesosa Quitoja ejjashahuabaquijji
jayojja jama jjashahuaba tiitiiquicue! 6 Jama baꞌa: Oya, Jesosa Quito Eyacuiñajji jayojjaya
tii tii poa. Jamatii Eyacuiñajji jayojja pojjeama poꞌyo majje meshijo nequi yenoꞌama
Jesosa Quito poa. 7 Eꞌe, Jesosa Quito nequi tiitii ajja poa eyajo, Eyacuiñajji jayojjaya jama
pojjeamapoa. Oya Eyacuiñajjija yajjijo ojaya echacojjimeshi yasijje poe sa poa. Jamajjeya
eseya eshoꞌi cuaya poa jama Jesosa Quito cuaya pohua, yamijji. 8 Oya baꞌeꞌyonaje dejja
cuana jayojja. Eyacuiñajjiya oya huoojea canaje dejja cuana jayojja manoꞌyome epojji.
Jamajjeya oya dejja cuana jayojja jama quecua meeꞌyome acanaje cuaa. Eꞌe nei acui
ecueataꞌapeejo Jesosa Quitomanoꞌyonaje dejjamimishi jayojja. 9 Jamajjeya Eyacuiñajjiya
oya shequi mee ca oꞌoyanaje. Eyahuasijje dojosohuaqui caꞌyonaje. Jesosa Quito oe nei
ojjañaja EmeshiMese nei pomee caꞌyonaje. 10 Jamajjeya quijje ojjañaa eyajo baꞌeya, dejja
eshe cuana peaꞌaiya, ojjaña yahuajo emanoꞌyo peaꞌaiya, ojjaña eshahua cuana peaꞌaiya
Jesosa Quito bihuia cajeꞌyo ecuiꞌoshajjajo nequiya. 11 Ojjañaa cojja ba majje ojjañaa
huohui cajeꞌyo Jesosa Quito eꞌe jojo nei Emeshi Mese oe nei quea caꞌa nee nee po tiitiiani.
Jamajojoya Eyacuiñajji, Jesosa Quitoja Chii bihuia cajeꞌyo, ojjañaa nei neiya. Jamaya
poajeꞌyo.

Jesosa Quitoja epeejji ejijijji jayojja
12 Jamajjeya ecuea epeejji eꞌe jojo nei cuana, ¡shajjaꞌajjacue ecuea esohui! Yahuajo

miquiana nijje nequiahua eya miquiaaya ecuea esohui shajjaꞌajjanaje. Jjeya eya quea
huesha nee nequi. Miquiana nijje enequijji pojjeama. ¡Jamatii jiquio ecua eyaya
huohuiaña jama atiitiicue! ¡Aꞌa pajeaꞌyojji! Eyacuiñajjiya miquianajaya mimishi cuijea
caꞌyonaje, jamajjeya ¡shajjaꞌajja tiitiicue oe ojaya esohui! ¡Miquianaya oe jjashajjaꞌaj-
jaquicue quea bei! 13 Eꞌe de, Eyacuiñajjiya miquianaya baꞌe meesahua cani ojaya ej-
jashahuabaquijji jayojja. Jamajjeya miquianaya ojaya esohui jama baꞌe sa poani. Ohuaya
miquianaya jjashahuabaqui meesahua cani quea bihui nee ojaya ejjashahuabaquijji
jayojja.

14Eyacuiñajjijo chacochacoani ¡aꞌa panajajijji! ¡Aꞌa jja oe jjamimicuiajea nobiajeaquijji!
15 Jamajjeya miquianaya pea cuanaja etecueajji pojjeama. Eyacuiñajjija ebacua cuana
quea pame nee miquianaya poaje. Eshahuaja epeejji cuana ca ca quea tai nee nee,
siajjepojji nee nee quea chipi nee nequi. Eꞌe nei miquiana quea boejea baꞌyanijo,
majameta beca jijinequi jama poaje. Jamajjeya ojjaña dejjaa quea mimishi cuaa ba caje
miquianaya Jesosa Quitoja epeejji eꞌe jojo nei. 16Eꞌe, miquiaaya ona huasijje Eyacuiñajjija
esohui huohuiaña Jesosa jayojja ebaꞌejji, yahuajo jama pojjeama ebaꞌejji huohuiaña.
Miquianaya jamaya poanijo, eya quea bihui nee poajeꞌyo Jesosa Quito poe oꞌoyajo. Ma
pojjajo eyaya baje ecuea echaco, ecuea esohui peaꞌai miquianajaya pajeaꞌyo jjima pojjaꞌa.
17 Jamaya poaje peaꞌai pojjaꞌa baꞌa: Yahuajo nei nei Eyacuiñajjija epeejji cuaa aquiana
dahuajea caninaje Eyacuiñajji bihuiajji. Aquiana Eyacuiñajji quea bihui nee epo meejji
jayojja jama jjeya eꞌe pojjaꞌa eya manojeꞌyo miquianaya Jesosa Quito nijje ejjapeequi
meesahuajji. Jamajjeya Eyacuiñajji quea bihui nee poaje miquianajo. Eꞌe de, eya peaꞌai
miquianajo quea bihui nee poani. 18 ¡Jamajjeya quea bihui nee pocue enijje!

Pabohua Timoteojo, Epamonitojo peaꞌai huohui cani
19 Eyaya Timoteo huoojea sa aña miquiana que. Eꞌe pojjaꞌa Jesosaa, esejaya Emeshi

Mese neiya eya Timoteo huoojea mee caje jjeyahua nei. Timoteohua miquiana ba majje
eya huohui cahuaje e quea bihui pojji. 20 Eꞌe, ecuea ejjashahuabaquijji quea pame nee
jayojja jama Timoteo oe nei jjashahuabaquiani miquianajo. Ohuaya miquianaya quea
pame nee Jesosa Quito nijje baꞌe meesahua sa neinei acani. 21 Pea dejja cuana ca ca
oja aquianajo jjashahuaba tiitiiquiani. Jesosa Quitoja echacojjijo jjashahuabaqui sa po
ajja. 22 Timoteohua Eyacuiñajjija esohui quea pame nee huohui canaje. Jamajjeya
miquianajaya eba oya quea pame nee. Eshoꞌyahua oja chii nijje chaco ca poa jayojja
jama acanaje Timoteohua enijje; esohui Jesosa Quitoja huohui canaje, Timoteohua.

23 Jamajjeya jjeyahua nei eyaya oya huoojea sa aña miquiana que. ¿Yajja shai dejja
cuaa eya acajeꞌyo jiquiojo baꞌecaa? Maya shajjaꞌajja majje eyaya Timoteo huoojeacuajije
miquiana que. 24Eya jjashahuabaquiani jama baꞌa: Esejaya Emeshi Mese neiya eya poqui
meesahua caje miquiana que, Pinipojo baꞌe yasijje quijje pishana pojjaꞌa.

25 Eya jjeya miquianajo jjashahuabaquiani. Jamajjeya eyaya Epamonito huoojeaje
miquiana que. Oya ecue chahua jayojja Jesosa Quito nijje jjapeequianijojo. Ohuaya Jesosa
Quitoja esohui eya huohuimeesahua canaje. Yahuajomiquianaya oya huoojeanaje e que
aquiana quiaa, e jaahuanaa peaꞌai. 26Oyamiquianaya ba oꞌoya sa poani, de. Miquianaaya
shajjaꞌajjanaje oya queamanoneeneepoanaje. Miquianaya ojo quea yenoposo, oya quea
yeno poanaje. 27 Eꞌe, oya quea mano poanaje. Beshahua nei manoꞌyonaje. Eyacuiñajjiya
oya huaquia meesahua caꞌyonaje, de. O emanoꞌyo jojjemo eya quea yeno nee nee pome.
Eyacuiñajji e quea yeno nee nee nequi mee sa po ajja. 28 Jamajjeya jjeya eya o huoojea
sa neinei poani miquiana que. O ba oꞌoya majje quea bihui nee miquianaya poaje.
Miquianaya ojo quea bihui nee poanijo, eya peaꞌai quea bihui nee poaje. 29 Jamajjeya
Jesosa Quito nijje jjapeequianijo Epamonito miquiana que poe oꞌoyajo, ¡onijje jama
mimicue baꞌa: —¡Mi poeꞌyajo eya quea bihui nee! —acue!

Quea pame nee poani Epamonito. Pea oya jayojja poanijo peaꞌai ¡shajjaꞌajjacue! 30Oya
Jesosa Quitojo chacochacoanijo beshahua nei manoꞌyonaje. Eꞌe, quea camaja nee nee,
de. Jamatii ohuaya chaco tiitii canaje meteꞌama nei. Miquianaaya e que poe ajjaa jjejojo
Epamonito huoojeanaje e chacosahuaa.

3
Esohui eꞌe jojo nei quea pame nee

1 Ecuea epeejji nei cuana, jjeya eyaya pea esohui tehueje miquiana que. ¡Emeshi
Mese neijo quea bihui nee pocue, miquianaya! Yahuajo eyaya esohui miquiana que
huohuinaje. Jjeya oyaya tehue oꞌoyaña quea bihui nee miquiana Jesosa Quitoja epeejji
quea caꞌa nee nee epo meejji. Jamajjeya pea cuaa miquianaya edasiajji pojjeama. 2 Jodio
esohui huohuijji nisho cuana ¡aꞌa shajjaꞌajjajji! Oya edasiajji cuana, iñaehua quea mase
jjaꞌijjiaquiani jama. Jesosa Quito nijje jjapeequi ajja. Miquea cuiishasha jee biso nei
jehuisejjajea mee sa acani huohuime acani ca ohua. 3 Cuiishasha biso nei jehuisejjajea
meemajjemaya dejja cuana jjapeenishoquiani Eyacuiñajji nijje. Eseya ca ca Eyacuiñajjija
epeejji eꞌe jojo nei. Eꞌe, Edojjoshahua Pameya eseya Eyacuiñajji bihuia meesahua cani.
Jamajjeya eseya quea bihui nee nee jjapeequiani Jesosa Quito nijje. Ohuaya, Jesosa
Quitohua ca ca oe eseyamimishiꞌamapomee cajeꞌyo. 4Peadejjaa aje oe Jodio etiiquianaja
esohui jama amajje jjashahuaba quehuaquiani jama baꞌa: —Eya Eyacuiñajjija epeejji quea
pame nee.

Chojja de. Yahuajo Jodio etiiquianaja esohui jama quea huiso eyaya aꞌyonaje. Ma
esohui quea huiso nee nee yahuajo jama amajje ¿aꞌa eya quea pame nee? Chojja.
5 Yahuajo aje eyaya jama anaje baꞌa: Jodio etiiquianaja esohui etehueꞌyo jama acanijo,
eya me oejje pea beca peejjima cahuime, 8 cahuime etiijo, ecuea cuiishasha biso nei
jehuisejjajea caꞌya poa cuaa. Eya Isaeni dejja. Jamaya ecue chii poa. Ecuea etiiquiana
Bejami bajjani. Jamajjeya eya Jodio nei Bejami cuana nijje. Jamajjeya eya Emeo esohui
mimiani. Eya Jodio etiiquianaja esohui jayojja jama poanaje pea Jodio esohui huohuijji
Paniseo bajjani cuana nijje. 6 Jodio etiiquianaja esohui cuana quea jea nee nee poa ecuea.
Jamajjeya eyaya Jesosa Quitoja epeejji cuana janobajjima nei napanaje; etiiquianaja
esohui a sa po ajjajojo napanaje. Eꞌe, eyaya ma esohui cuana jayojja jama aneineiꞌyonaje
yahuajo. Jamajjeya Jodio dejja cuana enijje mimijaji jjima poa. 7 Jodioja esohui quea
huiso shajjaꞌajja majje eya jjashahuaba taiquinaje jama baꞌa: —Eya quea pame nee nee
baꞌe —poso jjabaquinaje.

Jjeya ca ca Jesosa Quitoja esohui yaꞌyojji eyaya Jodioja esohui cajaa aꞌyonaje. 8 Eꞌe, eya
jjashahuabaquiani jama peaꞌai baꞌa: Ojjaña aquiana quea pame cuana oe pojji sosejje,
sosemaꞌ, shabo jama cajaa aña. Jesosa Quito ca ca aquiana quea sose huiso nee nee jayojja

eyaya baña. Jamajjeya aje iña oe jama jjashahuabaquime poani baꞌa: Jesosa Quito, ecuea
Emeshi Mese nei nijje jjapeequianijo eya quea pame nee nee poani. Quea sose huiso
nee nee eyaya Jesosa Quito baña. 9 Eꞌe, Jesosa Quitoja epeejji poanijo, eya ohuaya onijje
nequi tiitii mee cajeꞌyo; quea boejeaꞌyo nee nequimee cajeꞌyo. Jodioja esohui cuana jama
amajje eya quea boejeaꞌyo pojjeama. Eya Jesosa Quito nijje eꞌe jojo nei jjapeequianijo,
ohuaya eya quea boejea po mee caꞌyani. Eꞌe, Eyacuiñajjiya huohui cani: —Ojjaña Jesosa
Quitoja epeejji cuana eyaya quea boejeaꞌyo po mee yaña.

10 Eꞌe, yahuajo Jesosa Quito ecuea eba pishana poanaje. Jjeya eya o ba neineiꞌyo sa
poani. Eyacuiñajji quea caꞌa nee poanijo ohuaya Jesosa Quito shequi mee ca oꞌoyanaje.
Jamajoya eya o jayojjaya cabaꞌe mee caꞌyahua. Ma ecua oya napa ca poa jama jayojjaya
eya acajeꞌyo pea cuaa, Jesosa nijje jjapeequianijo mo cuia cajeꞌyo cuaa pojjaꞌa o jayojjaya.
¡Jamatii mo caꞌa caꞌyahua! 11 Jamajjeya jjeya eya jjashahuabaquiani jama baꞌa: —
Eyacuiñajjiya eya shequi mee caje oꞌoya. Jesosa Quito nijje baꞌe tiitii mee cajeꞌyo Jesosa
Quito jayojjaya, quea boejea baꞌejeꞌyo onijje tii.

Pabohua Jesosa Quitojo chaco tiitii cani
12 Eya Jesosa Quito jayojja jama pojjeama. Oya quea pame nee nee, quea caꞌa nee nee

peaꞌai. Eya quea caꞌa pishana. Jjeya eyaya janobajjima nei chacoaña Jesosa Quitojo.
Jamajjeya ohuaya eya ojaya epeejji quea caꞌa po mee cani. Eꞌe, Jesosa Quitohua eya
jjesheꞌyo majje onijje jjapee tiitii meequi caꞌyani. 13 Ecuea epeejji cuana, ¡shajjaꞌajjacue!
Ecuea ejjashahuabaquijji jama baꞌa: Eya Jesosa Quitoja epeejji quea caꞌa nee, quea pame
nee nee pojjeama. Eya ca ca jamaya poani baꞌa: Eya jjashahuabaqui tiitii ajja ecuea
esohuijoma eya yahuajo anajejo. Jjeya eya jjashahuabaquiani jama baꞌa: Jesosa Quitohua
eya chaco meesahua caje janobajjima nei ojo. Jamaya eyaya a sa neineiaña. 14 Eyaya
janobajjima nei chaco tiitiiaña Jesosa Quitojo. Jamajjeya quijje Eyacuiñajjiya ecuea
echaco sosejje sosequia cajeꞌyo. Jamaya acaje Jesosa Quitohua eya eyahuasijje iyaaꞌyo
majje onijje ebaꞌe tiitiiꞌyojji.

15 Jamajjeya eseya, Jesosa Quitoja epeejji quea caꞌa cuana Jesosa Quitoja ej-
jashahuabaquijji jayojja jama jjashahuabaquiani tii tii. Eꞌe pojjaꞌa miquianaya jamaya
po ajja. Eyacuiñajjiya miquianaya jjashahuabaqui mee cajeꞌyo quea jaꞌa nee o jayojjaya.
16 Eꞌe nei, eseyaya Eyacuiñajjija esohui quea huiso ba huichaꞌa huichaꞌaña. Jamajjeya
¡ojaya esohui jayojja jama ejjaꞌa tiitiiqui!

17Ojjaña ecuea epeejji cuana, ¡e jayojja baꞌecue! ¡Pea dejja cuana babacacue; ma ecua
eyaya miquiana nijje nequiya anaje jamaya caꞌa cahua cuaa! ¡Onaya oe jamaya atiitiicue,
miquianaaya! 18 Yahuajo eyaya miquianaya huohui majamajanaje pea dejja cuana quea
mimishi nee nee poanijo. Jjeya quea yeno nee eyaya huohuije oꞌoya ma dejja cuanajo.
Jesosa Quito acui ecueataꞌapeejo manoꞌyonaje. Oya cuana ca ca Jesosa Quitoja esohui
jayojja jama po ajjajo o quecuaꞌyojji epo jayojja poani. 19 Jamajjeya ma dejja cuana
cuaqui yasijje poquijeꞌyo. Ojaya aquiana huisojo jjashahuaba tiitiiquiani. Eyacuiñajjijo
jjashahuabaqui sa poꞌyo ajja. Oya cuana oja mimishijo bichoꞌama, quea bihui nee poani.
Eꞌe, jjashahuaba tiitiiquiani quea tai. 20 Eseya ca ca jamaya baꞌe ajja; Jesosa Quito nijje
eyajo baꞌe tiitiijeꞌyo. Jesosa Quitohua eshahua eseya mesena pajea mee caꞌyonaje. Eꞌe
de, esejaya Emeshi Mese nei Jesosa Quito poeje oꞌoya. O poe oꞌoyajji eseyaya ishoaꞌajjaña
quea bihui neeya. 21 Esejaya eyami caꞌaꞌama. Jesosa Quitohua poe oꞌoya majje esejaya
eyami quea caꞌa nee nee panacuaji cajeꞌyo ojaya eyami jayojja jama quea caꞌa nee nee
epoꞌyojji tii tii. Jamaya po mee cajeꞌyo ohuaya quea caꞌa nee nee poanijo. Eꞌe, quea caꞌa
nee poanijo ohuaya ojjaña huoojea tiitii cani. Ojjaña aquiana cuiña cani, Jesosa Quitohua.

4
Pea esohui cuana ebaꞌejji quea pamejo

1 Jamajjeya ecuea epeejji cuana, ¡jjapee tiitiiquicue quea caꞌa nee! Miquianaya ecuea
quea jea nee. Baqui oꞌoya sa neinei poani. Miquianajo eya quea bihui nee. Miquianaaya

quea pame nee Jesosa Quitojo añajo maya ecuea esosequiaꞌyojji jayojja. Jamajjeya ecuea
etehueꞌyo jayojja jama poanijo, miquianaya esejaya Emeshi Mese neijo quea caꞌa baꞌeje.
Eyaya miquianaya quea jea nee nee aña.

2 Epona cuana Emonia bajjani, Sinitique peaꞌai, ¡shajjaꞌajjacue mo, che! Emeshi Mese
nei Jesosa nijje jjapeequianijo ¡aꞌa jjamimicuiajea nobiajeaquijji! 3 Ecuea pea epeejji nei,
¡miyaya ma epona beca quea bei baꞌe meesahuacue! Ohuaya yahuajo eya Eyacuiñajjija
esohui huohui meesahua neinei caꞌyonaje. Dejja Cuemete bajjaniya esohui huohui
meesahua neinei caꞌyonaje peaꞌai. Quea huiso ecuea pea epeejji cuana esohui huohui
meesahua caꞌyonaje peaꞌai. Eꞌe, Eyacuiñajjiya ojaya esohui etehueꞌyojo eyajo oja bajjani
cuana tehue caꞌyonaje ona baꞌe mee tiitiiꞌyojji.

4Miquianaya Jesosa nijje jjapeequianijo ¡quea bihui nee po tiitiicue! ¡Eꞌe jojo nei quea
bihui nee po tiitiicue! 5 ¡Quea bei nee pocue ojjaña cuana nijje! Jamajjeya ojjaña cuaa ba
caje esejaya Emeshi Mese nei poeje jjeyahua nei pojjaꞌa. 6 ¡Aꞌa quea mete pojji! Chojja.
¡Mimicue Eyacuiñajji nijje! ¡Aquiana sa poanijo oya oe huohuicue! ¡Eyacuiñajji bihuiacue
peaꞌai! 7 Jamajoya Eyacuiñajjiya miquianaya quea bei nee nee po mee caje. Quea bei nee
neemiquianaya poaje Jesosa Quitojo. Ojjaña dejja cuana jamaya jjashahuabaqui ajja. Eꞌe,
Jesosa Quito nijje jjapeequianijo, ohuaya miquianaya quea quijijji jaji nee po mee caje.
Meteꞌama jjashahuabaqui meeme acani peaꞌai.

8 Epeejji cuana, jjeya pea esohui oe pojji eyaya miquianaya huohuije. ¡Esohui eꞌe
jojo neijo jjashahuaba tiitiiquicue ojjaña Eyacuiñajjija esohui quea pame neejo peaꞌai!
¡Jjashahuabaquicue pea dejja cuanaja ebaꞌejji quea pameneejo peaꞌai! Ejjashahuabaquijji
quea bei epoꞌyojjijo, quea bihui nee epoꞌyojji peaꞌaijo ¡jjashahuabaquicue! Echacojji
quea pame nee neejo, Eyacuiñajjiya dejja cuana quea bihui nee po mee canijo peaꞌai
¡jjashahuaba tiitiiquicue! Eꞌe, jamaya ojjañaja quea jea nee. 9Ecuea esohui shajjaꞌajjanaje
miquianaaya. Ecuea esohui etehueꞌyo banaje peaꞌai. ¡Jamaya miquianaya po tiitiicue!
Ecuea echaco quea pame banaje. ¡Jamaya miquianaaya atiitiicue peaꞌai! Jamajjeya
Eyacuiñajji minijje nequi tiitiije; quea bei po mee caje.

Pabo ojaya epeejji Pinipojo baꞌe cuana nijje quea bihui poani
10Yahuajo nei miquianaaya aquiana ebaꞌe meejji huoojeanaje e que, sosemaꞌ. Yahuajo

pishana quiojoya miquianaaya pajeaꞌyo jjima aña. Jamatii aquiana huoojea jjima poa.
Jjeya eya baꞌe sahua oꞌoyaña. Jamajjeya eya quea bihui nee nee esejaya Emeshi Mese
nei nijje, Jesosa Quito nijje jjapeequiani. 11 ¡Aꞌa jjashahuabaquijji eya mimiani eya aemaꞌ
poanijo! Eya jjashahuabaqui tiitii ajja aquiana ebaꞌe meejjijo. Oe pojji aquiana ecuea
poanijo, jamatii. 12 Eꞌe, aemaꞌ poanijo, jamatii. Eya quea bei. Ecuea aquiana quea
huiso yanijo, jamatii eya quea bihui. Eꞌe pojjaꞌa ecuea ebaꞌejji quea camaja poaje oꞌoya.
Eꞌe pojjaꞌa camajaꞌama poaje. Jamatii. Eya mimije Eyacuiñajji nijje jama baꞌa: —Eꞌe
Eyacuiñajji, ecuea ebaꞌejji quea pame.

Eꞌe, quea jejjejo, quea shoe peaꞌaijo, aemaꞌ poanijo, aquianajji pojjaꞌa poanijo jamatii
eya quea bihui. 13 Jamajjeya quea camaja poanijo jamatii eya quea bihui nee Jesosa Quito-
hua eya baꞌe meesahua canijo. 14 Eꞌe, ecuea ebaꞌejji quea camaja poanijo, miquianaaya
eya baꞌe meesahuanaje quea jea nee. Jamaya quea pame.

15 Yahuajo Eyacuiñajjija esohui quea pame miquiana huasijje, Pinipojo baꞌe yasijje
huohui coo majje eya Masenonia meshijo nequi poquinaje. Ma pojjajo, quijje peaꞌai
miquiaaya nei eya aquiana quianaje. Jesosaja epeejji cuana pea cuiñajjijo baꞌeja aquiana
quiaꞌyo jjima. Maya miquianajaya eba. 16 Eꞌe, eya Tesanonicajo chacochacoanijo ebaꞌejji
quea camaja ecuea poanaje. Jamajjeyamiquiaaya aquiana huoojea huichaꞌa huichaꞌanaje
e que. 17 Miquianajaya aquiana ehuoojeajjijo eya jjashahuabaqui ajja poanaje. Ecuea
ejjashahuabaquiꞌyojji ca ca jiquio jama baꞌa: Miquiaaya aquiana e que quiaꞌyonaje
sosemaꞌ. Jamajjeya Eyacuiñajjiyamiquianaya quea jaꞌa nee pomee caje. Eꞌe, quijje peaꞌai
quea huiso sosequia cajeꞌyo ohuayamamiquiaaya anaje sosejje. 18Miquiaaya Epamonito
huoojeanaje e que aquiana quiaa. Jamajjeya jjeya quea huiso nee ecuea aquiana ebaꞌejji

yani. Baꞌeje eya quea pame nee. Eꞌe, ma aquiana equiaꞌyojji aquiana Eyacuiñajji yasijje
ebihuiaꞌyojji jayojja, quea shiye nee nee jayojja, Eyacuiñajji quea bihui nee nee epo
meejji. 19 Esejaya Eyacuiñajjija aquiana quea pame nee, quea huiso yani, de. Jamajjeya
eꞌe jojo nei ohuaya miquianaya baꞌe meesahua caje. Jamaya poaje ohuaya miquianaya
Jesosa Quito nijje jjapeequianijo.

20 Ojjaña Jesosaja epeejji cuaa Eyacuiñajji, esejaya Chii ai eyajo cabihuia tiitii cahua
jjeya nei, quijje peaꞌai. Jamaya capoahua.

Esohui quea bihui epo meejji
21 Ojjaña Jesosaja epeejji cuana quea bihui nee huohuiꞌajjacue jama baꞌa: —¿Achajja

acuae quiana soꞌo, de? —ecuanajaya ebajji.
Jesosaja epeejji cuaa enijje nequiya miquianaya huohuiꞌajja cani jama baꞌa: —¿Achajja

acuae quiana soꞌo de? —onajaya ebajji.
22 Jesosaja epeejji cuana emeshi mesejo chaco canijo, ojjaña cuana jiquio tiijo peaꞌaiya

miquianaya huohuiꞌajja cani jama baꞌa: —¿Achajja acuae quiana soꞌo, de? —onajaya
ebajji.

23 Esejaya Emeshi Mese nei Jesosa Quito miquianajaya eyami dojjojo nequi. ¡Ohuaya
miquianaya quea pame nee cajaahuana cahua! Mahuiso ecuea esohui.

Eyaya Pabohua tehuejeyonaje. Apoa.

PABOJA ETEHUEꞌYO CONOSA CUIÑAJJI YASIJJECOLOSENSES
Pabohua Shomajo ejeanobia aniya esohui tehue canaje Jesosaja epeejji cuana Conosa cuiña-

jjijo baꞌe yasijje
1 Eya Pabo, Jesosa Quitoja huoojeaꞌyo ojaya esohui huohuiya. Jamaya Eyacuiñajji sa

poanaje. 2 Timoteohua esejaya epeejji enijje esohui tehue cani miquiana huasijje jama
baꞌa: Ma Eyacuiñajjija epeejji cuana huasijjeme Conosa cuiñajjijo baꞌe, ecuanaja epeejji
eꞌe jojo nei Jesosa Quito nijje jjapee neineiquiani yasijje.

¡Esejaya Chii aiya, Eyacuiñajjiya miquianaya cajaahuana cahua quea pame nee, quea
bei capo mee cahua peaꞌai!

Pabohua Eyacuiñajji bihuia cani
3 Eyacuiñajji, esejaya Emeshi Mese nei Jesosa Quitoja Chii eyaya bihuia tiitiiaña onijje

miquianajo mimianijo. 4 Eꞌe, pea cuaa eya huohui cani jama baꞌa: —Jesosaja epeejji cuaa
Conosajo baꞌecaa Jesosa Quito shajjaꞌajja cani tii. Ojjaña Eyacuiñajjija epeejji cuana quea
jea nee acani peaꞌai.

5 Eꞌe, miquianaya esohui eꞌe jojo nei Jesosa Quitoja yahuajo pishana shajjaꞌajja coo
majje onijje jjapeequinaje. Jjashahuabaquiani ebaꞌe tiitiiꞌyojji quea pamenee eyajo onijje
peaꞌai. Eꞌe jojo nei Eyacuiñajjiya jamaya acajeꞌyo miquianajo. 6 Jiquio esohui eꞌe jojo nei
Jesosa Quitojo ojjaña meshi yasijje huohui cani. Jamajjeya quea huiso dejja baꞌe mee
cani quea pame nee, miquiana jayojjaya. Jamaya miquianaaya esohui shajjaꞌajja coo
majje jjabahuejjaquiꞌyonaje. Jamajjeya jjabahuejja neineiquiꞌyonaje baꞌa: Eyacuiñajjiya
dejja cuana jaahuana cani eꞌe jojo nei. 7 Dejja Epapasi bajjani ecuanajaya quea jea nee.
Ohuaya Jesosa Quitoja esohui huohui caꞌyonaje miquiana que. Oya ecuana jayojjaya
Jesosa Quitoja yajjijo chacochacoani. Ecuana sohuihuohui sahuajji quea pamenee peaꞌai.
8Ohuaya ecuana huohui canaje jama baꞌa: —Edojjoshahua Pameya Jesosaja epeejji cuana
Conosajo baꞌe pea epeejji cuana quea jea nee po mee cani —Epapasi poanaje.

Pabo miminaje Eyacuiñajji nijje
9 Epapasija esohui quea pame nee miquianajo shajjaꞌajjaꞌyo majje ecuana Eyacuiñajji

nijje mimi huichaꞌa huichaꞌani jama baꞌa: —Eyacuiñajji, ¡ecuanajaya epeejji cuana ba
neinei meesahuacue ache echacojji shai mijo onajaya poaje! Edojjoshahua Pameya oya
cuanamiquea esohui cabameesahua cahua quea pame nee, cajjashahuabaqui meesahua
cahua quea jaꞌa nee epojji peaꞌai. 10 Jamajjeya ¡oya cuana Jesosa Quitoja esohui jayojja
jama baꞌe tiitii meeꞌyocue! Jamaya poanijo Jesosa Quito quea bihui nee nee poaje onajo.
¡Quea pame nee nee chaco tiitii meecue Jesosa Quitojo peaꞌai! Eꞌe Eyacuiñajji, ¡miquea
epeejji mijo jjabahuejja tiitii meequicue peaꞌai! 11 Miya ca ca oe quea caꞌa nee nee,
Eyacuiñajji. Jamajjeya ¡miquea epeejji cuana Conosajo baꞌe jjapeequi meesahuacue quea
caꞌa nee nee! Jamajjeya oya cuana miquea esohui pajeaꞌyo ajja tii tii dejja quea mase
cuaa napa cajje, yenoꞌama poaje. 12 Eyacuiñajji, ecue Chii ai, oya cuana quea boejeaꞌyo
po meeꞌyonaje miyaya. Jamajjeya quijje oya cuana miquea pea epeejji cuana nijje baꞌe
tiitii meejeꞌyo quea jaꞌa nee minijje eyajo. Eꞌe Eyacuiñajji, jamajjeya apoa.

13 Yahuajo eseya Edosiquiaa napa caꞌyonaje. Quea mase nee, quea mimishi nee nee.
Jjeya ca ca esejaya Chii aiya eseya jjeshe caꞌyonaje. Jamajjeya oja Bacua oe nei esejaya
Emeshi Mese nei quea caꞌa poajeꞌyo tii. Oja Bacua Jesosa Quito Eyacuiñajjija quea jea nee
nee poani tii tii. 14 Jama baꞌa: Jesosa Quitohua esejaya mimishi cuana cuijeaꞌyo majje
Edosiquiana quea caꞌa nee eseya mesena pajea mee caꞌyonaje.

Jesosa Quito esejo manoꞌyonaje

15 Dejja cuanaja Eyacuiñajji ecojja bajji pojjeama, jjacojjaba meequi ajja. Jamatii oja

Bacua Jesosa Quito Eyacuiñajji jayojja nei neiya, o jayojjaya jama poani peaꞌai. Jamajjeya
Jesosa Quito ba majje Eyacuiñajji esejaya eba. Oya, Jesosa Quito ojjaña eꞌaquiana mese.
Ojjaña aquiana cuana oja pana poa. 16 Eꞌe, Eyacuiñajjiya Jesosa Quito nijjeya ojjaña
aquiana cuana pana caꞌya poa, jiquio aquiana baꞌa: Ojjaña aquiana ojjaña meshi cuanajo
pana caꞌya poa; ojjaña aquiana eyajo pana caꞌya poa peaꞌai. Aquiana cuana ecojjaja
ebajji, pea aquiana ecojjaja ebajji pojjeamapeaꞌai pana caꞌya poa jiquio baꞌa: Eyacuiñajjija
esohuidojojji quea caꞌa nee pana caꞌya poa, eshahua cuana quea huiso, quea mimishi po
jjimahuajo, pana caꞌya poa peaꞌai. Eꞌe, Eyacuiñajjiya Jesosa Quito nijjeya ojjaña aquiana,
ojjaña tii pana caꞌya poa Jesosa Quitoja yaꞌyojji. 17 Eꞌe, oya Jesosa Quito baꞌe tiitiiya poa
ojjaña aquiana pana jjimahuajo. Ojjaña aquiana nequi tiitii mee cani quea pame nee,
Jesosa Quitohua. 18 Ojjaña ojaya epeejji cuanaja mese poani tii tii peaꞌai. Ohuaya ma
epeejji ojaya huapa pojjeama jayojja jama ojee jjapeequi meesahua cani, ojjaña. O jayojja
baꞌe meesahua cani. Manoꞌyo majje Jesosa Quito ebionei shequi oꞌoyanaje. Jamajjeya
oya oe nei quea caꞌa nee nee poani tii tii. 19 Eꞌe, oja Bacua Jesosa Quito o jayojja poani
tii tiijo, Eyacuiñajji quea bihui nee nee poani. 20 Yahuajo dejja cuana quea mimishijo
Eyacuiñajjiya ojjaña aquiana cajaa acaꞌya poa. Jesosa Quito acui ecueataꞌapeejo baꞌe na
cuayaquiꞌyonaje. Manoꞌyonaje. Jamajjeya Eyacuiñajjiya mimishi cuana cuijea cajeꞌyo.
Jamajjeya quea bei po oꞌoyanaje ojjaña oja pana cuana nijje eyajo, meshi cuanajo anica
cuana nijje peaꞌai.

21 Eꞌe, miquianaya yahuajo quea mimishi poanijo, quea jjashahuabaqui tai poanijo
peaꞌai Eyacuiñajji nijje jjapeequi ajja. Quea huesha nee poquiquehuani jayojja poanaje.
22 Jesosa dejja jayojja yamijji nequinaje. Jamajjeya Jesosa Quito esejaya mimishi cuanajo
manoꞌyonajejo, Eyacuiñajjiya eseya ojaya epeejji cuana po mee caꞌyonaje. Jamajjeya
Jesosa Quitohua eseya Eyacuiñajji yasijje poqui mee cajeꞌyo mimishiꞌama, quea boejea
epoꞌyo peaꞌai. Jamajjeya Eyacuiñajji ese nijje quea bei poaje eyajo, ca ojaya esohui
jama baꞌe tiitiinajejo, Jesosa Quitoja esohuijo jjashahuaba tiitiiquinajejo peaꞌai. 23 Jiquio
esohui shajjaꞌajja majje ¡aꞌa pajeaꞌyojji peaꞌai! Quea huiso dejjaa quea huiso meshijo
baꞌeya jiquio esohui shajjaꞌajja cani eseyaya jayojjaya.

Jesosa Quitohua ca oe Pabo huoojea canaje esohui huohuiya
Jesosa Quitoja esohui ojjaña dejjaa shajjaꞌajja canaje ojjaña meshijo. Eya ca ca iña eꞌe

jojo nei Eyacuiñajjija esohui huohuijji; Jesosa Quitoja esohui huohuiaña. 24 Jesosa Quitoja
esohui eya huohuiyajo, pea cuaa eya jeyo majje jeanobiajea canaje quea huiso cahuijo;
quea nee. Jamatii eya quea bihui nee poani. Yahuajo Jesosa Quito quea nee nee poa.
Jjeya eya quea nee pishana poani miquiana Jesosaja esohui jayojja baꞌe meesahuajji. Eꞌe
pojjaꞌa quijje Jesosa jayojja eya quea nee nee poaje. Dejja cuaa eya napa cajje eya quea
caꞌa poajo, Jesosaja epeejji cuana quea caꞌa poaje peaꞌai. 25 Eꞌe jojo nei Eyacuiñajjiya
eya huoojea caꞌyonaje ojaya esohui huohuiya ojaya epeejji cuana huasijje. Jamaya
miquianaya jjapeequi meesahuaña Jesosa Quito nijje. Ojjaña Jesosaja esohui huohuiaña
peaꞌai. Jiquio esohui eseya Eyacuiñajjiya bameesahua cani. 26 Jiquio esohui dejja cuanaja
quea quehua yahuajo nei poa. Ba mee jjima poa. Jjeya ca ca Eyacuiñajjiya ojaya epeejji
nei cuana Jesosa Quitoja esohui ba meesahua cani quea jaꞌa nee. 27 Jamajjeya jjeya
Eyacuiñajjiya ojjaña ojaya epeejji cuana, Jodio pojjeama cuana peaꞌai ba mee sa acani
ojaya esohui Jesosa Quitojo. Ma esohui quea pame nee nee jama baꞌa: Jesosa Quito
esejaya eyami dojjojo nequi tiitiiyani. Jamajjeya eseya jjashahuabaquiani onijje eyajo
enequi tiitiiꞌyojji. 28Ojjaña Jesosa Quitoja esohui ecuaaya huohuiaña quea jaꞌa nee ojjaña
huasijje. Ojjaña nei nei jjabahuejjaqui meeaña ojjaña Jesosa Quitoja epeejji quea caꞌa nee
epojji. Eꞌe, jamaya poaje Jesosa Quito poe oꞌoyajo. 29 Miquianaya Quitoja epeejji quea
caꞌa nee epojji eyaya janobajjimanei esohui huohuiaña JesosaQuitoja. JesosaQuito ecuea
eyami dojjojo quea caꞌa nee nequi. Ohuaya eya esohui ba neineimeesahua canimiquiana
huasijje ehuohuijji.

1 ¡Bacue jiquio! Eya janobajjima nei jjashahuabaqui majje Eyacuiñajji nijje mimi
neineiani miquianajo Conosajo baꞌe yasijje. Mimi neineiani Jesosa Quitoja epeejji cuana
Naonisea cuiñajjijo baꞌe yasijje peaꞌai, Jesosa Quitoja epeejji cuana ecuea ba jjima cuana
huasijje peaꞌai. Jamatii eya jjashahuabaquiani onajo peaꞌai. 2 Jamajjeya eyaya ojjaña
miquianaya Jesosa Quitoja epeejji cuana quea caꞌa nee po meesahuajeꞌyo. Miquianaya
pea cuana nijje jjapeequi meesahuajeꞌyo eꞌe jojo nei peaꞌai, esohui quea pame nee Jesosa
Quitojo jjabahuejjaqui meesahuaje. Quea bei nee jjashajjaꞌajjaquije. Eꞌe, jjeya ojjaña
cuana esohui Jesosa Quitoja Eyacuiñajjiya ba meesahua cajeꞌyo quea jaꞌa nee. Yahuajo
camaya bamee jjima poa. 3 Jesosa Quitoja eba ojaye nei Eyacuiñajjija ejjashahuabaquijji,
ojjaña tii. Onijje jjapeequianijo, Eyacuiñajjija ejjashahuabaquiꞌyojji quea jaꞌa nee ba
meesahua cani Jesosa Quitohua. 4 ¡Ecuea esohui etehueꞌyo ba neineicue miquiaaya! Pea
dejja cuana siajje poani Eyacuiñajjijo ¡aꞌa shajjaꞌajjajji! Dasia ca chanaꞌ mi. 5 Eꞌe, eya
ejeanobia ani. Jamajjeya miquiana nijje eya enequijji pojjeama. Jamatii eya jjashahuaba
tiitiiquiani miquianajo, miquiana nijje nequi jayojjaya. Ecuea eba miquianaya Jesosa
Quito nijje jjapee neineiquiani quea pame nee, ojaya esohui jayojja jama poani peaꞌai.
Jamajjeya eya quea bihui nee nee poani miquianajo.

Jesosaa eseya o jayojja baꞌe meesahua cajeꞌyo
6 Jamajjeya miquianaya Jesosa Quito nijje ebionei jjapeequiꞌyonajejo oya miquea

Emeshi Mese nei quea pame nee poanaje. Jamajjeya ¡baꞌecue ojaya epeejji nei!
7 Jamajjeya ¡Jesosa Quitoja epeejji quea caꞌa nee oe pocue! ¡Ojaya esohui ba tiitiicue!
¡Ojaya esohui eꞌe jojo neijo jjashahuaba tiitiiquicue peaꞌai! Eꞌe, jamaya pea dejjaa
miquianaya huohui canaje. Eyacuiñajji nijje jamaya mimi tiitiicue: —Eꞌe Eyacuiñajji,
jamaya miquea esohui quea pame nee nee.

8 Dejja cuaa esohui eꞌe nei pojjeama huohui cani miquianaya. Quea quehua nee,
etiiquiana cuanaja esohui. Jesosa Quitoja esohui jayojja jama pojjeama, quea jaꞌa nee
pojjeama. ¡Aꞌa shajjaꞌajjajji! Dasia cajeꞌyo cuaa mi.

9 Jamajjeya ¡bacue jiquio! Oya Jesosa Quito eseya jayojja yamijji poa. Jamatii oya
Eyacuiñajji nei poa. 10 Jesosa Quito nijje jjapeequianijo, Eyacuiñajjiya eseya baꞌe tiitii
mee cajeꞌyo Jesosa Quito jayojja epoꞌyojji. Eꞌe, Jesosa Quito Emeshi Mese nei oe nei quea
caꞌa nee nee. Ojjaña eshahua cuanaja mese, Eyacuiñajjija esohuidojojji cuanaja mese
peaꞌai quea caꞌa pishana, de.

11Ojaya etiiquianaja esohui jama Jodio dejja cuaa cuiishasha jehuisejjajea cani. Jamaya
huohui jjima acani Jesosa Quitohua. Onijje jjapeequianijo, ohuayamiquianajayamimishi
pajea mee caꞌyani, miquianajaya ejjashahuabaquiꞌyojji quea mimishi chamaꞌyo po mee
caꞌyani. 12 Jesosa Quito manoꞌyajo dejja cuaa ohuajea ca poa. Eyacuiñajjiya oya shequi
mee ca oꞌoyanaje. Jesosa Quito ohuajea ca poa jayojja jamaya peaa miquianaya enajo
besa mee canaje Eyacuiñajjijo. Jamajjeya Eyacuiñajjiya Jesosa Quito shequi mee ca
oꞌoyanaje jayojja jamaya ohuaya miquianaya baꞌe meesahua cajeꞌyo Jesosa Quito jama
epoꞌyojji, ojaya esohuijo jjashajjaꞌajjaquianijo. 13Yahuajo Jodio pojjeamaja Eyacuiñajjija
esohui miquianajaya ba jjima. Quea mimishi nee nee poanijo miquea edojjoshahua
cuaqui yasijje dobiquiꞌyo quiaye poanaje. Jjeya ca ca Eyacuiñajjiya miquianaya baꞌe
tiitii mee cajeꞌyo Jesosa Quito nijje mimishi cuana ojjaña tii cuijea caꞌyonajejo. 14 Eseya
aje oe Moisesija esohui etehuejo jjashajjaꞌajjaqui ajjajo, Eyacuiñajjiya tehue mee canaje
jama baꞌa: “Ojjaña quea mimishi nee nee” poanaje. Jamatii jojoya Jesosa Quito
esejaya mimishijo manoꞌyonaje acui ecueataꞌapeejo. Jamajjeya Eyacuiñajjiya eꞌe jojo nei
esejaya mimishi cuana cuijea neinei caꞌyonaje. 15 Eꞌe, Jesosa Quito acui ecueataꞌapeejo
manoꞌyonaje. Jamajjeya eshahua cuana caꞌaꞌama po mee caꞌya poa, Eyacuiñajjiya.
Jamaya ojjaña eshahua mese cuana jeabichajea caꞌya poa. Eyacuiñajjiya ojjaña ba mee
canaje eyajo anica.

¡Aꞌa esohui eꞌe nei pojjeama shajjaꞌajjajji!

16 Jamajjeya ¡bacue oe! Pea cuaa miquianaya tecuea cani ojjaña bobi miquiaa ijjiañajo,

pea eꞌishijji ishiañajo peaꞌai. ¡Aꞌa oya cuana shajjaꞌajjajji! Jodio cuanaja esohui jama baꞌa:
Ojee eꞌijjiajji pojjajo, epojja chacochaco mee ajja peaꞌaijo huohui cani; ¡aꞌa oya cuana
shajjaꞌajjajji! 17Yahuajoma esohui cuanajo dejja cuana jjashahuabameequi caꞌyonajema
Jesosa Quitohua quijje poe majje acañaje. ¡Jjeya nei Jesosa Quitojo jjashahuabaquicue!
Oya ca ca oe nei quea pame nee. 18 Pea dejja cuaa jjacahuibaqui majje miquianaya
Eyacuiñajjija esohuidojojji bihuia mee sa acani bobimaꞌ ani tii. Ma dejja cuana ojaya
ejjashahuabaquijji quea taijo mimi huichaꞌa huichaꞌani. Jama siajje pome poani baꞌa: —
Ecuea ejjashahuabaquijji quea jaꞌa nee; onajaya quea jaꞌa pojjeama —poani.

Tecuea canijo ca oe ¡aꞌa jjashajjaꞌajjaquijji! Eyacuiñajji nijje mi poqui pajea mee ca
chanaꞌ. 19Madejja cuana aje oe Jesosa Quito nijje, esejaya EmeshiMese nei nijje jjapeequi
pajeaꞌyonaje. Esejaya Emeshi Mese neiya Jesosa Quitohua ojjaña ojaya epeejji cuana
jjabahuejjaqui mee cani ojee. Jama baꞌa: Jesosa Quito ojjaña ojaya epeejji cuana nijje
ese ejja jayojja poani. Ojjaña ojaya epeejji cuana Jesosa Quitoja eyami jayojja poani.
Esapa jayojja esejaya Emeshi Mese nei Jesosa Quito poani. Jiquio ecua esapaa eyami
poqui mee cani jayojja jama Jesosa Quitohua ojjaña ojaya epeejji cuana huoojea cani,
jjabahuejja meequi cani ojee ejjapeequijji. Jamaya Eyacuiñajjija quea boti nee. Jamaya
Eyacuiñajjiya ojjaña ojaya epeejji quea caꞌa nee po mee sa acani. Esejaya Emeshi Mese
neiya Jesosa Quitohua ojjaña ojaya epeejji cuana ojee onijje jjabahuejja meequi cani;
jamaya Eyacuiñajjiya ojjaña ojaya epeejji cuana quea caꞌa nee po mee cani. Jamajjeya
ojjaña ojee jjapeequi mee cani Jesosa nijje.

20 Miquianaya Jesosa Quito jayojja jama poanijo Jesosa Quitoja epeejji pojjeama
cuanaja esohui quea quehua ¡aꞌa shajjaꞌajjajji! ¿Apiojji acuae jjeya maya esohui quea
quehua shajjaꞌajja sa poani? Jesosa Quito nijje jjapeequianijo eshahuaja epeejji pojjeama
poani. 21Esohui quea quehua jiquio jama baꞌa: —Jiquio aquiana ¡aꞌa napajji! ¡Aꞌa pea bobi
cuana ijjiajji! ¡Pea eꞌishijji aꞌa ishijji! —jamaya dejja cuaa huohui nisho cani.

22 Jama pojjeama ca ca Eyacuiñajjija esohui. Bobi cuana ijjiajeyo majje chamaꞌyo tii
poani. Joya miquiaa napaña aquiana chamaꞌyo tii poaje peaꞌai. 23 Eꞌe, jiquio dejja cuaa
pea cuana dasia cani; ojaya esohui quea quehua quea jaꞌa poso acani cuaa. Jamajjeya pea
cuana jjashahuaba quehuaqui majje oe pojji bobi ijjia jjima acani. Peaꞌai Jesosaja esohui
jama baꞌe sa poꞌyo ajja. Cho, quea jaꞌa pojjeama baꞌyani. Jamaya poanijo dejja cuana quea
mimishi jjashahuabaqui pajea ajja.

3
Yahuajo quea tai baꞌya poa ebaꞌejji Jesosa Quito nijje quea pame

1Eyacuiñajjiya Jesosa Quito baꞌe mee ca oꞌoyanaje. Jamajjeya ohuaya miquianaya baꞌe
mee cajeꞌyo Jesosa Quito jayojja. Jamajjeya ¡jjashahuaba tiitiiquicue Jesosa Quitojo eyajo
ebaꞌejji! Jama baꞌa: Eyacuiñajjiya Jesosa Quito ojjaña huoojeaꞌyojji quea caꞌa nee nee po
mee caꞌyonaje. Oya Eyacuiñajjija ebianei mijijje ani. 2 Eꞌe, ¡jjashahuaba tiitiiquicue oe
Jesosa Quitojo! ¡Aquiana taijo oe aꞌa jjashahuabaquijji! 3 Jama baꞌa: Dejja emanoꞌyojaa
mimishi poꞌyo ajja. Jamaya miquianaya jjeya emanoꞌyo jayojjaya mimishi po sa poꞌyo
ajja. Jesosa Quito Eyacuiñajji nijje nequi tiitiiani. Ohuaya miquianaya jaahuana cani
quea pame nee. 4 Jesosa Quito poe oꞌoyajo, eseya onijje nequi tiitiijeꞌyo quea jaꞌa nee
nee; o jayojjaya poajeꞌyo onijje jjapee tiitiiquianijo. Jamajjeya oe ¡jjashahuaba tiitiiquicue
Jesosa Quitojo!

5 Eꞌe, Jesosa Quito nijje jjapeequi majje jamaya ebionei acue baꞌa: ¡Ojjaña mimishi
cuana oe pajea neineiꞌyocue! ¡Aꞌa pea cojjojji pojji! ¡Aꞌa jama jjashahuabaquimeya pojji!
¡Aꞌa quea tai jjashahuabaquijji! ¡Aꞌa quea mimishi baꞌe sa pojji! Onajaya aquiana ¡aꞌa
quea jea bajji peaꞌai! Quea dejja tai poanijo aje oe miquianaya eyacuiñajji nisho bihuiajji
jayojja poani, de. 6 Jiquiomimishi cuana jama atiitii canijo, Eyacuiñajjiya shajjamaꞌ cuana
quea nee nee po mee cajeꞌyo. 7 Jamaya aje oe miquiaaya yahuajo mimishi ahuichaꞌa
huichaꞌaꞌyonaje peaꞌai onaaya acani jayojjaya. 8 ¡Jjeya ca ca pajea neineiꞌyocue ojjaña

mimishi cuana! Jamajjeya ¡aꞌa quea tecue nee nee pojji! ¡Aꞌa quea quene nee nee
pojji! ¡Aꞌa quea mase nee nee pojji! ¡Aꞌa pea nijje mimijajijji! ¡Aꞌa quea tai mimijji!
9 Eꞌe, miquianajaya ebaꞌejji quea mimishi yahuajo jama apajeaꞌyonajejo ¡aꞌa siajje pojji!
10 Jjeya miquianajaya ebaꞌejji quea pame nee poꞌyonaje. Eyacuiñajjiya miquianaya baꞌe
meesahua cani quea boejea, o jayojja epojji, o ba neineijji epojji. Jamajjeya ¡aꞌa quea
mimishi poꞌyojji!

11 Jamajjeya Jesosa Quito nijje jjapeequianijo ojjaña ojaya epeejji cuana cajjapee-
quiahua pea nijje; pea jayojja oe capoahua. Jodio cuana ca ca Jodio pojjeama jayojjaya
caꞌaꞌama; dejja ecuiishasha jehuisejjaꞌyo ca ca cuiishasha jehuisejja jjima jayojja peaꞌai,
Jieno dejja pojjeama cuana, Sitinia dejja cuana peaꞌai; echacojji sosemaꞌ ca ca dejja
echacomeejjimaꞌ jayojja, caꞌaꞌama ojjaña. Jesosa Quito ca ca oe nei quea caꞌa nee nee
nequi tii tii. 12Eꞌe, Eyacuiñajjiya miquianaya babaca caꞌya poa ma ojaya epeejjime epojji.
Ohuayamiquianaya quea jea nee nee acanaje peaꞌai, Eyacuiñajjiya. Jamajjeya quea pame
baꞌecue jiquio jama baꞌa: ¡Aemaꞌ cuana baꞌemeesahuacue! ¡Pea cuana nijje jjapeequicue!
¡Maseꞌama oe pocue! ¡Quea bei oe pocue! ¡Tecueꞌama peaꞌai oe pocue! 13 ¡Ona nijje
tecueꞌama pocue! Eꞌe pojjaꞌa pea cuaa miquianaya quea mimishi acaje. ¡Jamatii ojaya
mimishi pajeaꞌyocue; ohuaya miquea mimishi capajea caꞌyahua peaꞌai! Eꞌe, Jesosa
Quitohua miquianajaya mimishi cuana cuijea caꞌyonaje; jamajjeya ¡miquianaaya oe pea
cuanaja mimishi pajeaꞌyocue! 14 Eꞌe jojo nei ¡pea cuana quea jea nee acue! Jamaya
poanijo miquianaya ojee quea jaꞌa nee nee baꞌeje. 15 ¡Miquianaya oe quea bei nee nee
baꞌecue Jesosa Quitohua miquianaya quea bei nee baꞌe meesahua canijo! Miquianaya ca
ca oe Jesosa Quitoja epeejji poani. Jamajoya eseya jjapeequi mee cajeꞌyo quea cojja bei
epojji. Majoya miquianaya iyaa caꞌyonaje Eyacuiñajjiya. ¡Eyacuiñajji bihuiacue peaꞌai!

16 ¡Ojjaña Jesosa Quitoja esohui cuana shajjaꞌajja tiitiicue! ¡Quea jaꞌa nee esohui esejaya
epeejji cuanahuasijje huohuicue; shajjaꞌajjacue peaꞌai! ¡Ojee jjabahuejjaquimeecue quea
jaꞌa nee peaꞌai! Eyacuiñajji bihuiañajo jama pocue baꞌa: ¡Sohuicuayacue quea bihui nee
Jesosa Quitojo! ¡Miquianaaya Eyacuiñajji bihuiacue sohuicuayaniya peaꞌai! ¡Quea quijijji
bei nee peaꞌai pocue Eyacuiñajjijo! Eꞌe, ¡o jayojjaya jama baꞌecue! 17Esejaya Emeshi Mese
nei Jesosa. Ojaya epeejji poanijo ¡ojjaña miquea esohui ojaya yajji acue! ¡Ojjaña miquea
echaco ojaya epojji chacocue peaꞌai! Jesosa Quitohua miquianaya jamaya ameesahua
canijo, ¡Eyacuiñajji, esejaya Chii ai oe bihuiacue!

Eyacuiñajji esejaya eyamijo quea pame nequi
18 Jamajjeya ehuanase cuaaya, Jesosaja epeejjiya, ¡yahue shajjaꞌajjacue! Jamaya

miquianaya quea pame nee poaje. 19Yahueya, ¡miquea ehuanase quea jea nee acue! ¡Aꞌa
oe onijje quea tecue nee pojji!

20 Eshoꞌi cuaa, Jesosaja epeejji poaniya, ¡shajjaꞌajja tiitiicue mique chii, miquea enaese
peaꞌai! Jamaya miquianaya poanijo, Jesosa Quito quea bihui nee poaje. 21 Echii cuaa,
enaeseya peaꞌai, ¡aꞌa jamatii tecuea huichaꞌajji mique bacua cuana! Oya cuana quea yeno
nee poaje miquiaa tecuea tiitiiꞌyajje.

¡Echacojji cuana, echacomeejji cuana peaꞌai quea pame oe pocue!
22 Miquianaaya echacomeejjijo chacochacoani ojaya yajjijo ¡miquianaja echacomee-

jjija esohui jama chacomeya oe acue, ojjaña tii! ¡O ba majje aꞌa chaco nishojji! Cho.
¡Eꞌe jojo nei quea bihui nee oe chacocue ojaya! ¡Jamaya oe acue miquianaaya! ¡Jesosa
Quito oe quea jea nee ejjaꞌaqui! 23Miquianaaya echacomeejjijo chacoañajo Eyacuiñajjijo
chacoaña peaꞌai. Jamajjeya ¡chaco neineicue Eyacuiñajjijo quea bihui nee epojji! 24 Eꞌe,
miquianajaya eba jama baꞌa: Quijje eyajo esejaya EmeshiMese neiyamiquea echaco quea
pame nee cuana sosequia cajeꞌyo, ma ecua ohuaya huohui ca poa jayojjaya acajeꞌyo.
Eꞌe, miquianaya chacochacoani Jesosa Quitojo, esejaya Emeshi Mese neijo. 25 ¡Bacue oe!
Eyacuiñajjiya ojjaña shajjamaꞌ cuana napa cajeꞌyo quea mimishi poani sosejje. Ohuaya

ojjañaja mimishi ba cani. Jamajjeya joya quea mimishi nee nee poani janobajjima nei
napa cajeꞌyo; joya quea mimishi pishana poani oe pojji napa cajeꞌyo.

4
1 Ojjaña echacomeejji cuaa, ¡shajjaꞌajjacue mo oe! Miquea echacojji cuana miquea

yajjijo chacochacoani ¡sosequiacue oya huiso tii! ¡Oya cuana oe jaahuanacue quea pame
nee epojji! ¡Aꞌa pajeaꞌyojji miquea Emeshi Mese neiya eyajo aniya miya ba tiitii cani!

Pea cuana Pabohua niñesheꞌa cani
2 Epeejji cuana, ¡mimi majamajacue Eyacuiñajji nijje ojjaña pojjajo! ¡Hueaꞌama

mimicue! ¡Oya oe bihuiacue onijje mimianijo! 3 ¡Eyacuiñajji nijje oe ojee mimicue
ecuanajoya peaꞌai! Jamajjeya ohuaya ecuana huohuimeesahua tiitii cajeꞌyo esohui pame
nee Jesosa Quitoja, ma onajaya yahuajo ba jjima. Ma esohui eya huohuiajoya, dejja
mimishi cuaa eya iña majje jeanobiajea caꞌyonaje. 4 Jamatii miquianaya ejo Eyacuiñajji
nijje mimianijo, ohuaya eya Jesosa Quitoja esohui huohui meesahua cajeꞌyo quea jaꞌa
nee.

5 JesosaQuitoja epeejji pojjeama cuananijjemimianijo ¡jjashahuabaneineiquicue quea
jaꞌa nee! ¡Quea pame nee oe ona nijje po tiitiicue peaꞌai! 6 ¡Quea bei, quea jaꞌa nee peaꞌai
mimicue Jesosa Quitoja epeejji pojjeama cuana nijje! ¡Jjashahuaba neineiquicue onijje
mimi jjimahuajo! Jamajjeya onaya Jesosa Quito ba meesahuajeꞌyo.

Pabohua quea bihui nee esohui tehue canaje pea cuana huasijje
7Dejja Tiquico bajjani Jesosaja epeejji, e jayojjaya Jesosajo chacochacoani, ecuanajaya

quea jea nee nee. Ohuaya eya chacosahua caꞌyonaje Jesosa Quitojo quea pame nee
peaꞌai. Ohuaya miquianaya huohui cañaquije jiquiojo e baꞌyanijo. 8 Eyaya oya huoojeaje
miquiana huasijje e huohuiya. Ojaya esohui ecuanajo shajjaꞌajja majje ¡quea bihui nee
pocue! 9 Tiquico nijje Onesimo poquije. Oya ecuana jayojjaya Jesosaja epeejji quea
pame nee peaꞌai. Yahuajo oya miquianajaya cuiñajjijo baꞌya poa. Ojjaña jiquiojo onaa
acani huohui caje miquiana huasijje, Onesimohua. 10 Anitaco enijje ejeyoꞌyo nequi
ejjajeanobiaquijji equijo. Ohuaya miquianaya huohuiꞌajja cani jama baꞌa: —¿Achajja
acuae quiana soꞌo? —ojaya ebajji.

Macosohua peaꞌai huohuiꞌajja cani: —¿Achajja acuae quiana soꞌo, de, ecuanajaya
ebajji?

OyaMacoso Benabeja jjoꞌyaseja bacua ejja. Miquiana que poquiyajo, ¡oya jaahuanacue
quea pame nee! Jamaya eyaya miquianaya huohuinaje yahuajo. 11 Jesosa Josoto yani
peaꞌai. Ohuaya huohuiꞌajja cani peaꞌaiya: —¿Achajja acuae nequiana soꞌo, ecuanajaya
ebajji?

Jiquiojo pea beca peejjima Jodio cuana Jesosaja epeejji yani. Ohuaya eya chaco
meesahua cani queapamenee Eyacuiñajjija yajjijo, esejaya EmeshiMeseneija yajjijo. Pea
Jodio cuanaja enijje chaco jjima, de. 12Epapasi cuanaya yani enijje. Ohuaya peaꞌai esohui
quea bihui nee huohui cani miquiana que. Yahuajo oya miquiana nijje baꞌya poa peaꞌai.
Jesosa Quitoja yajjijo chaco cani ohuaya. Janobajjima nei mimi tiitiiani Eyacuiñajji nijje
miquianajo jama baꞌa: —Eyacuiñajji, ¡miyaya ojjaña Conosajo baꞌe cuana Jesosa Quito
nijje jjapeequi meesahuacue quea jaꞌa nee! ¡Miquea esohuijo eꞌe jojo nei oya cuana
jjabahuejjaqui meesahuacue! ¡Miquea esohui jama baꞌe tiitii meesahuacue, Eyacuiñajji!
—jamaya Epapasi mimiani Eyacuiñajji nijje miquianajo.

13 Eꞌe, Epapasi mimi tiitiiani Eyacuiñajji nijje miquiana jaahuanajji. Quea huesha
cuiñajji yasijje Jesosaja epeejji cuana Naonisea cuiñajjijo baꞌe yasijje, Jienaponi cuiñajjijo
baꞌe peaꞌai yasijje Eyacuiñajji nijje mimi tiitiiani, Epapasi. Jamaya eyaya oya baña.
14 Ecuanajaya epeejji quea pame nee Noca bajjani yani jiquiojo. Oya eshicuijjiquiajji, de.
Dejja Demasi bajjani yani peaꞌai. Ohuaya esohui quea bihui nee huoojea cani miquiana
huasijje.

15 ¡Ecuanajaya esohui quea bihui nee huohuiquicue Jesosaja epeejji nei cuana huasijje

Naoniseajo baꞌe yasijje! ¡EponaNemabajjani oe huohuicue! ¡Ojaya epeejji cuanaya peaꞌai
huohuicue, joya oja equi yasijje jjachachaquiani Eyacuiñajjija esohui baa! 16 Eꞌe, jiquio
ecuea esohui etehueꞌyo ba neinei majje ¡huohuiquicue Jesosaja epeejji cuana huasijje
Naoniseajo baꞌe yasijje! Majoya ohuayamiquianaya quia caje oꞌoya pea esohui etehueꞌyo,
ma eyaya ebionei tehuenaje o que. ¡Ma esohui shajjaꞌajjacue, ojjañaa miquiaaya! 17 Pea
dejja Aquipo bajjani huohuicue ecuea esohui jama baꞌa: —Eyacuiñajjiya miya huoojea
caꞌyonaje ojo chacohua. Jamajjeya ¡chacocue quea pame nee ojo! ¡Ojjaña joya ecua
ohuaya huohui cani jamaya oe acue!

18 Eyaya ca eya jiquio esohui quea bihui nee tehueꞌyonaje. Dejja cuanaja eya
pichojeaꞌyo jjima; eya ejeyoꞌyo tii nequi. ¡Aꞌa eya pajeaꞌyojji! ¡Eyacuiñajjiya miquianaya
cajaahuana tiitii cahua quea pame nee!

Mahuiso. Eya Pabo bajjani esohui tehuejji. Apoa.

PABOJA ETEHUEꞌYO TESANONICA CUIÑAJJIJO BAꞌE YASIJJE
EBIONEI1 TESALONICENSES

Pabohua esohui tehue canaje Jesosaja epeejji cuana Tesanonica cuiñajjijo baꞌe yasijje
1 Eya Pabo. Sinasi, Timoteo peaꞌai enijje nequi. Jiquio esohui ecuaaya tehueaña

miquiana huasijje, ma Jesosaja epeejji nei cuana Tesanonica cuiñajjijo baꞌe yasijje.
Miquianaya Eyacuiñajji eseja Chii ai nijje jjapeequiani, Jesosa Quito esejaya Emeshi Mese
nei nijje jjapeequiani peaꞌai. ¡Eyacuiñajjiya, Jesosa Quitohua peaꞌai miquianaya quea
pame nee cajaahuana cahua! ¡Quea bei capo mee cahua peaꞌai!

Jesosaja epeejji cuana quea pame nee baꞌyani
2Eyacuiñajji nijjemimianijo ecuaaya oya bihuiañamiquianajo. Eꞌe, ecuana Eyacuiñajji

nijje mimi huichaꞌa huichaꞌani miquianajo jama baꞌa: 3 —Eyacuiñajji, ecuanaja Chii ai,
Jesosaja epeejji Tesanonicajo baꞌeca minijje jjapeequiani cuana quea pame nee nee.
Miya ojaya quea boti nee nee; minijje quea pame nee chaco cani tii. Oya cuana Jesosa
Quito nijje, ecuanaja Emeshi Mese nei nijje jjapee tiitiiquiani quea pame nee. Eꞌe,
jjashahuabaquiani jama baꞌa: “Jesosaa ecuana baꞌe tiitii mee cajeꞌyo onijje eyajo” —
jamaya ecuana mimiani Eyacuiñajji nijje miquianajo.

4 Epeejji cuana, miquianaya Eyacuiñajjija quea jea nee nee. Ohuaya miquianaya
babaca majje iyaa canaje ojaya epeejji epo tiitiiꞌyojji. Jamaya ecuanajaya eba. 5 Eꞌe,
ecuaaya Eyacuiñajjija esohui quea pame nee Jesosaja huohuinaje miquianajaya eshaj-
jaꞌajjajji. Edojjoshahua Pameya ecuanaya sohuihuohui meesahua canaje quea jaꞌa nee
nee; miquianaya ba mee canaje Eyacuiñajjija esohui eꞌe nei, dejjaja esohui pojjeama.
Ecuana quea pame nee baꞌenaje miquiana nijje. Jamajjeya ecuanaya miquiaaya banaje
quea pame nee baꞌe. Jamajjeya miquianaya baꞌenaje quea pame nee ecuana jayojjaya.
6 Eꞌe, miquianaya ecuana jayojjaya baꞌenaje quea pame nee nee; esejaya Emeshi Mese
nei jayojja jama peaꞌai baꞌenaje. Jamajjeya pea cuaa miquianaya cuia canaje Jesosa
nijje jjapee neineiquianijojo. Jamatii miquianaaya quea bihui neeya Jesosaja esohui
shajjaꞌajjanaje; Edojjoshahua Pameya miquianaya quea bihui nee po mee canaje. 7 Eꞌe,
miquianaya quea jaꞌa nee jjapeequinaje Jesosa nijje. Jamajjeya ojjaña Jesosaja epeejji
cuana Masenonia meshijo baꞌeca cuana, Acaya meshijo baꞌeca peaꞌai miquiana ba majje
quea jaꞌa nee jjapeequi sa poani Jesosa nijje miquiana jayojjaya. 8Miquianajaya esohui
EmeshiMese neijo, Jesosajo ojjaña Jesosaja epeejji cuaa shajjaꞌajja canaje. Eꞌe, Masenonia
meshijo baꞌeca cuaa, Acaya meshijo baꞌeca cuaa peaꞌai shajjaꞌajja canaje. Ojjañaa ba
canaje miquianaya Jesosaja epeejji quea jaꞌa nee poani. Ojjaña cuaa quea huiso meshijo
baꞌeya peaꞌai ba canaje miquianaya Eyacuiñajjija esohui jayojja jama po tiitiiani quea
pame nee. Eꞌe, ojjaña cuaa ojjaña meshi cuanajo baꞌeya miquianajo shajjaꞌajja canaje.
Jamajjeya ecuaaya oya cuana huohui oꞌoya jjima aña. 9Onaaya ca ca ecuana huohui cani
miquianajo jama baꞌa: —Jesosaja epeejji cuana Tesanonicajo baꞌe Paboja esohui Jesosajo
ebionei shajjaꞌajja jeahua jjashajjaꞌajjaquinaje quea bihui nee. Jesosaja epeejji cuana
poanaje. Eyacuiñajji nisho, meshi epanaꞌyo cuana bihuia pajea caꞌyonaje. Jjeya nei ca
ca oya cuana Eyacuiñajji eꞌe nei nijje jjapeequiani. Eꞌe, Eyacuiñajji ca ca oe nei yani tii
tii, eshe. 10 Ohuaya Eyacuiñajjija Bacua Ejja oe nei Jesosaja epoe oꞌoyajji ishoaꞌajja cani
—jamaya ojjaña miquianajo poani.

Eꞌe, Eyacuiñajjija Bacua Ejja Jesosamanoꞌyajo, Eyacuiñajjiya oya baꞌemee ca oꞌoyanaje.
Jjeya ohuaya, Jesosaa esejaya mimishi cuana cuijea ca poquipoquiꞌyani. Jamajjeya quijje
Eyacuiñajjiya eseya sosequia cajeꞌyo jiquio meshijo baꞌya poa sosejjeya; ohuaya eseya
quea nee nee epo meeꞌyojji pojjeama shajjamaꞌ cuana nijje.

Pabo chacochacoa poa Tesanonica meshijo
1 Yahuajo ecuaaya Jesosaja esohui huohuinaje; miquianaya shajjamaꞌ pojjeama poa.

Chojja, shajjaꞌajja neinei nequiaa poa. Miquianajaya jama eba peaꞌai baꞌa: 2 Miquiana
baa Tesanonica huasijje poqui jjimahua ecuana cuia canaje Jodio cuaa Pinipo cuiñajjijo
baꞌeca cuaa. Ecuana nijje mimijajinaje peaꞌai. Pea cuaa ecuana cuia canaje Jesosaja
esohui huohui mee ajjaa jjejojo; jamatii Eyacuiñajjiya ecuana ojaya esohui quea pame
nee Jesosa Quitojo huohui meesahua canaje miquiana huasijje meteꞌama, miquianajaya
eshajjaꞌajjajji.

3Eꞌe, miquiana huasijje sohuihuohuiañajo ecuanajaya ejjashahuabaquijji quea jaꞌa nee
poanaje. Ecuanajaya esohui siajje pojjeama. Miquiana dasia sa poꞌyo ajja peaꞌai. 4Chojja.
Eyacuiñajjija eba ecuanaya siajjepojji pojjeama. Jamajjeya ohuaya ecuana huoojea
canaje Jesosaja esohui quea pame nee huohuiya. Eyacuiñajjija ejjashahuabaquijji jayojja
jama huohuiaña ecuaaya. Eyacuiñajjija eba nei nei ecuanajaya ejjashahuabaquijji ojaya
ejjashahuabaquijji jayojja jama poani tii. Ecuaaya oya quea bihui nee po mee sa
aña ecuana nijje. Eꞌe pojjaꞌa pea cuana quea bihui pojjeama ecuanaja huohuiꞌyojo.
Jamatii ecuana jjashahuabaquiani jama baꞌa: —Ecuaaya esohui huohuiaña pea cuanaja
ejjashahuabaquijji jayojja jama pojjeama, pea cuana enijje quea bihui epojji pojjeama
—chojja, Eyacuiñajji quea bihui nee po mee sa aña ecuana nijje. 5 Miquianajaya
ecuana eba. Esohui quea bihui nisho mimi jjima miquiana nijje miquiana dasiajji,
aquiana sosemaꞌ edojojji peaꞌai. Chojja, Eyacuiñajjija eba ecuanajaya ejjashahuabaquijji
quea pame nee. 6 Jjashahuabaqui ajja jama baꞌa: —Ecuanaja esohui quea pame nee
shajjaꞌajja majje ecuana cabihuia cahua cuaa; aquiana caquia cahua peaꞌai —chojja,
ecuana jjashahuabaqui ajja pea cuanaja ebihuiajji.

7 Ecuana Jesosa Quitoja huoojeaꞌyo ojaya esohui huohuijji. Jamajjeya miquianajaya
aquiana sosemaꞌ jjesheme esohui huohuinaje sosejje. Jamatii aquiana cuana ecuanajaya
jjeshe jjima poanaje. Chojja, miquiana nijje quea bei baꞌenaje. Jiquio ecua enaeseya
oja bacua cuana jaahuana cani, quea jea nee acani jayojjaya jama ecuaaya miquianaya
anaje. 8 Miquianaya ecuanajaya quea boti nee nee poanijo Eyacuiñajjija esohui quea
pame nee nee Jesosaja huohuinaje miquiana huasijje. Pea cuaa ecuana cuia ca chanaꞌ
Jesosaja esohui ehuohui poaje jjejojo. Jamatii miquianaya ecuanajaya quea jea nee nee
poanijo esohui huohui tiitiinaje. 9 Eꞌe, miquianajaya eba miquiana nijje nequianijo
ecuaaya janobajjima nei chaco tiitiinaje ebaꞌejji sosejje. Eyacuiñajjija esohui quea
pame nee Jesosaja huohuiañajo chaco tiitiinaje epojjajo, mecajje peaꞌai. Jamaya anaje
ecuaaya. Jamajjeyamiquianajaya ecuana ebaꞌejji quia jjimapoanaje. Eyacuiñajjija esohui
huohuinaje sosemaꞌ miquianajaya eshajjaꞌajjajji.

10 Ecuana miquiana nijje baꞌenaje quea bei nee, mimishiꞌama, quea pame nee, dejja
taiꞌama. Jamaya miquianajaya eba. Jamaya Eyacuiñajjija eba peaꞌai. Jamajjeya ¿yajjajo
pea cuaa ecuana niñeba cani soꞌo quea dejja tai poanaje miame? 11 Eꞌe, echii meseya oja
bacua cuana cuiña cani quea pamenee jayojjaya jama ecuaayamiquianaya anaje. Jamaya
miquianajaya eba peaꞌai.

12Ecuaayamiquianaya huohuimajamajanaje jama baꞌa: —¡Quea bihui nee Jesosa Quito
nijje jjapeequicue! ¡Aꞌa quea yeno pojji onaamiya queamimishi acajje! Eyacuiñajji oe nei
quea jaꞌa nee nee, quea caꞌa nee nee poani tii tii. Oya oe nei ojjaña huoojeaꞌyojji poani.
Ohuaya miquianaya babaca canaje onijje ebaꞌe tiitiiꞌyojji eyajo. Jamajjeya ¡ojaya esohui
jayojja jama baꞌe tiitiicue Eyacuiñajji miquiana nijje quea bihui nee epojji!

13 Ecuaaya Eyacuiñajji bihuiaña miquianajo jama baꞌa: —Eyacuiñajji, eyaya miya
bihuiaña Jesosaja epeejji cuana Tesanonicajo baꞌe quea pame nee poani yasijje. Eꞌe,
miyaya miquea esohui huohui meesahuañajo, onaaya shajjaꞌajja canaje. Quea bihui nee
poanaje. Quea jaꞌa jjashahuabaquinaje jama baꞌa: “Eꞌe jojo nei Pabohua ojaya esohui

pojjeama huohui cani; Eyacuiñajjija esohui quea pame ca ca huohui cani” poanaje cuana
—jamaya ecuaaya Eyacuiñajji bihuia huichaꞌa huichaꞌaña miquianajo.

Eꞌe epeejji cuana, Jesosa nijje jjapeequianijo, Eyacuiñajjiya miquianaya baꞌe meesahua
cani quea pame nee ojaya esohui eꞌe nei jayojjaya.

14 Yahuajo Jesosaja peejji cuana Jodio meshijo baꞌe onijje, Jesosa Quito nijje jjapee-
quianijo, pea Jodio cuaa, oja huapa pojjeama cuaa oya cuana cuia ca poa quea huiso nee.
Oya jayojjaya jjeyamiquianaya Jesosa nijje jjapeequianijo, miquianajaya huapa pojjeama
cuaa miquianaya cuia cani peaꞌai. 15 Eꞌe, yahuajo nei nei Jodio cuaa Eyacuiñajjija esohui
huohuijji cuana cuiajea caꞌya poa. Majoya esejaya Emeshi Mese nei Jesosa quecua mee
caꞌya poa peaꞌai. Jjeya eseya cuia cani peaꞌai, Jodio cuaa. Shajjamaa po tiitiiya jjejojo
Jodio cuaa Eyacuiñajji quea quene po tiitii mee capoquiani. Jodio cuaa aje oe ojjaña dejja
cuana quea tai acani. 16 Eꞌe, ecuaaya Jodio pojjeama cuana huasijje Eyacuiñajjija esohui
quea pame nee Jesosajo huohuiaña. Jodio pojjeama cuana Jesosa nijje jjapeequi mee sa
aña onijje eyajo ebaꞌe tiitii meeꞌyojji quea pame nee. Jamatii Jodio cuaa aje oe ecuana
Jesosaja esohui huohui pajea meeꞌyo sa acani tii. Jamaya oya cuana, Jodio cuana quea
mimishi nee nee po tiitiiani. Jamajojoya aje jja oe Eyacuiñajji quea quene nee poani
Jodio cuana nijje. Quea yeno nee nee po tiitii mee cani Jodio cuana.

Pabo poqui oꞌoya sa poanaje Tesanonica huasijje
17Epeejji cuana, yahuajo ecuanamiquiana nijje nequijo, Jodio cuana ecuana nijje quea

quene nee nee poanaje. Jamajjeya miquiana nijje nequi tiitii jjima poanaje. Jamatii
miquianaya ecuanajaya pajeaꞌyo jjima. Chojja, miquianajo jjashahuabaquiani tii. Poqui
oꞌoya sa neinei poanaje miquiana baa. Mi poqui mee ca oꞌoyajje ecuana quea yeno nee
poanaje. 18 Eꞌe jojo nei ecuana poqui oꞌoya sa poanaje miquiana huasijje. Eꞌe eya, Pabo
poqui huichaꞌa huichaꞌaꞌajjanaje. Jamatii Edosiquiana neiya eya poquimee jjima acanaje.
19 Eꞌe jojo nei miquianaya Jesosaja epeejji poanijo, ecuana quea bihui nee nee poani.
Jamajjeya esejaya Emeshi Mese nei Jesosa Quito poe oꞌoyajo, miquiana onijje nequiꞌyajo,
ecuana quea bihui nee poajeꞌyo. Eꞌe, jiquio ecua se chacochacoajo sosequia cajje eseya
quea bihui nee poani jayojja jama ecuana quea bihui nee nee poaje miquiana Jesosa nijje
nequi ba majje. 20 Eꞌe, miquianaya quea pame nee Jesosa nijje jjapeequianijo, ecuaaya
Eyacuiñajji bihuiaña. Quea jaji nee poani peaꞌai miquianajo.

3
Pabohua Timoteo huoojea canaje Tesanonicajo baꞌeca cuana baꞌajjaꞌyohua

1 Jamajjeyamiquianajo quea yeno jjashahuaba tiitiiqui majje eya jama poanaje baꞌa: —
Eꞌe, eya ee nei Atena cuiñajjijo nequije. Timoteo, ¡miya poquicue Jesosaja epeejji cuana
Tesanonicajo baꞌe baa! —eya poanaje.

2 Majoya eyaya esejaya epeejji nei Timoteo huoojeanaje miquiana baa. Timoteohua
ecuana nijjeya Eyacuiñajjija esohui quea pame nee Jesosaja huohui tiitii cani. Eyaya
oya huohuinaje jama baꞌa: —Timoteo, ¡Jesosaja epeejji cuana quea jaꞌa nee, quea
pame nee jjapeequi meesahuacue Jesosa nijje! ¡Oya cuana Jesosaja esohui jayojja jama
atiitii meesahuacue quea bihui nee! 3 Jamajjeya onaaya oya cuana cuia canijo, Jesosa
nijje jjapeepajeaquiꞌyo ajja —jamaya eyaya Timoteo huohuinaje miquiana que huoojea
jjimahuaa.

Jamatii miquianajaya eba pea cuaa Jesosaja epeejji cuana cuia cajeꞌyo. Eyacuiñajjija
eba eseya ojaya epeejji cuana quea jaꞌa poaje onaa cuia cajje. Jamajjeya cuia pajea mee
jjima acani. 4 Eꞌe, yahuajo miquiana nijje nequiya ecuaaya huohuinaje jama baꞌa: —
Jesosaja epeejji poanijo pea cuaa eseya cuia caje.

Eꞌe jojo nei. Jjeya pea cuaa miquianaya cuia cani. Jamaya miquianajaya eba.
5 Jamajjeya eya quea mete miquianajo poanaje. Timoteo huoojeanaje miquiana baa: —
¡Aꞌa Jesosa nijje jjapeequiani tii baꞌajjaquiꞌyo socue, Timoteo! —eya poanaje.

Eꞌe, eya quea mete miquianajo poanaje. Eꞌe pojjaꞌa Edosiquiana neiya miquianaya
Jesosa nijje jjapeequi pajea mee caꞌyonaje. Jamaya epoꞌyo jojjemo, miquianajaya

Eyacuiñajjija esohui epajeaꞌyo jojjemo ecuana quea yeno pome; esohui huohuijeajji
pojjaꞌa eyaya sohuihuohuijea nequinaje.

6 Eꞌe de, miquiana ba majje jjeya nei Timoteo poe oꞌoyanaje e que. Ohuaya
huohui cañaꞌyonaje jama baꞌa: —Jesosaja epeejji cuana Tesanonicajo baꞌe Jesosa nijje
jjapeequiani tii; pajeaꞌyo jjima. Eyacuiñajjija esohui jayojja jama po tiitiiani; pea cuana
quea jea nee acani. Eya peaꞌai ohuaya quea jea nee acajjequinaje. Oya cuana ecuanajo
jjashahuaba tiitiiquiani quea pame nee. Jiquio ecua ecuanaya jjashahuabaquinaje o
baquijji jamaya oya cuana jjashahuabaquiani ecuana bahuajji —jamaya eya Timoteohua
huohui cañaꞌyonaje miquianajo.

7 Jamajjeya ma shajjaꞌajja majje ecuana quea bihui nee poanaje. Eꞌe de, ecuana aemaꞌ
poani Jesosa nijje jjapeequianijo. Pea cuaa ecuana cuia cani peaꞌai. Jamatii miquianaya
ecuana quea bihui nee po meeaña. Eꞌe, miquianaya Jesosa Quitoja esohui jayojja jama
poanijo tii miquianaaya ecuana quea bihui nee nee po meeaña. 8 Eꞌe de, miquianaaya
esejaya Emeshi Mese neija esohui jayojja jama atiitiiañajo, ecuana quea bihui nee, quea
bei nee peaꞌai poani. 9Eꞌe jojo nei jjeyamiquianajo ecuaaya Eyacuiñajji bihuia neineiaña.
Eyacuiñajjiya ecuana quea bihui nee po mee cani miquianaya quea pame nee onijje
jjapeequianijo.

10 Jamajjeya ecuana onijje mimi tiitiiani jama baꞌa: —Eyacuiñajji, ¡ecuana poqui
meesahua oꞌoyacue ecuanaja epeejji cuana baa! ¡Ojjañamiquea esohui huohuimeesahua
oꞌoyacue onajaya eshajjaꞌajjajji, quea pameneeminijje ejjapeequiꞌyojji! —jamaya ecuana
Eyacuiñajji nijje mimiani ojjaña pojjajo, ojjaña mecajje peaꞌai.

11 Ecuana onijje mimi neineiani jama peaꞌai baꞌa: —Eyacuiñajji, ecuanaja Chii ai,
Emeshi Mese nei Jesosa peaꞌai, ¡che ecuana poqui meesahuacue Tesanonica huasijje
miquea epeejji cuana baa! 12 Eꞌe Emeshi Mese nei, ¡miquea epeejji cuaa Tesanonicajo
baꞌe cuaa pea miquea epeejji cuana quea jea nee nee ameesahuacue! ¡Ojjaña cuana
peaꞌai quea jea nee ameesahuacue! ¡Ecuaa oya cuana quea jea nee nee aña jayojjaya
jama oya cuana pea cuana quea jea nee ameeshahuacue peaꞌai! 13 Eꞌe Eyacuiñajji,
ecuanaja Chii ai, ¡oya cuana Jesosaja epeejji cuana quea jaꞌa nee po meesahuacue quea
boejea, mimishiꞌama ebaꞌeꞌyojji! Jamajjeya ecuanaja Emeshi Mese nei Jesosaa ojjaña
ojaya esohuidojojji cuana nijje poe oꞌoya majje oya cuana mi cojja nei nequi mee cajeꞌyo
quea boejea, bichoꞌama. Eꞌe, ¡jamaya acue Eyacuiñajji! —jamajjeya eya Eyacuiñajji nijje
mimi tiitiiani miquiana huasijje.

4
¡Quea pame nee baꞌecue Eyacuiñajji minijje quea bihui epojji!

1 Jamajjeya epeejji cuana, eyaya pea esohui tehueje miquianajaya ebajji. Yahuajo
ecuaaya miquianaya huohuinaje quea pame nee ebaꞌejji. Ma ecuanajaya esohui jayojja
jama baꞌyanijo, Eyacuiñajji quea bihui nee poani miquiana nijje. Jamaya miquianaya
baꞌenaje. Jjeya esejaya EmeshiMese neiya, Jesosa Quitohua ecuanama esohui tehuemee
ca oꞌoyanimiquiana huasijje quea pame tii ebaꞌe poquijji. 2Yahuajo esejaya EmeshiMese
neiya, Jesosaa ecuana huoojea canajemiquiana sohuihuohuiya. Ma esohuimiquianajaya
eba. 3 Eyacuiñajjija ejjashahuabaquijji miquianajaya ebaꞌeꞌyojji jama baꞌa: —¡Quea pame
nee baꞌecue, mimishiꞌama nei nei! ¡Aꞌa onajaya ehuanase siijji! ¡Aꞌa peaja yahue siijji!
¡Aꞌa pea cojjojji pojji! 4 Dejja cuana, ¡miquianaya eponajo jjahuanaqui sa poanijo quea
jaꞌa nee jjashahuabaquicue! ¡Eyacuiñajjija esohui jayojja jama epona huanacue quea
pame nee! 5 ¡Aꞌa quea mimishi jjashahuabaquijji Eyacuiñajjija epeejji pojjeama cuana
jayojja! Oya cuana aje oe pea epona cuana nijje jaani; ojaya ehuanase jaahuana jjima
acani. 6Onajaya ehuanase sii canijo, eꞌe jojo nei Eyacuiñajjiya dejja cuana quea nee nee
po mee cajeꞌyo. Jamajjeya miquianaaya ca ca ¡aꞌa onajaya ehuanase siijji! ¡Aꞌa jea bajji
peaꞌai! —jamaya Eyacuiñajji jjashahuabaquiani ojaya epeejji cuanajo. Jamaya yahuajo
ecuaaya miquianaya huohuinaje.



1 TESANONISESE 4:7 438 1 TESANONISESE 5:2
7 Eꞌe, Eyacuiñajjiya eseya iyaa majje huohui canaje jama baꞌa: —¡Ecuea epeejji cuana

po majje ecuea esohui jayojja jama baꞌecue quea pame nee nee! ¡Aꞌa oe quea mimishi
pojji! ¡Aꞌa oe quea mimishi baꞌejji!

8 Jiquio esohui cuana Eyacuiñajjija esohui, de; dejjaja esohui pojjeama. Jamajjeya
ojjaña joya jiquio esohui cuana jayojja jama baꞌe sa poꞌyo ajja Eyacuiñajji nijje jjapeequi
sa poꞌyo ajja; Eyacuiñajji cajaa aꞌyojji poani. Eyacuiñajjiya ca ca oe ese yasijje ojaya
Edojjoshahua Pame huoojea caꞌyonaje quea pame nee ebaꞌe meesahuaꞌyojji.

9 Miquianaaya Jesosaja pea epeejji cuana quea jea nee añajo, eyaya miquiana que
esohui etehue oꞌoyajji pojjeama ca comajo. Eꞌe, Eyacuiñajjiya miquianaya jjabahuejja
meequi canaje ojjaña ojaya epeejji cuana quea jea nee eꞌajji. 10 Eꞌe jojo nei miquianaaya
jamaya aña; Jesosaja epeejji cuana ojjaña Masenonia meshijo baꞌe cuana quea jea nee
aña. Eꞌe, Eyacuiñajjija esohui jayojja jama aña miquiaaya. Epeejji cuana, ¡Jesosaja epeejji
oe quea jea nee nee atiitiicue! Jamaya ecuaaya miquianaya huohui neineiaña.

11Yahuajo ecuaaya miquianaya sohuihuohuinaje jama baꞌa: —¡Quea bei baꞌe tiitiicue!
¡Aꞌa jjachichaquijji pea cuana miminaanaa ani yasijje! ¡Miquea bobijo, daquijo, ebaꞌejjijo
peaꞌai chacocue! ¡Quea jaꞌa nee jjashahuaba tiitiiquicue! 12 Jamajjeya miquianaya
aquianajji poaje; miquianaya bobi yasijje epoꞌyojji pojjeama bobijji poꞌyo majje. Pea
huasijje bobijo cua ajja poaje. Jamajjeya miquianaya quea pame baꞌyani ba majje
Jesosaja epeejji pojjeama cuaa miquianaya shajjaꞌajja caje Jesosaja esohui miquianaaya
huohuiañajo. Jamajjeya miquianaya quea pame baꞌeje.

Emeshi Mese nei Jesosa poe oꞌoyajo ojaya epeejji emanoꞌyo cuana shequije oꞌoya
13 Epeejji cuana, eyaya jiquio pea esohui tehueaña miquiana ba meejji eꞌe jojo nei

Jesosaja epeejji cuanajo, ma yahuajo mano caꞌya poajo. Jamajjeya miquianaya yenoꞌama
poaje emanoꞌyo cuanajo. Pea cuana ca ca, Jesosaja epeejji pojjeama cuana quea yeno nee
nee poani emanoꞌyo cuana shequiꞌyo jjima poanijo poso. 14Esejaya eba eꞌe jojo nei Jesosa
manoꞌyajo Eyacuiñajjiya oya shequi mee ca oꞌoya poa. Oya jayojjaya Jesosaja epeejji
cuana manoꞌyajo, Eyacuiñajjiya oya cuana shequi mee caje oꞌoya. Jamajjeya Jesosa poe
oꞌoyajo Eyacuiñajjiya onijje huoojea caje ojaya epeejji ma yahuajo manoꞌya poa cuana.
Jamaya eꞌe jojo nei; jamaya jjashahuabaquime eseya poani.

15 Eꞌe, Emeshi Mese neiya Jesosaa ecuana huohui ca poa jamaya eyaya miquianaya
huohuiaña jama baꞌa: Poe oꞌoya majje Emeshi Mese neiya, Jesosaa ojaya epeejji eshe
nequi cuana, ojaya epeejji yahuajo emanoꞌyo cuana nijje ojee jjequisohua cajeꞌyo onijje
eyahuasijje. 16 Eꞌe, Emeshi Mese nei Jesosa eyajo ani meshi yasijje poe jeahuajo
janobajjima nei taaaje; esohuidojojji jaahuanajjiya quea caꞌa nee neeya emiajji mia cani
jayojja taaame poaje, janobajjima nei nei. Eyacuiñajjija emiajji mia caje cuaa peaꞌai.
Majoya Emeshi Mese nei eyajo ani jjapashineijje nequioqueje bo biajje nequi. Jamajjeya
ojaya epeejji cuanaja, ma yahuajo manoꞌya poaja eyami eshe po mee caje oꞌoya, eyacua.
17 Majoya poe oꞌoya majje, emanoꞌyo cuanaja eyami eshe oꞌoya po mee majje Jesosa
Quitohua ojaya epeejji eshe nequi cuana bo biajje jjequisohua cajeꞌyo emanoꞌyo cuana
nijje, ojee. Bo biajje nequije Jesosa nijje. Majoya ojjaña ojaya epeejji cuana onijje baꞌe
tiitiijeꞌyo Emeshi Mese nei nijje, Jesosa nijje. 18 Jamajjeya ¡jiquio esohuijo quea bihui nee
nee pocue! ¡Jesosaja pea epeejji cuana quea bihui nee po meesahuacue! ¡Jiquio esohui
cuana huohui huichaꞌa huichaꞌacue! Jama baꞌa: —Jesosaa ojjaña ojaya epeejji cuanaja
eyami eyacua po mee majje jjequisohua cajeꞌyo eyahuasijje onijje ebaꞌe tiitiiꞌyojji, ojaya
epeejji yahuajo manoꞌya poa cuana nijje peaꞌai.

5
¡Jesosaja epoe oꞌoyajjijo jjashahuaba tiitiiquicue!

1 Epeejji cuana, ¡shajjaꞌajjacue mo oe! Jesosaja epoe oꞌoyajji miquianajaya eba.
Jamajjeya eyaya miquiana huasijje etehuejji pojjeama ache pojjajo oya poeje oꞌoya ebajo
ese. 2 Chojja, ¿ache pojjajo shai poeje oꞌoya Jesosa? Emeshi Mese neija epoe oꞌoyajji

esejaya ba jjima epojja. Jiquio ecua siipojji quehuajje poecuajiani jayojja jama Jesosa
quehua poecuajije oꞌoya. 3 O poe jjimahuajo pishana mimishi cuana jama poaje baꞌa:
“Ojjaña quea bei poani. Ecuana quea pame nee baꞌe tiitiijeꞌyo” onaa jama poꞌajjaquijo
tiiya Jesosa Quito poeje oꞌoya. Mimishi cuana quea nee nee po mee cajeꞌyo. Eꞌe, Jesosa
poe oꞌoyajo chamaꞌ ejjaꞌaniquehuaquijji poaje. Jiquio ecua epona cuana bacua nee
cuajiani jama poecuajime poaje Jesosa.

4 Ecuea epeejji cuana, miquianaya Jesosa nijje jjapeequiani. Jamajjeya ¡quea jaꞌa nee
jjashahuabaquicue! ¡Jesosaja epoe oꞌoyajji ishoaꞌajja anicue! Jamajjeya ¡jiquio ecua
siipojji chamajo poso equi jaahuana ajja jayojja jama aꞌa pojji! ¡Jesosaja epoe oꞌoyajji
ishoa anicue! 5Ojjañamiquianaya onijje jjapeequiani; quea jaꞌa nee nee baꞌyani, epojjajo
quea jaꞌa poquiani jayojja jama poani. Eꞌe, eseya eshahua nijje poquiquehua ajja. ¡Joya
ecua eshahua queamimishi poani jama aꞌa pojji! 6Pea cuanaa ca ca Jesosaja epoe oꞌoyajji
ishoa ajja. Jamaya pojjeama eseya. Chojja. ¡Jesosaja epoe oꞌoyajji ejjaꞌishoaꞌajjaqui!
¡Quea jaꞌa nee ejjashahuabaqui peaꞌai!

7 Shajjamaꞌ cuana quea jjashahuabaqui quehua poani Jesosaja epoe oꞌoyajji ishoa ajja.
Quea jjashahuabaqui quehua poanijo shajjamaꞌ cuana quea mimishi baꞌyani. Eꞌe, jiquio
ecuamecajje huoomajje shajjamaꞌ cuana jjashahuabaqui ajja jayojja jama onaya Jesosaja
epoe oꞌoyajjijo jjashahuabaqui ajja. 8 Eseya ca ca, Jesosaja epeejji cuana quea jaꞌa nee
baꞌyani Eyacuiñajjija esohui jama. Quea jaꞌa nee jjashahuabaquiani. Jamajjeya Jesosaja
epoeꞌyojji ishoaꞌajjaña. Eꞌe, jiquio ecua sohuinanohua baa daqui quea moo eseꞌojje
huosho cani onaja quecua jjima yajji jayojja jama eseya Jesosa nijje jjapeequiani. ¡Pea
cuana quea jea nee nee ejjaꞌaqui peaꞌai! Jamajjeya Eyacuiñajjiya eseya Edosiquiana nei
jeabichajea meesahua caje. Jiquio ecua sohuinanohua ejaahuojja caꞌa, baajee sapajo
iya cani onaja sapa jaja jjima yajji jayojja eseya Jesosa nijje jjapeequiani; esejaya eba
Eyacuiñajjiya eseya mimishi cuana cuijeaꞌyo majje baꞌe tiitii mee cajeꞌyo onijje eyajo.
9 ¿Aꞌa Eyacuiñajjiya eseya babaca canaje cuaqui yasijje quea nee nee epoꞌyojji? Chojja.
Esejaya Emeshi Mese nei nijje, Jesosa Quito nijje jjapeequianijo, mimishi cuana cuijea
majje Eyacuiñajjiya eseya baꞌe tiitiimee cajeꞌyo onijje. 10Eꞌe, JesosaQuito esejamimishijo
manoꞌya poa. Jamajjeya eseya onijje baꞌe tiitii mee cajeꞌyo eyajo. Eꞌe pojjaꞌa o poe oꞌoya
jjimahuajo eseya manojeꞌyo. Eꞌe pojjaꞌa oya poeje oꞌoya ese eshe nequijo. Jamatii ojjaña
eseya onijje ojee baꞌe tiitiijeꞌyo eyajo.

11 Jamajjeya ¡jiquio esohuijo quea bihui nee nee pocue! ¡Jiquio esohui huohui huichaꞌa
huichaꞌacue Jesosaja epeejji cuana quea bihui nee epojji! ¡Oya cuana Jesosa Quito nijje
quea jaji nee jjapeequimeesahuacue peaꞌai! Jamayamiquiaaya aña; ¡jamaya oe atiitiicue!

Pabohua ebaꞌejji quea pamejo tehue canaje
12Epeejji cuana, jjeya eyaya pea esohui tehueañamiquianaja ebajji jama baꞌa: ¡Jesosaja

epeejji etii cuana miquiana nijje nequi shajjaꞌajjacue oe! Ohuaya miquianaya jaahuana
cani, Eyacuiñajjija esohui huohui cani peaꞌai. 13Oya cuana Eyacuiñajjijo quea pame nee
chacochacoanijo ¡quea boti nee acue! ¡Quea pame nee jjashahuabaquicue onajo peaꞌai!
¡Ojjaña Jesosaja epeejji cuana nijje quea bei pocue!

14 Eꞌe epeejji cuana, jama acue peaꞌai baꞌa: Jesosaja epeejji quea huea poanijo,
¡janobajjima nei onijje mimicue! ¡Epeejji quea mete cuana quea bei po meesahuacue!
Epeejji eshahua nijje poquiquehua sa poanijo, ¡quea jaꞌa baꞌe meesahuacue! ¡Tecueꞌama
po tiitiicue ojjaña cuana nijje! 15 Onaa miya napa cajje ¡aꞌa jjasoseaquijji! ¡Aꞌa onaya
napa peaꞌaijji! ¡Ojjaña pojjajo jjashahuaba neineiquicue ojjaña Jesosaja epeejji cuana
nijje, pea cuana nijje peaꞌai quea pame nee epojji! 16 Jesosaja epeejji poanijo ¡quea
bihui nee po tiitiicue! 17 ¡Eyacuiñajji nijje mimi huichaꞌa huichaꞌacue ojjaña pojjajo!
18 Miquianaya quea pame baꞌyanijo, quea camaja miquianajo poanijo peaꞌai ¡jamatii
Eyacuiñajji bihuiacue oe! Jamaya Eyacuiñajjija ejjashahuabaquiꞌyojji miquianajo, Jesosa
Quito nijje jjapeequianijo.

19 Edojjoshahua Pame minijje mimianijo, ¡aꞌa shajjamaꞌ pojji! 20 Eyacuiñajjija esohui

huohuijjiya esohui huohui canijo, ¡shajjaꞌajja neineicue oe! 21 ¡Jamatii ojjaña esohui
shajjaꞌajja neineimajje quea jaꞌa jjashahuabaquicue! ¡Esohui eꞌe nei jama acue! 22 ¡Ojjaña
mimishi cuana pajea neineiꞌyocue! Eꞌe, ¡quea pame nee nee baꞌe tiitiicue!

23 Jamajjeya eya Eyacuiñajji nijje miquiana huasijje mimiani jama baꞌa: —Eyacuiñajji,
miyaya ojjaña quea bei po tiitii meeaña. ¡Miquea epeejji cuana minijje jjapee neineiqui
meesahuacue quea boejea nee epoꞌyojji! ¡Oya cuana baꞌe meesahuacue quea pame nee
nee, mimishiꞌama: ojaya ejjashahuabaquijji, ojaya eyami peaꞌai, ojaya edojjoshahua
peaꞌai! Jamajjeya ecuanaja Emeshi Mese nei Jesosa Quito poe oꞌoyajo oya cuana
bichoꞌama, mimishiꞌama poajeꞌyo —jamaya eya mimiani Eyacuiñajji nijje miquiana
huasijje.

24 Eyacuiñajjiya ojaya esohui miquiana nijje epajeaꞌyojji pojjeama tii tii. Ohuaya
miquianaya iyaa canaje onijje ejjapee tiitiiqui poquijji. Jamajjeya ohuaya miquianaya
jjapeequi tiitii mee cajeꞌyo quea pame nee nee.

25 Ecuea epeejji cuana, ¡Eyacuiñajji nijje mimicue ecuanajo, ejo peaꞌai!
26 Ojjaña Jesosaja epeejji cuana nijje quea bihui nee mimicue jama baꞌa: —Pabo

miquianajo jjashahuaba tiitiiquiani; quea jea nee nee pa mi Paboja.
27 Eyaya Emeshi Mese nei Jesosaja esohui huohuijji poaniya miquianaya huohuiaña

jama baꞌa: ¡Jiquio ecuea esohui etehueꞌyo ojjaña Jesosaja epeejji cuana huasijje huo-
huicue, ojjaña tii! Jamaya.

28 ¡Esejaya EmeshiMese neiya Jesosa Quitohuamiquianaya quea pame nee cajaahuana
cahua!

Mahuiso. Eyaya Pabohua jiquio esohui tehueꞌyonaje. Apoa.

PABOJA ETEHUEꞌYO TESANONICA CUIÑAJJI YASIJJE BECANEJJIJJI
PEAꞌAI2 TESALONICENSES

Pabohua esohui tehue ca oꞌoyanaje Jesosaja epeejji cuana Tesanonicajo baꞌe yasijje
1 Eya Pabo. Sinasi, Timoteo peaꞌai enijje nequi. Ecuaaya jiquio esohui tehue

oꞌoyaña miquiana huasijje, ma Jesosaja epeejji cuana Tesanonica cuiñajjijo baꞌe yasijje.
Miquianaya Eyacuiñajji esejaya Chii ai nijje jjapeequiani; Jesosa Quito esejaya Emeshi
Mese nei nijje jjapeequiani peaꞌai.

2 ¡Esejaya Chii ai Eyacuiñajjiya, esejaya Emeshi Mese nei Jesosa Quitohua peaꞌai
miquianaya cajaahuana cahua quea pame nee! ¡Quea bei capo mee cahua peaꞌai! Jesosa
Quito poe oꞌoya majje ojjaña huoojeaꞌyojji poajeꞌyo.

3 Epeejji cuana, ecuanaaya Eyacuiñajji nijje mimianijo oya bihuiaña miquianajo jama
baꞌa: —Eyacuiñajji, Jesosaja epeejji cuana Tesanonicajo baꞌecaminijje jjapeequi poquipo-
quiani cuana quea pame nee nee. Ohuaya Jesosaja pea epeejji cuana quea jea nee nee
acani; yahuajo ca ca pea cuana quea jea pishana aca poa—jamaya ecuana Eyacuiñajji nijje
mimi huichaꞌa huichaꞌani miquianajo. Jamaya quea pame nee miquianaya Eyacuiñajjija
esohui jayojjaya jama po tiitiianijo.

4 Jamajjeya Eyacuiñajjija epeejji cuana pea meshijo baꞌe cuana nijje ecuana mimiani
quea bihui neemiquianajo jama baꞌa: —Jesosaja epeejji cuana Tesanonicajo baꞌeca onijje
jjapee tiitiiquiani quea pame nee. Eyacuiñajjija esohui jayojja jama poani. Oya cuana
janobajjimanei napa cani cuaa Jesosa nijje jjapeequianijojo. Jamatii Jesosa nijje jjapeequi
pajeaꞌyo ajja.

5 Eꞌe, jjeya pea cuaa miquianaya napa cani Jesosa nijje jjapeequianijojo. Miquianaya
onijje jjapeequi pajea ajjajojo Eyacuiñajjiyamiquianaya Jesosaja epeejji quea caꞌa pomee
cani. Jesosa que, ma ese huoojeaꞌyojji poani yasijje eseya baꞌe tiitii mee cajeꞌyo onijje.
Jamajjeya ojjaña cuaa ba caje Eyacuiñajjija ejjashahuabaquijjimiquianajo queapamenee.
6 Eyacuiñajjiya quea pame nee nee atiitii cani. Jamajjeya mimishi cuaa miquiana napa
canijo, quijje Eyacuiñajjiya oya cuana sosequia cajeꞌyo; quea nee nee po mee cajeꞌyo tii
tii. 7 Eyacuiñajjiya mimishi cuana eseya, Jesosaja epeejji cuana napa pajea mee cajeꞌyo.
Jamaya Eyacuiñajjiya eseya acajeꞌyo EmeshiMese nei Jesosa poe oꞌoyajo. Eꞌe, Jesosa eyajo
ani quea jeajahua nee nee cuaqui jama oya jjapashineijje nequioqueje. Eyacuiñajjija
esohuidojojji quea caꞌa cuana onijje nequioqueje. 8 Nequioque majje ohuaya, Jesosaa
ojjaña ojaya epeejji pojjeama cuana quea nee nee po mee cajeꞌyo Eyacuiñajjija esohui
shajjaꞌajja sa poꞌyo ajja poajojo, esohui quea pame nee nee Emeshi Mese nei Jesosaja
jayojja jama a sa po ajja poa jojoya. 9 Jamajjeya oya cuana quea yeno poajeꞌyo tii tii.
Eyacuiñajjiya oya cuana huoojea cajeꞌyo cuaqui yasijje quea nee nee epo tiitii nequiꞌyojji.
Esejaya Emeshi Mese nei quea pame nee nee, quea caꞌa nee nee nijje eyajo ebaꞌeꞌyojji
pojjeama oya cuana. 10Ojjaña ojaya epeejji cuana ca ca, ma ohua mimishi cuijea caꞌyajje
quea pame nee po mee caꞌyonaje ca ca Jesosaa baꞌe mee cajeꞌyo quea pame nee nee poe
oꞌoya majje. Eseyaya Jesosa bihuia neineijeꞌyo ba majje. Epeejji cuana, miquianaaya
ecuanaja esohui Jesosajo quea bihui nee shajjaꞌajjanaje. Jamajjeya miquianaaya ojaya
pea epeejji cuana nijjeya Jesosa bihuia neineijeꞌyo.

11 Jamajjeya ecuana Eyacuiñajji nijje mimi huichaꞌa huichaꞌani miquiana huasijje
jama baꞌa: —Eyacuiñajji, miyaya miquea epeejji cuana iyaanaje quea pame nee minijje
ejjapeequiꞌyojji. Jamajjeya ¡oya cuana quea pame nee baꞌe meesahuacue mi jayojjaya!
Eꞌe Eyacuiñajji, miquea epeejji cuana quea pame nee po sa poani. Miya quea caꞌa nee
nee poani tii. Jamajjeya ¡oya cuana quea pame nee po meesahuacue! ¡Miquea esohui
jayojja jama ameesahua tiitiicue quea pame nee, Jesosa nijje jjapeequianijo! —jamaya
eya mimiani Eyacuiñajji nijje.



2 TESANONISESE 1:12 442 2 TESANONISESE 2:12
12 Jamajjeya Eyacuiñajjiya miquianaya baꞌe meesahua canijo, miquiaaya Jesosa bi-

huiaje jama baꞌa: —Emeshi Mese nei Jesosa, ¡miya quea pame nee nee poani tii tii!
Jesosaa miquianaya peaꞌai bihuia caje jama baꞌa: —Miquianaya ecuea epeejji quea

pame nee.
Eꞌe, jamaya poaje Eyacuiñajjiya, esejaya Emeshi Mese nei Jesosa Quitohua peaꞌai

miquianaya jaahuana cani quea pame nee neejo.

2
Jesosa poe jjimahuajo Edosiquiana neija epeejji quea mimishi nee nee poejeꞌyo

1 Ecuea epeejji cuana, eꞌe jojo nei esejaya Emeshi Mese nei poeje oꞌoya. Eseya, ojjaña
ojaya epeejji cuana ojee jjequisohua cajeꞌyo onijje epoꞌyojji tii tii. 2 Jamajjeya ¡quea
jjashahuabaqui jaꞌa nee pocue! ¡Aꞌa quea mete pojji Jesosa Quito poe oꞌoyanajejo poso!
Onaya siajje poani jama baꞌa: —Emeshi Mese nei Jesosa poe oꞌoyanaje yahuajo. Jamaya
Pabo poanaje —jama siajje pomeya poani cuana.

¡Aꞌa quea mete pojji pea cuanaja esohui eꞌe nei pojjeamajo! Chojja, Jesosa poe oꞌoya
jjima. Eꞌe pojjaꞌa pea cuana siajje poanaje jama baꞌa: —Eyacuiñajjiya ecuana ma ohua
quijje acajeꞌyo huohui meesahua cani. Ohuaya ecuana ba mee canaje Jesosa Quito poe
oꞌoyanaje —jamaya poani beca cuana.

Onaya siajje poani jama baꞌa: —Pabohua, ojaya epeejji cuaa peaꞌai tehue canaje Jesosa
poe oꞌoyanaje yahuajo pishana —jamaya poani cuana.

Chojja, oya poe oꞌoya jjima. 3 ¡Ma siajjepojji cuana aꞌa shajjaꞌajjajji! Onaayamiquianaya
jjashahuabaqui quehua mee ca chanaꞌ. Jamajjeya eyaya miquianaya huohuije Jesosa
Quitoja epoe oꞌoyajjijo: Ebionei, Jesosa Quito poe jjimahuajo, quea huiso cuana onijje
jjapeequi pajea cajeꞌyo, Eyacuiñajjija esohui shajjaꞌajja sa poꞌyo ajja poaje peaꞌai. Majoya
Edosiquiana neija epeejji quea mimishi nee nee poeje. Oya Eyacuiñajjiya quea nee nee
po mee cajeꞌyo cuaquijo. 4Ma dejja quea mimishiya jama acaje baꞌa: Ohuaya Eyacuiñajji
eꞌe nei, ojjaña eyacuiñajji nisho cuana peaꞌai jeabichajea mee sa acaje. Ojjaña cuana
jjashahuabaqui quehua mee sa acaje jama baꞌa: —Oya oe nee quea pame nee nee poani.
¡Ojjañaa oya cabihuia cahua! —poaje cuana.

Oya Jenosanena huasijje poquimajje Eyacuiñajjija equi quea quemohuasijje dobiquije.
Anioque majje siajje poaje jama baꞌa: —Eya ca iña Eyacuiñajji eꞌe jojo nei —jama siajje
pomeya poaje.

5 Epeejji cuana, yahuajo eyaya miquiana nijje nequiya jamaya huohuinaje. ¿Aꞌa ecuea
esohui pajeaꞌyonaje? 6 ¿Apiojji ma dejja quea mimishi nee nee poe jjima? Miquianajaya
eba. Eyacuiñajjija poe mee jjima jjejojo mi poeyani. Jamajjeya quijje ojaya epoejji
apoa poajo ma dejja, Edosiquiana neija epeejji quea mimishi nee nee poani poeje.
7 Jjeya Edosiquia huoojeajji poaniya dejja cuana quea mimishi quehuajje po mee cani.
Jamatii jjeya Eyacuiñajjiya Edosiquiana neija epeejji quea mimishi nee nee poe mee
jjima acani. Quijje ca ca oya poeje ojjaña Jesosa nijje jjapeequi mee pajeaꞌyohua nisho.
8 Majoya ojjañaa oya ba caje ecojjaa. Jamatii esejaya Emeshi Mese neiya, Jesosaa oya
tecueajea cajeꞌyo, mano mee cajeꞌyo. Ma ohua acaninaje chamaꞌyo tii po mee cajeꞌyo.
Jamaya Jesosaa quea caꞌa nee nee, quea jeajahua nee nee poeꞌyo majje acajeꞌyo, ojjaña
huoojeaꞌyojjiya. 9 Edosiquiana huoojeajji poaniya, Satanasa bajjaniya ma dejja quea
mimishi huoojea caje. Jamajjeya ohuaya oya ma pea dejjaa ajjima acani ameesahua caje
ojjaña dasiajji nisho. Ba majje ojjaña quea ajjajja nee nee poaje, quea mete nee nee poaje
cuana. 10 Ma dejjaa quea mimishi nee neeya quea huiso cuana dasia cajeꞌyo. Jesosaja
epeejji pojjeama cuana dasia neinei cajeꞌyo, ojjaña joya cuaqui yasijje poquijeꞌyo. Onaya
aje oe Jesosaja esohui eꞌe nei shajjaꞌajja sa po ajjajojo Jesosaa ojaya mimishi ecuijeaꞌyojji
pojjeama. Jamajjeya cuaqui yasijje poquijeꞌyo. 11 Shajjamaꞌ poani jojoya Eyacuiñajjiya
oya cuana jjashahuabaqui meesahua ajja. Jamajjeya onaaya Edosiquiana neija epeejjiya
siajje acani eꞌe jojo nei poso acaje cuaa. 12 Jamajjeya oya cuana, ojjaña joya Jesosaja esohui

shajjaꞌajja sa poꞌyo ajja, ojjaña joya mimishi quea boti nee nee ajji poani Eyacuiñajjiya
huoojea cajeꞌyo cuaqui yasijje.

Eyacuiñajjiya ojaya epeejji cuana baꞌe tiitii mee cajeꞌyo
13 Jesosaja epeejji cuana, ecuana Eyacuiñajji nijje mimi majamajani miquianajo jama

baꞌa: —Eyacuiñajji, ecuaaya miya bihuiaña. Miyaya miquea epeejji cuana Tesanonicajo
baꞌe Jesosa nijje jjapeequi meesahuaꞌyonaje quea pame nee —jamaya ecuana mimiani
Eyacuiñajji nijje miquianajo.

Eꞌe epeejji cuana, miquianaya esejaya Emeshi Mese neija quea boti nee nee. Yahuajo
nei nei, meshi pana jjimahuajo Eyacuiñajjiya miquianaya babaca caꞌya poa Jesosaja
epeejji epojji, onijje ebaꞌe tiitiiꞌyojji. Ohuaya Edojjoshahua Pame huoojea caꞌyonaje
miquiana Jesosa nijje jjapeequi meesahuaꞌyojji. Jamaya miquianaya Eyacuiñajjiya acani
ojaya esohui jayojja jama añajo. 14 Eyacuiñajjiya ecuana huoojea canaje miquiana
huasijje ojaya esohui huohuiya. Jjashajjaꞌajjaquiajo Eyacuiñajjiya miquianaya Jesosa
nijje jjapeequimeesahua caꞌyonaje. Jamajjeyamiquianaya esejaya EmeshiMese nei nijje,
Jesosa Quito nijje quea jaꞌa nee baꞌe tiitii mee cajeꞌyo eyajo peaꞌai.

15 Jamajjeya epeejji cuana, ¡esohui eꞌe nei pojjeama aꞌa shajjaꞌajjajji! ¡Ecuanaja ehuo-
huiꞌyo, esohui etehueꞌyo cuana peaꞌai aꞌa pajeaꞌyojji! 16 Jamajjeya ecuana Eyacuiñajji
nijje, Jesosa Quito nijje peaꞌai mimi neineiani jama baꞌa: —Jesosa Quito, miya ecuanaja
Emeshi Mese nei. Eyacuiñajji, miya ecuanaja Chii ai eyajo ani. Miya quea pame nee nee.
Miyaya ecuana quea jea nee aña. Jamajjeya Edojjoshahua Pamehuoojeanaje ecuana quea
bihui nee po tiitii meeya. Miyaya ecuana baꞌe tiitii meejeꞌyo eyajo peaꞌai. 17 Jamajjeya
¡miquea epeejji cuana Tesanonicajo baꞌe quea bihui nee, meteꞌama po meecue! ¡Oya
cuana baꞌe meesahuacue tii quea pame nee! ¡Miquea esohui quea pame nee jayojja jama
atiitii meesahuacue peaꞌai! —jamaya ecuana mimiani Eyacuiñajji nijje miquianajo.

3
¡Eyacuiñajji nijje mimicue ecuanajo!

1 Epeejji cuana, jjeyahua nei ecuaaya pea esohui tehueje miquianajaya ebajji. ¡Ey-
acuiñajji nijje mimicue ecuanajo! Jama acue baꞌa: —Eyacuiñajji, ecuanaja Chii,
¡miyaya Pabo, ojaya epeejji cuana peaꞌai jaahuanacue! ¡Jesosaja esohui huohuicuaji
meesahuacue ojjaña cuana huasijje! Esohui shajjaꞌajja cajo ¡quea huiso minijje jjapeequi
meesahuaꞌyocue! Jamajjeya ¡ecuana jayojjaya pea cuana jjeyahua nei Jesosaja epeejji po
meesahuacue! ¡Ojaya esohuijo jjashajjaꞌajja meesahuaꞌyocue peaꞌai! 2 Eꞌe Eyacuiñajji,
¡Pabo, ojaya epeejji cuana peaꞌai jaahuanacue dejja mase cuanajo, mimishi cuanajo
peaꞌai! ¡Aꞌa Pabo napameejji cuana esohui huohui canijo! —jamayamimicue Eyacuiñajji
nijje ecuanajo. Eꞌe, quea huiso cuana Jesosa nijje jjapeequi sa poꞌyo ajja.

3 Eseya Emeshi Mese nei Jesosaa pajeaꞌyo jjima acaje. Ma ohua yahuajo huohui ca
poa jayojja jama ohuaya eꞌe jojo nei acajeꞌyo. Jamajjeya miquianaya onijje jjapeequi
meesahua cajeꞌyo tii tii quea jaꞌa nee, ohuaya. Edosiquiaa miya napa cajo, quea
mimishi po mee sa acajo, ohuaya miquianaya jaahuana tiitii cajeꞌyo; quea pame nee
baꞌe meesahua cajeꞌyo. 4Ecuanajaya eba esejaya Emeshi Mese neiya, Jesosaamiquianaya
jaahuana cani. Jamajjeya miquianaaya ecuanaja esohui pajeaꞌyo jjima aje; atiitiijeꞌyo
peaꞌai. Eꞌe, jamaya ecuanajaya eba. 5 Ecuanaya Eyacuiñajji nijje mimiani miquianajo
jama baꞌa: —Eyacuiñajji, ecuanaja Chii, miyaya Jesosaja epeejji cuana Tesanonicajo baꞌe
quea jea nee aña. ¡Maya oya cuana ba meesahuacue! Ecuanaja Emeshi Mese nei Jesosa
meshijo baꞌyahua quea nee nee poanaje mimishi cuaa napa cajje. Jamatii ohuaya miya
pajeaꞌyo ajja tii tii poanaje, quea quene nee nee po jjima peaꞌai. ¡Jesosa Quito jayojja
jama ojaya epeejji cuana pomeecue! Jamajjeyamimishi cuaa napa cajo Jesosa nijje jjapee
tiitiiquijeꞌyo. ¡Jamaya oe ameesahuacue cuana, Eyacuiñajji! —jamaya ecuana Eyacuiñajji
nijje mimiani.

Ojjañaa cachaco cahua

6 Epeejji cuana, ¡jjeya ecuanaja pea esohui shajjaꞌajjacue! Esejaya Emeshi Mese nei

Jesosa Quitohua ecuana huohui meesahua cani jama baꞌa: —¡Jesosaja epeejji quea huea
cuana nijje aꞌa jjapeequijji! Ma epeejji quea huea cuana chacochaco ajja, ecuanaja
esohui jayojja jama baꞌe sa poꞌyo ajja, jjashajjaꞌajjaqui ajja peaꞌai. 7Miquianaaya ecuana
banaje miquiana nijje nequiya chaco tiitiinaje, hueaꞌama poanaje. ¡Ecuana jayojjaya
jama pocue; hueaꞌama chaco tiitiicue! 8Eꞌe, ecuaayamiquianajaya aquiana ebaꞌejji jjeshe
majje sosequianaje; sosemaꞌ pojjeama jjeshenaje. Mecajje, epojjajo peaꞌai chaco tiitiinaje
ejjeshejji sosejje, bobi jjeshejji. Jamajjeya miquianajaya bobi cuana jjeshe jjima sosemaꞌ.
9 Jesosaa ecuana huoojea canaje ojaya esohui huohuiya. Jamajjeya esohui huohuiaña
sosejje ecuaaya miquianaya cahuohuiahua jama baꞌa: “¡Ecuana ebaꞌejji quiacue sosemaꞌ,
esohui huohuiaña sosejje!”

Jamatii ecuaayamiquianaya jamaya ajjima nei nei. Chojja, ecuaaya chaconaje aquiana
jjeshejji. Jamaya quea pame nee. ¡Ecuana jayojjaya jama pocue! ¡Miquianaaya chacocue!
10 Miquiana nijje baꞌyahuaa ecuaaya huohuinaje jama baꞌa: —Ojjaña joya quea huea
poani, chacochaco sa poꞌyo ajja aje oe ¡aꞌa bobiajji!

11 Epeejji cuana, onaaya ecuana huohui canaje jama baꞌa: —Jesosaja epeejji cuana
Tesanonicajo baꞌe quea huea poani beca cuana. Pea cuanajo maimaiani, quea miminaa
poani, chacochaco sa poꞌyo ajja tii peaꞌai. Jamaya quea pame pojjeama poani.

12 Jamajjeya esejaya Emeshi Mese neiya, Jesosa Quitohua ecuana huohui meesahua
cani ojjaña quea huea poani yasijje jama baꞌa: —¡Eyacuiñajjija esohui jayojja jama
baꞌecue! ¡Quea bei pocue! ¡Chacocue oe! ¡Bobi miquea tii ijjiacue! —jama huohuimeya
ecuaaya aña joya quea huea poanijo.

13Ecuea epeejji cuana,miquianaaya pea cuana quea pamenee aña. ¡Jamaya quea pame
nee atiitiicue! ¡Aꞌa quea huea pojji!

14 Beca cuana jiquio esohui etehueꞌyo jayojja jama a sa poꞌyo ajja pojjaꞌa. ¡Shajjamaꞌ
cuana ba neineicue! ¡Ona nijje aꞌa jjapeequijji! Jamajjeya shajjamaꞌ cuana quea bicho
poaje ojaya mimishi cuanajo. Quea bicho po majje jjashajjaꞌajjaquije pojjaꞌa. 15 Jesosaja
epeejji cuana quea mimishi poanijo, shajjamaꞌ poanijo ¡jamatii aꞌa quea quene nee nee
pojji onijje! Chojja. Oya cuana miquea epeejji. ¡Huapa pojjeama jayojja jama oya cuana
niñesheꞌacue!

Pabohua esohui quea bihui nee huohui canaje
16 Ecuea epeejji cuana, ¡bacue ecuea pea esohui! Eya Eyacuiñajji nijje mimiani

miquianajo jama baꞌa: —Eyacuiñajji, ecuanaja Emeshi Mese nei, miyaya ecuana quea bei
po mee tiitiiaña. Jamajjeya ¡miquea epeejji cuana Tesanonicajo baꞌe quea bei nee nee
po meecue, quea bei tii tii! ¡Oya cuana jaahuanacue, quea pame nee baꞌe meesahuacue!
—jamaya eya poani.

17Eya Pabo. Eyaya ca eya jiquio esohui quea bihui nee tehueꞌyonajemiquiana huasijje.
Jamaya eyaya ecuea bajjani tehueaña ojjaña ecuea esohui etehueꞌyojo. Jamajjeya
¡miquianaaya bacue jiquio esohui ecue tehueꞌyo!

18 ¡Esejaya EmeshiMese neiya Jesosa Quitohuamiquianaya quea pame nee cajaahuana
cahua!

Mahuiso ecuea esohui. Apoa.

PABOJA ETEHUEꞌYO TIMOTEO HUASIJJE EBIONEI1 TIMOTEO
Pabohua esohui tehue canaje Timoteo que

1 Timoteo, eyaya esohui tehueaña mi que miquea ebajji. Eya Pabo, Jesosa Quitoja
esohui huohuijji. Jamaya Eyacuiñajjiya, Jesosa Quitohua peaꞌai eya huoojea canaje.
Eyacuiñajjiya esejaya mimishi cuana cuijea jeyojeyo caꞌyonaje. Jesosa Quitohua eseya
baꞌe tiitii mee cajeꞌyo onijje, esejaya ejjashahuabaquiꞌyojji quea pame jayojja. 2Timoteo,
miya ecuea ebacua ejja jayojja poani Jesosa nijje jjapeequianijo. Jamajjeya eyaya esohui
tehueaña mi que.

Eyacuiñajji esejaya Chii ai eyajo ani; Jesosa Quito eseja Emeshi Mese nei poani peaꞌai.
¡Ohuaya miya cajaahuana cahua quea pame nee! ¡Mijo cajjashahuabaquiꞌyahua quea
pame nee peaꞌai! ¡Miya quea bei nee capo mee cahua peaꞌai!

¡Esohui eꞌe nei pojjeama aꞌa shajjaꞌajjajji!
3 Timoteo, ecuea esohui minijje Masenonia meshi yasijje poquianijo jama eyaya

huohuije oꞌoya baꞌa: ¡Epeso cuiñajjijo nequicue! Jamajjeya miyaya pea esohui huohuijji
cuana huoojeacue jama baꞌa: —Esohui eꞌe nei pojjeama Jesosajo ¡aꞌa huohui oꞌoyajji!
Esohui eꞌe nei pojjeama cuana, esohui quea huiso etiiquianaja peaꞌai ¡aꞌa shajjaꞌajjajji!
4 Ma esohui cuanajo jjashahuabaqui majje dejja cuana mimicuiajeanobiajea cani cuaa.
Jamajjeya ¡oya cuana eꞌe jojo nei Jesosaja epeejji cuana ca ca jjabahuejja neineiqui
meecue! ¡Aꞌa oe esohui quea quehua shajjaꞌajjajji! 5 Eꞌe, Eyacuiñajjija esohuijo esohui
huohuijji cuana jjashahuabaquimajjemimishi a sa poꞌyo ajja poani. Quea jjashahuabaqui
pame poani peaꞌai. Jamajjeya Jesosaja esohui eꞌe jojo nei jama acanijo peaꞌai pea cuana
eꞌe jojo nei quea jea nee acajeꞌyo. 6 Jamaya po ajja esohui huohuijji shaja. Jamajjeya oya
cuana esohui quea jaꞌa pojjeamajo mimimimiani. 7Moisesija esohui etehueꞌyojo huohui
sa poani. Ma esohui ojaya ba jjima; quea quehua ojaya. Jamatii mimi neineiani esohui
huohuijji shaja cuana.

8 Jamaya esejaya eba baꞌa: Moisesija esohui etehueꞌyo cuana quea pame nee. ¿Apiojji
acuae Moisesiya esohui tehue ca poa? Quea jjashahuabaqui jaꞌa po majje ca oe ¡Moiseija
esohui etehueꞌyo jayojjaya jama acue! 9 ¡Bacue oe! Eyacuiñajjiya Moisesi esohui tehue
mee ca poa dejja quea pame tecueajji pojjeama. Cho, tehue mee canaje shajjamaꞌ cuana
tecueajji. Dejja shajjamaꞌ jama poani baꞌa: Esohui etehueꞌyo jayojja jama aꞌajja; emeshi
meseja esohui jama a sa po ajja peaꞌai; Eyacuiñajji shajjaꞌajja sa po ajja; quea tai baꞌyani;
quea jjashahuabaqui tai poani; Eyacuiñajjijo jjashahuabaqui ajja; oja chii quecuajji poani;
oja nae quecuajji poani; pea cuana quecuajji poani peaꞌai. 10 Eꞌe, shajjamaꞌ cuana pea
cojjojji poani; pea dejja see huejja cojjojji poani; pea epona so cojjojji poani; peaja ebacua
sii majje quiajji poani; pea jeameejji poani; siajjepojji poani; oya esohui pajeaꞌyojji poani;
peaja esohuijo siajje poani peaꞌai; Eyacuiñajjija esohui etehueꞌyo jama po ajja peaꞌai.
11 Eꞌe, jiquio Moisesija etehueꞌyo Eyacuiñajjija esohui quea pame nee nee. Maya eya
Eyacuiñajjiya huohui meesahua cani. Oya quea caꞌa nee nee; oe nei quea pame nee nee
eya jaahuana cani, Eyacuiñajjiya.

Eyaya Jesosa Quito bihuiaña ohua sohuihuohui meesahua caniya jjejojo
12 Esejaya Emeshi Mese neija, Jesosa Quitoja eba ojaya esohui pajeaꞌyo ajja tii tii,

eya. Jamajjeya ohuaya eya huoojea caꞌyonaje ojaya esohui huohuiya. Jamajjeya eyaya
Jesosa Quito bihuiaña ohua sohuihuohui meesahua caniya jjejojo. 13 Yahuajo aje eya
Jesosa nijje mimijajiꞌyonaje, ojo quea tai miminaje, ojaya epeejji cuana iña meeꞌyonaje
ejeanobiajeajji. Jamatii, eya jjashahuabaqui jjimahua, oya ecuea ba jjimahuajo, Jesosa
Quito ejo quea tecue jjashahuaba tiitiiquiꞌyo ajja poanaje, de; 14 ejo quea pame nee

jjashahuabaquinaje de, esejaya Emeshi Mese nei, Jesosa Quito. Jamajoya jjeya eya ojaya
epeejji nei poani; ohuaya eya quea jea nee nee acani, de.

15 ¡Bacue jiquio esohui eꞌe nei nei, quea pamenee poani! Ojjaña cuaa caba neinei cahua
jama baꞌa: Jesosa Quito jiquio meshi yasijje poeyanaje ojjaña cuanaja mimishi cuana
cuijeaꞌyohua. Eya jamaya jjashahuabaquiani baꞌa: Ojjaña dejja cuana quea mimishi
pishana; eya ca ca quea mimishi nee nee poanaje. 16 Jamatii Jesosa Quito ejo quea pame
nee jjashahuabaquinaje, de. Jamajjeya oya enijje tecueꞌama poanijo, pea cuaa ba cani
oya tecueꞌama enijje, oya tecueꞌama dejja mimishi cuana nijje, ca onijje jjapeequiꞌyajo.
Baꞌe tiitii mee cajeꞌyo Eyacuiñajji nijje.

17 ¡Emeshi Mese nei ejjashajjaꞌajjaqui! ¡Ejjabihuia tiitiiqui peaꞌai! Eyacuiñajji ese
huoojeajji poani nequi tiitiijeꞌyo. Eꞌe, oe nei nei Eyacuiñajji yani; pea chamaꞌ. Jamajjeya
oya dejja cuanaja ecojja bajji pojjeama. Jamaya capoahua.

Jamaya pea cuana cahuohui cahua Timoteohua
18Eꞌe Timoteo, miya ecue bacua ejja jayojja jama poani. Jamajje eyayamiya huoojeaña

ecuea esohui huohuiya pea esohui huohuijji cuana huasijje. Yahuajo pishana pea cuaa
miya huohui canaje jama baꞌa: —Timoteo, quijje miya esohui huohuijji quea pame nee
nee poajeꞌyo —acanaje cuaa miya.

Jamajjeya ¡esohui eꞌe jojo nei janobajjima nei huohuicue quea bihui nee, dejja quea
caꞌa jayojjaa! 19 ¡Eyacuiñajjija esohui eꞌe nei shahuaba neineicue! ¡Quea jaꞌa nee
baꞌecue eꞌe jojo nei ojaya esohui jayojja jama! Beca cuana jama a sa poꞌyo ajja jjejojo
poquiquehuaꞌyonaje. Jamajjeya aemaꞌ nei nei jayojja jama poanaje. Esohui eꞌe jojo
nei pajea caꞌyonaje, Jesosa Quitoja. 20 Jamaya poanaje dejja bajjani Imeneo, Anejano
cuanaya. Jamajje eyaya oya cuana cajaa aꞌyonaje. ¡Edosiquiaa canapa cahua! Jamajjeya
¡oya cuana cajjabahuejjaquiahua Eyacuiñajji nijje emimijaji pajeaꞌyojji!

2
Jesosaja epeejji cuana ojjaña cuanajo camimiquiahua Eyacuiñajji nijje

1 Ebionei eyaya huohuiaña jama baꞌa: ¡Eyacuiñajji nijje mimicue! Eseya cuana Ey-
acuiñajji nijje camimiquiahua ojjaña cuanajo. Jamajjeya Eyacuiñajjija epeejji cuana jama
ameecue baꞌa: —Ecue Chii ai, Eyacuiñajji, ¡eya baꞌe meesahuacue! ¡Ojjaña cuana baꞌe
meesahuacue peaꞌai! Ecuaaya miya bihuiaña. 2 Jamajjeya ¡ojjaña cuana jaahuanacue!
¡Emeshi mese cuana, emeshi meseja echacojji cuana peaꞌai huohui meesahuacue quea
bei nee! Jamajjeya ecuanaya miquea esohui jayojja jama quea jaꞌa nee baꞌyanijo quea bei
nee nequijeꞌyo —jamaya acue cuana.

3Eꞌe, jamaya onijje mimianijo Eyacuiñajji quea bihui nee pomeeaña, eseyaya. Ohuaya
esejaya mimishi cuana cuijea caꞌyonaje, de. 4 Ojjañaja mimishi cuana cuijea neineiꞌyo
sa poani peaꞌai. Ojaya esohui eꞌe nei ba meesahua sa poani peaꞌai. 5 Oya ojjaña nahue
sa poani. Eꞌe, Eyacuiñajji eꞌe jojo nei oe nei yani dejja cuiñajji. Cuanaya oe nei yani
Jesosa Quito. Eꞌe, Eyacuiñajji dejja quea mimishijo quea tecue poani. Jamajjeya Jesosa
Quito Eyacuiñajji nijje mimiani ojjaña dejja mimishi cuanajo. Eyacuiñajji quea bei ona
nijje poajeꞌyo. Jesosa Quito Eyacuiñajji; oya dejja peaꞌaiya poanaje. 6 Oya manoꞌyonaje
ojjañaja mimishi cuijea meeꞌyojji sosejje. Jamaya oya sa poanaje. Jamajoya ojjaña cuana
baꞌe tiitii mee sa poani Eyacuiñajji nijje eyajo. 7 Jamajjeya Jesosaa huoojea canaje ojaya
esohui huohuiya. Eꞌe jojo nei, siajje pojjeama, ohuaya eya huoojea caꞌyonaje Jodio
pojjeama cuana huasijje ojaya esohui eꞌe nei huohuiya. Jamajjeya ojjaña cuana eyaya
Jesosajo jjabahuejjaqui meejeꞌyo.

Jamaya caꞌa cahua Eyacuiñajjija equijo
8 Majoya eyaya miya huohuiaña jama baꞌa: Eseya, ojjaña meshi cuanajo baꞌe cuana

peaꞌai camimiquiahua Eyacuiñajji nijje ojaya equijo. Onijje mimianijo ¡aꞌa quea mimishi
pojji! ¡Aꞌa quea quene pojji pea cuana nijje! ¡Aꞌa jjamimicuiajea nobiajeaquijji peaꞌai!

9Majoya eyaya miya huohui meeaña epona cuana jama baꞌa: —Epona cuana, ¡daqui
quea pame nee huoshocue! ¡Aꞌa daqui huoshojji quea bicho epo meeꞌyojji! ¡Aquiana
quea nahue neeya ehuojja aꞌa ijjia caꞌa meejji! ¡Mei siyosiyo quea nahue nee nee, eijji
quea nahue nee nee peaꞌai aꞌa yiijji! ¡Daqui quea nahue nee nee aꞌa huoshojji peaꞌai,
eponaa! —jamaya acue, Timoteo, jamajjeya peaja ejea bajji pojjeama.

10 Timoteo, ¡epona cuana jama acue peaꞌai baꞌa: —Epona cuana, ¡miya Eyacuiñajji
bihuiajji poanijo quea jaꞌa nee nee baꞌecue! 11 ¡Jjabahuejjaquicue, Jesosaja epeejji nei
pocue! ¡Esohui huohuijjiya esohui huohui canijo jjashajjaꞌajjaquicue! ¡Aꞌamimi neineijji!
—jamaya epona cuana acue!

12 Eyaya epona cuana huoojea ajja dejja cuana huasijje esohui huohuiya. Cuanaya
¡aꞌa dejja cuana huoojeajji eponaa! Cho, jamaya quea pame pojjeama. Epona ca oe
cajjashajjaꞌajjaquiahua. 13 Eꞌe, Eyacuiñajjiya ebionei dejja Adana bajjani pana coo caꞌya
poa. Majoya Adana panaꞌyo majje epona Ema bajjani pana caꞌya poa. 14 Edosiquianaja
Adana dasiaꞌyo jjima poa; epona ca ca oe dasia caꞌya poa. Dasia cajje shajjamaꞌ poanaje.
Quea mimishi acaꞌyonaje Emaa. 15 Jamajjeya bacua cuayanijo epona quea nee nee poani.
Jamatii, Eyacuiñajjiya eponajamimishi cuana cuijea cajeꞌyo peaꞌai ca ojaya esohui jayojja
jama jjashahuabaquianijo, ojaya epeejji poanijo. (Eyacuiñajjiya epona cuana cuaqui
yasijje huoojea ajja ojaya epeejji cuana poanijo.)

3
Jesosaja epeejji jaahuanajji cuana jamaya capoahua

1 Timoteo, ¡pea esohui shajjaꞌajjacue! Jiquio esohui eꞌe nei, baꞌa: Dejja cuana Jesosaja
epeejji cuana jaahuana sa poanijo, jamaya quea pame nee. 2 Eꞌe Timoteo, jamajjeya
miyaya Jesosaja epeejji jaahuanajji epojji jama huohuicue baꞌa: —¡Quea pame nee
baꞌecue! Jamajjeya peaamiya etecueajji pojjeama. ¡Ehuanase oenei huanacue! ¡Quea jaꞌa
nee jjashahuabaquicue, yajjajjaꞌama! Jamajjeya quea mimishi baꞌe ajja. ¡Quea pame nee
peaꞌai baꞌecue pea cuana nijje! ¡Jjapeequicue pea cuana nijje! ¡Quea jaꞌa nee Eyacuiñajjija
esohui huohuicue! 3 ¡Ecahuishi, ejjisese quea sese nee nee aꞌa ishijji! ¡Aꞌa jjacuiaquijji!
Cho. ¡Quea bei pocue ojjaña nijje! ¡Aꞌa quea tecue pojji! ¡Aꞌa quea bejjo huiso sa pojji!
4Ojjaña cuanamiquea equijo baꞌe jaahuanacue jama baꞌa: ¡Miquea ebacua cuanamiquea
esohui jayojja jama po meecue! ¡Jjashajjaꞌajjaqui meecue peaꞌai! —jamaya Jesosaja
epeejji jaahuanajji epojji acue, Timoteo.

5 Eꞌe, Jesosaja epeejji jaahuanajjiya ojjaña cuana ojaya equijo baꞌe jaahuanahuana
ajjajo Jesosaja epeejji cuana jaahuana ajja peaꞌai poaje. 6 Timoteo, ¡Jesosaja epeejji jjeya
nei jjapeequi aꞌa huoojeajji Jesosaja epeejji jaahuanaa! Oya shajjamaꞌ po chanaꞌ; quea
jaꞌa huohui ajja. Jamajjeya Eyacuiñajjiya oya tecuea ca chanaꞌ. Jamaya Eyacuiñajjiya
Edosiquiana shajjamaꞌ poanijo tecueajea caꞌyonaje yahuajo nei nei. 7Eꞌe, Jesosaja epeejji
jaahuanajji quea huiso shequiajajo jjapeequiani cabaꞌeyahua quea pame nee. Jamajjeya
Jesosaja epeejji pojjeama cuaa ojo huohui caje jama baꞌa: —Eꞌe, oya dejja quea pame nee
poani tii.

Oya quea tai poajo ca ca pea cuaa oya tecueajea cajeꞌyo. Edosiquianaa pea cuana onijje
mimijaji mee ca chanaꞌ, dasia ca chanaꞌ. Jamajjeya onaa tecuea cajje quea yeno po majje
quea mimishi po chanaꞌ.

Jesosaja epeejjija ebaꞌesahuajji cuana jamaya capoahua
8Timoteo, ¡Jesosaja epeejjija ebaꞌesahuajji cuana babacaquicue! Jama acue cuana baꞌa:

—¡Quea jaꞌa nee baꞌecue! ¡Eꞌe jojo nei nei mimicue! ¡Aꞌa quea huiso ishijji, aꞌa huoojji!
¡Aꞌa quea dejja tai pojji! ¡Aꞌa edasiajji pojji peaꞌai! 9 ¡Ojjaña Eyacuiñajjija esohui eꞌe nei
jama atiitiicue quea jaꞌa nee! Yahuajo ma esohui Eyacuiñajjija dejja cuana ba meesahua
jjima; jjeya ba mee cani quea huiso —jamaya oya cuana acue, Timoteo.

10 Cuanaya ¡Jesosaja epeejjija ebaꞌesahuajji cuana babaca jjimahua oya ba neineicue!

¡Oya jjabahuejjaqui meecue peaꞌai! ¡Quea pame nee poanijo, oya huoojeacue Jesosaja
epeejji baꞌesahuaa!

11 Jesosaja epeejjija ebaꞌesahuajji cuanaja ehuanase cuanaya jama acue baꞌa, Timoteo:
—¡Quea jaꞌa nee baꞌecue, epona! ¡Aꞌa quea mimijjequijea pojji! ¡Aꞌa ishiꞌishijji! ¡Jesosaja
epeejji cuana baꞌe meesahuacue; nishehuiꞌama pocue! —jamaya miyaya oya cuana acue,
Timoteo.

12Eꞌe Timoteo, Jesosaja epeejjija ebaꞌesahuajji babacamajje oya cuana jiquio jama acue
baꞌa: —¡Oe ehuanase huanacue! ¡Miquea ebacua cuana, ojjaña miquea equijo baꞌe peaꞌai
jaahuanacue quea jaꞌa nee! 13 Eꞌe, miyaya quea jaꞌa nee Jesosaja epeejji baꞌesahuañajo,
onaaya miya ojjañaa shajjaꞌajja caje quea bihui nee. Jesosa Quitoja esohui bichoꞌama nei
huohuime aje, ¡quea jaꞌa nee acue!

Eꞌe Timoteo, ¡Jesosaja epeejji quea pame nee babacacue Jesosaja epeejji baꞌesahuajji!
Jamaya apoa.

Eyacuiñajjija equijo ojaya epeejji jamaya capoahua
14Timoteo, jiquio pea esohui cuana eyaya tehueañami que. Eyami baa poqui sa poani

quijje pishana. 15 Eꞌe pojjaꞌa jjeya eya epoquijji pojjeama mi que. Jamajjeya eyaya mi
que esohui tehueaña mi huohuijji achajja Jesosaja epeejji cuana poaje soꞌo quea pame
nee epojji. Ecuea esohui etehueꞌyojo miyaya ba meeje cuana. Eꞌe, Eyacuiñajji ca ca
enequi eshe tii tii. Ojaya epeejji cuana ojjaña meshijo baꞌyani. Oya cuana Eyacuiñajjija
huapa pojjeama jayojja jama poani. Ojaya esohui eꞌe nei ojjaña cuana ba meesahua cani,
Eyacuiñajjiya. 16 Jamaya eꞌe jojo nei baꞌa: Eyacuiñajjija esohui eꞌe nei, quea pame nee
nee. Ma esohui yahuajo ojaya ba mee jjima poa. Jjeya ojaya esohuijo eseya quea jaꞌa nee
baꞌejeꞌyo. Jamaya ojaya esohui Jesosa Quitoja baꞌa:
“Eyacuiñajji jiquio meshi yasijje poeyanaje; dejja jayojjaya yamijji baꞌya poa. Edo-

jjoshahua Pameya huohui canaje quea pame nee oya. Eyacuiñajjija esohuidojojji
cuaa oya ba canaje. Ojaya epeejji cuaa ojo huohui canaje Jodio pojjeama cuana
huasijje. Quea huiso dejja cuaa ojjaña meshi cuanajo oja sohui shajjaꞌajja majje
jjabahuejjaqui caꞌyonaje. Quijje Eyacuiñajjiya oya jjequisohua caꞌyonaje eya
huasijje”.

Jamaya yahuajo nei Isaiaa tehue ca poa.
4

Beca cuana Eyacuiñajji nijje poquipajeanaje
1 Timoteo, pea esohui eyaya huohuije esohui huohuijji nishojo. Yahuajo nei Edo-

jjoshahua Pameya huohui ca poa jama baꞌa: —Quijje Jesosa Quito poe oꞌoya jjimahuajo,
Eyacuiñajjija esohuijo jjabahuejjaqui majje beca cuaa ojaya esohui jayojja jama apajea
cajeꞌyo. Eshahua cuana shajjaꞌajja caje. Eshahuaja esohui tai cuana jayojja jama acaje.
Eshahua cuana aje oe jjadasiaquijji, de. 2 Ojaya esohui eꞌe nei pojjeama. Eshahua cuaa
beca dejja cuana siajje po mee cani. Jamajjeya ma dejja cuana siajje po majje bichoꞌama
poani. 3 Jama siajje pome poani baꞌa: —¡Eponajo aꞌa jjahuanaquijji! ¡Aꞌa beca bobi cuana
ijjiajji; quea ajja coma! ¡Eshahuaa cuia caje! —poani.

4 Chojja. Eyacuiñajjiya ojjaña bobi cuana pana caꞌya poa eꞌijjiajji; quea pame nee.
Jamajjeya Jesosaja epeejji cuaa esohui eꞌe nei ba majje, Eyacuiñajji bobijo bihuia majje
peaꞌai ojjaña bobi quea pame cuana caꞌijjia cahua. 5 Jamajjeya Eyacuiñajji nijje mimi
majje, ojaya esohui mimi majje peaꞌai quea jaji nee caꞌijjia cahua bobi cuana.

¡Jesosaja echacojji quea pame nee pocue!
6 Timoteo, pea esohui eyaya tehueaña mi que Jesosa Quitoja jama baꞌa: ¡Esohui

cuana ojo Jesosaja epeejji cuana huasijje huohui majamajacue miyaya! Jamajjeya oya
cuana baꞌe meesahuaje quea pame nee. ¡Eyacuiñajjija esohui eꞌe nei cuana ba huichaꞌa
huichaꞌacue! Miya ojaya esohui huohuijji quea jaꞌa nee poaje peaꞌai. Ma esohui eꞌe

nei Jesosa Quitojo yahuajo shajjaꞌajja majje jamaya ahuichaꞌaꞌyonaje miyaya, Timoteo.
7 ¡Etiiquianaja esohui quea quehua aꞌa shajjaꞌajjajji, Eyacuiñajjija esohui cuana jayojja
jama pojjeama! Onaajaya esohuiya quea pame baꞌe mee nisho cani. ¡Aꞌa jamaya pojji!
Timoteo, ¡miyaya oe Eyacuiñajjija esohui jayojja jama amajamajacue! 8 Jamaya acue
baꞌa: Chaco tiitii majje miquea eyami quea caꞌa poaje. Jamaya quea pame pishana.
Eyacuiñajjija esohui jayojja jama atiitii majje ojaya epeejji quea jaꞌa poaje. Jamaya quea
pame nee nee. Jamaya poanijo Eyacuiñajjiya miya jjeyahua nei quea pame nee baꞌe mee
caje; manoꞌyajo, baꞌe tiitii mee cajeꞌyo eyajo peaꞌai.

9 Eꞌe, jiquio esohui eꞌe nei nei. Jamajjeya ¡ojjañaa cashajjaꞌajja tiitii cahua! 10 Jamajoya
Eyacuiñajjija esohui eꞌe nei poanijo ecuana janobajjima nei Jesosaja epeejji cuanajo
chacochacoani. Pea ecuana nijje janobajjima mimijajiani. Jamatii Eyacuiñajji eshe yani;
o epoe oꞌoyajjijo ecuaaya ishoaꞌajjaña. Ohuaya ojjaña onijje jjapeequi meeꞌyo sa acani.
Ojjaña joya eꞌe jojo nei poani ohuaya mimishi cuijea cajeꞌyo. 11 Jamajjeya ¡jiquio esohui
cuana huohui neineicue! ¡Ojjaña cuana jjabahuejjaqui meecue miyaya, Timoteo!

¡Quea pame nee baꞌecue, Timoteo!
12 Timoteo, miya edejja shoꞌi pishana poani. Jamatii pea cuaa miquea esohui

cashajjaꞌajja cahua. Jamajjeya ¡quea jaꞌa nee Jesosa Quitojomimicue, miya! ¡Quea jaji nee
oe pocue! ¡Pea cuana quea jea nee acue! ¡Eyacuiñajji nijje jjapee tiitiiquicue eꞌe jojo nei!
¡Ojaya epeejji nei nei pocue! ¡Quea jjashahuabaqui jaꞌa nee oe pocue peaꞌai! Jamajjeya
ojjaña Jesosaja epeejji cuana mi jayojjaya poaje. Quea pame nee nee acajeꞌyo cuaa.

13 Eya, Pabo poeje quijje pishana mi baa. E poe jjimahuajo, ¡Eyacuiñajjija esohui huo-
huicue ojjaña joya Jesosaja epeejji ejjachichaqui ani yasijje! ¡Ojjaña cuana jjabahuejjaqui
meesahuacue; Jesosaja esohui ba meesahuacue peaꞌai! 14 Yahuajo Jesosaja epeejji etii
cuaa miya huoojea sa poanijo mijo huohui canaje jama baꞌa: —Timoteo quijje esohui
huohuijji quea pame nee poajeꞌyo.

Jamajjeya onaa huoojea cajje miya Eyacuiñajjiya esohui huohui meesahua canaje.
¡Maya aꞌa pajeaꞌyojji! ¡Jamaya po tiitiicue Eyacuiñajjijo! 15 Jamajjeya ¡Eyacuiñajjija
esohui ba neineicue! ¡Ojaya esohuijo jjashahuaba tiitiiquicue peaꞌai! Jamajjeya ojjañaa
miya ba caje jjeya esohui ba neineiꞌyonaje; yahuajo miquea bajea jjima poanaje.

16Eꞌe, ¡miquea esohui jayojja jama baꞌe tiitiicue quea pame nee! ¡Esohui eꞌe nei huohui
huichaꞌa huichaꞌacue! Jamajjeya miya poquiquehua ajja eshahuaja ejiojji tai yasijje. Pea
cuana miquea esohui shajjaꞌajja majje cuaqui yasijje epoquiꞌyojji pojjeama peaꞌai.

5
¡Jamaya baꞌecue Jesosaja epeejji cuana nijje!

1Pea esohui eyaya, Pabohua tehueaña mi que, Timoteo: ¡Edejja tii aꞌa tecueajji! ¡Quea
jea acue! Quea mimishi poajo, ¡onijje mimicue, mique chii nijje jama mimimeya pocue!
¡Oya ba meesahuacue peaꞌai! ¡Mique chahua jayojja jama jaahuanameya acue eshoꞌi
cuana! 2 ¡Epona tii nijje mimicue quea pame nee! Quea mimishi poajo, ¡miquea enaese
nijje mimiani jayojjaya jama mimimeya pocue! Epona shoꞌi cuana quea mimishi poajo,
¡mique jjoꞌi nijje jayojja jama mimimeya oe pocue! Eꞌe, ¡epona cuana nijje oe quea pame
nee nee pocue!

Eꞌahuemano cuanajo huohui canaje Pabohua
3 Timoteo, miyaya Jesosaja epeejji cuana eꞌahuemanojo jama huohuicue baꞌa: —

¡Eꞌahuemano cuana baꞌe meesahuacue quea pame nee, ca ebacua etii chamajo!
4 Eꞌahuemanoja ebacua cuana yanijo, oja osecua cuana yanijo ohuaya cajaahuana cahua
oja nae; oja yano mese cuanaya cajaahuana cahua oja equijo. Nishehuiꞌama capoahua.
¡Oja chii etii, oja nae epona tii poꞌyajo peaꞌai cabobia cahua! Eshoꞌyahua eseya eseja naeya
bobia ca poa. Jamaya eseyaya eseja nae ajeꞌyo ohua jaahuana ca poa sosejje. Jamaya
Eyacuiñajjija quea boti nee nee. 5 Beca eꞌahuemano quea yeno nee nee poani; oja bacua

cuana chamaꞌ, oja osecua cuana peaꞌai chamaꞌ. Jamajjeya eꞌahuemano aemaꞌ Eyacuiñajji
nijje jjapeequiani. Ebacua etii chamajo Eyacuiñajji nijje mimi huichaꞌa huichaꞌani ojjaña
pojjajo, mecajje peaꞌai. Onijje mimiani pea cuanajo peaꞌai. Jamajjeya Eyacuiñajjiya pea
cuana baꞌe meesahua cani quea pame nee.

6 Beca cuana eꞌahuemano quea mimishi poani. Yajjajjaꞌama. Poquiquehuani cuaqui
yasijje, Eyacuiñajji nijje jjapeequi jjima jayojja jama poani. 7 Jamajjeya ¡jiquio esohui
cuana huohuicue eꞌahuemanoja bacua cuana huasijje, Jesosaja epeejji cuana huasijje!
Jamajjeya pea cuanaja oya cuana etecueajji pojjeama. 8 Eꞌe, esejaya huapa pojjeama
cuana, ojjaña eseja equijo baꞌe mi jaahuana majje eseyaya Eyacuiñajji cajaa aña. Jamaya
quea tai nee nee. Pea cuana Eyacuiñajjija esohui ba po jjima cuana ca ca quea tai pishana
poani.

9 Jamajjeya ¡Jesosaja epeejji eꞌahuemano quea pame nee miquianaaya baꞌe
meesahuacue! Ca joya jamabaꞌyani baꞌa: Eꞌahuemanoepona tii, pea beca peejjimadejjaja
pea ejiojji cuana huiso shequiajame, 60 shequiajame etiijo; pea yahuejo jjahueaquiꞌyo
jjima; 10 ojjaña cuana ojo quea pame mimianijo peaꞌai, ohuaya ebacua quea pame nee
tii mee caꞌyonajejo, pea cuana ojaya eba pojjeama bobia canajejo peaꞌai, pea cuanaja
equi shabojeajji epo peaꞌai; emanojaa cuana jaahuana canajejo peaꞌai, quea pame nee
ahuichaꞌa huichaꞌa caꞌyonajejo peaꞌai, ¡ma eꞌahuemano baꞌe meesahuacue quea pame
nee! Eꞌe, oja bajjani catehuequiahua pea eꞌahuemano etii quea pame cuana nijje Jesosaja
epeejji cuanaja ebaꞌe meesahuajji.

11 Ecuea ehuohuijji eꞌahuemano etii pishanajo jama baꞌa: Eꞌahuemano cuana etii
pishana ca ca eꞌahuemano etii nei jayojja jama pojjeama; chacochaco ajja Jesosa Quitojo.
¡Aꞌa ojaya bajjani tehuejji pea eꞌahuemano etii quea pame nijje! Quea dejja jea po oꞌoya
majje jjahueaquije oꞌoya. Jesosa Quito nijje jjapeequi pajeaꞌyo chanaꞌ. 12 Jamajjeya beca
cuana ojaya esohui ma ecua oya Jesosa Quito nijje poanaje jama eꞌajji pojjeama. Eꞌe,
yahuajo ohuaya huohui canaje jama baꞌa: —Ecuana ejjahueaqui oꞌoyajji pojjeama; Jesosa
Quitojo nei chacochacojeꞌyo tii tii —poanaje.

Ma o Jesosa Quito nijje jama miminaje pajea caꞌyonaje. Jamajjeya Jesosaja epeejji
cuaa oya cuana tecuea cajeꞌyo. 13 Eꞌahuemano eshoꞌi pishana chacochaco ajjajo quea
huea poaje. Poqui majamajaje ojjaña equi cuana huasijje anicuaa. Pea cuana niñeba
caje pojjaꞌa. Ojjaña cuanajo quea miminaa nee nee poanijo mimijaji chanaꞌ. 14 Timoteo,
jamajjeya eya eꞌahuemanojo jjashahuabaquiani jama baꞌa: Eꞌahuemano cuana etii
pojjeama cajjahueaqui oꞌoyahua. Ojaya ebacua cuana catii mee cahua; oja equijo
cachacochacoquiahua peaꞌai. Jamaya poanijo mimishiꞌama nei. Jamajjeya Jesosaja
epeejji pojjeama cuana ojaya epeejji cuana nijje tecuetecue ajja poaje. 15 Eya jamaya
mimiani oe pojji eꞌahuemano cuana nijje, ma Jesosa nijje jjapeequi pajeaꞌyani nijje,
Edosiquiana nijje jjapeequi sa poani nijje peaꞌai.

16 Jamajjeya Jesosaja epeejji cuaa eꞌahuemano oja huapa pojjeamaa cajaahuana cahua
ojaya equijo; ¡aꞌa oya Jesosaja pea epeejji cuana jaahuana meejji! Jamajjeya Jesosaja
epeejjiya eꞌahuemano jaahuana caje, ca joya ebacua etii chamajo.

Jesosaja epeejji jaahuanajji etii
17 Jesosaja epeejji jaahuanajji cuaa Jesosaja epeejji quea pame jaahuana canajejo,

cabaꞌe meesahua cahua Jesosaja epeejji cuaa. Eꞌe, ohuaya Eyacuiñajjija esohui etehueꞌyo
huohui canaje; onaya jjabahuejjaqui mee canaje peaꞌai. Jamajjeya ¡cabaꞌe meesahua
cahua cuaa! 18 Eꞌe, yahuajo nei jamaya Moisesija esohui etehueꞌyo poa baꞌa:
“Anaꞌaiya anoso ai dojo cani edaasa biajje. ¡Jamajjeya anoso ai oe pojji quiacue eꞌijjiajji!”
Yahuajo nei jama poanaje peaꞌai baꞌa: “¡Echacojjiya chaco cajo sosequiacue!” Jamajjeya
¡Jesosaja epeejji jaahuanajji sosequiacue ohua chaco canaje sosejje!

19 Oe dejjaa Jesosaja epeejji jaahuanajji tecuea cajo, ¡aꞌa shajjaꞌajjajji! ¡Beca, pea beca
peejjima pojjaꞌa pea jayojja peaꞌai mimime poajo, shajjaꞌajjacue! 20 Jesosaja epeejji
jaahuanajji quea mimishi po huichaꞌa huichaꞌanijo, ¡tecueaquicue ejjabahuejjaquijji,

ojjañaa ba caqui, ojjaña jjabahuejjaquijji! Jamajjeya pea cuana mimishijo quea mete
poaje.

21 Timoteo, Eyacuiñajjiya, Jesosa Quitohua, esohuidojojji quea pame cuaa cojja ba
canijo peaꞌai, eyaya miya huohuiaña jama baꞌa: ¡Miyaya ecuea esohui jama acue!
¡Jjashahuabaquicue quea jaꞌa nee Jesosaja epeejji jaahuanajji cuana tecuea jjimahuajo!
¡Oya jayojjaya ojjaña apeaꞌaicue!

22 ¡Jesosaja epeejji jjeya nei jjapeequi aꞌa huoojea cuajijji Jesosaja epeejji jaahuanaa!
¡Oya ba neineicue huoojea jjimahuaa! Oya quea mimishi poajo, pea cuaa miya tecuea ca
chanaꞌ. ¡Quea jaꞌa nee jjashahuaba tiitiiquicue! Peaa mimishi acanijo, ¡ona nijje aꞌa quea
mimishi pojji!

23Timoteo, miquea see ai quea nee po huichaꞌa huichaꞌanijo ¡oe pojji acuijjajja na, uva
na quea sese pishana ishicue, ena oopana pojjeama!

24 Jamajje jjeyahua nei beca cuaa mimishi quehuajje pojjeama acani; ojjañaa ba cani.
Eyacuiñajjiya oja mimishi cuanajo quea nee nee po mee cajeꞌyo quijje pishana. Pea cuaa
mimishi cuana quehuajje acani. Quijje oja mimishi ba majje ojjañaa oya cuana tecuea
cajeꞌyo. 25 Jamaya peaꞌai beca cuaa quea pame nee acani. Jjeya nei ojjañaa oya ba cani.
Oe pojji cuaa quea pame nee quehuajje acani. Quijje ojjañaa ba caje oya quea pame nee
nee poani.

6
Echacojji cuaa sosemajo chacochacoaniya o chacomeejji cashajjaꞌajja cahua

1Timoteo, echacojji cuana Jesosaja epeejji cuanahuohuicue jamabaꞌa: —Epeejji cuana,
¡miquianaaya chacoaña sosemajo, mi chacomeejjija esohui shajjaꞌajjacue! Miquiana
mi jjashajjaꞌajjaquiajo, pea cuaa Eyacuiñajji niñeba ca chanaꞌ; esejaya esohuijo peaꞌai
jjaniñebaqui chanaꞌ. 2 Miquea echacomeejji Jesosa nijje jjapeequianijo, edoe mese
jayojja tecueꞌama poanijo, ¡aꞌa shajjamaꞌ pojji! Chojja, ¡shajjaꞌajja tiitiicue oya! Mi
chacomeejji poani Jesosaja epeejji poanijo Jesosa ojaya quea boti nee peaꞌai. Miyamiquea
echacomeejjija yajjijo chacochacoanijo quea huiso sosejje poaje ojaya —jamaya acue
echacojji cuana, Timoteo.

Eꞌe Timoteo, ¡jiquio esohui cuana huohui neineicue! ¡Jamaya ojjaña cuana jjabahuej-
jaqui meesahuacue!

¡Quea bei baꞌecue esohui eꞌe nei jayojja!
3 Timoteo, pea dejja cuaa ecuanaja esohui jayojja jama huohui ajjajo, esohui eꞌe nei

Jesosajo huohui sa po ajjajo oya cuana shajjamaꞌ, de. Ebaꞌe quea jaꞌa neejo huohui sa po
ajjajo peaꞌai oya cuana shajjamaꞌ poani. 4 Esohui eꞌe nei onajaya ba jjima. Esohui quea
quehuajo mimicuiajeanobiajea sa poani, de. Mimicuiajeanobiajea canijo dejja cuana
quea quene po mee cani pea cuana nijje. Quea bei pojjeama po mee cani; pea cuana
mimijaji mee cani; quea tai nee jjashahuabaquimee cani pea cuanajo peaꞌai. 5Eꞌe, esohui
eꞌe jojo neijo jjabahuejjaqui mee jjimajo, quea jjashahuabaqui tai neejo peaꞌai quea huiso
cuaamimicuiajeanobiajea huichaꞌa cani. Jamajjeya oya cuana jjashahuaba quehuaquiani
jama baꞌa: —Ecuaaya Eyacuiñajjija esohui huohuiañajo quea huiso ejjeshejji chichaje.

¡Jiquio dejja cuana nijje aꞌa jjapeequijji! Quea tai nee nee.
6 Eꞌe jojo nei Eyacuiñajjija esohui jayojja jama baꞌyanijo, quea jaji nee poanijo peaꞌai,

quea bihui nee nee poajeꞌyo. 7 Eꞌe, eseya cuayanaje aemaꞌ nei nei. Quijje manoꞌyo
majje aemaꞌ nei nei poquijeꞌyo. 8 Bobi, daqui, equi yani. Jamajjeya se quea bihui nee
nee poajeꞌyo. 9 Joya quea huiso aquiana nahue sa poani ca ca eshahuaja ejiojji yasijje
poqui quehuaꞌyo chanaꞌ. Ejjashahuabaquiꞌyojji cuana quea taijo quea tai baꞌejeꞌyo, quea
yeno. Cuaqui yasijje quijje poquijeꞌyo peaꞌai, de. 10 Eꞌe, quea huiso ejjeshejji cuana, quea
huiso aquiana cuana sa neinei poanijo ojjañamimishi cuana acani cuaa. Ejjeshejji cuana,
aquiana cuana sa neinei poanijo Eyacuiñajjija esohui jayojja jama apajea cani. Jamajjeya
quea yeno nee nee poani; quea bei nee baꞌe ajja.

Pabohua Timoteo huoojea cani quea pame ebaꞌejji

11Timoteo, miya ca ca oe Eyacuiñajjija epeejji nei, ojo chacochacoani peaꞌai. ¡Ma acajji
tai jama aꞌa ajji! Jjashahuabaquicue quea pamenee ebaꞌejji jamabaꞌa: ¡Pea cuana quea jea
nee acue! ¡Eyacuiñajji jayojja baꞌecue, quea jaꞌa nee! ¡Ojaya esohui jayojja jama atiitiicue!
¡Pea cuaamiyanapa cajje quea caꞌa neeneepocue! ¡Quea bei neenequicuepeaꞌai! 12 Jama
jjashahuabaquime pocue baꞌa: ¡Dejja quebanei poanijo janobajjima nei nei cuajicuajiani
jayojjaya miya Eyacuiñajji nijje quea jaꞌa nee nee jjapeequicue! Hueaꞌama poajo ohuaya
miya baꞌe tiitii mee cajeꞌyo onijje, manoꞌyajo. Yahuajo ojjañaa cojja ba canijo miyaya
huohuinaje jama baꞌa: —Jesosa Quito ecuea Emeshi Mese nei jjeya poani.

Jamajjeya miya Jesosaja epeejji poanaje eꞌe jojo nei; Eyacuiñajjiya miya babaca
caꞌyonaje onijje ebaꞌe tiitiiꞌyojji. 13 Jamajjeya Eyacuiñajjiya ojjaña aquiana eshe po mee
caꞌyani; Jesosa quea pame nee miminaje emeshi mese Ponisio Pinato bajjani nijje jama
baꞌa: “Eya ca iña Emeshi Mese oe nei; ecuea esohui eꞌe nei nei” poanaje Jesosa. Jamajjeya
Eyacuiñajjiya, Jesosa Quitohua peaꞌaiya ba canijo, eyaya miya huohuiaña jama baꞌa:
14 ¡Eyacuiñajjija esohui jayojja jama atiitiicue! Jamajjeya pea cuanaja miya etecueajji
pojjeama. ¡Jamaya acue Jesosa Quito esejaya Emeshi Mese nei poe oꞌoya jjimahuajo!

15 ¿Ache shono poeje oꞌoya Jesosa Quito? Eyacuiñajjija eba. Ohuaya Jesosa Quito
poe meesahua cajeꞌyo. Eyacuiñajji quea pame nee nee, quea caꞌa nee peaꞌai, ojjaña
huoojeaꞌyojji oe nei. Eꞌe, Eyacuiñajji ojjañaja emeshi mese huoojeajji poani. Ojjaña dejja
jaahuanajji poani cuana huoojeajji poani oya. 16 Oya ca ca oe manoꞌyo ajja tii tii. Oya
quea jeajahua nee nee enequi tii tii. Jamajjeya dejja cuana jamatii o que poqui ajja. Dejja
cuanaja oya cojja ba jjima poani. Jjeya jjacojjaba meequi ajja peaꞌai. Jamajjeya ojjañaa
oya cabihuia cahua. ¡Oya oe nei quea caꞌa nee nee po tiitiiꞌyani! Jamatii oya, de.

Dejja cuana quea aquiana huiso nee neejo
17Timoteo, dejja cuana quea aquiana huiso nee nee yasijje huohuicue jamabaꞌa: —¡Pea

cuana aꞌa cajaa ajji! ¡Miquea aquiana quea huisojo aꞌa jjashahuabaqui tiitiijji! Quea huiso
aquiana cuana nequi tiitii ajjajo ¡aꞌa aquiana quea huiso jea bajji! Miyaya ¡Eyacuiñajji
eshe tii tii nequi quea jea nee acue! Ohuaya ojjaña aquiana quia cani ese quea jaji pojji.
18 ¡Pea quea pame nee acue miyaya! Eꞌe, ¡pea cuana nijje quea pame nee atiitiicue! ¡Aꞌa
quea aquiana nahue pojji aemaꞌ cuana nijje; nishehuiꞌama pocue! —jamaya oya cuana
acue, Timoteo.

19 Jamaya poani tiitiijo, quijje Eyacuiñajjiya oya cuana sosequia cajeꞌyo quea huiso
eyajo. Jamajjeya Eyacuiñajjiya oya cuana nequi tiitii mee cajeꞌyo eyajo onijje. Ebaꞌejji
quea jaꞌa nee nee, quea pame nee nee ojaya poajeꞌyo.

20 Timoteo, ¡miyaya Eyacuiñajjija esohui quea pame nee jama atiitiicue! ¡Esohui eꞌe
nei pojjeama Eyacuiñajjija esohui jayojja jama pojjeama aꞌa shajjaꞌajjajji! Quea quehua,
de. 21 Jamajjeya beca cuana esohui quea quehua nee, eꞌe nei pojjeama shajjaꞌajja majje
poquiquehuaꞌyonaje. Jamajjeya Eyacuiñajjija esohui eꞌe nei pajea caꞌyonaje, onaaya.

Timoteo, ¡Eyacuiñajjiya miquianaya cajaahuana cahua! Jamaya capoahua. Apoa.
Eya, Pabo esohui tehuejji.

PABOJA ETEHUEꞌYO TIMOTEO QUE BECANEJJIJJI PEAꞌAI2 TIMOTEO
Pabohua Eyacuiñajjija esohui tehue ca oꞌoyanaje Timoteo que

1 Timoteo, eyaya esohui mi que tehueje oꞌoya. Eya Pabo, Jesosa Quitoja esohui
huohuijji. Eꞌe, Eyacuiñajjiya eya huoojea canaje ojaya esohui huohuiꞌyohua jama baꞌa:
Jesosa Quito nijje eꞌe jojo nei jjapeequianijo, onijje eyajo eseya baꞌe tiitii mee cajeꞌyo
Eyacuiñajjiya. 2 Timoteo, miya ecuea quea jea nee nee, ecuea ebacua ejja jayojja jama
Jesosa Quito nijje jjapeequianijo. ¡Eyacuiñajjiya esejaya Chii ai eyajo aniya, Jesosa
Quitohua esejaya Emeshi Mese neiya peaꞌaiya miya cajaahuana cahua quea pame nee!
¡Mijo cajjashahuabaquiahua quea pame nee! ¡Miya quea bei nee capo mee cahua peaꞌai!

3 Eyacuiñajjijo eya quea bihui nee chacochacoani bichoꞌama nei nei. Jamaya ecuea
etiiquiana cuana peaꞌai poa. Timoteo, miya quea jaꞌa nee baꞌyanijo, eyaya Eyacuiñajji
janobajjimanei bihuiañamijo. Eꞌe, mijo peaꞌai eya onijjemimi huichaꞌa huichaꞌani ojjaña
mecajje, ojjaña pojjajo peaꞌai. 4Miya pa neineinaje e poquiꞌyajo. Maya ecuea pajeaꞌyo
jjima. Eyami ba sa neinei poani quea bihui nee epojji. 5Eya jjashahuabaquiani jama baꞌa:
Miya Eyacuiñajjijja esohui jayojja jama aña quea bihui nee. Ecuea eba yahuajo miquea
yano mese Moina bajjaniya, miquea enaese Enise peaꞌaiya Eyacuiñajjija esohui jayojja
jama aca poa quea bihui nee. Eꞌe, jamajjeya o jayojja jama jjeya miya Eyacuiñajji nijje eꞌe
jojo nei jjapeequiani.

6 Jamajjeya eyaya miya huohui oꞌoyaña jama baꞌa: Yahuajo mijo Eyacuiñajji nijje
mimi majje eyaya miya huoojeanaje ojaya echacojji epojji. Eꞌe, sapa napaꞌajjanaje
emeya Jesosaja echacojji quea pame epojji. Jamajjeya Eyacuiñajjiya miya Jesosaja
epeejji jaahuana sahua cani. ¡Jamaya ojo chaco tiitiicue! 7 Eꞌe, Edojjoshahua Pameya,
Eyacuiñajjija huoojeaꞌyohua eseya meteꞌama po mee cani. Quea jaꞌa nee Eyacuiñajjijo
chacomee caꞌyani. Eseya Eyacuiñajji, pea cuana peaꞌai quea jea nee pomeesahua caꞌyani
peaꞌai. Quea jaꞌa nee jjashahuabaqui mee cani peaꞌai, Edojjoshahua Pameya.

8 Jamajjeya esejaya Emeshi Mese neijo huohuiañajo ¡aꞌa quea bicho pojji, miya! Eya
onijje jjapeequianijo, dejja quea mase cuaa eya iña majje jeanobia canaje. Eyacuiñajjija
esohui quea pame nee huohuiañajo eya napa cani cuaa. Jamatii ¡aꞌa quea bicho pojji
ejo! Chojja. E jayojja jama napa cajo, ¡aꞌa oe quea mete pojji! Eyacuiñajjiya miya
quea caꞌa po meesahua canijo, ¡aꞌa ojaya esohui huohui pajeaꞌyojji! 9 Ohuaya esejaya
mimishi cuijea caꞌyonaje. Jamajjeya cuaqui yasijje epoquiꞌyojji pojjeama. Iyaa caꞌyonaje
ojo quea pame nee ebaꞌeꞌyojji, ma ojaya epeejjime epoꞌyojji. ¿Aꞌa eseya quea pame
poanijo, ohuaya eseya iyaa caꞌyonaje onijje ejjapeequijji? Chojja. Yahuajo nei nei meshi
pana jjimahuajo Eyacuiñajji jjashahuabaquia poa Jesosa Quito huoojeajji esejayamimishi
cuana cuijeaꞌyojji. 10 Eꞌe, yahuajo esejaya ba jjima poa ojjaña cuana Eyacuiñajjiya quea
jea nee nee acani. Jjeya ca ca esejaya eba. Ese jaahuanajji Jesosa Quito poeyanaje.
Manoꞌyonaje. Manoꞌyomajje shequi oꞌoyanaje. Eyahuasijje jjequisohua caꞌyonaje. Eseya
ohuaya jama acanaje baꞌa: —Manoꞌyomajje miquianaya cuana baꞌe tiitiijeꞌyo Eyacuiñajji
nijje —Jesosaa acanaje.

Jamajjeya ohuaya meteꞌama po mee cajeꞌyo eseya manoꞌyanijo. Baꞌe tiitii mee cajeꞌyo
ojaya esohui quea pame nee ba mee canijo. 11Ma esohui quea pame nee Jesosa Quitoja
eyaya huohuiaña. Eyacuiñajjiya eya huoojea caꞌyonaje ojaya esohui huohuiya, ojjaña
cuana jjabahuejjaqui meeya peaꞌai. 12Ma esohui huohuiañajo, pea cuaa eya napa cani.
Quea nee poani eya. Jamatii eya bichoꞌama Jesosa Quitojo. Eyacuiñajji ecuea eba nei
nei. Eꞌe jojo nei oya ese jaahuanajji, de. Jamajje ecuea eba ojaya esohui jayojja jama eya
ameesahua tiitii cajeꞌyo ohuaya, Jesosa poe oꞌoyajo.

13 Ma esohui eꞌe nei Jesosa Quitoja eyaya miya ba meenaje. ¡Ecuea esohui jayojja tii
huohuicue! Jamaya poanijo ¡Jesosa Quito shajjaꞌajjacue! ¡Eyacuiñajji quea jea nee acue

peaꞌai, jamaya Jesosa Quitohua miya po meesahua canijo! 14 Ohuaya miya jiquio esohui
quea pame neejo jjabahuejjaqui meesahua canaje. ¡Ma esohui jayojja jama po tiitiicue!
Edojjoshahua Pameya esejo nequi tiitiianiya miya jamaya asahua cajeꞌyo.

15 Quea huiso dejja Asia meshijo baꞌe enijje jjapeequi pajeaꞌyonaje. Pijeno, Emojene
peaꞌai jamaya poanaje. Maya miquea eba. 16 Ecuea Emeshi Mese neiya dejja Onesipono
bajjani, ojaya huapa pojjeama peaꞌai cabaꞌemeesahua cahua quea pame nee. Ohuaya eya
quea jaji nee po mee canaje. Pea dejja cuaa eya jeanobia canaje. Jamatii oya, Onesipono
ejo bichoꞌama poanaje. 17Eꞌe, Shoma cuiñajji yasijje poemajje, eya saꞌajja neineiꞌyomajje
eya ba caꞌyonaje, Onesiponohua. 18 Jamajjeya esejaya EmeshiMese neiya poe oꞌoyamajje
Onesipono sosequia cajeꞌyo. Jamajjeya ohuaya Onesipono jaahuana tiitii cajeꞌyo quea
pame nee. Dejja mimishi ca ca quea nee po mee cajeꞌyo tii tii. Eꞌe, miquea eba eya Epeso
cuiñajjijo nequijo, Onesiponohua eya quea pame nee baꞌe meesahua ca poa.

2
¡Echacojji quea pame jayojja jama pocue Jesosajo!

1 Eꞌe Timoteo, miya ecuea ebacua ejja jayojja. Miya quea caꞌa po mee cani Jesosa
Quitohua, ese jaahuanajjiya. Jamajjeya ¡quea pame tiitii jjapeequicue onijje! 2 Miyaya
ecuea esohui shajjaꞌajjanaje. Quea huiso dejjaa shajjaꞌajja canaje peaꞌai. ¡Jiquio esohui
huohuicue miyaya Jesosaja epeejji eꞌe jojo nei yasijje! Ona jjabahuejjaqui majje ¡ma
esohui quea pame che jja oma oe huohui meesahuacue quea pame nee pea cuana
huasijje! 3 Pea cuaa miya napa cajeꞌyo Jesosa Quito nijje jjapeequianijo; jamatii ¡aꞌa
quea mete pojji! ¡Jjapee tiitiiquicue eꞌe jojo nei! ¡Emeshi Mese neija echacojji quea
caꞌa pocue! 4 Jama baꞌa: Dejjaa echacomeejjijo chaco canijo pea nijje chacochaco sa
po ajja. Chojo. Ohuaya ojaya echacomeejjija esohui jama chaco cani. ¡Jamaya oe
pocue; Jesosa Quito nijje chacochacoanijo aꞌa eshahua nijje pojji! 5 Jamajjeya jama
poani peaꞌai baꞌa: Dejja janobajjima nei cuajicuaji neineiani pea cuana nijje. Joya
ebionei cuajicuaji cooani oe aquiana quea pame quia cani sosemaꞌ. Jiquio ecua ohua
huohui caje jama mi cuajicuajiajo, shajjamaꞌ poajo, aquiana equiajji pojjeama. ¡Jamaya
jjashahuabaquicue Jesosa Quitojo chacoañajo; janobajjima chacocue! ¡Aꞌa shajjamaꞌ
jayojja jama pojji! 6 Dejja quejo janobajjima nei chacoꞌyo majje, que bana majje peaꞌai
ohuaya ebionei bobi cachicha cahua ojaya eꞌijjiajji. Jamajjeya ¡aꞌa quea huea pojji Jesosa
Quitojo chacochacoani! 7 ¡Jiquio ecuea esohuijo jjashahuaba neineiquicue, miya! Esejaya
Emeshi Mese neiya miya jiquio esohui ba meesahua cajeꞌyo.

8 Jamajje ¡jjashahuaba tiitiiquicue Jesosa Quitojo! Eyacuiñajjiya Jesosa Quito shequi
mee ca oꞌoya poa. Ojaya Jesosaja etiiquiana yahuajo nei nei baꞌya poa Dabi bajjani
etiiquianaja emeshi mese poa. 9 Jiquio esohui quea pame nee Jesosa Quitojo eyaya
huohuiaña. Jamajjeya dejja tai cuaa eya napa canaje, dejja quea mimishi poso eya
jeanobia canaje. Jamatii. Dejja tai cuanaja eya Eyacuiñajjija esohui ehuohui pajea
meeꞌyojji pojjeama. 10 Jamajjeya dejja cuaa eya napa cajje jamatii eya quea caꞌa tii
tii Jesosajo poani. Jamajjeya eyaya ojjaña Eyacuiñajjija ebabaca cuana quea caꞌa po
meesahuajeꞌyo. Jamajjeya Jesosa Quitohua onajaya mimishi cuana cuijea neinei cajeꞌyo.
Oya cuana nequi tiitii mee cajeꞌyo eyajo quea jaꞌa nee nee ese jayojja. Eyacuiñajji nijje
nequi tiitiijeꞌyo.

11 Jiquio esohui eꞌe nei jama baꞌa:
“Eseya Jesosaja epeejji jjejojo pea cuaamanomee caꞌyajje Jesosa nijje eshe tiitii baꞌejeꞌyo

eseya eyajo. 12 Jjeya onijje jjapee tiitiiquianijo quijje Jesosa nijje ona huoojeaꞌyojji
poajeꞌyo. Jjeya eseyaya cajaa ajje ohuaya eseya quijje cajaa acajeꞌyo peaꞌai.

13 Eseyaya ojaya esohui atiitii ajjajo, jamatii ohuaya eseya pajeaꞌyo ajja. Ojjaña ojaya
esohui jayojjaya jama acajeꞌyo tii, ohuaya. Oya esohui siajje aꞌajja nei nei”.

Echacojji quea pame nee

14 ¡Jamaya miyaya ecuea ehuohuiꞌyo cuana esohui huohuijji cuana huasijje huohui
huichaꞌa huichaꞌacue! Janobajjima nei huohuicue jama baꞌa: —Emeshi Mese neiya miya
ba neinei canijo, ¡aꞌa mimicuiajeanobiajeajji!

Jjamimicuiajea nobiajeaquijji ca ca quea tai. Jamaya poanijo mi shajjaꞌajjajji poani
cuana poquiquehua chanaꞌ. 15 ¡Quea jaꞌa nee nee oe jjashahuabaquicue quea pame nee
Eyacuiñajjijo echacojji! Jamajjeya oya mijo quea jaji nee poaje. Eꞌe, ¡miyaya ojaya esohui
eꞌe nei huohuicue quea jaꞌa nee! Jamajjeya miya ojaya echacojji quea pame nee poaje,
bichoꞌama. 16 Beca cuanaja Eyacuiñajji botiꞌama, de. Jamajjeya ¡aꞌa shajjaꞌajjajji onajaya
mimi quea tai Eyacuiñajjijo! Ma esohui tai shajjaꞌajja canijo pea cuaa Eyacuiñajji ba
jjima acaje. Eꞌe, esohui tai shajjaꞌajja majje jjashahuabaqui ajja poaje. 17 Tajjaja ijjia biso
nei anicuayani, quijje ijjia huesha cani. Tajjaja ijjia jayojja jama poani esohui quea tai.
Esohui huohuijji taija esohui quea tai shajjaꞌajja majje quijje quea tai nee poajeꞌyo quea
huiso cuana. Jjapeequi pajea cajeꞌyo pojjaꞌa. Jamaya esohui huohuijji nisho cuana Pineto
bajjani, Imeneo peaꞌai poani. 18Ohuaya esohui eꞌe nei pajea caꞌyonaje. Siajje poani jama
baꞌa: —Ojaya epeejji manoꞌyajo, Eyacuiñajjiya eyami eyacua aje oe eꞌaꞌyojji pojjeama —
acani.

Jamajjeya beca cuana ma esohui taijoya poquiquehua mee cani. Eyacuiñajjija esohui
eꞌe nei pajea mee cani peaꞌai, ma esohui huohuijji nishohua. 19 ¡Aꞌa oya cuana
shajjaꞌajjajji! Eseya ca ca Eyacuiñajji nijje jjapeequi pajeaꞌyo ajja. Eyacuiñajjija esohui
quea jaꞌa neejo jjashahuabaquiani. Equi yamajjana quea caꞌa nee nee nequi jayojja jama
Eyacuiñajjija esohui nequi tiitiijeꞌyo. Eꞌe, yahuajo nei nei esohui tehue mee ca poa jama
baꞌa: “Esejaya EmeshiMese neija ebacua cuana ojaya eba ache ese ejja eꞌe jojo nei poaje”.
Pea tehue mee ca poa jama baꞌa: “¡Eyacuiñajjija epeejji neiya mimishi cuana capajea
neinei cayahua!” Jama yahuajo nei tehue meemeya aca poa, Eyacuiñajjiya.

20 Cuanaya equi tii tiijo quea huiso aquiana cuana yani: ena ishijji cuana, ena nequijji
cuana, ena shojji natajee oshe quea nahue siyosiyo yani. Ena nequijji mei huoꞌo quea caꞌa
yani aquiana quea nahue iyajji. Acui epejja cuana yani, meshimisi peaꞌai yani, caꞌaꞌama,
aquiana nahueꞌama iyajji. 21 Jiquio ecua ena nequijji caꞌaꞌama jayojja jama eseya poaje
mimishijo. Eseya mimishi cuana pajeaꞌyo majje ena nequijji quea nahue jayojja jama
poajeꞌyo. Jamajjeya mimishi pajeaꞌyojji chacojeꞌyo Eyacuiñajjijo. Eꞌe, quea pame nee
poanijo Eyacuiñajjiya eseya huoojea cajeꞌyo ojo chacohua. Jamaya eseya Eyacuiñajjija tii
poajeꞌyo.

22 Jamajjeya ¡shacuimaꞌ nequija ejjashahuaba taiquijji jama aꞌa pojji miya! Jiquio
jama quea bihui nee po huichaꞌacue baꞌa: ¡Quea jaꞌa baꞌecue! ¡Eyacuiñajjija esohuijo
jjabahuejja neineiquicue! ¡Pea cuana quea jea nee acue! ¡Ojjaña nijje quea bei pocue!
Beca cuana quea bihui nee Eyacuiñajji nijje mimiani. Quea jaꞌa nee jjashahuabaquiani
peaꞌai. ¡O jayojjaya oe pocue! 23 ¡Esohui quea tai, quea quehua peaꞌai aꞌa shajjaꞌajjajji!
Ma esohui shajjaꞌajja majje dejja cuana jjamimicuiajea nobiajeaquije. Jamaya miquea
eba. 24Miya Eyacuiñajjija echacojji poanijo ca ¡aꞌa jjamimicuiajea nobiajeaquijji! Chojo.
¡Ojjañanijjemaseꞌamapocue! ¡JesosaQuitoja esohui cuana oehuohuicue queapamenee!
¡Aꞌa tecuea cuajijji peaꞌai! 25 Pea cuana esohui eꞌe neijo maimaianijo, ¡quea bei esohui
huohui oꞌoyacue! Jamajjeya eꞌe pojjaꞌa Eyacuiñajjiya ojaya esohui eꞌe neijo jjabahuejjaqui
meesahua cajeꞌyo oya cuana; jjashahuaba taiqui pajea mee cajeꞌyo. 26 Jamajjeya oya
cuana quea jaꞌa nee jjashahuabaquije oꞌoya pojjaꞌa, Eyacuiñajji nijje jjapeequijeꞌyo. Joya
esohuijo mimijajiani aje oe poquiquehuaꞌyonaje de, Edosiquiana nijje. Ohuaya oya
cuana dasia caꞌyonaje o jayojja epoꞌyojji. ¡Oya cuana Eyacuiñajji nijje cajjapeequiahua!
Eꞌe, dejjaa ibia meꞌ ijjia mee cani. Ibia emeꞌ ijjia meeani, emeꞌ jjequihuijjiajea majje
poquiani. Emeꞌ ijjia meeꞌajja jjabahuejjaquiani. Jiquio ecua ibia emeꞌ ijjia meeꞌajja
poe becaꞌyo ajja jayojja jama eshahuaja epeejjiya dasia cajje eshajjaꞌajja becaquiꞌyojji
pojjeama; jjabahuejjaquiani oya pojjaꞌa.

Epojja apoa epojjijo
1Timoteo, jiquio ba neineicue peaꞌai baꞌa: Epojja cuana beshahua nei oe poajo, Jesosa

Quito poe oꞌoya jjimahuajo, ebaꞌejji quea camaja nee nee poaje ojjaña cuanaja dejja
quea mimishi nee nee poanijo. 2 Eꞌe, dejja cuana ojaya aquiana cuanajo, ojaya ebaꞌejjijo,
ejjeshejjijo peaꞌai quea nahue poajeꞌyo. Quea dejja tai poajeꞌyo, quea nishehui poajeꞌyo
epona cuana peaꞌai. Bichoꞌama jjejojo quea miminaa ojaya ejjashahuabaquijjijo poajeꞌyo
tii tii. Eyacuiñajjija esohui huohuijji shajjaꞌajja sa po ajja poajeꞌyo. Mimijajijji cuana
peaꞌai poajeꞌyo. Oja chiija, enaese peaꞌaija esohuijo shajjamaꞌ poajeꞌyo oya cuana. Ejeajji
etii cuana, enaese etii peaꞌai botiꞌama acajeꞌyo: —Ecuea miya ebobiajji pojjeama —
acajeꞌyo.

Eyacuiñajjija esohui jama a sa poꞌyo ajja poajeꞌyo. 3 Ojaya huapa pojjeama cuana
botiꞌama acajeꞌyo peaꞌai. Quea sapa caꞌa jjejojo jjashahuabaqui ajja peaꞌai. Pea cuanajo
siajje poajeꞌyo. Mimishi cuana epajea meeꞌyojji pojjeama. Quea mase ibia jama poajeꞌyo.
Mimipanajea panajeajeꞌyo pea nijje. Dejja quea pame nee botiꞌama acajeꞌyo, cajaa
acajeꞌyo peaꞌai. 4Pea nijje jjapee nishoquijeꞌyo. Jjabahuejjaqui jjima tii tii poajeꞌyo. Jama
siajje pome poaje baꞌa: —Eya ca ca oe che oeya quea pame nee —nisho poaje.

Quea mimijjequiya jjejojo Eyacuiñajji botiꞌama poajeꞌyo. 5 Eyacuiñajji nijje jjapee
nishoquijeꞌyo. Jamatii ojaya esohui jayojja jama oya po ajja poaje. Timoteo, ¡aꞌa
onijje jjapeequijji! 6 Jjeya nei esohui huohuijji tai cuana equi cuana huasijje poqui
majamaja majje siajje poani. Epona jjabahuejjaqui jaꞌa jjima cuana dasia cani. Jiquio
epona cuana aje oe quea mimijjequijea nee nee; quea jaꞌa jjashahuabaquiꞌyo ajja, de.
Ma dejja tai cuanaja esohui tai shajjaꞌajja sa poani. 7 Oya cuana ojjaña esohui quea
quehua shajjaꞌajjajji jjejojo Jesosa Quitoja esohui eꞌe neijo jjabahuejjaquiꞌyo ajja. 8 Jamaya
yahuajo nei nei ejiojjicuiajji cuana Janese, pea Jamese cuanaya nequia poa. Moisesija
esohui shajjaꞌajja sa po ajja poa. Jjeyahua nei esohui huohuijji quea mimishi Janese,
Jamese peaꞌai jayojja jamaya yani. Oya cuana esohui eꞌe nei Jesosa Quitoja shajjaꞌajja
sa po ajja peaꞌai. Quea jjashahuabaqui tai nee nee poani peaꞌai. Jamajjeya Eyacuiñajjiya
oya cuana cajaa acajeꞌyo, Jesosa Quito nijje jjapeequi sa po ajjajo. 9 Quijje pishana quea
huiso dejjaa jama acajeꞌyo baꞌa: —Eꞌe, joya esohui huohuijji tai cuana jjadasiaquiꞌyojji,
ejiojjicuiajji Janese, Jamese peaꞌai jayojja poani —acaje cuaa. Jamajjeya jjadasia mee
majamajaqui ajja poaje.

Paboja esohui apoa epojji nei Timoteo huasijje
10 Timoteo, miya enijje nequinajejo eya ca ca miquea eba nei nei poanaje. Ojjaña

ecuea ehuohuiꞌyo miquea eba peaꞌai. Ojjaña ecuea ebaꞌeꞌyojji miquea eba peaꞌai. Ecuea
ejjashahuabaquiꞌyojji quea pame nee. Miquea eba eya Eyacuiñajjija epeejji nei poani.
Pea cuaa eya napa cajje ona nijje quenequene ajja poa. Ecuea pea cuana quea jea nee.
Eyaya meteꞌama Eyacuiñajjijo chaco tiitiiꞌyonaje. Jamaya miquea eba peaꞌai. 11 Eꞌe,
miquea eba ecuea ehuohuijo pea cuaa janobajjima nei eya napa caꞌyonaje Atioquiajo
baꞌe cuaa, Iconiojo baꞌe cuaa, Nisatajo baꞌe cuaa peaꞌai. Napa majamaja cajje eya quea
nee nee poanaje. Jamatii ecuea Jesosa Quitoja esohui pajeaꞌyo jjima. Emeshi Mese
neiya eya jaahuana tiitii caꞌyonaje. Jamaya miquea eba, Timoteo. 12 Eꞌe de, ojjaña joya
Jesosa Quito nijje jjapee neineiquiani pea cuaa napa caje. 13 Edasiajji cuana jjeyahua nei
quea tai. Quijje ca ca quea tai nee nee poaje. Eshahua ma dejja tai cuana nijje siajje
poanaje. Jamajjeya ma edasiaꞌyojji cuaa pea cuana dasia cajeꞌyo peaꞌai. 14 Timoteo,
miquea ebamiquea esohui huohuijji cuanaja ehuohuiꞌyo eꞌe nei. Ma ehuohuiꞌyo cuanajo
miya jjabahuejjaquiꞌyonaje. Jamajjeya ¡maya esohui shahuaba tiitiicue; aꞌa pajeaꞌyojji!
¡Jamaya oe acue! 15 Miyaya eshoꞌyahuaa Eyacuiñajjija esohui quea pame nee ba
neineiꞌyonaje. Ojaya esohui etehueꞌyo miquea eba. Eꞌe, ma etehueꞌyojo miyaya bajeꞌyo
jama baꞌa: Eyacuiñajjiya miya jaahuana cajeꞌyo miya Jesosa Quito nijje jjapeequianijo.

16 Eyacuiñajjiya dejja pame cuana ojjaña ojaya esohui tehue mee caꞌya poa. Eseyaya

jiquio esohui huohuiajje pea cuana Jesosa Quitojo jjabahuejjaquijeꞌyo, ojaya mimishijo
quea yeno poajeꞌyo peaꞌai, ojjañaa ba cajeꞌyo ache esohui eꞌe nei pojjeama peaꞌai. Eꞌe,
ma esohui huohui majje ojjaña quea boejea nee baꞌe meesahuajeꞌyo. Ebaꞌejji quea pame
bameesahuajeꞌyo peaꞌai. 17Eꞌe, ma esohui etehueꞌyo quea jaꞌa nee bamajje Eyacuiñajjija
echacojji quea jaꞌa nee poajeꞌyo. Ojjaña quea pame nee poajeꞌyo peaꞌai Eyacuiñajji nijje,
esohui ba neinei majje.

4
Pabo Eyacuiñajjiya sosequia cajeꞌyo

1 Eyacuiñajjija, Jesosa Quitoja peaꞌai ecuea esohui eba. Jesosa Quito poe oꞌoya
majje ojjaña huoojeaꞌyojji poajeꞌyo. Yahuajo manoꞌyo cuana, jjeya eshe nequi cuana
peaꞌai sosequia cajeꞌyo. Ojjaña ojaya epeejji cuana quea pame poani baꞌe tiitii mee
cajeꞌyo onijje eyajo, Eyacuiñajjiya. Mimishi cuana ca ca quea nee nee po mee cajeꞌyo
cuaquijo. 2 Jamajjeya eyaya miya huoojeaña jama baꞌa: ¡Eyacuiñajjija esohui oe huohui
tiitiicue jjeya, miyaya! Dejja cuana jjashajjaꞌajjaqui sa po ajjajo ¡jamatiiya huohuicue!
Mimishi cuana acanijo ¡tecueajeaña jayojja acue! Jama acue baꞌa: “¡Aꞌa quea tai pojji!
¡Aꞌa quea mimijjequijea pojji!” Pea cuana quea pame poanijo jama acue baꞌa: “Eꞌe,
¡jamaya Eyacuiñajjijo baꞌecue!” ¡Quea pame, quea mimi bei nee huohui tiitiicue ojjaña
Eyacuiñajjija esohui! 3Quijje ca ca dejja cuana esohui eꞌe nei shajjaꞌajja sa po ajja poaje.
Quea mimishi baꞌe sa poanijo oya cuana quea huiso esohui huohuijji tai iyaa caje ojaya
ejjashahuabaquiꞌyojjijo huohuiya. 4 Eyacuiñajjija esohui eꞌe nei shajjaꞌajja sa poꞌyo ajja
poaje. Etiiquianaja ehuohuiꞌyo quea quehua cuana shajjaꞌajja cajeꞌyo. 5 Timoteo, ¡miya
ca oe quea jaꞌa nee nee jjashahuabaquicue ojjaña pojjajo! Peaa miya napa cajje ¡jamatii
quea caꞌa, meteꞌama peaꞌai pocue! ¡Eyacuiñajjija esohui Jesosa Quitoja huohui tiitiicue!
¡Eꞌe jojo nei ojjaña ma ecua eyaya miya huohuinaje jamaya acue!

6 Eꞌe, ecuea echacojji Eyacuiñajjija esohuijo jjeya beshahua nei apoa poanijo, dejja
mimishi cuaa eya mano mee cajeꞌyo. Ijjiacajji jayojjaya mano meeꞌyome acajeꞌyo
cuaa. Quijje pishana, jjeyahua nei pojjaꞌa eya poquijeꞌyo eyahuasijje Jesosa Quito que
baꞌeꞌyohua. 7 Eya janobajjima nei chacochacoꞌyonaje Eyacuiñajji nijje. Ecuea echacojji
Jesosa Quitoja apoa. Eyacuiñajjija esohui jayojja jama aꞌyonaje eꞌe jojo nei eyaya.
Jamajjeya eya onijje quea jaꞌa nee baꞌyanijo, eya sosequia cajeꞌyo eyajo. 8 Esejaya Emeshi
mese nei nijje quea pame nee chacochaconajejo, eya quea huiso sosequia cajeꞌyo poe
oꞌoya majje. Ohuaya eya huohui cajeꞌyo jama baꞌa: —Miya ecuea echacojji quea jaꞌa nee
poanaje.

Eꞌe, ojjaña ojaya epeejji cuaamaojaya epoe oꞌoyajjijo quea bihui neeya ishoaꞌajja caꞌani
Jesosa Quitohua sosequia cajeꞌyo quea huiso peaꞌai.

Pea esohui Timoteo que
9 Eya ee nei ani. Jamajjeya ¡jjeyahua nei poecuajicue ee nei anijo! 10 Ecuea

epeejji Quesete poquinaje Janata meshi yasijje. Tito peaꞌai poquinaje Damasia meshi
yasijje. Dejja Nema bajjani aje oe ojaya aquiana cuana quea boti neejo Eyacuiñajjijo
jjashahuabaqui ajja. E pajeaꞌyo majje e que nequiꞌyo ajja. Oya poquiꞌyonaje Tesanonica
huasijje. 11-12 Tiquico eyaya huoojeaꞌyonaje Epeso huasijje. Noca ca ca oe enijje nequi.
Jamajjeya miya e que poe oꞌoya majje ¡ecuea epeejji Macoso jjequicue peaꞌai! Ohuaya
eya chacosahua cajeꞌyo. 13 Ecuea daqui moo quea ao eyaya jeanaꞌyonaje Toasajo, Capoja
equijo. ¡Maya jjequiꞌyocue! ¡Esohui etehueꞌyo cuana peaꞌai yeꞌyocue! ¡Esohui ejeejo
tehueꞌyo cuana peaꞌaiya oe yeꞌyocue jjo!

14 Timoteo, Anejano ma baa huoꞌo chacojji poani janobajjima nei mimijajinaje enijje
quea mimishi, de. Ojaya mimishijo Jesosa Quitohua oya napa cajeꞌyo quijje. 15 Eseyaya
Jesosa Quitoja esohui huohuiañajo oya janobajjima nei mimijajinaje peaꞌai. ¡Jamajjeya
oya ba neineicue! Oya quea tai, de.

16Dejja etii cuaa eya jeanobiaꞌyomajje iyaa ca oꞌoyanaje ehuohuiꞌajjajji ecuea esohuijo.

Eya huohuiꞌajja coo canajejo, ecuea epeejji cuana enijje nequi ajja. E ejeanobiajojo oya
cuana quea mete nee nee poanaje. Poquinaje. Eya jea canaꞌyonaje: —Paboja esohui
Jesosa Quitojo eꞌe nei nei —jamaya huohuime ajjima ecuea epeejjija quea meteja jjejojo.
Eya nahue jjima onajaya. Eya Eyacuiñajji nijje miminaje ona cuanajo. Jamajjeya eꞌe
pojjaꞌa Eyacuiñajjija oya cuana etecueajeajji pojjeama quea mete poanijo. 17 Jamatii
Jesosa Quito ecuea Emeshi Mese nei ca ca enijje nequiꞌyonaje. Ohuaya eya quea caꞌa
po mee caꞌyonaje. Ojjaña ojaya esohui janobajjima nei huohuiañajo quea huiso cuana
Jodio pojjeama shajjaꞌajja meeꞌyonaje. Pea cuana ibia jama quea mase e quecua sa
poanijo, Eyacuiñajjiya eya jaahuana caꞌyonaje peaꞌai. 18Eꞌe, ojjañama dejjamase cuanajo
ecuea Emeshi Mese neiya, Jesosa Quitohua eya jaahuana cajeꞌyo. Ohuaya eya eyahuasijje
dojosohuaqui cajeꞌyo onijje baꞌeꞌyohua. Jomajo oya ojjaña huoojeaꞌyojji ca ca oe quea
caꞌa nee nee. ¡Oya ojjaña dejja cuaa cabihuia tiitii cahua! ¡Jamaya capoꞌyahua!

¡Ojjaña nijje mimicue quea bihui nee ejo!
19Aquina, ojaya ehuanase Pisina peaꞌai, Onesipono, ojaya huapa pojjeama cuana peaꞌai

jama huohuicue miyaya baꞌa: —¿Achajja acuae nequiana soꞌo?
20 Dejja Enasito bajjani nequinaje Conitojo. Topimo eyaya jeanaꞌyonaje Mineto

cuiñajjijo emano jaa.
21 ¡Poecuajicue e que, eeno po jjimahuajo!
Dejja Eomono bajjani, Ponete peaꞌai, Nino peaꞌai, Caonia peaꞌai, ojjaña Eyacuiñajjija

epeejji cuana peaꞌaiya miya huohuiꞌajja cani jama baꞌa: —¿Achajja acuae mi ani soꞌo, de?
—ojaya ebajji nequiana.

22 ¡Emeshi Mese neiya Jesosa Quitohuamiya quea jaꞌa capomee cahua! ¡Ohuaya ojjaña
miquianaya cajaahuana cahua quea pame nee! ¡Jamaya capoꞌyahua!

Mahuiso. Eyaya Pabohua esohui tehueꞌyonaje. Apoa.

PABOJA ETEHUEꞌYO TITO QUETITO
Pabohua esohui tehue canaje Tito que

1 Tito, eyaya jiquio esohui tehueaña mi que miquea ebajji. Eya, Pabo Eyacuiñajjijo
chacochacoani oja yajjijo. Jesosa Quitohua eya huoojea canaje ojaya epeejji cuana
huasijje ojaya esohui huohuiya. Jamajjeya eyaya Eyacuiñajjija babacaꞌyo cuana onijje
jjapeequi meesahuaña eꞌe jojo nei. Oya cuana Eyacuiñajjija esohui eꞌe jojo nei ba
meesahuaña peaꞌai. Jamajjeya oya cuana ma esohui jayojja jama baꞌe meeje quea jaꞌa
nee. 2 Eꞌe, Jesosa nijje eꞌe jojo nei jjapeequianijo, Eyacuiñajjiya ojjaña eseya baꞌe tiitii
mee cajeꞌyo onijje eyajo. Jamaya Eyacuiñajjiya huohui caꞌya poa meshi pana jjimahuajo.
Oya ca ca oe siajje po ajja nei nei. 3 Jjeya nei ca ca Eyacuiñajjiya eseya ojaya esohui quea
pame nee Jesosajo ba mee caꞌyonaje. Eꞌe, ohuaya, esejaya ejaahuanajjiya eya huoojea
caꞌyonaje jama baꞌa: —¡Poquicue miya; ecuea esohui quea pame nee huohuicue ojjaña
dejja cuana huasijje! —jamaya ohuaya eya acanaje.

4 Tito, eyaya jiquio esohui tehueaña mi que, miya e jayojjaya Jesosa nijje jjapeequian-
ijo. ¡Eyacuiñajji esejaya Chii ai eyajo aniya, Jesosa Quito ese jaahuanajjiya peaꞌai miya
cajaahuana cahua quea pame nee! ¡Miya quea bei nee capo mee cahua peaꞌai!

Jesosaja epeejji jaahuanajji cuana quea pame nee cabaꞌyahua
5 Tito, yahuajo eseya Queta nasijo Eyacuiñajjija esohui huohui nequinaje. Jamatii

Eyacuiñajjija esohui huohui jeyojeyo jjima poanaje. Jamajjeya eyaya miya nequi
meeꞌyonaje Queta nasijo Jesosaja epeejji jjabahuejja meequijji ojjaña ojaya esohuijo.
6 Jamajjeya ¡ojjaña cuiñajji yasijje Jesosaja epeejji etii babacacue Jesosaja epeejji jaahua-
najji epojji! Ecuea esohui Jeosaja epeejji jaahuanajjijo huohuicue jama baꞌa: —Jesosaja
epeejji jaahuanajji cabaꞌyahua jama baꞌa: ¡Quea jaꞌa nee cabaꞌe tiitiiꞌyahua, mimishiꞌama!
Jamajjeya o ba majje onaaya jama acaje baꞌa: “Oya eꞌe jojo nei Eyacuiñajjija esohui
jayojja jama baꞌyani”. ¡Shacuijji poaniya ehuanase oe nei cahuana cahua quea jaꞌa nee!
¡Oja bacua cuana Jesosaja epeejji cuana capoꞌyahua, shajjamaꞌ pojjeama capoꞌyahua!
Jamajjeya oya cuana ba majjeya onaya mimimimi ajja jama baꞌa: “Oja bacua cuana quea
mimishi nee nee, shajjamaꞌ peaꞌai poani”. 7 Jesosaja epeejji jaahuanajjiya ¡ojjaña ojaya
epeejji cajaahuana cahua, cabaꞌe meesahua cahua peaꞌai! Jamajjeya ¡quea pame nee
cabaꞌyahua, mimishiꞌama! Jamajjeya onaaya oya eniñebajji pojjeama. ¡Aꞌa jjashahuaba
taiquijji! Jama baꞌa: “Eya ca iña quea pame nee; pea cuana quea pame pojjeama”. ¡Aꞌa
quenequene cuajijji! ¡Aꞌa ishiꞌishijji! ¡Aꞌa pea nijje jjacuiaquijji! ¡Aꞌa quea dejja tai pojji
peaꞌai! 8Eꞌe, Jesosaja epeejji jaahuanajjiya ¡pea cuana nijje cajjapeequiahua; ojaya equijo
cabaꞌe mee cahua joya oja cuiñajji yasijje poeyajo! ¡Ohuaya pea cuana quea jea nee caꞌa
cahua! ¡Oya quea jaꞌa nee cajjashahuabaquiahua quea pamenee ebaꞌejji! ¡Ohuaya emeshi
meseja esohui jayojja jama caꞌa cahua! ¡Eyacuiñajjija esohui jayojja jama cabaꞌyahua
tii! ¡Cajjashahuaba tiitiiquiahua mimishiꞌama ebaꞌejji! 9 Eꞌe, ¡Jesosaja epeejji jaahuanajji
cuana esejaya esohui jayojja jama cabaꞌyahua tii! Jamajjeya ojaya epeejji cuana Jesosajo
eꞌe jojo nei huohui majje Jesosa nijje jjapee neineiqui mee cajeꞌyo. Onaya esohui eꞌe
nei Jesosajo siajje poani. Oya cuanaa jjabahuejjaquiꞌyo majje siajje poani pajea cajeꞌyo
peaꞌai. Jamaya eyaya, Pabohua huohuiaña Jesosaja epeejji jaahuanajji cuanajo. ¡Jamaya
cabaꞌyahua oya cuana!

¡Shajjamaꞌ cuana siajje poani pajea meeꞌyocue!
10 Eꞌe Tito, ¡Jesosaja epeejji jaahuanajji huoojeacue esohui eꞌe nei huohuiya! Quea

huiso Jodio cuana Jesosa nijje jjapeequinaje. Jamatii oya cuana esohui huohuijji nisho
poani. Oya cuana shajjamaꞌ poani, pea cuana dasia cani, siajje poani jama baꞌa: —¡Ojjaña

Jesosaja epeejji cuana Moisesija esohui etehueꞌyo jayojja jama cabaꞌyahua! ¡Cuiishasha
biso nei cajehuisejjajea cahua! Majoya aje oe Eyacuiñajjiya oya cuana ba caje emimishi
cuijeaꞌyo —jamaya onaaya pea cuana dasia caꞌyani.

11 Tito, miyaya Jesosaja epeejji jaahuanajji huoojea majje ¡oya cuana ma esohui
huohuijji nisho cuana huohui pajea meeꞌyocue! Eꞌe, esohui huohuijji nisho cuaa beca
Jesosaja epeejji cuana siajje po majje jjashahuabaqui quehua mee cani Jesosajo. Oya
cuana siajje poani Jesosaja epeejji cuana nijje bejjo jjeshejji.

12Eꞌe Tito, ojjañaQueta nasijo baꞌeca cuana queamimishi nee nee. Jamajjeya oe esohui
huohuijjiya Queta nasijo baꞌeya huohui canaje jama baꞌa: —Ojjaña dejja cuana Queta
meshijo baꞌe siajjepojji nei nei poani. Quea mase ijjiacajji jayojja jama poani. Quea huea
nee poani, jejje ajja nei nei poani peaꞌai —jamaya acanaje Queta dejjaa.

13 Jamaya eꞌe jojo nei. Jamajjeya ¡Jesosaja epeejji cuana niñesheꞌa neineicue!
¡Jjabahuejja meequicue esohui eꞌe neijo Jesosa Quitojo! 14 Jamajjeya onaaya Jesosaja
esohui eꞌe jojo nei jayojja jama acajeꞌyo. Jodio etiiquiana cuanaja esohui eꞌe nei
pojjeamajo jjashajjaꞌajjaqui ajja, esohui huohuijji nishoja esohui pajea cajeꞌyo peaꞌai.
15 Jesosaja epeejji cuana jjabahuejjaquiꞌyo majje, quea jaꞌa jjashahuabaqui majje quea
jaꞌa nee baꞌyani. Beca cuana ca ca queamimishi jjashahuabaquianijo Eyacuiñajjija esohui
jayojja jama aꞌajja. Jamajjeya oya cuana queamimishi baꞌyani tii. Jjashahuaba tiitiiquiani
mimishi epojji. Mimishi pomajje quea yeno pojjeama, quea bicho pojjeama poani. 16Oya
cuana, esohui huohuijji nisho cuana siajje poani jama baꞌa: —Ecuana Eyacuiñajjija epeejji
poani.

Chojja de. Siajje poani. Oya cuana Eyacuiñajjija esohui jayojja jama aꞌajja. Eyacuiñajji
ojaya ba jjima. Eyacuiñajjija mimishi botiꞌama. Jamatii oya cuana quea mimishi baꞌyani.
Shajjamaꞌ poani. Mimishi cuana pajeaꞌyo ajja.

2
¡Esohui eꞌe nei huohuicue ojjaña quea pame nee baꞌe meejji!

1Tito, ¡miyaya oe ojjaña quea pamenee ebaꞌemeeꞌyojji huohuicue Eyacuiñajjija esohui
eꞌe nei ojjaña cuana huasijje, quea pame nee nee ona baꞌejji! 2 ¡Edejja tii cuana huohuicue
jama baꞌa: —¡Aꞌa jja oe huoojji! ¡Quea jaꞌa nee jjashahuabaquicue quea pame nee ebaꞌejji!
¡Eyacuiñajjija esohui jayojja jama baꞌecue! ¡Pea cuana quea jea nee acue! Jesosa nijje
jjapeequianijo, pea cuaa miya napa caje. Jamatii ¡aꞌa Jesosa nijje jjapeequi pajeaꞌyojji!
—acue!

3 Epona tii cuana huohuicue jama baꞌa: —¡Jesosaja epeejji quea pame nee jayojjaya
baꞌecue! ¡Aꞌa pea cuana niñebajji! ¡Aꞌa ishiꞌishijji! ¡Eyacuiñajjija esohui quea pame neejo
pea cuana jjabahuejja meequicue peaꞌai quea pame nee ebaꞌejji!

4 Eꞌe, epona cuana niñesheꞌacue jama baꞌa: —¡Quea bei pocue! ¡Miqueahue, mique
bacua cuana peaꞌai quea jea nee acue! 5 ¡Quea jaꞌa nee jjashahuabaquicue! ¡Aꞌa quea
mimijjequijea jjashahuabaquijji! ¡Miquea equijo chacocue quea pame nee, hueaꞌama!
¡Pea cuana quea jea nee acue! ¡Miqueahueja esohui shajjaꞌajjacue peaꞌai! Jamajjeya mi
ba majje pea cuaa huohui caje jama baꞌa: “¡Bacue! Jesosaja epeejji cuana quea pame nee
poani. Jamajjeya Jesosaja esohui eꞌe nei, quea pame nee”.

6 Tito, ¡oya jayojjaya shacuimaꞌ nequi cuana huohuicue peaꞌai! ¡Jama acue baꞌa: —
Shacuimaꞌ nequi cuana, ¡quea jaꞌa nee jjashahuabaquicue Jesosa nijje ejjapee neineiquijji
mimishiꞌama! —jamaya shacuimaꞌ nequi cuana niñesheꞌa neineicue!

7 Tito, ¡miya peaꞌai baꞌecue quea jaꞌa nee nee! Jamajjeya miya onaaya ba majje jama
acaje baꞌa: —Eꞌe, Tito baꞌyani quea jaꞌa nee. Jamajjeya ¡o jayojjaya ebaꞌe!

Eꞌe Tito, jjabahuejjaquimajje jama acue baꞌa: ¡Esohui eꞌe nei huohuicue! ¡Quea jaꞌa nee
oe huohuicue! 8 Jamajjeya pea cuaa miquea esohui shajjaꞌajja cajeꞌyo. Miquea esohui eꞌe
jojo nei poanijo, onajayamiya eniñebajji pojjeama. Jamajjeya pea cuanaminijje mimijaji

majje quea bicho poaje. Eꞌe, miya onaaya ba caje quea pame nee poani; miquea ebaꞌejji,
miquea esohui quea jaꞌa nee peaꞌai.

9 Tito, ¡echacojji cuana joya ojaya echaco meejjija yajjijo sosemaꞌ chacochacoani
huohuicue jama baꞌa: —¡Mi huoojeajji poani shajjaꞌajjacue! ¡Ojaya esohui jayojja jama
chacocue! ¡Aꞌa mimijajijji onijje! Jamajjeya oya minijje quea bei poaje. 10 ¡Ojaya
aquiana aꞌa sii poquiajji! Chojja, ¡quea pame oe baꞌecue! Jamajjeya mi huoojeajji poani
jjashahuabaquije miyaya ojaya aquiana jaahuanajeꞌyo quea pame nee. Eꞌe echacojji
cuana, miquianaya jamaya quea pame nee baꞌyanijo pea cuaa Eyacuiñajjija esohui
shajjaꞌajja caje, esejaya Emeshi Mese neija. Jama acaje cuaa baꞌa: “Jiquio echacojji
Jesosaja epeejji poani. Oya quea pame nee, mimishiꞌama baꞌyani. Jamajjeya Eyacuiñajjija
esohui quea pame nee. Jamaya cabaꞌyahua” acaje cuaa —jamaya echacojji cuana acue,
Tito!

Eyacuiñajjiya eseya ba mee canaje ojaya ejjashahuabaquijji quea bei ojjañajo poani
11 Eꞌe Tito, ojjaña Eyacuiñajjija quea jea nee neejo ohuaya ojjaña ba mee cani

jama baꞌa: Ohuaya ojjaña cuana baꞌe meesahua cani. Jesosaja epeejji cuana mimishi
cuijeaꞌyo majje baꞌe tiitii mee cajeꞌyo eyajo onijje. 12 Jamajojoya ohuaya eseya jama
acani baꞌa: —¡Ecuea esohui jayojja jama acue! Jamajjeya eya quea bei poaje miquiana
nijje. ¡Ejjashahuabaquijji quea mimishi pajeaꞌyocue! Eꞌe, ¡jiquio meshijo baꞌyanijo
jjashahuabaquicue quea pame nee! ¡E jayojja poaniya pea cuana quea jea nee acue!
¡Ecuea esohui jayojja jama atiitiicue quea pame nee peaꞌai! —jamaya Eyacuiñajji poani.

13 ¡Jamaya ejjaꞌaqui Jesosaja epoe oꞌoyajjijo ishoañajo! Esejaya eba oya eꞌe jojo nei
poeje oꞌoya. Quea caꞌa nee nee, quea jeajahua nee nee poejeꞌyo. Oya, Jesosa Quito
ese jaahuanajji, oe nei quea jaꞌa nee nee. Eyacuiñajji nei oya. 14 Yahuajo Jesosa esejo
manoꞌyonaje. Onaaya oya iña canaje equecuaꞌyojji. Jamatii Jesosa mimi jjima jama baꞌa:
—¡Aꞌa eya quecuaꞌyojji! —chojja, jamaya Jesosa mimi jjima.

Ohuaya esejaya mimishijo manoꞌyonajejo, Eyacuiñajjiya eseya ba cani emimishi
cuijeaꞌyo. Jamaya ohuaya eseya ma ojaya epeejjime po mee caꞌyonaje. Jamajoya ohuaya
eseya baꞌe mee cani ojaya ejjashahuabaquijji jayojjaya quea boejeaꞌyo, mimishiꞌama.
Jamajjeya ¡quea pame nee nee ebaꞌe tii tii!

15 Eꞌe Tito, ¡jiquio esohui huohuicue! ¡Jesosaja epeejji cuana baꞌe meesahuacue quea
jaꞌa nee! ¡Shajjamaꞌ cuana jjabahuejja meequicue! Jama acue baꞌa: —Eyacuiñajjiya eya
huoojea canaje oja esohui huohuiya. ¡Jamajjeya shajjaꞌajjacue mo!

3
Jesosaja epeejji cuana quea pame nee cabaꞌyahua jama baꞌa:

1 Tito, Jesosaja epeejji cuana huohui oꞌoyacue jama baꞌa: —¡Miquea emeshi meseja
esohui jayojja jama acue! ¡Mi huoojeajji poanija esohui jayojja jama acue peaꞌai! Eꞌe,
¡miquianaaya Jesosaja epeejji cuana poaniya quea pame nee atiitiicue hueaꞌama! 2 ¡Aꞌa
pea cuana niñebajji! ¡Aꞌa jjamimicuiajea nobiajeaquijji pea cuana nijje! ¡Ojjaña nijje quea
bihui pocue; baꞌe meesahuacue quea bihui nee! 3 ¡Ojjaña nijje quea bei nee pocue! ¡Aꞌa
quenequene cuajijji! Eꞌe, yahuajo Jesosa nijje jjapeequi jjimahuajo eseya quea mimishi
poanaje peaꞌai ona jayojjaya. Jjeya ca chojja. Yahuajo eseya jjashahuaba taiquinaje.
Shajjamaꞌ peaꞌai poanaje. Esohui huohuijji nisho cuaa eseya dasia caꞌyonaje. Yahuajo
eseya mimishi pajeaꞌyo sa poanaje. Jamatii pajeaꞌyo jjima poanaje. Jamaya Jesosaja
epeejji pojjeama jayojja jama poanaje, quea mimishi boti nee. Eꞌe, yahuajo Jesosa nijje
jjapeequi jjimahuajo eseya jjashahuaba tiitiiquinaje quea mimishi epojji. Quea dejja tai
poanaje; onajaya aquiana jea banaje. Pea cuana botiꞌama nei nei poanaje. Eseya onajaya
botiꞌama nei nei poanaje peaꞌai. Jjasoseaquijji ponequinaje. Jamaya aje oe eseya yahuajo
baꞌya poa. 4 Eꞌe, yahuajo eseya quea mimishi ponequinaje. Jamatii ese jaahuanajjiya,
Eyacuiñajjiya eseya ba mee canaje ojjaña ojaya quea boti nee nee. Jamajjeya ohuaya
ojjaña quea jea nee nee acani. 5 Eꞌe, Eyacuiñajjiya esejaya mimishi cuijea caꞌyajje eseya

baꞌe tiitiijeꞌyo eyajo. Eseya quea pame poanijo pojjeama ohuaya esejaya mimishi cuijea
caꞌyonaje. Chojja, chamaꞌ joya quea pame nee mimishiꞌama baꞌyani. Jamatii Jesosa
eseja mimishijo manoꞌyonajejo, Eyacuiñajjiya esejaya mimishi cuijea caꞌyonaje. Eꞌe,
Eyacuiñajji quea quene tii tii pojjeama ese nijje poanaje; eseya ojaya quea jea nee nee
poanaje. Jamajjeya ohuaya esejaya mimishi cuijeaꞌyo majje Edojjoshahua Pame ese que
dobiqui mee caꞌyonaje eseya quea bihui nee epojji. Ohuaya eseya baꞌe meesahua cani
Eyacuiñajjija esohui jayojja, yahuajo jama pojjeama. 6Eꞌe, Jesosa Quito esejayamimishijo
manoꞌyonaje ese baꞌe tiitii meeꞌyojji. Majoya Eyacuiñajjiya Edojjoshahua Pame huoojea
caꞌyonaje ese que dobiquiya, ese quea pame nee baꞌe meesahuaa. 7 Jamajjeya eseya
ojaya bacua cuana poanijojo ohuaya eseya baꞌe tiitii mee cajeꞌyo onijje eyajo. Eꞌe, eseya
Eyacuiñajjiya quea jea nee acanaje; ohuaya huohui canaje jama baꞌa: —Jesosaja epeejji
cuana eyaya baña mimishiꞌama, emimishi cuijeaꞌyo.

8Tito, jiquio esohui ecue etehueꞌyo eꞌe nei. Jamajjeya ¡jiquio esohui huohui neineicue
ojjaña Jesosaja epeejji cuana huasijje! Shajjaꞌajja majje onaaya quea pame nee atiitii
cajeꞌyo. Eꞌe, jiquio esohui quea pame nee. Shajjaꞌajja neinei majje ojjaña cuana quea
pame nee baꞌejeꞌyo. 9 Jamatii beca cuana ecue sohui jayojja jama baꞌe ajja, quea pame
baꞌe ajja. Oya cuana aje oe jjamimicuiajea nobiajeaquiani onajaya esohui quea quehuajo,
Jodio etiiquiana cuanajo, Moisesija esohui etehueꞌyojo peaꞌai. Eꞌe, jamaya quea tai.
¡Aꞌa ona jayojja jama pojji, Tito! Jamaya po majje miquea pea cuana quea pame nee
ejjapeequi meesahuajji pojjeama Jesosa nijje. 10 Esohui huohuijji nisho Jesosaja epeejji
cuana ojaya esohuijo jjashahuabaqui pajea mee sa poani. Peaja esohui shajjaꞌajja mee sa
poani. ¡Esohui huohuijji nisho huohuicue jama baꞌa: —¡Miquea esohui quea tai huohui
pajeaꞌyocue! —acue!

Oya cuana shajjamaꞌ poanijo, ¡oya huohui oꞌoyacue ojaya esohui quea tai ehuohui
pajeaꞌyojji; beca huohuiꞌyome acue! ¡Majoya oya cuana shajjamaꞌ po tiitiiajo, oya cuana
cajaa aꞌyocue! ¡Aꞌa onijje jjapeequi oꞌoyajji! 11Mi shajjaꞌajja sa poꞌyo ajjajo miquea eba
ma esohui huohuijji nisho cuana shajjamaꞌ nei nei. Oya cuana quea pame po sa poꞌyo
ajja nei nei. Eyacuiñajjija esohui jayojja jama a sa poꞌyo ajja. Jamajjeya quea mimishi
poanijo, Eyacuiñajjiya oya cuana tecuea cajeꞌyo. Quea nee nee po mee cajeꞌyo peaꞌai.

¡Poecue e que Nicoponi yasijje!
12 Tito, quijje eyaya Jesosaja epeejji mi que, Queta nasi yasijje huoojeaje; Atema,

Tiquico pojjaꞌa huoojeaje. Mi que baꞌeñaquiajo ¡poecue e que Nicoponi yasijje! Jomajo
eyaya miya ishoaje. Majoya eseya eeno shejo Nicoponijo baꞌeje.

13 Emeshi meseja esohui bajji Sena bajjani, Jesosaja esohui huohuijji Apono bajjani
peaꞌai Quetameshijo nequi ajja. Jjeya nei peameshi yasijje poquije. Jamajjeya ¡oya cuana
poqui meesahuacue! ¡Bobi cuana, ebaꞌejji cuana peaꞌai quiacue!

14Tito, jamajjeya ¡Jesosaja epeejji cuana huohuicue jama baꞌa: —¡Quea pamenee ebaꞌe,
hueaꞌama! ¡Jesosaja esohui huohuijji cuana, aemaꞌ cuana peaꞌai ejjaquiaqui aquiana
cuana; onaya ejjabaꞌemeesahuaqui! —jamaya acue Jesosaja epeejji cuana ona jaahuanajji
epojji!

15 Ojjaña Jesosaja epeejji cuana enijje nequiya eya huohuiꞌajja mee cani jama baꞌa: —
Tito, ¿achajja ami ani soꞌo ecuanajaya ebajji?

Ojjaña Jesosaja epeejji cuana Quetajo baꞌe huohuicue jama baꞌa: —Pabohua, ojjaña
onijje nequiya peaꞌai jama acani baꞌa: “¿Achajja acuae quiana ani soꞌo?” ecuanajaya
ebajji. Ecuanaya ojjañaja quea boti nee.

Miquianaya Eyacuiñajjija quea jea nee nee. ¡Ohuaya miquianaya cajaahuana cahua!
Mahuiso eyaya, Pabohua mi que tehuenaje, Tito. Apoa.

PABOJA ETEHUEꞌYO PINEMO QUE
FILEMÓN

Pabohua esohui tehue canaje Pinemo que
1 Ecuea epeejji Pinemo, eyaya Pabohua jiquio esohui mi que tehueaña. Eyaya Jesosa

Quitoja esohui huohuiañajo, dejjamase cuaa eya iñaꞌyomajje jeanobia caꞌyonaje. Esejaya
epeejji Timoteo enijje nequi. Pinemo, ecuaaya miya quea jea nee aña. Miyaya eya chaco
meesahuaña. 2 Jamajjeya jiquio pea ecuaaya esohui etehueꞌyo huoojeaje Jesosaja epeejji
cuana huasijje, ma miquea equi yasijje ojee dobiquiani Jesosa Quito bihuiaa. Esejaya
epeejji epona Apia bajjani que tehueaña peaꞌai. Oya esejaya jjoꞌi jayojjaya. Dejja Aquipo
bajjani que tehueaña peaꞌai, ma ese nijje chacochaconaje Jesosa Quitojo.

3 Eyacuiñajji esejaya Chii ai poani. Jesosa Quito esejaya Emeshi Mese nei poani.
¡Ohuaya miquianaya cajaahuana cahua! Miquianaya ojaya epeejji cuana poanijo, ¡quea
bei nee capo mee cahua peaꞌai!

Pabo Pinemojo quea bihui nee poani
4 Pinemo, eya Eyacuiñajji nijje mimianijo oya bihuiaña miya quea pame poanijojo.

5 Eꞌe, pea dejja cuaa huohui cani jama baꞌa: —Pinemohua ojjaña Jesosaja epeejji cuana
quea jea nee acani, Jesosa Quitoja esohui jayojja jama po tiitiiani peaꞌai.

6 Jamajjeya eya Eyacuiñajji nijje mimiani mijo jama baꞌa: —Eyacuiñajji, ¡Pinemo
Jesosaja epeejji cuana nijje jjapeequi meesahuacue quea jaꞌa nee! Jamajjeya Jesosaja
epeejji ojaya esohui jayojja jama poajeꞌyo Pinemo nijje. Eꞌe Eyacuiñajji, ecuanaja echaco
quea pame nee Jesosa Quitojo. Jamajjeya ¡miyaya Pinemo ojjaña onijje jjachichaquiani
peaꞌai jjabahuejja meequisahuacue joya miya o asahuanajejo quea pame nee! —jamaya
eya mimiani Eyacuiñajji nijje mijo, Pinemo.

7 Eꞌe Pinemo, miyaya ojjaña Jesosaja epeejji cuana quea jea nee aña. Miquea echacojji
quea pame neejo pea epeejji cuana quea bihui nee poanaje. Jamajjeya eya quea bihui nee
poani mijo.

Pabohua Onesimojo tehue canaje
8 Jamajoya Pinemo, eya Jesosaja epeejji jaahuanijji etiiya jjejojo beshahua nei miya

tehuenaje jama baꞌa: “Onesimo miquea equi yasijje poquiꞌyajo ¡aꞌa oe cuiajjequiꞌyojji;
jaꞌajjequi oꞌoyacue!”

9 Chojja, ecuea jama tehuemeꞌyajji pojjeama mi que; eya miquea quea jea neejo
ecuea etehueꞌyo jayojja jamaya miyaya ajeꞌyo. Eꞌe eya, Pabo etii. Eya Jesosa Quitoja
huoojeaꞌyo ojaya esohui huohuiya. Jjeya eya ejeanobia ani; dejja mase cuaa eya iñaꞌyo
majje jeanobiajea caꞌyonaje Jesosaja esohui huohui mee ajjaa jjejojo.

10Pinemo, eyaya mi que tehueaña Onesimojo. Ecuea esohui shajjaꞌajja majje Onesimo
Jesosa Quito nijje jjapeequiꞌyonaje. Jamajjeya oya ecuea ebacua ejja jayojja jama poanaje.
Jamaya oya poanaje eya jiquiojo Shoma cuiñajjijo emeꞌ jeyoꞌyo anijo. 11Yahuajo minijje
nequiya Onesimohua quea tai aca poa. Jjeya ca quea tai pojjeamaꞌyo. Quea pame nee
ejo chaco caꞌyani. Mijo chaco caje oꞌoya peaꞌai; jjeya ca ca quea pame nee chaco cajeꞌyo,
Onesimohua.

12 Ecuea Onesimo quea jea nee nee poani; jamatii eyaya oya huoojeaje oꞌoya mi que
minijje ebaꞌe oꞌoyajji. 13 Eꞌe pojjaꞌa miyaya oya huoojeaje oꞌoya e que enijje ebaꞌeꞌyojji.
Jamajjeya eya quea bihui nee poajeꞌyo. Jamajjeya aje mo oe jama jjashahuabaquimeya
poani. Eya jiquiojo nequi emeꞌ jeyoꞌyo, Jesosa Quitoja esohui huohuijji poani jojoya.
Miya e baꞌe meesahua sa poanijo ¡Onesimo, miquea echacojji yacua huoojeaꞌyocue e
baꞌe meesahuaa! 14 Miquea echacojji ecuea enahuejji pojjeama. Chojja, miquea ej-
jashahuabaquiꞌyojji jayojja jama a sa ca ca iña poani. Eya ca ca iñami huoojeajji pojjeama
ca Onesimo enijje eꞌani meejji, e baꞌe meesahuajji. ¡Miquea ejjashahuabaquiꞌyojji jayojja

jama miyaya quea bihui nee aꞌyocue ejo! 15 Yahuajo oya minijje chacochaco maja sa po
ajja jjejojo quehua poquia poa. Jjeya ca ca oya miyaya jaahuana tiitiijeꞌyo. 16 Oya ca ca
minijje chacochaco nequinaje sosemaꞌ. Jjeya ca ca oya Jesosaja epeejji poanijo miquea
mique chahua jayojja jama poꞌyonaje peaꞌai. Eꞌe, oya eseja chahua jayojja jama poani
Jesosa Quito nijje jjapeequianijo. Esejaya oya quea jea nee nee poani. Eꞌe de, ecuea oya
quea jea nee nee. Jjeya oya Jesosa Quitoja epeejji; miquea echacojji peaꞌai. Jamajjeya
¡miyaya oya quea jea nee nee acue!

17 Jamajjeya ¡ecuea etehueꞌyojo jjashahuabaquicue! Pinemo, ¡eya miquea epeejji
poanijo, Onesimo baꞌe mee oꞌoyacue minijje! ¡Bacue! Eya mi que poquiajo, miya quea
bihui nee poajeꞌyo. ¡Jamaya oe pocueOnesimomi que poquiꞌyajo! 18¿Aꞌa yahuajo ohuaya
miquea aquiana sii ca poa? ¿Aꞌa ma aquiana quea sose huiso nee nee? ¡Aꞌa Onesimo
sosequia meejji! ¡Eyaya oe casosequiaꞌyahua! 19 Jamajjeya eyaya esohui tehueaña ecuea
emeya jama baꞌa: Pinemo, eyaya Pabohuamiya sosequiajeꞌyo ma Onesimohua sii ca poa.

Jamatii ¡jjashahuabaquicue! Miya Jesosa Quitoja epeejji poanaje eya huohuije shaj-
jaꞌajja majje. ¿Ache sose huiso acuae ecuea esohui miyaya shajjaꞌajjanaje Jesosa Quitojo?
¿Aꞌa quea huiso nee nee? 20 Eꞌe Pinemo, miya ecue chahua jayojja jama poani. Jamajjeya
eseya Jesosa Quito nijje jjapeequianijo, ¡che iña quea quijijji jaji nee po meeꞌyocue!
¡Onesimo mi que poquiꞌyajo, jaꞌajjequiꞌyo majje jjequidobiaꞌyocue!

21 Jiquio eyaya esohui tehueaña mi que; ecuea eba miya; ecuea esohui jayojja miyaya
ajeꞌyo eꞌe nei, quea pame nee nee ajeꞌyo tii peaꞌai.

22 ¡Pea ecuea esohui jayojja jama aꞌyocue! ¡Equi equecuayijji cuiashabacue e aniñajjiya!
Poejeya pojjaꞌa mo mi que. Miquianaya Eyacuiñajji nijje mimi huichaꞌahuichaꞌa ani
jama baꞌa: —¡Eyacuiñajji, miyaya dejja mase cuana Pabo pichojea meeꞌyocue oe, equi
ejjajeanobiaquijjijo ani! —miquianaya poanaje.

Jamajjeya eya jjashahuabaquiani jiquio jama baꞌa: —Eꞌe, Eyacuiñajjiya eya poqui
meesahua caje mi que. Joya ecua miya mimiani jamaya Eyacuiñajjiya acajeꞌyo —jamaya
eya jjashahuabaquiani.

Pea esohui quea bihui nee epo meejji
23Dejja Epapasi bajjani Jesosa Quitoja esohui huohuijji poani jojoya, dejja maseya oya

iña majje jeanobiajea caꞌyonaje peaꞌai. Ohuaya eya huohuiꞌajja mee cani jama baꞌa: —
Pinemo, ¿achajja acuae mi ani soꞌo, de?

24 Pea ecuea epeejji cuana enijjeya Jesosa Quitojo chacochacoani. Ohuaya eya
huohuiꞌajja mee cani jama baꞌa: —Pinemo, ¿achajja acuae mi ani soꞌo? —yohua cuana
baꞌa: Macoso, Anitaco, Demasi, Noca peaꞌai. Mahuisohuaya mi huohuiꞌajja mee cani.

25 Esejaya Emeshi Mese oe nei, Jesosa Quitohua ¡miquianaya cajaahuana cahua quea
pame nee! Mahuisoya Pinemo, apoa. Eyaya Pabohua esohui tehuejeyonaje.

ETEHUEꞌYO JESOSAJA EPEEJJI CUANA EMEOJA ESOHUIJO
MIMIANI YASIJJEHEBREOS

Eyacuiñajjiya oja Bacua Ejja huoojea canaje ona oja esohui ba meeya
1 Ecuea epeejji cuana quea huiso meshijo baꞌe, yahuajo nei nei Eyacuiñajjiya ojaya

epeejji nei cuana huoojea ca poa esejaya etiiquiana que, Jodio etiiquiana que. Jama
poa baꞌa: “¡Huohuiquicue Jodio cuana huasijje ecuea ejjashahuabaquijji ojjañaja ebajji!
¡Huohui majamajacue oe!” Ma huoojea nequime aca poa; pea manoꞌyajo huoojeaꞌyo
esohui huohuijji aca nequia poa. Oe esohui huohuijji quea huiso huohui meesahua
ca poa Eyacuiñajjiya ojaya ejjashahuabaquijji. Pea esohui huohuijji pea esohui huohui
meesahua ca poa ojaya ejjashahuabaquijji peaꞌai. Jamatii huohui jjima poa ojjaña
Eyacuiñajjija ejjashahuabaquijji. 2 Jjeya ca ca Eyacuiñajjiya oja Bacua Ejja Jesosa Quito
bajjani huoojea canaje eseya ojjaña ojaya ejjashahuabaquijji ba meeya. Ohuaya Jesosaa
oja Chii nijjeya ojjaña pana caꞌya poa, ojjaña aquiana meshijo eꞌanijji, eyatahuatahuajo
enequijji peaꞌai pana caꞌya poa. Jamajjeya ojaya nei aquiana. Jesosa ojjaña huoojeaꞌyojji
poani tii tii eyajo, meshi cuanajo peaꞌai. 3 Jesosa oja Chii jayojjaya poa. Quea pame
nee nee, quea caꞌa nee nee. Jesosa oja Chii jayojjaya poani tii tii. Oya quea sohui poja
nee neeya jjejojo ojjaña nequi mee ca poa. Ma ecua ohuaya yahuajo huohui ca poa
jamaya acani ohuaya jjeya ojjaña eyajo nequi, ojjañameshijo nequi peaꞌai nequi caꞌa tiitii
mee cani Jesosaa. Oya ojjañaja mimishi cuijeaꞌyo majje, ma ojjaña ojaya epeejji epojjija
mimishi cuijeaꞌyomajje anioquenaje oja Chii pejjejo ebianeijje. Jomajo oya, Jesosa ojjaña
huoojeaꞌyojji poani tii tii. Eꞌe, Eyacuiñajji, Jesosa peaꞌai quea caꞌa nee nee po tiitiiani. Pea
caꞌaꞌama.

Jesosa Eyacuiñajjija Bacua Ejja quea jaꞌa nee nee esohuidojojji cuana quea jaꞌa pishana
4Eyacuiñajjiya Jesosa nequimee cani quea jaꞌa neenee. Ojaya esohuidojojji cuana ca ca

nequi mee cani quea jaꞌa pishana. Esohuidojojji cuana bajjani canaje quea bajjani pame
pishana, Eyacuiñajjija echacojji bajjani. Jesosa ca ca Eyacuiñajjija Ebacua Ejja quea pame
nee nee. 5 “Eyaya miya ojjaña ba meeaña cuana, miya ca ca oe ecue Bacua Ejja. Eya ca ca
iña mique Chii”. Jamaya Eyacuiñajjiya Jesosa acanaje. Eyacuiñajjija ca ca esohuidojojji
cuana jama huohuime ajjimaya. Eyacuiñajjiya Jesosa jama huohuime aca oꞌoyanaje baꞌa:
“¡Eya eꞌe jojo nee mique Chii caba cahua cuaa! Eꞌe, miya ecue Bacua Ejja oe nei”. Jama
Jesosa huohuimeya acanaje. Jama huohuimeya esohuidojojji ajjima Eyacuiñajjija.

6 Eyacuiñajjiya oja Bacua Ejja oe nei meshi yasijje huoojea jeahua esohuidojojji jama
huohuime aca poa baꞌa: “¡Esohuidojojji cuana, ecue Bacua Ejja oe bihuiacue, ojjañaa!”
Jamaya Eyacuiñajjiya aca poa Jesosajo.

7 Esohuidojojjijo jama aca poa baꞌa:
“Eyaya ecuea esohuidojojji huoojeaña quea cuejipashi nee nee pojjejje jama, quea quemo

nee nee beni jama”.
Jamaya Eyacuiñajji poa.

8Oja bacua ca ca Eyacuiñajjiya huohui ca poa jama baꞌa:
“Miya ca ca oe ecue Bacua Ejja eꞌe jojo nei, e jayojjaya tii tiiya Eyacuiñajjiya ca mi coma.

Miya ojjaña huoojeajji poani tii tii ojjaña meshi yasijje. Quea jaꞌa nee nee ojjaña
huoojeaña tii tii. 9Ojjaña quea jaꞌa nee nee poani; ecuea ejjashahuabaquijji jayojja
jama poani miquea quea boti nee nee poani. Mimishi cuana ca ca cajaa aña.
Jamajjeya eyaya miya babacaꞌya poa ojjañaja Emeshi Mese nei epojji. Ojjañaa
miya shajjaꞌajja caje ojjañameshijo baꞌeca cuaa. Pea emeshimese shajjaꞌajja jjima
acaje cuaa. Jamajjeya miya quea jaji nee nee poani tii”.

Jamaya yahuajo nei Eyacuiñajjiya tehue mee ca poa Jesosa nijje.
10Eyacuiñajjiya pea esohui tehuemee ca poa oja Bacua Ejja nijje, Jesosa nijje jama baꞌa:

“EmeshiMesenei,miyaya ebioneimeshi pana cooapoa ojjaña. Eyatahuatahuapana cooa

poa quea huesha nee nee, ojjaña eyajo enequijji peaꞌai. 11Ojjañamiquea epanaꞌyo
oe poaje, meshi cuana, eyatahuatahua peaꞌai. Miya ca ca nequi tiitiijeꞌyo. Eꞌe,
miya ca ca oe nequi tiitiijeꞌyo. Meshi etii poaje, eyatahuatahua peaꞌai. Jiquio
ecua daqui eyacua daqui chii poani, daqui chii chiiꞌyajo iñajjajjaꞌyomajje jeajeaña
jayojja jama eyaya meshi aje, eyatahuatahua peaꞌai. 12 Eꞌe, daqui chii jeajeaña
eyacua ehuoshojji jayojja jama meshi, eyatahuatahua peaꞌai tiiꞌyajo eyaya cajaa
aje eyacua epanaꞌyojji. Miya ca ca jamatii nequi tiitiijeꞌyo quea jaꞌa nee nee”.

Jamaya poanaje Eyacuiñajji oja Bacua Ejja nijje, Jesosa nijje.
13 Eꞌe, jamaya Eyacuiñajjiya oja Bacua huohui ca poa esejaya ebajji jama baꞌa:

“¡Anioquecue ecuea ebianei mijijje enijje ojjaña huoojeaꞌyojji! ¡Epejjejo ishoaꞌajjacue!
Mi quecuajji nisho yani. Eyaya oya cuana caꞌaꞌama po mee majje mi shajjaꞌajjajji
po meejeꞌyo”.

Jamaya Eyacuiñajjiya oja Bacua Ejja ca ca oe huohui ca poa. Esohuidojojji nijje ca ca jama
mimimeya po jjima.

14 Eꞌe, esohuidojojji cuana Eyacuiñajjija huoojeaꞌyo ca ca oe. Oya cuana huoojea cani
Jesosaja epeejji cuana jaahuanaa, ma onijje eyajo ebaꞌe tiitiiꞌyojji cuana jaahuanajji.

2
¡Jesosa shajjaꞌajjacue ojaya epeejji nei epojji!

1 Ecuea epeejji cuana, jamajjeya ¡shajjaꞌajja neineicue Jesosaja esohui ojaya epeejji
nei nei epojji! Yahuajo pishana maya shajjaꞌajjanaje eseyaya. Esohui pajeaꞌyo majje ca
se ca oe bishe jeyo jjima jayojja beniya dojojea cani jayojja jama poaje; poquiquehua
chana se esohui pajeaꞌyo majje. 2 Yahuajo nei nei Eyacuiñajjiya esohuidojojji esejaya
etiiquiana huasijje huoojea ca poa. Oja sohui eꞌe nei huohui huichaꞌa huichaꞌa mee
ca poa: “¡Shajjaꞌajjacue ecuea esohuidojojjija esohui eꞌe nei!” jamaya Eyacuiñajjiya
etiiquiana acaꞌya poa.

Jamajjeya shajjamaꞌ cuana Eyacuiñajjiya quea nee pomee ca poa oja esohui ajjimajojo.
Jjashajjaꞌajjaqui ajjajojo quea nee nee po mee caꞌya poa. 3 Jjeya ca ca Eyacuiñajjiya eseya
quea pame nee nee acani. Jesosa nijje jjapeequianijo, ohuaya eseya baꞌe tiitii mee cajeꞌyo
eyajo. Jesosa nijje jjapeequi sa poꞌyo ajjajo cho, ebaꞌe tiitii meeꞌyojji pojjeama. Eꞌe,
Jesosaa esejaya Emeshi Mese neiya huohui coo ca poa jama baꞌa: —Enijje jjapeequiajo,
eyaya miquianaya baꞌe tiitii meejeꞌyo enijje —Jesosa poanaje.

Majoya o shajjaꞌajjajji cuaa eseya huohui canaje jama baꞌa: —Eꞌe jojo nei Jesosaa eseya
baꞌe tiitii mee cajeꞌyo eyajo onijje jjapeequianijo.

4 Eyacuiñajjiya peaꞌai ba mee canaje ma esohui eꞌe jojo nei. Eꞌe, Eyacuiñajjiya
Jesosaja epeejji cuana ma dejjaa ajjima acani ameesahua canaje. Ma dejjaja yahuajo
ba jjima poa ba meesahua canaje peaꞌai. Edojjoshahua Pame huoojea canaje peaꞌai
ojaya ejjashahuabaquijji jayojja jama ameesahuaa, Eyacuiñajjiya. Jamajjeya eseya bamee
canaje eꞌe jojo nei Jesosaa eseya baꞌe tiitii mee cajeꞌyo eyajo onijje jjapeequianijo.

Meshi eyacuajo ojjaña huoojeaꞌyojji poaje Jesosa
5 Eꞌe, quijje Eyacuiñajjiya meshi pana cajeꞌyo eyacua. Ma meshi eyacuajo ecuaaya

miquianaya huohuiaña jama poaje baꞌa: Eyacuiñajji Jesosaja epeejji cuana nijje jama
poanaje baꞌa: —Eꞌe jojo neimeshi eyacuajomiquianaya onahuoojeajji poaje—Eyacuiñajji
jamaya poanaje Jesosaja epeejji cuana nijje. Jamaya mimi jjima esohuidojojji nijje, de.
6 Chojja. Yahuajo nei nei Dabi tehue meesahua ca poa Eyacuiñajjiya jama baꞌa:
“Eyacuiñajji, miya jjashahuaba tiitiiquiani meshijo ebaꞌejji cuanajo. Dejja cuana

caꞌaꞌama. Quea pame pishana. Jamatii oya cuana miyaya jaahuanaña. 7 Eꞌe
Eyacuiñajji, yahuajo miyaya ojjaña dejja cuana quea pame anaje; esohuidojojji
quea pame nee jayojja beshahua nei anaje. Jamaya miyaya oya cuana nequi
meenaje iye huiso daqui sheme. Miyaya oya cuana quea jaꞌa nee nee pomeenaje.
8Quea caꞌa nee nee po meenaje miyaya ojjaña huoojeaꞌyojji epojji”.

Jamaya Eyacuiñajjiya yahuajo nei Dabi tehue mee ca poa. Eꞌe, ma etehueꞌyojo jama poa
baꞌa: “Dejja ojjaña huoojeaꞌyojji po mee canaje Eyacuiñajjiya”. Eꞌe, ojjaña huoojeaꞌyojji
po mee ca poa, ojjaña aquiana cuana huoojeajji. Jamatii eseyaya baña jjeya dejja cuana
ojjaña huoojeajji po jjima poani.

9 Jesosa ca ca esejaya eba. Eyacuiñajjiya oya nequi mee ca poa beshahua nei
esohuidojojji quea pame jayojja. Jamaya nequi mee ca poa oe pojji daqui sheme. Eseya
Eyacuiñajjija quea jea nee poanijo, Jesosa ese jayojja yamijji poa; emanoꞌyojjiya poa.
Jamajjeya Jesosa ojjaña nahuejjimanoꞌyonaje. Eyacuiñajjiya oya shequimee ca oꞌoyanaje
quea bame nee nee enequi tiitiiꞌyojji. Pea chamaꞌ o jayojja, de.

10Eyacuiñajjiya oja Bacua Ejja nijjeya, Jesosa nijjeya ojjaña panamajje nequi mee cani,
ojjaña eyajo nequi, ojjaña meshijo baꞌe peaꞌai. Ojjaña yani de, Eyacuiñajji quea bihui po
meejji. Oya ojjañaja Emeshi Mese tii poani; ojjaña Jesosaja epeejji nequi tiitii mee sa
poani onijje: —Eꞌe, ecuea Ebacua Ejja quea nee nee po majje oya ojjaña jaahuanajji poaje
—jamaya Eyacuiñajji jjashahuabaquinaje—. Jamajjeya jamaya poaje. Ecuea Ebacua Ejja
quea nee nee po meeje. Jamaya quea pame. Jamajjeya ohuaya, Jesosaa quea huiso baꞌe
tiitii mee cajeꞌyo onijje eyajo —jamaya Eyacuiñajji poanaje.

11 Jamajjeya Jesosaa ojjaña eseya quea boejea po mee caꞌyani mimishi cuijeaꞌyo majje.
Jamaya ojjaña eseya Eyacuiñajjija bacua po mee cani o jayojja peaꞌaiya. Jamajjeya oya,
Jesosa ese nijje quea bihui nee jama poani baꞌa: —Ecue Chii miquianajaya Chii peaꞌai
poani. Miquianaya ecuea ecue chahua mese cuana, ecue jjoꞌi cuana —Jesosa poani.

12 Eꞌe, Eyacuiñajjija esohui yahuajo nei etehueꞌyojo Jesosa oja Chii nijje jama poa baꞌa:
“Eyacuiñajji, eya ecuea huapa pojjeama cuana nijje mimije mijo. Eyaya miya bihuiaje

ojjaña ecuea epeejji cuanaja eshajjaꞌajjajji jama baꞌa: —Eyacuiñajji, miya ca ca oe
quea caꞌa nee nee nequi —jamajjeya eya sohuicuayaje”.

13 Jamaya pea esohui yahuajo nei etehueꞌyojo Jesosaa aca poa baꞌa:
“Eyacuiñajji, eya ca ca iña miyaya baña Eyacuiñajji nei nei. Miyaya eya jaahuanaña eꞌe

jojo nei”.
Jama peaꞌai poa baꞌa:
“Eyacuiñajji, ¡eya bacue ecuea huapa pojjeama cuana nijje, ojjaña joya miyaya enijje

jjapeequi meesahuanaje nijje!”
Jamaya yahuajo nei Eyacuiñajjiya Isaia tehue mee ca poa Jesosaja esohui.

14 Jesosaja epeejji cuana dejja cuana aje oe yamijji. Jamajjeya oya, Jesosa poeyanaje
yamijji, ese jayojjaya manoꞌyome epojji. Manoꞌyonajeya jjejojo ohuaya Edosiquiana
nei Satanasa bajjani jeabichajea caꞌyonaje, ma ojjaña manomeeꞌyojji poani jeabichajea
caꞌyonaje. Eꞌe, ebaꞌe tiitiiꞌyojji jjejojo meteꞌama eseya poaje emanoꞌyojji. 15 Yahuajo
ojjaña eseya quea mete jjashahuabaqui aninaje jama baꞌa: —Eꞌe de, eya manojeꞌyo.
Jamaya quea tai. Quea mete ca iña emanoꞌyojji —eseya poanaje.

Jesosaja epeejji nei ca ca jjashahuabaquiani jama baꞌa: —Eꞌe, eya manojeꞌyo. Jamatii
Eyacuiñajjiya eya baꞌe tiitii mee cajeꞌyo onijje eyajo.

16 Jamajjeya Jesosa dejja jayojja yamijji poeyanaje. Poeyanaje esohuidojojji jayojja
pojjeama, esohuidojojji jaahuanaa pojjeama. Chojja. Jesosa poeyanaje dejja jayojja
yamijji ese jaahuanaa, Amajamaja osecua cuana jaahuanaa. 17 Jamajjeya oya, Jesosa ese
jayojjaya poanaje ojjaña ojaya epeejji nei jaahuanajji jama baꞌa: Eyacuiñajji nijje emimijji
etii yahuajo baꞌeya Eyacuiñajjija esohui jayojja jama aca poa Eyacuiñajji Jodio cuana nijje
quea bei epo meejji nisho. Jjeya ca ca Jesosaa Eyacuiñajjija ejjashahuabaquijji jama eꞌe
jojo nei acani quea jaꞌa nee. Eseja mimishi cuijeaꞌyojji manoꞌyonaje. Jamaya Eyacuiñajji
ese nijje eꞌe jojo nei quea bei po mee canaje tii tii. 18 Jiquio meshijo baꞌe Jesosa quea nee
nee poa. Cuanaya Edosiquiana neiya, Satanasaa Jesosa quea mimishi epo meejji nisho
aca poa. Jamajjeya Satanasaa eseya quea mimishi po mee sa acanijo, Jesosaa eseya quea
pame baꞌe mee cani. Jamaya Jesosaa ameesahua cani baꞌa: —Chojja, eya Jesosaja epeejji
poani. Ohuaya eya jaahuana canijo, quea mimishi po maja sa po ajja ca iña —jamaya
Jesosaa eseya po meesahua cani.

Jesosa quea pame nee; Moisesi quea pame pishana poa
1 Jamajjeya ecuea epeejji cuana, ¡Jesosajo oe jjashahuabaquicue! Eyacuiñajjiya eseya

babaca canaje Jesosaja epeejji epojji, onijje eyajo ebaꞌe tiitiiꞌyojji. Eꞌe, ¡Jesosajo oe
jjashahuaba tiitiiquicue! Eyacuiñajjiya oya huoojea canaje ese jaahuanaa: —Miya enijje
mamimi poquime poaje miquea epeejji cuanajo. Quea pame nee nee jamaya poajeꞌyo tii
—jamaya Eyacuiñajji poanaje Jesosa nijje.

2 Eꞌe, Eyacuiñajjiya yahuajo Jesosa babaca ca poa ojaya epeejji cuana jaahuanajji
epojji. Ojaya epeejji cuanajo onijje emimijji quea pame nee nee po mee ca poa. Ma
ecua Eyacuiñajjiya huohui canaje jamaya eꞌe jojo nei acanaje Jesosaa. Jesosaa jayojjaya
etiiquiana Moisesiya Eyacuiñajjija epeejji cuana jaahuaname aca poa yahuajo nei nei.
3Moisesi ca ca quea jaꞌa pishana poa. Jesosa ca ca quea jaꞌa nee nee poanaje. Eꞌe, jiquio
ecua se equi iya jjimajo jjashahuabaquiani, jamaya Jesosa jjashahuabaquinaje eseya
Eyacuiñajjija epeejji quea jaꞌa nee epo meejji. ¡Quea pame nee nee Jesosa! Moisesi ca
ca echacosahuajji jayojja jama poa; Jodio cuana beshahua nei Eyacuiñajji nijje jjapeequi
meesahua ca poa. 4 Eꞌe, ojjaña equi cuana equi iyajji poaniya iya cani. Jiquio ecua equi
iyajji poaniya equi iya cani jama panameya Eyacuiñajjiya aca poa. Ojjaña panaꞌyo majje
quea jaꞌa nee jjeya nequi mee cani. Jama jayojjaya Jesosaa ojaya epeejji cuana yahuajo
nei nei baꞌya poa quea jaꞌa nee onijje jjapeequi meesahua ca poa; ojaya epeejji jjeya nei
baꞌyani peaꞌai jjapeequi meesahua cani onijje. 5 JamajjeyaMoisesi Eyacuiñajjija echacojji
poa. Jiquio ecua echacojjiya equijo chaco neinei cani jama jayojjaMoisesiya Eyacuiñajjija
esohui pea cuana bamee ca poa; ma Eyacuiñajjiya quijje huohui cajeMoisesiya huohui ca
poa peaꞌai. 6 Jesosa Quito ca ca Eyacuiñajjija Ebacua Ejja. Oya eꞌequi mese jayojjaya, equi
chacojji jayojja pojjeama. Eseya ojaya equi jayojja poani. Eꞌe, eseya Eyacuiñajjija equi
jayojja poani ca jama jjashahuabaquianijo tii baꞌa: —Eya Eyacuiñajjija epeejji. Ohuaya
eya baꞌe tiitii mee cajeꞌyo onijje eyajo.

Jamajjeya ¡jamaya huohui tiitiicue! ¡Jesosa nijje quea bihui nee jjapee tiitiiquicue!
Ohuaya eseya jaahuana cani quea jaꞌa nee nee.

Ojaya epeejji cuana jomishoca mee cajeꞌyo Jesosaa
7 Yahuajo nei nei Edojjoshahua Pameya esejaya etiiquiana esohui tehue mee ca poa

jama baꞌa:
“Jjeya nei Eyacuiñajji minijje mimianijo, ¡ojaya esohui shajjaꞌajja neineicue! 8 ¡Aꞌa

shajjamaꞌ pojji! ¡Miquianajaya etiiquiana jayojja jja oe aꞌa pojji! Yahuajo nei Ey-
acuiñajjija esohui shajjaꞌajja jjima poameshi jabojo nequija. Meshi quimajo nequi
etiiquiana cuanaqueamimishi neeneepoa. Jamatii Eyacuiñajji quenequene cuaji
ajja poa etiiquiana nijje. 9 Eꞌe, miquianajaya etiiquiaa yahuajo nei baꞌya poaa
Eyacuiñajji baꞌajja ca poa. Jama poa baꞌa: —Eya quea mimishi poanijo jamatii
Eyacuiñajjiya eya etecueajji pojjeama —jama posoya jjabaquia poa cuana. Jamaj-
jeya Eyacuiñajjiya jama aca poa baꞌa: —Miquianaya ca jja ca oe quea mimishi nee
nee. Quea huiso shequiajame, 40 shequiajame eya miquianajo ishoaꞌajjaña poa
miquianajaya mimishi cuana epajeaꞌyojji nisho. 10 Jamajjeya mimishi pajeaꞌyo
ajjajo eya quea tecue miquiana nijje poa: Miquianajaya ejjashahuabaquijji quea
quehua, quea tai. Ecuea esohui jayojja jama a sa poꞌyo ajja. Jjabahuejjaquiꞌyo ajja
—jamaya Eyacuiñajji poa—. 11 Jamajjeya quea quene po majje eyaya miquianaya
tecueajeanaje jama baꞌa: Shajjamaꞌ poanijo eꞌe jojo nei miquianaya ca mi ca
oe edobiquijji pojjeama ecue meshi quea pame yasijje ejomishocajji, quea bei
ebaꞌeꞌyojji peaꞌai”.

Jamaya Eyacuiñajjiya etiiquiana cuana Moisesi nijje nequi tecueajea ca poa. Jamaya
yahuajo nei esohui etehueꞌyo poa.

12 Ecuea epeejji cuana, jamajjeya oe ¡quea jaꞌa nee jjashahuabaquicue! ¡Eyacuiñajjija
sohui jama acue! ¡Aꞌa quea quehua jjashahuabaquijji! Shajjamaꞌ po majje Eyacuiñajji

nijje miya jjapee pajeaqui chanaꞌ. Tecuea ca chanaꞌ mi. Oya ca ca oe baꞌe tiitiiani, de.
13 Jesosaja pea epeejji cuana nijje ca ca mimi huichaꞌa huichaꞌacue jama baꞌa: —¡Jjeya nei
Jesosa nijje ejjapee neineiqui!

Jamaya poanijomiquianayamimishi cuanaja edasiajji pojjeama; queamimishi nee nee
epojji pojjeama.

14 Eꞌe, Jesosa nijje jjapeequi jeahuajo eseya jjashahuaba neineiquinaje onijje eyajo
ebaꞌe tiitiiꞌyojji. ¡Jamaya ejjashahuabaqui poqui! Jamajjeya quijje eseya onijje ona
huoojeaꞌyojji poajeꞌyo tii tii eyajo.

15 Eꞌe, jamaya yahuajo nei esohui etehueꞌyo poa baꞌa:
“Jjeya nei Eyacuiñajji minijje mimianijo ¡ojaya esohui shajjaꞌajja neineicue! ¡Aꞌa

shajjamaꞌ pojji! ¡Miquianajaya etiiquiana jayojja jama aꞌa pojji!”
Jamaya yahuajo Dabiya tehue ca poa.

16 ¡Bacue! Moisesiya esejaya etiiquiana Ejito meshijo baꞌe poqui meesahua caꞌya
poa. Eyacuiñajji ona nijje mimi huichaꞌa huichaꞌa poa. Jamatii beshahua nei ojjaña
shajjamaꞌ poa. 17 Ona nijje Eyacuiñajji quea quene nee poa quea shequiaja huiso nee
neejo, 40 shequiajame. Oya cuana ca ca quea mimishi nee nee poa. Jamajjeya mano
caꞌya poa, oe mano popoquiꞌya poa meshi jabojo, quimajo. 18 Shajjamaꞌ tiitii poajojo
Eyacuiñajjiya oya cuana tecuea ca poa jama baꞌa: “Eꞌe jojo nei miquianaya ecue meshi
yasijje edobiquijji pojjeamaquea bei nee ejomishocajji. ¡Queamimishi neeneemi coma!”
Jamaya Eyacuiñajjiya etiiquiana yahuajo nei nei baꞌya poa tecuea ca poa.

19 Jamajjeya eꞌe jojo nei oya cuana meshi quea pame nee yasijje dobiqui jjima poa
ejomishocajji Eyacuiñajjija esohui shajjaꞌajja sa po ajja jjejojo, ojaya epeejji nei pojjeama
jjejojoya.

4
Etiiquiana jayojja jama eseya ejomishocajji yasijje dobiqui ajja po chanaꞌ

1 Jamajjeya Eyacuiñajjiya yahuajo nei etiiquiana huohui ca poa jayojja jama ohuaya
jjeya eseya huohui cani jama baꞌa: —¡E que poeꞌyocue ejomishocajji, quea jjashahuabaqui
bei nee nee epoꞌyojji! —oya poani.

Jamajjeya ¡quea jaꞌa jjashahuabaquicue! ¡Pea cuana quea jaꞌa jjashahuabaqui
meesahuacue! ¡Ojee Jesosaja epeejji nei pocue! Jamajjeya Eyacuiñajjiya eseya o jayojjaya
jomishoca mee cajeꞌyo, ojjaña. 2 Eꞌe, yahuajo nei Eyacuiñajjiya esejaya etiiquiana cuana
huohui ca poa esohui quea pame nee nee. Jjeya eseyaya jiquio esohui quea pame
nee shajjaꞌajjaña peaꞌai, etiiquiaa jayojjaya. Etiiquiaa cuaa jiquio esohui shajjaꞌajja
nisho ca poa. Shajjamaꞌ poaa jjejojo eshajjaꞌajjajeajji shajjaꞌajjajea caꞌya poa. Jamajjeya
Eyacuiñajjiya oya cuana jomishoca mee jjima aca poa, etiiquiana cuana. 3 Eseyaya jjeya
Eyacuiñajjija esohui quea pame nee eꞌe jojo nei shajjaꞌajjaña. Ojaya esohui jayojja jama
añajo, onijje jomishoca mee cajeꞌyo, eseya. Eꞌe, etiiquiana aje jja oe shajjamaꞌ poajojo
Eyacuiñajjiya tecuea ca poa jama baꞌa:
“Jamajjeya quea quene po majje eyaya oya cuana tecueajeanaje jama baꞌa: —Shajjamaꞌ

poanijo eꞌe jojo nei miquianaya edobiquijji pojjeama ecue meshi quea pame
yasijje quea jaji nee ejomishocajji”.

Jamaya Eyacuiñajjiya aca poa. Yahuajo ojjaña cuana panajeyo majje Eyacuiñajji
jomishoca poa. Apoa ojjaña amajje Eyacuiñajji jomishoca poa. Jamatii etiiquiana
shajjamaꞌ cuana tecuea ca poa jama baꞌa:
“Oya cuana aje oe edobiquijji pojjeama ecuea meshi quea pame yasijje quea jaji nee

ejomishocajji”.
Jamaya Eyacuiñajji poa.

4 Eꞌe jojo nei pea esohui yahuajo nei etehueꞌyo jama poa baꞌa:
“Eyacuiñajjiya ojjaña panajeyo ca poa quea cahui huisojo,meoejje oe, 6 cahuime. Majoya

ojjaña apoa amajje oya jomisho ca poa cahui oe”. 5 Eꞌe, etiiquianajo aje oe

jama tehueme ya peaꞌai poa baꞌa: “Oya cuana aje oe dobiqui jjima poaje enijje
jomishocaa”.

6 Jamajjeya etiiquiana cuana yahuajo nei baꞌe yasijje ebionei Eyacuiñajjiya oja esohui
quea pame nee huohui ca poa. Shajjamaꞌ poa jjejojo dobiqui jjima poa Eyacuiñajjija
meshi quea pame yasijje onijje jomishocaa. Pea cuana ca ca Eyacuiñajji que dobiquije
jomishocaa. 7 Jamajjeya etiiquiana cuana Moisesi nijje nequi jjashajjaꞌajjaqui ajjajojo
jomishoca mee jjima aca poa. Jamajjeya Eyacuiñajjiya quijje nei Dabi tehue mee ca poa
jama baꞌa etiiquianaja osecua cuana huasijje: “¡Jjeya nei jjashajjaꞌajjaquicue!” Jamaya
Eyacuiñajji poanaje esejaya etiiquiana nijje, ma Dabi nijje nequi nijje. Jamajoya eyaya
Dabija etehueꞌyo huohuije oꞌoya jama baꞌa:
“Jjeya nei Eyacuiñajji minijje mimianijo ¡ojaya esohui shajjaꞌajja neineicue! ¡Aꞌa

shajjamaꞌ pojji!”
Jamaya yahuajo nei Dabiya tehue ca poa etiiquianaja onijje baꞌeja ebajji.

8 Eꞌe, Eyacuiñajjiya Josoe etiiquiana cuana ojaya meshi quea pame yasijje poqui
meesahua ca poa. Jamatii jomishoca jjima poa; quea jjashahuabaqui jaꞌa po jjima.
Jamajjeya esejaya eba Eyacuiñajji jjashahuabaquiani jama baꞌa: —Quijje eyaya ojjaña
ecuea epeejji nei cuana jomishoca meejeꞌyo —Eyacuiñajji poani.

9 Eꞌe, quijje Eyacuiñajjiya ojjaña ojaya epeejji cuana jomishoca tiitii mee cajeꞌyo
onijje. Yahuajo nei ohuaya me oejje oe, 6 cahuime ojjaña panajeyo ca poa. Panajeyo
majje jomisho ca poa oe cahuime. O jayojjaya Eyacuiñajjiya ojaya epeejji nei cuana
jomishoca mee cajeꞌyo. 10 Jamajjeya Eyacuiñajjiya me oejje oe cahuime chaco majje
chaco pajea ca poa; o jomishoca poa jayojjaya eseya Jesosa nijje jjapeequi majje quea
bei jjashahuabaquiani. Quijje chacochaco pajeajeꞌyo, jomishoca tiitiijeꞌyo onijje eyajo.
11 Jamajjeya ¡jjashajjaꞌajjaquicue oe! ¡Quea jaꞌa nei jjashahuabaquicue Jesosaja epeejji
nei epojji, eꞌe jojo nei onijje ejomishoca tiitiiꞌyojji! ¡Aꞌa oe esejaya etiiquiana jama pojji!
Shajjamaꞌ poani Eyacuiñajji nijje ejomishocajji pojjeama. Cajaa mi acajeꞌyo.

12 Eꞌe, Jesosa nijje jjapeequianijo oya ese nijje mimiani, o jayojja ameesahua cani.
Ojaya esohui jayojja jama ohuaya eseya eꞌe jojo nei ameesahua cajeꞌyo. Eꞌe, ojaya esohui
baa se beca jama. Jiquio ecua baaa shejjishejjiya jehuijaꞌajea majje esaꞌ ba cani jama
jayojjaya Eyacuiñajjiya esejaya ejjashahuabaquiꞌyojji cuana ba cani. Eꞌe, Eyacuiñajjija
esohui ba neinei majje eseya jjashahuabaquije esejaya ebaꞌejjijo quea jaꞌa pojjaꞌa, quea
mimishi pojjaꞌa poani. 13 Eꞌe jojo nei ojjaña Eyacuiñajjija eba oja panaꞌyo. Chamaꞌ
Eyacuiñajjijo ejjanequi quehuaquijji, de. Jamajjeya quijje nei o cojja nei nequi majje
eseyaya huohuijeꞌyo quio eseya eshe nequiya anequinaje cuana.

Jesosa esejo Eyacuiñajji nijje mimianijo ¡quea jaꞌa nee jjapeequicue!
14 Jamajjeya ¡Jesosa nijje jjapeequicue! Jesosa ca ca oe nei Eyacuiñajji nijje mimi

neineiani; oya Eyacuiñajji nijje emimijji etii quea pamenee nee. Oya Eyacuiñajjija Ebacua
Ejja oe nei. Eyahuasijje poquiꞌyonaje. Oja Chii pejjejo nequi, Eyacuiñajji pejjejo. Onijje
mimiani esejo. Jamajjeya ¡Jesosa nijje eꞌe nei jjapeequicue! 15Eꞌe, Jesosa Eyacuiñajji nijje
mimi neineiani esejo. Oya ese jayojjaya quea nee poanaje. Jamajjeya: —Jesosa, eya quea
nee, quea yeno nee ani —eseya poani.

Eseya Jesosa nijje jamayamimiajo, ohuaya eseya sajaꞌa cani jama baꞌa: —Eꞌe, ecuea eba.
Eya quea nee nee, quea yeno nee nee peaꞌai poanaje. Jamajjeya eyaya miya jaahuanaje
—jamaya Jesosaa eseya acani.

Satanasaa Jesosa quea mimishi po mee sa aca poa. Jamatii jjadasia meequi ajja
poa. Jesosa ca ca oe quea mimishi po ajja nei nei poa. Jamajjeya eseya quea mimishi
poajo, ohuaya, Jesosaa eseya jaahuana cani tecueꞌamaa jjejojo. 16 Jamajjeya ¡Jesosa nijje
bichoꞌama emimi! Ohuaya esejaya mimishi cuana cuijea cajeꞌyo. Eseya ojaya quea jea
nee poanijo quea pame nee jaahuana cajeꞌyo tii tii. Caꞌaꞌama poajo quea caꞌa po mee
cajeꞌyo peaꞌai.

1 ¡Bacue! Eyacuiñajjija esohui jama jayojja esejaya etiiquianaa beca dejja onijje nequi
babaca ca poa Eyacuiñajji nijje emimijji etii epojji. Babaca majje huoojea ca poa jama
baꞌa: —¡Eyacuiñajji nijje mimicue esejo! ¡Aquiana cuana, ijjiacajji cuana ehuoneꞌ nequi
peaꞌai dahuacue ecuanaja yajji, Eyacuiñajji ecuanaja mimishijo quea bei epo meejji! —
jamaya aca poa etiiquianaa.

2 Ojjaña esejaya etiiquiana caꞌaꞌama, Eyacuiñajjija esohui ba neinei po jjima cuana,
quea mimishi poa. Ma Eyacuiñajji nijje emimijji etii caꞌaꞌama peaꞌaijo oya pea cuana
nijje tecueꞌama poa. Quea bei mimianinaje Eyacuiñajji nijje pea cuanajo. 3 Jamatii oya
caꞌaꞌama jjejojo quea mimishi poani peaꞌai. Jamajjeya ijjiacajji ehuoneꞌ jaja majje onaja
mimishijo dahuajea jeahuajo Eyacuiñajji nijje mimia poa jama baꞌa: —Eyacuiñajji, ¡ecuea
mimishi cuijeaꞌyocue! —acaninaje ohuaya. Majoya jama poa baꞌa: —Eyacuiñajji, ¡jiquio
eꞌaquiana meseja mimishi cuijeaꞌyocue peaꞌai! —huohuime acaninaje Eyacuiñajji nijje
mimianijo.

4Quea pame nee Eyacuiñajji nijje emimijji etii epojji. Dejja cuanamimi ajja Eyacuiñajji
nijje jama baꞌa: —Eya ca iña jamatii minijje emimijji etii poaje —jamaya mimime epojji
pojjeama. Chojja. Eyacuiñajjiya oeyaya iyaa majje onijje emimijji etii po mee ca poa.
Jamaya yahuajo nei ohuaya ebionei onijje emimijji etii Anoni bajjani aca poa.

5 Jamajjeya jamaya peaꞌai Jesosa Quito Eyacuiñajji nijje emimijji etii jamatii po jjima
poa. Oya Eyacuiñajjija ebabaca poa. Eyacuiñajjiya ca ca oe Jesosa onijje emimijji nei po
mee ca poa yahuajo nei nei. Jama poa baꞌa: “Eyaya miya ojjaña ba mee aña cuana miya
ca ca oe ecue Bacua Ejja. Eya ca ca iña mique Chii” jamaya Eyacuiñajjiya Jesosa acanaje.
6Majoya huohui ca poa jama peaꞌai baꞌa:
“Miya enijje emimijji poajeꞌyo tii tii Menequisine jama. Oya yahuajo nei nei enijje

emimijji nei po tiitiia poa”.
Jamaya yahuajo nei nei Eyacuiñajjiya tehue mee ca poa esohui Jesosajo.

7 Eꞌe, yahuajo nei Jesosa ese nijje nequiahua oya Eyacuiñajji nijje mimi huichaꞌa
huichaꞌanaje jama baꞌa: —Ecue Chii, ¡nahuecue mo! Onaaya eya quecuajea ca chanaꞌ
—jamaya Jesosa mimi neineinaje Eyacuiñajji nijje. Quea yeno nee nee jjejojo panaje. Oya
Jesosa quea caꞌa pojjeama jjabaquinaje. Oja Chii quea bihui pomee sa acanaje. Jamajjeya
onijje mimiajo Eyacuiñajjiya shajjaꞌajja canaje. Eyacuiñajjiya Jesosa manoꞌyo jjima po
mee sa ajjima jojjemo Jesosa manoꞌyo jjima poquiaye.

8 Jesosa Eyacuiñajjija Bacua Ejja oe nei. Jamatii oya quea nee nee poa mimishi cuaa
quecua caꞌyajje. Eyacuiñajjija ejjashahuabaquiꞌyojji jayojja jama baꞌyanijo, quea nee nee
poꞌya poa onaa napa neinei cajje. Eꞌe, ojaya eba ojjaña joya Eyacuiñajjija esohui jayojja
jama baꞌe sa poani jjeya meshijo baꞌe quea nee nee poaje onaa napa cajje. 9 Jamajjeya
Eyacuiñajjiya Jesosa yahuajo nei jama aca poa baꞌa: —Miya ca ca oe nei quea pame nee
nee mimishi cuijeaꞌyojji epojji. Pea chamaꞌ mimishi cuijeaꞌyojji —aca poa Eyacuiñajjiya.

Jamajjeya Jesosaa esejaya mimishi cuijeaꞌyo majje baꞌe tiitii mee cajeꞌyo, joya o
shajjaꞌajjajji poani nei.

10Eꞌe, yahuajo nei Eyacuiñajjiya oya huohui ca poa jama baꞌa: “Eꞌe jojo nei miya ojjaña
jaahuanajji poaje. Miya enijje emimijji etii poajeꞌyo tii tii; Menequisine jama, ma yahuajo
nei enijje emimijji nei poa jayojja jama miya poajeꞌyo”.

¡Quea jaꞌa nee Jesosa nijje jjapeequicue!
11 Ecuea esohui ma Eyacuiñajji nijje emimijji neijo, Menequisine bajjanijo apoa

pojjeama. Maya jamatii quea camaja eba meejji. Miquianaya ca ca oe jjashahuabaqui
ajjaa jjejojo Eyacuiñajjija esohui oe pojji baña. Jamajjeya jiquio esohui miquianajaya
quea quehua poaje. 12 Eꞌe, miquianaya yahuajo nei Jesosaja epeejji poa. Jamajjeya
miquianaaya aje oe epeejji eyacua esohui ehuohuinaje ese. Jamatii onaaya miquianaya
casohuihuohui huichaꞌa huichaꞌa cahua epeejji eyacua jayojja jama, de. Jiquio ecua
ebacua jjeya cuaya tojjojo baꞌe, bobi ijjia po jjima jayojja jamaya miquianaaya Eyacuiña-
jjija esohui camajaꞌama nei nei baña de, esohui ebionei camajaꞌama ebajji jama. 13 Eꞌe,

ebacua jjeya cuaya tojjojo baꞌe jayojja jama miquianaya Jesosaja epeejji eyacua jama;
ojaya epeejji quea jaꞌa po jjima. Jamajjeya ebaꞌejji quea tai ma Eyacuiñajjija botiꞌama
miquianajaya ba jjima, ebaꞌejji quea pame ma Eyacuiñajjija quea boti nee miquianajaya
ba jjima peaꞌai. 14 Jiquio ecua etiiya bobi ijjia cani jayojja jama Jesosaja epeejji quea jaꞌa
neeya ojjaña ojaya esohui ba cani. Ebaꞌejji quea mimishi amaja ajja, ma Eyacuiñajjija
botiꞌama. Quea pamenee acani ohuaya. Jamaya Jesosaja epeejji quea jaꞌaa esohui huohui
cani onajaya ebajji.

6
1 Yahuajo Jesosa nijje jjapeequi jeahuaa eseyaya shajjaꞌajjanaje Eyacuiñajjija esohui

quehuaꞌama. ¡Jjeya ca ca ojjaña ojaya esohui Jesosaja bacue! ¡Quea jaꞌa nee pocue
Jesosaja epeejji etii! Eꞌe, yahuajo jjeya nei jjapeequi jeahuaa Jesosaja esohui quehuaꞌama
shajjaꞌajjanaje jama baꞌa: —¡Miquea mimishi pajeaꞌyocue! ¡Jesosaja epeejji nei pocue!
2 ¡Onaaya miya cabesa mee cahua Jesosa nijje epojji! Onaaya miquianajaya esapajo
emeꞌ huana caje Edojjoshahua Pamemiquianaa que edobiquijji. Eyacuiñajjiya emanoꞌyo
cuana shequi mee caje oꞌoya. Shajjamaꞌ cuana Eyacuiñajjiya quea nee nee po mee
cajeꞌyo —jamaya yahuajo Jesosa nijje jjapeequi jeahuaa eseyaya shajjaꞌajjanaje esohui
quehuaꞌama.

3 ¡Jjeya ca oe Eyacuiñajjija esohuijo ojjaña ejjashajjaꞌajjaqui Jesosaja epeejji quea jaꞌa
nee epojji! Eꞌe, jamaya poaje Eyacuiñajji nijjemimianijo jama baꞌa: —Eyacuiñajji, ¡ecuana
ba meesahuacue ojjaña miquea esohui!

4 Eꞌe, beca cuana aje oe Eyacuiñajjija esohui shajjaꞌajja majje jama poani baꞌa: —Eya
ecue mimishijo quea yeno. Mimishi pajea neineijeꞌyo Jesosa nijje ejjapeequijji —poani.

Jamatii quijje shajjamaꞌ nei poaje oꞌoya pojjaꞌa. Jamaya po majje oya cuana mimishi
pajea sa poꞌyo ajja, de. Jesosa, eseja mimishi cuijeaꞌyojji pajea neinei caꞌyani, de. Pea
chamaꞌ mimishi cuijeaꞌyojji. Jamajjeya chamaꞌ o mimishi cuijeaꞌyojji. Eꞌe, oya cuana aje
oe yahuajo jama poa baꞌa: Yahuajo Eyacuiñajjija esohui quea pame eꞌe nei shajjaꞌajja
canaje. Eyacuiñajjiya oya cuana quea pame nee acanaje. Ba mee canaje Jesosaa baꞌe
tiitii mee cani ojaya epeejji nei onijje eyajo. Ba mee canaje Edojjoshahua Pameya oya
cuana jaahuana cajeꞌyo peaꞌai. 5 Ba canaje peaꞌai Eyacuiñajjija esohui quea pame nee
nee jayojja jama baꞌyanijo quea bei nee poajeꞌyo. Eyacuiñajjiya acanaje jayojja ma dejjaa
ajjima acani ba canaje peaꞌai. Eꞌe, jamaya ojaya eba poanaje. 6 Jamatii aje oe shajjamaꞌ
po oꞌoyani, de. Jesosa cajaa amajje pea chamaꞌ mimishi cuijeaꞌyojji. Eꞌe, yahuajo dejja
mimishiya Eyacuiñajjija Bacua acui ecueataꞌapeejo caca ca poa jayojja jama oya cuana
Jesosa quecuaꞌyojji jayojja poani. Jesosa cajaa ajji poani. Jesosa niñeba ca oꞌoyani ojjañaja
eshajjaꞌajjajji. Quea tai nee nee ca ca oma.

7 Que quea pamejo ena po majamajajo bobi tii cuajiani quea pame nee. Apoa poajo
eque meseya bobi chicha cani. Jamaya Eyacuiñajjiya quea pame nee nee po mee cani.
8 Que quea taijo ca ca bobi tii ajja. Jjono, acuisha, acui pojjaꞌa pohuani. Jamajjeya eque
meseya que cajaa acani jama baꞌa: —Jiquio que jehuaꞌyonaje, cajaa —acani.

Jiquio ecua eque meseya que cajaa acani jayojjaya jama acajeꞌyo Eyacuiñajjiya. Quea
nee nee po mee cajeꞌyo cuaquijo jiquio Jesosa cajaa ajji nei nei poani cuana.

Jesosa cajaa aꞌajja eseya ohuaya eꞌe jojo nei baꞌe tiitii mee cajeꞌyo onijje
9 Eꞌe Jesosaja epeejji cuana, jiquio eyaya esohui quea tecue tehueaña miquiana

jjashajjaꞌajjaqui ajjajo. Jamatii miquianaya ecuea quea jea nee nee. Miquianajo
jjashahuabaquiani jama baꞌa: —Ecuea epeejji cuana, miquianaaya Jesosa cajaa yajji
pojjeama. Chojja. Ojaya epeejji poanijo, Jesosaa miquianaya ojaya esohui jama atiitii
meesahua cajeꞌyo —jamaya eya poani.

10 Eꞌe, yahuajo, jjeya peaꞌai miquianaaya Jesosaja epeejji cuana quea jea nee añajo pea
cuana baꞌe meesahuaña tii quea jaꞌa nee. Jamajjeya Jesosaja epeejji cuana quea jea añajo
Jesosa quea jea nee aña peaꞌai. Jamaya Eyacuiñajjija eba. Jamajjeya ohuaya quea pame
nee nee sosequia cajeꞌyo quea pame nee miquiaaya añajo. Eꞌe, ohuaya quea jaꞌa nee

acani tii tii. 11Cuanaya eyaya miquianaya huohuiaña jama baꞌa: ¡Jesosaja epoe oꞌoyajjijo
ishoacue! ¡Jamaya atiitiicue! ¡Quea jaji nee baꞌe tiitii poquicue ojjaña Jesosaja epeejji
cuana nijje! Jamajjeya ecuea eba poaje eꞌe jojo nei miquianaya Jesosaja epeejji nei onijje
baꞌe tiitiijeꞌyo. 12Eꞌe, yahuajo Eyacuiñajjiya eseya jama acanaje baꞌa: —Eyayamiquianaya
baꞌe tiitii meejeꞌyo enijje —oya poanaje.

Jamajjeya ¡aꞌa quea huea pojji! Eyacuiñajjija epeejji nei jama jjashahuabaquime pocue
baꞌa: Eyacuiñajjiya eꞌe jojo nei ojjaña ma ecua ohuaya huohui canaje jamaya ajeyojeyo
cajeꞌyo. ¡Aꞌa jjashahuabaquijji ohuaya jama ajjima eꞌacaje poso!

Eyacuiñajjiya jiquio ecua ohuaya huohui canaje jamaya acani eꞌe jojo nei
13-14 Eꞌe, yahuajo nei nei Eyacuiñajji miminaje esejaya etiiquiana nijje, Amajama nijje

jama baꞌa:
“Eyaya miya quea pame nee aje. Eꞌe jojo nei miquea ebacua cuayaje dejja shoꞌi. Miquea

osecua quea huiso nee nee poajeꞌyo. Eya ca ca oe nei quea caꞌa nee nee poanijo
jamaya ameejeꞌyo. Chamaꞌ pea e huoojeaꞌyojji poani”.

Jamaya Eyacuiñajjiya aca poa.
15Amajama shajjaꞌajja majje jjashahuabaquia poa jama baꞌa: —Eꞌe jojo nei ma ohuaya

huohui canajeya jamaya acaje Eyacuiñajjiya. Jamajjeya ecuea ebacua cuayaje. Ecuea
osecua cuana quea huiso nee nee poaje —jamaya Amajama jjashahuabaqui pajea ajja nei
nei poa. Jamajjeya Eyacuiñajjiya jamaya acanaje. Quijje nei Amajamaja bacua cuaya poa
dejja shoꞌi.

16 Eseya ca ca jama poani baꞌa: —Eꞌe jojo nei jiquio ecua eyaya huohuiaña jama neiya
eyaya aje.

Jamaya po majje pea huasijje poquiani dejja etii yasijje jama huohuiya baꞌa: —¡Ecuea
esohui etehueꞌyojo miquea bajjani tehuecue ojjañaja ebajji eꞌe jojo nei eyaya ecuea
esohui aje! Eꞌe, Eyacuiñajjiya ba canijo eyaya ecuea esohui jayojja jama ajeꞌyo —jamaya
eseyaya aña.

Jamajjeya dejja etiija bajjani etehueꞌyo ba majje onajaya eniñebaꞌyojji pojjeama jama
baꞌa: —Chojja, ojaya esohui jayojja jama eꞌaꞌyojji pojjeama ohuaya.

17Oya jayojja Eyacuiñajjiya ojaya epeejji cuana jama acani baꞌa: —Eꞌe jojo nei ma ecua
eyaya miquianaya huohuinaje jamaya eyaya miquianaya eꞌe jojo nei baꞌe tiitii meejeꞌyo
enijje.

Jamaya amajje oya jamaya poanaje peaꞌai baꞌa: —Eya eshe tii tii nequi. Jamajjeya ecuea
esohui epajeaꞌyojji pojjeama; jamaya eyaya eꞌe jojo nei ajeꞌyo —jamaya ohuaya aca poa
ojjañaja ebajji.

18Eꞌe, Eyacuiñajjiya ma ecua ohua huohui ca poa jayojjaya jama acajeꞌyo. Oya siajje po
ajja nei nei. Oya eshe tii tii nequi quea caꞌa nee nee. Jamajjeya ojaya esohui epajeaꞌyojji
pojjeama. Jamaya eꞌe jojo nei acajeꞌyo. Jamajjeya ¡Jesosa nijje ejjapeequi quea bihui
nee nee! Jiquio ecua bishe jaadobiquiajo, onaa jjono jea cajo seya iñacuajiaña ehuiꞌiꞌyo
poaniya jjejojo jayojja jama eseya Eyacuiñajji nijje mimiani ese jaahuanajji, ese baꞌe tiitii
meeꞌyojji onijje eyajo. 19 Eꞌe, acui caꞌacaꞌajo bishe ai jeyo cani cuaa edojojea ca poajejje,
ehuiꞌiꞌyo poajejje jayojja jama eseya Jesosa nijje jjapeequiani ese jaahuanajji, ese nahuejji,
eshahua nijje epoquiquehua poaje jjejojo. Quea caꞌa nee Jesosa, de. Eꞌe, jama poani baꞌa:
Jodioja Eyacuiñajji nijje emimijji etii cuana Eyacuiñajjija equi yasijje dobiqui majje equi
dojjojo pea equecuayijji sisi yasijje dobiqui majamajanaje daquija secue pene yasijje. Ma
equecuayijji sisi yasijje Jodio cuana oe nei dobiquinaje Eyacuiñajji nijje mimiya ojjañaja
mimishi cuijeaꞌyojji. Jesosa ca ca eyahuasijje dobiquiꞌyonaje. Jjeya oya Eyacuiñajji pejjejo
yani. Onijje mimiani esejo. 20 Eꞌe, ese eyahuasijje poqui jjimahuajo, Jesosa eyahuasijje
poquiꞌyonaje. Huohui canaje jama baꞌa: —Ecuea epeejji cuana quijje eyahuasijje poejeꞌyo
enijje ebaꞌe tiitiiꞌyojji —jamaya Jesosa poanaje ese jjabahuejja neineiquijji.

Jamajjeya Jesosa Eyacuiñajji nijje emimijji oe nei quea caꞌa nee nee poani. Jamaya oya
po tiitiiꞌyani. Yahuajo nei nequi Eyacuiñajji nijje emimijji Menequisine bajjani jayojja
jama poanaje Jesosa.

7

Menequisine Eyacuiñajji nijje emimijji nei poa
(Genesis 14)

1 Eꞌe, jiquio Menequisine yahuajo nei nei nequia poa. Oya Sanemi cuiñajji meshi mese
poa. Eyacuiñajji nijje emimijji nei peaꞌai poa. Eyacuiñajjiya quea caꞌa nee neeya oya
jamaya pomee ca poa. Jamajjeya yahuajo nei etiiquiana Amajama pea emeshimese quea
mimishi cuana quecua jeyojeyoꞌyo majje poeꞌya poa. Ma ba majje Menequisine jama
poa baꞌa: —Amajama, miya quea pame nee. ¡Eyacuiñajjiya miya quea caꞌa nee capo mee
cahua! —aca poa.

2Amajamaa aquiana cuana quea huiso nee nee ye caꞌya poa, ma emeshi mese mimishi
cuanaja sii ye caꞌya poa. Ma aquiana iye huiso quia ca poa Menequisineja epojji; jama
aca poa baꞌa: Amajamaja aquiana omemiji peaꞌai huisome, 10 huisome yanijo ohuaya oe
quia ca poa Menequisineja epojji. Peapea aquiana cuana ojjaña aquiana jamaya aca poa.
Menequisineja bajjani Ese Ejjaja esohuijo jama baꞌa: Emeshi mese quea jaꞌa nee baꞌyani
bajjani. Emeshi mese quea bei baꞌyani bajjani peaꞌai oya Sanemi cuiñajji meshi mese
poanijo. 3 Oya cuamejje pojjaꞌa poa; ecuanaja ba jjima Menequisineja chii bajjani, ojaya
enaese bajjani ba jjima peaꞌai, ojaya ebacua ecuanajaya bajjani ba jjima peaꞌai. Oya ache
shono cuaya poa ba jjima, ache shono manoꞌya poa ba jjima peaꞌai. Chamaꞌ etehueꞌyo
poa. Eyacuiñajjiya ca pa ca oe Menequisine huohui ca poa jama baꞌa: —Menequisine,
¡miya enijje emimijji nei pocue! ¡Jamaya po tiitiicue! —aca poa. Oya jayojja Eyacuiñajjiya
oja Bacua Ejja huohui ca poa peaꞌai.

4 Jamejjeya ¡jjashahuabaquicue Menequisinejo! Dejja etii quea pame nee nee oya poa.
Amajama ca ca dejja etii quea pame nee peaꞌai poa. Eꞌe, esejaya etiiquiana Amajamaa
oya aquiana quia ca poa ma aquiana emeshi mese mimishi cuanaja sii jjequiꞌyo majje iye
huiso quia caꞌya poa Menequisineja epojji. 5 Amajama manoꞌyajo, quijje nei Moisesiya
Amajamaja osecua Nemi bajjani Eyacuiñajjija esohui huohui ca poa, Anonija bacua ejja.
Jama aca poa baꞌa: “Nemi miya, miquea ebacua cuana peaꞌai Eyacuiñajji nijje emimijji
poajeꞌyo Jodio cuanajo. Jamajjeya Jodio cuaa miya caquia cahua aquiana ebaꞌejji, jama
caquia cahua baꞌa: Ojaya ome miji peaꞌai, 10 huisome aquiana yanijo oe caquia cahua.
Ojjaña ojaya aquiana cuana jamaya caꞌa cahua” jamaya Eyacuiñajjija esohui etehueꞌyo
poani.

Nemi, ojjaña Jodio cuana peaꞌai Amajamaja osecua cuana. Jamatii Jodio cuanaja
mahuisoya aquiana cuana jjeshe ca poquia poa Nemija bacua cuaa, oja huapa pojjeama
cuanaja aquiana. 6Menequisine ca ca yahuajo nei nei baꞌya poa Nemi cuaya jjimahuajo,
Nemi Jodio cuanaja Eyacuiñajji nijje emimijji po jjimahuajo. Jamajjeya Nemija bacua
pojjeama Menequisine poa. Jamatii Amajamaa oya aquiana quia ca poa. Eꞌe, yahuajo
nei Eyacuiñajjiya Amajama huohui ca poa jama baꞌa: “Amajama, jiquio meshi miquea
poajeꞌyo. Miquea osecua cuanaja poajeꞌyo tii tii” aca poa Eyacuiñajjiya. “Miquea osecua
cuana quea huiso nei nei poajeꞌyo” aca poa peaꞌai.

Jamatii Amajamaa aquiana quia cajjeMenequisineya huohui ca poa: —Amajama, miya
quea pame. ¡Miya quea caꞌa capo mee cahua Eyacuiñajjiya! —aca poa.

7Eꞌe, Eyacuiñajji nijje emimijjiMenequisine bajjani Amajamanijjemiminaje Eyacuiña-
jjiya oya quea caꞌa epomeejji. Jamaya esejaya ebaAmajamabeshahuanei quea pamenee,
Menequisine ca ca quea pame nee nee. Jamajjeya quea pame nee neejo Amajama oya iye
huiso aquiana cuana quia ca poa. 8 Quijje Jodio cuaa aquiana cuana iye huiso quia ca
poquia poa Amajamaja osecua Eyacuiñajji nijje emimijji cuana huasijje, Nemi, oja bacua
ejja cuana huasijje. Jamatii ma Eyacuiñajji nijje mimiani cuana mano ca poquiꞌya poa.
Menequisinejo ca ca Eyacuiñajjija esohui jama poani baꞌa: —Menequisine, ¡miya enijje
emimijji nei po tiitiicue! —poani.

9-10Menequisine yahuajo baꞌya poa Amajamaja osecua jea jjimahuajo. Amajamaa iye
huiso aquiana Menequisine quia canaje. Jamajjeya Jodio cuaa huohui cani jama baꞌa: —
Amajamaa aquiana quia ca poa; Nemiya peaꞌaiya aquiana quia canaje, oya Amajamaja

osecuaja cuiisaꞌ dojjojo nequiahuaa —jamaya Jodio poani Nemijo, oja osecua cuanajo
peaꞌai. Jamatii quijje nei Nemiya, oja osecua cuaa peaꞌai Eyacuiñajji nijje emimijji poanijo
Jodioja aquiana iye huiso jjeshe ca poquia poa ojaya epojji, ojaya osecua cuanaja epojji
peaꞌai.

11 Eyacuiñajjiya Nemi, oja bacua cuana peaꞌai huoojea ca poa onijje emimijji epojji,
ojaya esohui Jodio cuana ba meesahuajji, quea jaꞌa ebaꞌe meesahuajji peaꞌai. Jamatii oya
cuana aje oe dejja cuana poa, Eyacuiñajjija epeejji pishana poa. Jamajjeya Eyacuiñajjija
esohui jayojja jama baꞌe tiitii jjima poa. Jamajoya Eyacuiñajjiya pea onijje emimijji
nei huoojea canaje, Nemija osecua pojjeama, pea. Eꞌe, ohuaya Jesosa Quito huoojea
canaje. Jesosa Eyacuiñajji nijje emimijji nei poanaje, Anoni jama pojjeama. Oya Jesosa
Eyacuiñajji nijje emimijji nei Menequisine jayojja jama poanaje. Eꞌe, Jesosaa ca ca oeyaya
eseya Eyacuiñajjija esohui jayojja jama ameesahua cani. 12 Eꞌe, Moisesija esohui jayojja
jama Anonija osecua cuana Eyacuiñajji nijje emimijji cuana poa. Jjeya ca ca Eyacuiñajjiya
pea onijje emimijji po mee canaje, oja Bacua Ejja Jesosa, Anonija osecua pojjeama.
Jamajjeya jjeya eseya yahuajo jama baꞌe ajja. Moisesija esohui jayojja jama amaja ajja.
Jjeya ca ca eseya baꞌyani Emeshi Mese nei Jesosaja esohui jayojja jama, yahuajo jama
pojjeama. Jamajjeya Eyacuiñajjiya eseya ba caꞌyani mimishiꞌamaꞌyo. 13-14 Eꞌe, yahuajo
Eyacuiñajjiya Jesosa jama aca poa baꞌa: —Jamajjeya miya enijje emimijji nei poajeꞌyo
ecuea epeejji cuanajo —Eyacuiñajjiya aca poa.

Jamatii Jesosa Nemija osecua pojjeama poa. Pea oya de, etiiquiana Jodaja jeaja osecua.
Joda ca ca Eyacuiñajji nijje emimijji nei pojjeama poa. Jamajjeya Jodaja jeaja osecua
cuanaja aquiana cuana dahua jjima poa mei eꞌiya sohuajo Eyacuiñajji quea bei mimishi
cuana nijje epo meejji. Chojja, jamaya pojjeama Moisesija esohui Jodaja osecua cuanajo.
Jamatii Eyacuiñajjiya Jesosa jama aca poa baꞌa: —Miya enijje emimijji nei nei poajeꞌyo
ecuea epeejji cuanajo.

15 Jamajjeya ecuea esohui Eyacuiñajji nijje emimijjijo jjeya miquianajaya quea jaꞌa
poani jama baꞌa: Eyacuiñajji nijje emimijji Jesosa Quito poanaje. Jamatii oya Eyacuiñajji
nijje emimijji nei Menequisine jayojjaya, Nemija osecua pojjeama. 16 Jamajjeya Jesosa ca
ca oe Eyacuiñajji nijje emimijji nei poanaje, Eyacuiñajjija huoojeaꞌyo, dejjaja, Moisesija
peaꞌai huoojea pojjeama. Oya Jesosa quea caꞌa nee nee, enequi tiitiiꞌyo peaꞌai. Jamajjeya
oya Eyacuiñajji nijje emimijji nei poanaje ojaya epeejji cuanajo. 17 Yahuajo nei Dabiya
Eyacuiñajjija esohui tehue ca poa jama baꞌa: “Miya enijje emimijji nei poajeꞌyo ecuea
epeejji cuanajo. Jamaya poajeꞌyo tii tii, enijje emimijji nei Menequisine jayojja jama”
jamaya Eyacuiñajji poanaje Jesosa Quito nijje.

18-19 Etiiquiana Moisesija esohui ajji poani yahuajo quea pame pojjeama baꞌya poa.
Mimishiꞌama po mee jjima poa. Jamajjeya etiiquiana Moisesija esohui jayojja jama jjeya
apajea caꞌyonaje. Jjeya ca ca eseya Jesosaja epeejji poanijo ojaya esohui jayojja jama
baꞌyani, yahuajo jayojja jama pojjeama. Eꞌe, Jesosa Eyacuiñajji nijje mimiani esejo.
Eyacuiñajjija bacua cuana eseya po mee cani. Jamajjeya baꞌe tiitii mee cajeꞌyo onijje
eyajo.

20-21 Eꞌe, Eyacuiñajjiya Jesosa huohui ca poa jama baꞌa:
“Eya Eyacuiñajji quea caꞌa nee enequi tii tii quea jaꞌa nee. Ecuea esohui jayojja jama eyaya

eꞌe jojo nei ajeꞌyo. Eyaya jamahuohuiaña baꞌa: —Miya ecuea cuana epeejjijomimi
tiitiijeꞌyo enijje”.

Jamaya Eyacuiñajjiya aca poa. Eꞌe, Eyacuiñajjiya Jesosa huohui neinei ca poa onijje
emimijji, ese baꞌe tiitii meeꞌyojji. Yahuajo nei Nemija osecua cuana onijje emimijji
poanijo Eyacuiñajji ojjaña nijje mimi jjima. Jjeya Jesosa Eyacuiñajji nijje mimianijo ca
ca Eyacuiñajji ojjaña ese nijje mimiani.

22 Jamajjeya esejaya eba eꞌe jojo nei Eyacuiñajjija esohuima ecua ohuaya Jesosa huohui
ca poa jamaya ohuaya eꞌe jojo nei acaje quea pame nee nee. Jamajjeya ohuaya ojjaña
ojaya epeejji cuana onijje baꞌe tiitii mee cajeꞌyo. Ma ohua Moisesi huohui ca poa ca ca
quea pame pishana: Ojaya esohui jayojja jama baꞌe neineiajo ojaya ebabaca poajeꞌyo,
Eyacuiñajjija.

23 Nemi nequi tiitii ajja poa Eyacuiñajji nijje pea cuanajo emimijji tii. Dejja tii

majje manoꞌya poa. Jamajjeya jamaya ojaya osecua quea huiso nee nee popoquia poa,
Eyacuiñajji nijje emimijji etii cuana. Eꞌe, oe manoꞌyo majje oja bacua Eyacuiñajji nijje
emimijji etii poa. Jamaya popoquia poa quea huiso nee nee. 24 Jesosa ca ca eshe, manoꞌyo
ajja tii tii. Jamajjeya oya Eyacuiñajji nijje eꞌe jojo nei mimi tiitiiani esejo, oja epeejji
cuanajo. 25 Eꞌe, Jesosa manoꞌyo ajja, eshe tii tii nequiꞌyo Eyacuiñajji nijje esejo emimijji.
Jamajjeya Jesosaja epeejji nei poanijo Eyacuiñajjija bacua cuana poani. Ohuaya eseya
baꞌe tiitii mee cajeꞌyo onijje eyajo.

26Eseya aje oe queamimishi jjejojo Eyacuiñajjija esohui jayojjaya jamabaꞌe jjimapoaje.
Jesosaa ca ca esejaya mimishi cuijeaꞌyo majje baꞌe tiitii mee cajeꞌyo onijje. Eꞌe, Jesosa oe
nei quea pame nee nee, mimishiꞌama nei nei, quea boejea nee nee, dejja mimishi jayojja
jama pojjeama tii tii. Oya eyajo oja Chii pejjejo nequi, ojjaña huoojeaꞌyojji poani tii tii.
27 Nemija osecua Eyacuiñajji nijje emimijji cuana aje oe Jesosa jayojja jama pojjeama
poa. Ohuaya ca ca oe quea mimishiya jjejojo ojjaña pojjajo aquiana cuana dahuajea
caninaje Eyacuiñajji quea bei po meejji. Aquiana dahuajea jjimahuajo Eyacuiñajji nijje
miminaje jama baꞌa: —Eyacuiñajji, ¡ecuea mimishi cuijeaꞌyocue! —jamaya Eyacuiñajji
nijje emimijji etii Nemija osecuaa aca poquia poa.

Majoya oya cuana mimishijo aquiana dahuajea majje Eyacuiñajji nijje miminaje pea
cuanajo jama baꞌa: —Eyacuiñajji, ¡miquea epeejji cuanaja mimishi cuana cuijeaꞌyocue!
—aca poquia poa Eyacuiñajji nijje emimijji etiiya.

Jesosa ca ca jama pojjeama. Oyamanoꞌyonaje ojjañajamimishi cuijeaꞌyojji sosejje. Oya
apoa poꞌyonaje, emano becaꞌyojji pojjeama tii. 28 Jamajjeya etiiquianaMoisesija esohuijo
dejja cuana Eyacuiñajji nijje emimijji po mee ca cuaa poa, Nemija osecua cuana. Oya
cuana aje oe Eyacuiñajjija esohui jayojja jama baꞌeꞌyo jjima poa. Jamajjeya Moisesi nijje
mimi majje quijje nei Eyacuiñajjiya oja Bacua Ejja Jesosa jama aca poa baꞌa: “Miya oe nei
mimishiꞌama nei nei. Jamajjeya miya oe nei enijje emimijji nei poajeꞌyo ecuea epeejji
cuanajo” jamaya Eyacuiñajji poanaje.

8
Eyajo Jesosa Quito nequi tiitiiani esejo Eyacuiñajji nijje mimiani tii tii

1 Jamajjeya ¡jjashahuabaquicue Jesosa Quitojo! Oya Eyacuiñajji nei nei. Eyajo nequi
tiitiiani esejo Eyacuiñajji nijje mimiani tii tii. Eyacuiñajji quea caꞌa nee nee pejjejo
nequi, ebianei mijijje; onijje ojjaña huoojeajji poani tii tii. 2 Jama baꞌa: Yahuajo nei
Jodio Eyacuiñajji nijje emimijji etii daqui equi dojjo huasijje, equecuayijji biso nei yasijje
dobiquiꞌya poa Eyacuiñajji nijje mimiya, Jodio cuana nijje Eyacuiñajji quea bei epojji.
Ma daqui equi Jodio cuanaja soco poa Eyacuiñajjija esohui shajjaꞌajjajji. Jesosa ca ca
dobiquiꞌyonaje Eyacuiñajji eꞌanioque ani yasijje tii, daqui equi dejjaja soco huasijje
pojjeama. Jomajo oya Eyacuiñajji nijje mimiani esejo. 3 Jiquio Jodio cuana Eyacuiñajji
nijje emimijji etii cuana babaca majje jama poa baꞌa: —¡Miyaya aquiana dahuacue
ijjiacajji ehuoneꞌ peaꞌai; Eyacuiñajji ecuana nijje quea bei po meecue! —aca poa Jodio
cuaa.

Jamaya ona jayojjaya esejaya Eyacuiñajji nijje emimijji neiya, Jesosaa Eyacuiñajji
quea bei po mee canaje ese nijje. Esejaya mimishi cuana cuijea meeꞌyojji sosejje oya
manoꞌyonaje. 4 Jesosameshijo enequi jojjemo oya Eyacuiñajji nijje emimijji etii pojjeama
pome. Eꞌe, Jodioja Eyacuiñajji nijje emimijji etii cuana meshijo yania poa, Nemija osecua
cuana. Moisesija etehueꞌyo jayojja jama aquiana dahua ca poquianinaje Eyacuiñajji
quea bei po meejji. 5-6 Jamaya yahuajo poa baꞌa: Moisesi eyiyo huasijje jaasohuaquiajo,
Eyacuiñajjiya oya huohui ca poa daqui equijo. Jama aca poa baꞌa: “¡Ecuea esohui
jayojjaya nei nei daqui equi acue! ¡Quea bame nee nee oe acue!” ca poa Eyacuiñajjiya.

Jamatii daqui equi iya mee ca poa ona ba meejji ma ohua quijje Jesosaa acajeꞌyo eyajo.
Jamajjeya Jodio cuanaja emimijji Eyacuiñajji nijje quea pame pishana poa. Jesosa ca ca
quea pame nee nee. Jamaya peaꞌai Eyacuiñajjiya yahuajo nei ojaya esohui huohui ca poa

Moisesija etehueꞌyojji. Ma esohui etehueꞌyo quea pame poa. Quijje ca ca Eyacuiñajjiya
esohui eyacua Jesosa huohuimee ca poa. Maya esohui quea pameneenee. Eꞌe, esohuima
ohua jjeya huohui ca poa jayojja jama eseya añajo, Jesosaa eseya baꞌe tiitii mee cajeꞌyo
onijje eyajo. Jamaya esejaya eba. Jamajjeya eseya quea jaji nee poani. Yahuajo Jodio
cuana quea jaji pishana poa: Onajaya ba jjima poa Jesosaja esohui ebaꞌe tiitiiꞌyojji onijje
eyajo.

7 Eꞌe, yahuajo nei Eyacuiñajjiya Jodio cuana Moisesi nijje nequi ba mee ca poa ojaya
esohui. Jamatii ma esohui jayojja ohuaya acani mimishi pajeaꞌyo jjima poa cuanaja. Ma
esohui jayojja jama baꞌyanijo mimishi cuijeaꞌyojji jojjemo Eyacuiñajjija Jesosa huoojea
jjima poquiaye esohui eyacua huohuiya. 8 Jamajjeya Eyacuiñajjiya ojaya epeejji cuana
tecuea ca poa. Jama tecueame aca poa baꞌa:
“Quijje eyaya esohui eyacua huohuije ojjaña Jodio cuanaja eshajjaꞌajjajji, ma Isaenija

osecua cuanaja, Jodaja osecua cuanaja peaꞌai eshajjaꞌajjajji. 9 Yahuajo nei eyaya
miquianajaya etiiquiana Ejito meshijo baꞌe pea meshi yasijje dojo meesahuanaje.
Ecuea esohui quea pame nee huohui huichaꞌa huichaꞌa meenaje peaꞌai. Jamatii
etiiquiana cuana shajjamaꞌ poa. Ecuea esohui jayojja jama a sa poꞌyo ajja poa.
Jamajjeya eyaya oya cuana jaahuana jjima a poa. Jamajoya eyaya pea esohui
quea pame nee ajeꞌyo miquiana nijje. Jiquio esohui eyacua poaje, yahuajo jama
pojjeama poaje. Eyaya jamaya huohuiaña”.

Jamaya Eyacuiñajji poanaje.
10 “Quijje eyaya Isaenija osecua cuana esohui eyacua huohuije jama baꞌa: Jamajjeya

miquianaya jjashahuabaqui meesahuaje ecuea ejjashahuabaquijji jayojja. Ecuea esohui
jayojja jama eyaya miquianaya ameesahuaje: —Eyacuiñajjiya ecuana jaahuana cani —
miquianaaya aje. Eyaya miquianaya sajaꞌajeꞌyo: —Miquianaya cuana ecuea epeejji nei
eꞌe jojo nei —eyaya ajeꞌyo. 11 Miquianaya enijje jjapeequijeꞌyo ojjaña, edejja tii cuana,
eshoꞌiquiana peaꞌai. Jamajjeya pea nijje jama epo majajji pojjeama baꞌa: —¡Eyacuiñajji
nijje oe jjapeequicue! —eꞌa majajji pojjeama cuana. Chojja, oya jja iña ojjañaja eba
poajeꞌyo aña.
12 Jamajjeya eyaya ojjaña cuanaja mimishi cuijea neineijeꞌyo. Majoya eya jjashahuaba

majaqui ajjamiquianajamimishijo. Quea bei poaje. Jamaya eyaya Isaenija osecua
cuana huohuije”.

Jamaya Eyacuiñajji yahuajo nei nei poa Isaeni nijje.
13 Eꞌe, jiquio ecua daqui chii chiiꞌyajo eyacua jjeshe majje daqui echii seya jeajeaña

jayojja jama esohui eyacua amajje Eyacuiñajjiya esohui yahuajo nei Moisesi oja tehue
meejo jjashahuaba neinei meequiꞌyo jjima aca poa: —¡Ecuea esohui eyacua jayojja jama
acue; esohui yahuajo jayojja jama pojjeama! —jamaya Eyacuiñajjiya eseya huohui cani
jjeya.

9
Jodio etiiquianaja daqui equi Eyacuiñajjija esohui bajji

1 Yahuajo nei Eyacuiñajjiya Moisesi huohui ca poa jama baꞌa: —¡Jamaya oe enijje
mimicue! ¡Jamaya eya bihuiacue peaꞌai! —aca poa—. ¡Equi iyacue enijje emimijji! —
aca poa peaꞌai.

2 Jamajjeya Jodio cuaa daqui equi soco majje iya ca poa Eyacuiñajjija esohui shajjaꞌa-
jjajji, ma Moisesi tehue mee ca poa jayojja jama eꞌajji. Jamajjeya yahuajo nei iya ca
poa jama baꞌa: Ebionei equi equecuayijji aiꞌai nequia ca poa. Ma equecuayijji aiꞌaijoya
cuaquijiji nequijji nequia ca poa, baa huoꞌo. Majoya acui equecuashiyo, mesa, quecua
ca poa. Mesa quecuajeyo majje cuiaꞌasha ca poa baa huoꞌohua. Majoya mesa biajje
pahui ojjaña pojjajo iya majamaja ca poa piatojo Eyacuiñajjija ebajji. Ma equecuayijji
aiꞌai bajjani ca poa Eyacuiñajji Nijje Ejjapeequijji bajjani. 3Majoya biso nei quecuayijjime
aca poa daqui equi yiyedojjojo. Majoya daqui moohua secue pene ca poa. Daqui moo
quea bame nee baꞌehuana ca poa esecue jjani queyajji. Ma equecuayijji biso nei bajjani ca

poa Eyacuiñajji Ese Nijje Emimijji Quea Bame bajjani. 4Ma equecuayijji biso neijo nequia
ca poa cuaqui cojjasha anijji baa huoꞌo, shiyeshiye dahuajji. Shiyeshiye dahuajea cajje
huichacha quea shiye nee nee baꞌesohuaquia poa. Majoya cajohui huana ca poa peaꞌai;
baa huoꞌohua cuiaꞌasha ca poa. Maya bajjani ca poa Eyacuiñajjija Esohui Etehueꞌyo
Huanajji bajjani. Ma cajohuijo baa huoꞌo tahuoo eꞌiyanobia ania poa. Baa huoꞌo tahuoojo
ebio ania poa pahui sisi, ma yahuajo nei nei Eyacuiñajjiya etiiquiana cuana Moisesi nijje
ijjia mee ca poa. Anonija tojje acui ejjaquecua caꞌaquijji ma cajohui dojjojo ehuananobia
jaa poa, ma tojjejo yahuajo pohua poa acui iña. Beca mei beje peaꞌai cajohui dojjojo
ania poa, ma mei bejejo yahuajo nei Moisesija tehueꞌyo Eyacuiñajjija esohui mei beje
biajje oja tehueꞌyo, 10 esohui etehueꞌyo jaa poa. 5 Cajohui biajje ania poa cuichojji nisho
esohuidojojji jayojja. Quea bame nee nee, baa huoꞌo peaꞌai. Oja ecuichohua queya ca poa
cajohui. Ma esohuidojojji nisho cajohui yasijje cojja nequia poa. Ma bamajje Jodio cuana
jjashahuabaquiꞌya poa Eyacuiñajji onijje yani, ojamimishi cuijeaꞌyojji. Jamatii jjeyamiya
ecuea ehuohuijji pojjeama ojjaña joya daqui equijo nequi aquiana.

6Ojjaña equi apoa poajo, Jodioja Eyacuiñajji nijje emimijji etii dobiquia poa equecuayi-
jji aiꞌai yasijje. Ojjaña pojjajo dobiqui nequia poa Eyacuiñajjija yajjijo chacohua. 7 Jamatii
equecuayijji biso nei yasijje oe nei dobiquianinaje Eyacuiñajji nijje emimijji etii. Pea
eshequiaja cuanajo oe dobiaquime poaninaje. Ohuaya ijjiacajji ehuone naꞌ dojodobiaqui
caninaje. Majoya Eyacuiñajji nijje mimianinaje jama baꞌa: —¡Eyacuiñajji, ecuea mimishi
cuijeaꞌyocue! Eꞌe, jiquio ijjiacajji eyaya ehuoneꞌ cuiaꞌyonaje ecue mimishi cuijeaꞌyojji
sosejje —poaninaje oya.

Majoya jama poaninaje peaꞌai baꞌa: —¡Ojjaña miquea epeejjija mimishi cuijeaꞌyocue
peaꞌai! Eꞌe, jiquio ijjiacajji ehuoneꞌ eyaya cuiaꞌyonaje ojjañajamimishi cuijeaꞌyojji sosejje
—poaninaje. Jamaya oya po majamaja anijo, ojjañaa oja mimishi cuana pajeaꞌyo jjima
acaninaje cuaa.

8 Jamajjeya ¡jjashahuabaquicue daqui equijo, Jodio cuanaja iyajo! Jamaya ma daqui
equi enequijojoya jjeya Edojjoshahua Pameya eseya ba meesahua cani jama baꞌa: Ma
daqui equi eꞌanijo tii ma equecuayijji biso nei yasijje oe nei Eyacuiñajji nijje emimijji
etii dobiquianinaje Eyacuiñajji nijje mimiya, ojjaña cuana dobiqui jjima poanaje. 9 Eꞌe,
Eyacuiñajji nijje mimiani etii oe nei nei dobiquianinaje Eyacuiñajji nijje mimiya. Ma
shahuaba majjeya esejaya eba ojjaña cuana Eyacuiñajji nijje mimi meemee ajja poa.
Jjeya ca ca eseya Eyacuiñajji nijje mimije, ojjaña. Yahuajo nei quea huiso ijjiacajji
ehuoneꞌ dahuajea caninaje Eyacuiñajji ona nijje quea bei epojji. Dahuajea majamaja
caninaje. Jamatii oya cuana jjashahuabaquianinaje jama baꞌa: —Eꞌe pojjaꞌa eya quea
boejea pojjeama. Eꞌe pojjaꞌa ecuea mimishi cuijeaꞌyo jjima —poaninaje cuana.

10Yahuajo nei bobijo tehue ca poa peaꞌai Moisesija etehueꞌyojo jama baꞌa: —¡Beca bobi
aꞌa ijjiajji! ¡Beca eꞌishijji peaꞌai aꞌa jja oe ishijji! —jamaya Moisesiya tehue ca poa Jodio
cuanaja eꞌajji.

Moisesija etehueꞌyo jayojja jama Jodio etiiquianaa piato, shajjajji cuana peaꞌai shacua
caninaje peaꞌai. Ma etehueꞌyo jayojja jama besa majamajaninaje peaꞌai. Jamajjeya
etehueꞌyo jayojja jama besa majje quea yami boejea poa, jamatii quea mimishi tii poa,
quea jjashahuabaqui tai. Eyacuiñajjiya oya cuana Moisesija etehue jayojja jama amee
caninaje Jesosa poe jjimahuajo. Jesosa ca ca oeya ojjaña mimishi cuijeaꞌyojji poani.

Jesosaja enaꞌ cuayaquia poa eseja mimishi cuijeaꞌyojji
11 Jamajjeya jjeya Eyacuiñajjija huoojeaꞌyo ese jaahuanajji Jesosa Quito bajjani

poeyanaje ese que. Oya Eyacuiñajji nijje emimijji nei eyacua. Ohuaya eseya quea pame
nee nee acanaje. Quijje ohuaya eseya baꞌe tiitii mee cajeꞌyo onijje, mimishi cuijeaꞌyo
majje.

Daqui equi eyiye equecuayijji biso nei yasijje dejja cuanaja iya huasijje dobiqui jjima
Jesosa Eyacuiñajji nijje esejo mimiya. Cho. Oya eyahuasijje dobiquinaje Eyacuiñajji
eꞌanioque ani yasijje, eyiye biso nei quea pame nee nee jayojja huasijje. Oya Jesosa
Eyacuiñajji nijje mimiani esejo. 12 Jesosaa chivo naꞌ, anaꞌai naꞌ dojodobiaqui jjima

eyahuasijje, de. Cho. Oya acui ecueataꞌapeejo manoꞌyonaje esejaya mimishi cuijeaꞌyojji
sosejje. Jamajjeya ohuaya eseya baꞌe tiitii mee cajeꞌyo onijje.

13 Eꞌe, yahuajo nei Moisesija etehueꞌyo jayojja jama acaninaje cuaa. Jamajjeya
Eyacuiñajji nijje emimijji cuaa anaꞌai naꞌ, chivo naꞌ peaꞌai tepe jayojja huasijje sho majje
ojjaña Jodio cuana jeasijijeamajamaja caninaje. Majoya anaꞌaija bacua dahuajeaꞌyomajje
oja yami equiyojeyojea pohui ena tejjee nane majje ojjaña Jodio cuana jeasijijea maja-
maja caninaje. Jeasijijea cajo, pea Jodio cuaa ona ba caninaje quea boejea jayojja. Jamatii
eyami nei quea boejea jayojja poaninaje. Mimishi ca ca ecuijeaꞌyo pojjeama. 14Eꞌe, anaꞌai
naꞌ, chivo naꞌ peaꞌai jeasijijea cajo, eyami ca ca oe quea boejea jayojja poaninaje. Jesosa
Quito ca ca quea pamenee nee esemimishi cuijeaꞌyojji, de. Edojjoshahua Pame enequi tii
tii. Ohuaya Jesosa ameesahua canaje Eyacuiñajjija ejjashahuabaquiꞌyojji jayojjaya. Oya
Jesosa mimishiꞌama nei nei, mimishiꞌama tii tii poanaje. Eꞌe, oya acui ecueataꞌapeejo
manoꞌyomajje ojaya enaꞌ cuayaquinaje. Jamajjeya ohuaya esejayamimishi cuijea cajeꞌyo
onijje jjapeequiyajo: —Ecue Chii, ecue naꞌ cuayaquinajejo eyaya ecuea epeejjija mimishi
cuana cuijea neineijeꞌyo —Jesosaa aca poa.

Jamajjeya Jesosaja epeejji nei poajo, Eyacuiñajjiya eseya quea boejea nee nee po mee
cani ojaya ejjashahuabaquijji jayojja jama ebaꞌeꞌyojji, etiiquianaja esohui jayojja jama
pojjeama. Eꞌe, jamaya Eyacuiñajjiya acani ohuaya enequi tiitiiya jjejojo.

15 Ojjaña joya etiiquianaja Moisesija esohui jayojja jama ajji nisho poaninaje quea
mimishi nee nee poa. Jamatii Jesosa Quito manoꞌyonaje onajaya mimishi cuijeaꞌyojji
sosejje. Jamajjeya eseya Jesosaa huohui cani jama baꞌa: —Eyacuiñajjiyamiquianaya ojaya
esohui huohui ca oꞌoyani esohui eyacua jama baꞌa: “Eyaya miquianaya quea pame nee
nee ajeꞌyo. Ojjaña ecue babacaꞌyo enijje baꞌe tiitii meejeꞌyo eyajo” jamaya Eyacuiñajji
poani —Jesosaa aca poa.

16-17 Jama poani baꞌa: Manoꞌyo jjimahuajo dejja jiquiojo baꞌeya ojaya huapa pojjeama
acani jama baꞌa: —E manoꞌyajo ecuea aquiana cuana miquea poajeꞌyo, cha —acani cuaa.

Jamajjeyama dejjamanoꞌyomajje ojaya aquiana cuana oja huapa pojjeamaja poajeꞌyo.
Eshe nequija ca mi ca equiaꞌyojji pojjeama. O manoꞌyajo ca ca oe jjeshe caꞌyojji. 18 Oya
jayojja yahuajo nei Eyacuiñajjiya oja sohui tehue mee majje Moisesi aquiana quecua
mee ca poa. Moisesi jama aca poa baꞌa: —¡Aquiana ehuoneꞌ quecuajeaꞌyocue! Oja naꞌ
cuayaquiajo eyaya baje miquianaaya eꞌe jojo nei ecuea esohui jayojja jama aña ecuea
epeejji nei epojji —Eyacuiñajjiya aca poa.

19 Jamajjeya Moisesiya ojjaña Eyacuiñajjija esohui etehueꞌyo huohui caninaje ojjañaja
eshajjaꞌajjajji. Majoya ijjiacajji ehuoneꞌ, anaꞌai, chivo peaꞌai cuia caninaje. Aquiana naꞌ
tepejo sho caninaje ena tejjee. Majoya ñajjajja ña huoꞌo acui aa quea shiyejo cuiabebo
caninaje. Majoya ena tejjee nane majje esohui etehueꞌyo jeasiji caninaje, ojjaña Jodio
cuana jeasijijea caninaje peaꞌai aquiana naa. 20 Majoya Moisesiya oya cuana jama aca
poa baꞌa: —Eyacuiñajjiya eseya ba mee ca poa ojaya esohui eꞌe jojo nei. Ojaya esohui
jayojja jama ohuaya acajeꞌyo tii. Jamajjeya eyaya miquianaya jeasijijeaña ijjiacajji naa.
¡Eya enaꞌ jeasijijeajje jama pocue baꞌa: “Eꞌe, eseyaya ojjaña Eyacuiñajjija esohui jayojja
jama ajeꞌyo tii” acue! —Moisesiya aca poa.

21 Jamaya peaꞌai Moisesiya daqui equi acaninaje, ojjaña daqui equijo nequi aquiana
peaꞌai jeasijijea caninaje ijjiacajji naa, ojjaña. 22 Jamaya acaninaje ojjaña Jodio etiiquiaa
beshahua nei ojjaña aquiana cuana, Eyacuiñajjija quea boejeaꞌyo jayojja ebajji. Aquiana
naꞌ shojea caninaje Eyacuiñajji oya cuana quea boejeaꞌyo jayojja epo meejji peaꞌai.
Jamaya Moisesija sohui etehueꞌyo poa. Eꞌe, Eyacuiñajjiya jama aca poa baꞌa: —Ijjiacajji
ehuoneꞌ quecua cajo oja naꞌ cuayaquiyajo, eyayamiquianajaya mimishi cuijeajeꞌyo —aca
poa.

Jamajjeya enaꞌ cuayaqui ajjajo aje oe mimishi ecuijeaꞌyojji pojjeama.
Jesosa Quito manoꞌyonaje mimishi cuijea neinei caꞌyonaje

23 Jamajjeya ijjiacajji naꞌ jeasijijea cajje ojjaña daqui equijo nequi aquiana quea
boejeaꞌyo jayojja po mee ca poa Jodio etiiquiaa. Jamaya acajo Eyacuiñajjiya ma aquiana

ba ca poa quea boejeaꞌyo jayojja. Jamaya Eyacuiñajjiya eseya ba mee cani. Jesosa
Quito manoꞌyajo oja naꞌ cuayaquinaje; mimishi cuijea neinei caꞌyonaje esejaya. Quea
boejeaꞌyo po mee canaje. Jamajjeya eseya Eyacuiñajji cojja neijo nequi mee cajeꞌyo
eyajo. Eꞌe, aquiana naa jeasijijea cajje pojjeama eseya, Jesosaja epeejji cuana quea boejea
nee poajeꞌyo. 24 Oya jayojjaya Jodioja Eyacuiñajji nijje emimijji etii equecuayijji sisi
yasijje dobiquia poa Jodio cuanajo Eyacuiñajji nijjemimiya oya Jodio cuana nijje quea bei
epojji. Jamaya Eyacuiñajjiya eseya ba mee cani Jesosa Quito eyahuasijje dobiquiꞌyonaje
Eyacuiñajji nijje esejo mimiya. Jesosa ca ca daqui equi yasijje pojjeama dobiquiꞌyonaje.
Cho. Eyahuasijje dobiquiꞌyonaje. Jjeya nei oya, Jesosa Quito Eyacuiñajji cojja neijo
nequi, onijje esejo mimiani de, Eyacuiñajji ese nijje quea bei epojji. 25 Yahuajo nei
jamaya poa peaꞌai baꞌa: Jodio Eyacuiñajji nijje mimiani etii equecuayijji biso nei yasijje
dobi majamaja quianinaje. Pea shequiajajo dobiaqui poaninaje, pea shequiajajo dobiqui
poaninaje. Oe dobiquime poaninaje oe shequiajajo. Pea enaꞌ dojodobiaqui caninaje,
aquiana ehuone naꞌ. Aquiana naꞌ jeasijijea majje jama acaninaje baꞌa: —Eyacuiñajji,
¡ecuanaja mimishi cuana cuijeaꞌyocue! —poaninaje.

Jesosa Quito ca ca ojjaña shequiajajo pojjeama manoꞌya poa. Manoꞌyonaje oe nei
manoꞌyome poa. Ojaya enaꞌ cuayaquinaje esejaya mimishi cuijeaꞌyojji sosejje. 26 Jesosaja
enaꞌ aquiana naꞌ jayojja jama poa jojjemo oya mano majamaja quiaye. Eꞌe, dejja panaꞌyo
majje mano majamaja quiaye quea huiso nee nee, de. Jamatii Jesosa manoꞌyonaje
oe manoꞌyome poanaje, quea huiso pojjeama. Jamajjeya jjeya nei ojjaña Eyacuiñajjija
esohui beshahuanei apoa poanijo, Jesosamanoꞌyonaje. Ojaya enaꞌ cuayaquinajemimishi
cuijeaꞌyojji. 27 Eseya aje oe manojeꞌyo peaꞌai; oe nei manoꞌyome poajeꞌyo. Manoꞌyo
majje Eyacuiñajji cojja neijo nequijeꞌyo. Ohuaya huohui caje quio ese baꞌya poa sosejje.
Eseyaya quea pame baꞌyaninajejo baꞌe tiitii mee cajeꞌyo onijje eyajo. Quea mimishi
baꞌyaninajejo ca ca quea nee nee po tiitii mee cajeꞌyo. 28 Jamajjeya Jesosa Quito
manoꞌyonaje, oe manoꞌyome poanaje peaꞌai. Oya manoꞌyonaje mimishi cuijeaꞌyojji
ojjañaja. Eꞌe, yahuajo Jesosa Quito manoꞌya poa. Quijje oya poeje oꞌoya mimishi
cuijeaꞌyohua pojjeama. Poejeꞌyo ojaya epeejji baꞌe tiitii meeꞌyohua, ojjaña joya ojo
jjaꞌishoaꞌajjaquiani jjehuaꞌyohua.

10
Ijjiacajji ehuone naa jeasijijea cajo mimishi ecuijeaꞌyo pojjeama

1 Jodio Eyacuiñajji nijje mimiani cuaa Moisesija etehueꞌyo jayojja jama amajamaja
caninaje. Onajaya ba jjima pishana ma Eyacuiñajjiya quijje eseya quea pame nee nee
acajeꞌyo. Onajaya quea jaꞌa pojjeama. Eyacuiñajji nijje mimiani cuaa quea huiso aquiana
biajje enaꞌ jeasijijea cajje Eyacuiñajjiya ma aquiana cuana ba ca poa quea boejea jayojja.
Ojjaña shequiajajo ijjiacajji ehuoneꞌ quecua majamaja majje jama poaninaje baꞌa: —
Eyacuiñajji, ¡miquea epeejji cuanajamimishi cuijeaꞌyocue ojjaña! —acaninaje Jodio cuaa.

Jamatii Eyacuiñajjiya etiiquianajamimishi cuijea neineiꞌyo jjima aquiana ehuoneꞌ cuia
caꞌyajo. 2 Jamajjeya aquiana ehuoneꞌ cuia caꞌyajo etiiquiana quea boejea nee nee epo
mee jojjemo aquiana cuia majamaja jjima aca quiaye. Eꞌe, oya cuana quea boejea nee
nee epo mee jojjemo mimishijo yenoꞌama poquiaye. 3 Jamatii ijjiacajji ehuoneꞌ ojjaña
shequiajajo cuia majamaja caninaje. Jama poaninaje baꞌa: —Eyacuiñajji, ¡miquea epeejji
cuanaja mimishi cuijeaꞌyocue! —acaninaje.

Cuia majje jama po ajja poaninaje baꞌa: —Jjeya ca ca ecuanajaya mimishi chamaꞌyo
poaje —ajjima acaninaje. Cho. Jama poaninaje baꞌa: —Ecuana quea mimishi, de —Jodio
etiiquiana cuana poaninaje.

4 Chojja, anaꞌai naꞌ, chivo naꞌ peaꞌai jeasijijea majje mimishi cuana ecuijeaꞌyojji
pojjeama. 5 Jamajjeya Jesosa Quitohua poe jeahuaa oja Chii jama aca poa baꞌa:
“Ecue Chii, miquea epeejji cuana aquiana ehuoneꞌ nequi cuia mee sa poꞌyo ajja, miya.

Aquiana ehuoneꞌ dahuajea mee sa poꞌyo ajja peaꞌai miya. Cho. Miyaya eya
dejja cuana huasijje huoojeaña yamijji. 6 Eꞌe, miquea epeejji cuaa aquiana

ehuoneꞌ cuia cani mimishi cuijeaꞌyojji nisho mi quea bihui nee po meejji nisho.
Ma ohua dahuajea cajoya miya quea bihui nee pojjeama poani. 7 Jamajjeya
eyaya miya jama anaje baꞌa: —Ecue Chii, eya meshi yasijje poeyanaje. Miquea
ejjashahuabaquiꞌyojji jayojjaya jama eyaya ajeꞌyo. Jamaya yaya ajeꞌyo mi quea
bihui nee po meejji”.

Jamaya yahuajo oja Chii Eyacuiñajji Jesosa Quitohua acanaje. 8 Eꞌe, Jesosaa oja Chii jama
acanaje baꞌa:
“Ecue Chii, miquea epeejji cuaa ijjiacajji ehuoneꞌ nequi cuia mee sa poꞌyo ajja, dahuajea

mee sa poꞌyo ajja peaꞌaimiya. Ijjiacajji ehuoneꞌ cuia cani cuaamimishi cuijeaꞌyojji
nishojo aje oe miya quea bihui nee pojjeama poani. Maya dahuajea canijo peaꞌai
miya quea bihui nee pojjeama”.

Jamaya acanaje Jesosaa, jamatii yahuajo Moisesija esohui etehuiꞌyo jayojja jama Jodio
cuanaa aca poquianinaje, ehuoneꞌ cuia majamaja ca poquianinaje. 9 Jamajjeya majoya
Jesosaa jama acanaje baꞌa: “Ecue Chii, eyaya miquea ejjashahuabaquiꞌyojji jayojja jama
ajeꞌyo mi quea bihui nee po meejji”. Jamaya acanaje.

Jamajjeya Jesosa Quito poeyanajejo ca ca oe Eyacuiñajjiya eseya jama acani baꞌa:
—¡Jesosa Quito jayojja jama pocue, oe! ¡Ecuea ejjashahuabaquiꞌyojji jayojja jama oe
atiitiicue! Jjeya ohuaya eseya huohui maja ajja jama baꞌa: —¡Jodio etiiquiana yahuajo
nei nei baꞌya poa jayojja jama acue! ¡Ehuoneꞌ cuiaꞌyo majje dahuajeaꞌyocue miquea
mimishi ecuijea meeꞌyojji! —Cho. Jamaya Eyacuiñajjiya eseya amaja ajja. 10 Jamajjeya
Jesosa Quitohua Eyacuiñajjija ejjashahuabaquiꞌyojji jayojja jama acanaje. Manoꞌyonaje;
oemanoꞌyome poanaje esejamimishi cuijeaꞌyojji. Jamajjeya Eyacuiñajjiya eseyamimishi
cuijeaꞌyo majje quea boejea po mee caꞌyani Jesosaja epeejji nei cuana.

11 Yahuajo nei Jodio Eyacuiñajji nijje mimiani etii ojjaña pojjajo daqui equijo
chachochaconaje. Ehuoneꞌ cuia majamaja caninaje mimishi cuijea meeꞌyojji nisho.
Ecuiajeaꞌyojji cuiajea caꞌyaninaje de, mimishi cuijeaꞌyo jjima poa. 12 Jesosa Quito ca
ca Eyacuiñajji nijje emimijji nei. Oya ca ca oe manoꞌyonaje; oe manoꞌyome poanaje.
Aquiana ehuoneꞌ manoꞌyani jayojja jama pojjeama poanaje oya. Manoꞌyonaje mimishi
cuijeaꞌyojji. Apoa. Mano becaꞌyo ajja. Eyahuasijje sohuaquiꞌyonaje. Eyacuiñajji pejjejo
anioqueꞌyonaje, ebianeimijijje. Eyacuiñajji nijjeya ojjaña huoojeaꞌyojji poani oya, Jesosa.
13 Majoya jjeya ohuaya ishoa ca ani Eyacuiñajjiya eshahua cuana, ojjaña ojaya epeejji
pojjeama, shajjamaꞌ cuana peaꞌai jeabichajeaꞌyo majje quea nee nee po mee cajeꞌyo tii
tii. 14 Eꞌe, Jesosa acui ecueataꞌapeejo manoꞌyonaje; ojaya epeejji mimishiꞌama po mee ca
poa. Jamajjeya eseya Eyacuiñajjija esohui jayojja jama ameesahua cani.

15 Edojjoshahua Pameya peaꞌai eseya ba meesahua cani Eyacuiñajjija esohui ma ohua
yahuajo tehue mee ca poa ojaya epeejjija ebajji. Ebionei jama poa baꞌa:
16 “Quijje eyaya miquianaya esohui eyacua huohuije. Jamajjeya miquianaya

jjashahuabaqui meesahuaje ecuea ejjashahuabaquijji jayojja. Ecuea esohui
jayojja jama eyaya miquianaya ameesahuaje”.

17Majoya ohuaya jiquio esohui tehue mee ca poa:
“Jamajjeya eyaya ojjaña cuanaja mimishi cuijea neineijeꞌyo. Majoya eya jjashahuaba

majamajaqui ajja miquianaja mimishijo. Quea bei poaje”.
Eyacuiñajjiya jama tehue meemeya aca poa. 18 Jamajjeya Jesosa Quito esejaya mimishijo
manoꞌyo majje mimishi cuijea caꞌyonaje. Apoa poanaje. Jamajjeya oya mano becaꞌyo
ajja. Eꞌe, aquiana ehuoneꞌ quecua maja ajja peaꞌai, ¿ajeo equecuaꞌyojji? Jesosa mimishi
cuijeaꞌyojji quea pame nee poanaje.

¡Jesosa chipi nei ejjapeequi!
19 Yahuajo Jodio Eyacuiñajji nijje mimiani cuana quea mete dobiquia poa daqui

equecuayijji biso nei yasijje. Dobiquia poa Eyacuiñajji nijje mimiya. Eꞌe, Jesosa Quitohua
manoꞌyonaje; ojaya enaꞌ cuayaquinaje ese quea boejea po meeꞌyojji. Jamajjeya Jesosaja
epeejji cuana, jjeya Eyacuiñajji nijje emimi meteꞌama nei. 20 Yahuajo nei Eyacuiñajji

nijje emimijji etii oe nei daqui esecuejje equecuayijji biso nei yasijje dobiquianinaje
Eyacuiñajji nijje mimiya. Jjeya eseya Eyacuiñajji nijje mimiani, ojjaña. Jesosa esejo
manoꞌyonaje. Jjeya oya eshe, enequi tii tii. Jamajjeya eseyamimimajamajani Eyacuiñajji
nijje. 21 Oya, Jesosa Eyacuiñajji nijje emimijji nei esejo peaꞌai. Eseya jaahuana tiitii
cani, ojaya epeejji nei. 22 Jamajjeya eseya ojaya epeejji eꞌe jojo nei poanijo Eyacuiñajji
nijje emimi. Eꞌe jojo nei emimi tii tii onijje. ¡Aꞌa jama pojji baꞌa: —¡Dee! Eya quea
mimishi Eyacuiñajji nijje emimijji —aꞌa jamaya pojji! Cho, esejaya mimishi cuana cuijea
caꞌyonajejo eseya quea boejea neeꞌyo.

23Eyacuiñajjiya ojaya esohui jayojja jama acajeꞌyo. Siajje po ajja oya. Eꞌe jojo nei eseya
baꞌe tiitii mee cajeꞌyo onijje eyajo. Jamaya esejaya eba. Jamajjeya ¡ejjapeequi onijje nei!
24 ¡Jesosaja epeejji cuana quea jea nee ejjaꞌaqui! Eꞌe, ¡ejjashahuabaqui pea epeejji cuanajo,
o baꞌe meesahuajji, Jesosajo echaco sahuajji peaꞌai! 25Beca epeejji cuana aje oe jjachicha
pajeaquinaje; ojee Eyacuiñajji bihuia ajja poꞌyonaje. ¡Aꞌa oya cuana jayojja jama pojji!
¡Ojee ejjachichaqui! Jesosaja epeejji cuana nijje emimi jama baꞌa: —¡Quea bihui pocue!
¡Jesosa nijje jjapeequicue ecuana nijje! —ejjaꞌaqui.

Eꞌe, Jesosa Quito esejaya Emeshi Mese nei poejeꞌyo. Jamajjeya oe jamaya epo tiitii.
¡Jesosa Quito aꞌa cajaa ajji!

26 Beca cuana aje oe Eyacuiñajjija esohui eꞌe nei ba majje jamatii quea mimishi po
tiitii sa poani. Jamajjeya ojaya mimishi ecuijeaꞌyojji pojjeama. Eꞌe, Jesosa ca ca oe
mimishi cuijeaꞌyojji. Pea chamaꞌ. 27 Jamajjeya Eyacuiñajjiya ojjaña shajjamaꞌ cuana
jeajea cajeꞌyo cuaqui yasijje onijje mi jjapeequiꞌyajo. Quea nee nee po tiitii mee cajeꞌyo.
28 Yahuajo nei Jodio etiiquiaa Moisesija etehueꞌyo jayojja jama mi atiitii cajo, cuiajea
caꞌyaninaje, dejja etii cuaa. Beca dejja cuaa oya jayojja huohuime acajoya jama baꞌa:
“Oya ca ca oma shajjamaꞌ, Moisesija esohui jayojja jama a sa po ajja. ¡Cacuiajea caꞌyahua
cuaa ca oma!” jama huohuime acajoya cuiajea caꞌyaninaje dejja etiiya. Chamaꞌyo tii
acaꞌyaninaje cuana. 29Oya jayojjaya jjeya beca cuana Eyacuiñajjija Bacua Ejjajo, Jesosajo
mimipanajeapanajeani. Cajaa acani queamimishi neeneeya jjejojo. Eyacuiñajjiya esohui
quea pame nee ojjaña ba mee canaje jama baꞌa: —Jesosa manoꞌyonaje miquianajaya
mimishi cuijeaꞌyojji —jamaya ba mee canaje.

Jamatii beca cuana siajje poani jama baꞌa: —Jesosa dejja mimishi jayojja jama
manoꞌyonaje, jamatii.

Edojjoshahua Pameya ojjaña quea pame jaahuana sa acani. Jamatii beca cuana
Edojjoshahua Pame shajjaꞌajja sa poꞌyo ajja. Cajaa acani. Oya cuana quea tai nee nee
poani. Jamajjeya oya cuana quea nee nee po mee cajeꞌyo tii tii Eyacuiñajjiya. Yahuajo
nei Moisesija etehueꞌyojo shajjamaꞌ poanijo ca ca quea tai pishana. Jamatii quecuajea
caꞌyaninaje cuaa. 30 Eꞌe, esejaya eba Eyacuiñajjiya yahuajo tehue mee ca poa jama baꞌa:
“Eyaya eyaye nei dejja mimishi quea nee nee po meejeꞌyo. Ojjaña joya pea cuana quea

nee poani eyaya quea nee nee po meejeꞌyo”.
Jamaya Eyacuiñajji poa peaꞌai baꞌa: “Ecuea epeejji quea mimishi poajo, eyaya oya cuana
ejjabahuejjaquijji quea nee po meeje”. Jamaya Eyacuiñajji poa peaꞌai.

31 Jamajjeya ¡quea mete nee nee capoahua ojjaña joya Jesosa Quito cajaa ajji poani, de!
Eyacuiñajjiya oya cuana quea nee nee po mee cajeꞌyo. Oya ca ca oe nei eshe nequi tii tii,
quea caꞌa nee nee.

Jesosa nijje jjapeequi majje ¡quea jaꞌa nee po tiitiicue!
32 Ecuea epeejji cuana, ¡jjashahuabaquicue! Yahuajo Jesosa nijje jjapeequi jeahuajo

miquianaya ojaya epeejji quea jaꞌa nee poanaje. Eꞌe, Eyacuiñajjija esohui shajjaꞌajja
majje miquianaya onijje jjapeequinaje. Edojjoshahua Pame miquiana que dobiquinaje
peaꞌai. Jamajjeya Jesosaja epeejji pojjeama cuaa miquianaya napa canaje quea huiso.
Miquianaya quea nee poanaje. Jamatii Jesosa nijje jjapeequi pajea ajja poanaje, jjapee
neineiquinaje. 33 Eꞌe, Jesosaja epeejji pojjeama miquiana nijje mimijajinaje quea huiso
ojjañaja eshajjaꞌajjajji. Miquianaya napa canaje peaꞌai. Quea nee po mee canaje. Jamatii

miquianaya meteꞌama poanaje. Onaa Jesosaja epeejji napa canijo, miquianaya onijje
jjapeequinaje, Jesosaja epeejji cuana nijje. 34 Ejeanobia jaa huasijje peaꞌai miquianaya
poquinaje meteꞌama Jesosaja epeejji cuana baa, ona bobiaa. Miquianaya ejeanobia
jaajo aquiana siijea caꞌyonaje cuaa. Jamatii miquianaya yenoꞌama poanaje. Quea bihui
miminaje jama baꞌa: —Ecuanaya Jesosaja epeejji poanijo ohuaya ecuana quea pame nee
nee acajeꞌyo quijje. Ecuanaya baꞌe tiitii mee cajeꞌyo onijje eyajo —poanaje miquianaya.

35 Jamajjeya ¡aꞌa jja oe Jesosa nijje jjapeepajeaquiꞌyojji! Onijje jjapee neineiquianijo,
ohuaya miya quea pame nee acajeꞌyo. Eyajo miya quea huiso sosequia cajeꞌyo peaꞌai.
36 Eꞌe, ¡quea bihui nee atiitiicue Eyacuiñajjija esohui jama! ¡Aꞌa hueahueajji! Jamaya
miquiaaya atiitiiyajo, ohuaya miquianaya quea pame nee nee acajeꞌyo. Ojaya esohui
yahuajo ohua huohui ca poa jamaya ohuaya acajeꞌyo. Miquianaya baꞌe tiitii mee cajeꞌyo
onijje eyajo. 37 Eꞌe, Eyacuiñajjija esohui yahuajo nei etehuiꞌyo jama poa baꞌa:
“¡Ishoa socue ojaya epoejji! Jjeya nei pojjaꞌa oya poejeꞌyo, quijje nei pojjeama.
38 Ojjaña joya enijje jjapee tiitiiquiani eyaya baña mimishiꞌama, quea boejeaꞌyo. Enijje

jjapeepajeaquiajo ca ca ecuea botiꞌama; quea nee po meejeꞌyo”.
Jamaya esohui etehuiꞌyo poa.

39 Ecuanaya ca ca jamaya pojjeama. Jesosa nijje jjapeepajeaquiꞌyo ajja tii. Jamajjeya
Eyacuiñajjiya ecuana quea nee nee epo meeꞌyojji pojjeama. Cho. Ecuana Jesosa nijje
jjapee tiitiiquianijo ohuaya baꞌe tiitii mee cajeꞌyo onijje eyajo.

11
Beca etiiquiana Eyacuiñajjija epeejji nei poa

1 Ecuea epeejji cuana, esejaya eba nei nei jama baꞌa: Jesosaja epeejji poanijo eꞌe jojo
nei Eyacuiñajjiya ojaya esohui jayojja jama eseya acajeꞌyo. Jamajjeya eseya jama poani
baꞌa: —Eꞌe jojo nei Jesosa quea huiso esohui huohui canaje; jjeya beca cuana esejaya quea
quehua. Jamatii quijje eseyaya bajeꞌyo.

2-3 Jamajjeya Jesosaja epeejji poanijo eseyaya baña Eyacuiñajjiya ojjaña tii pana ca poa.
Eꞌe, oya jamapoa baꞌa: —Meshi cuana, ¡jjapanaquicue! —jamaya acajjemeshi jjapanaquia
poa. Eꞌe, yahuajo nei ojjaña chamaꞌ nei nei poa. Jamatii Eyacuiñajjiya ojjaña pana caꞌya
poa.

Eꞌe, etiiquiana peaꞌai Eyacuiñajji nijje jjapeequianijo, ojaya esohui jayojja jama acanijo
peaꞌai, Eyacuiñajji ona nijje jama poa baꞌa: —Miquianaya ecuea epeejji poanijo eyaya
miya baña quea pame nee poani —aca poa.

Etiiquiana Abeni bajjani Eyacuiñajjija epeejji nei poa
4 Abeni Eyacuiñajjija epeejji poanajejo ojaya esohui jayojja jama aca poa quea pame

nee. Jamajjeya ijjiacajji ehuoneꞌ dahuajea cajo Eyacuiñajji bihuiajji, Eyacuiñajji onijje
miminaje jama baꞌa: —Abeni, miya quea jaꞌa nee anaje. Jamaya ecuea quea boti nee.
Jamajjeya eyaya miya baña mimishiꞌama —Eyacuiñajji poa.

Abenija oꞌiya Cainiya Eyacuiñajjija esohui jayojja jama pojjeama aca poa. Quea
pame pojjeama aquiana quia ca poa Eyacuiñajji bihuiajji. Jamajjeya Cainija quiaꞌyo
Eyacuiñajjija botiꞌama poa. Jamajoya Caini jjashahuabaquinaje jama baꞌa: —Eyacuiñajjija
Abeni quea jea nee poani. Ojaya eya botiꞌama. Jamajjeya eyaya Abeni cuijeajeꞌyo —
aca poa Cainiya. Jamatii ecuanaja eba Abeniya Eyacuiñajjija esohui jayojja jama aca
poajo ojaya epeejji nei poa. Abeniya quea pame aca poajo eseya jjashahuabaqui majje
Eyacuiñajji nijje jjapeequije quea pame nee.

Etiiquiana Enoca bajjani Eyacuiñajjija epeejji nei poa
5 Enoca Eyacuiñajjija epeejji nei nei poa peaꞌai. Jamajjeya oya manoꞌyo jjima.

Eyacuiñajjiya oya jjequisohua caꞌya poa eyahuasijje eshe tii. Onijje nequi dejja cuaa oya
saꞌajja caꞌya poa. Chamaꞌ ba caꞌya cuaa poa. Eyacuiñajjija esohui yahuajo nei nei tehue
ca poa Enocajo jama baꞌa: “Eyacuiñajjija esohui jayojja jama aca poajo Eyacuiñajji quea
bihui nee poa Enocajo” jamaya tehue ca poa.

6 Eꞌe, Eyacuiñajji nijje jjapeequi ajjajo, ojaya esohui jayojja jama aꞌajjajo, Eyacuiñajji

ojjaña ese nijje quea bihui nee pojjeama poaje. Ojjaña joya Eyacuiñajji nijje jjapeequi sa
poani cahuohui cahua jama baꞌa: —Ecuea eba Eyacuiñajji enequi tii tii, eshe. Ojjaña joya
oya sa poani ohuaya eꞌe jojo nei quea pame nee acani —cahuohui cahua.

Etiiquiana Noe bajjani Eyacuiñajjija epeejji nei poa
7Noe Eyacuiñajjija epeejji nei peaꞌai poa. Jamajjeya Eyacuiñajjiya oya huohui ca poa

jama baꞌa: —Ojjaña meshijo baꞌe cuana huiꞌijeajeꞌyo ena jjayehuequiajo. Ohuajea caje
ojjaña tii —Eyacuiñajjiya aca poa.

Noeja ba jjima poa ena quea quemo nee poaje. Jamatii ohuaya Eyacuiñajjija esohui
shajjaꞌajja ca poa. Bishe, nacha quea quemo nee nee iya ca poa ojaya, oja bacua cuanaja
edobiquijji, huiꞌiꞌyo jjima epojji. Jamajjeya Eyacuiñajji onijje mimia poa jama baꞌa: —
Noe, miya ecuea epeejji poani. Ecuea esohui jayojja jama aña. Jamajjeya eyaya miya
baña mimishiꞌama —aca poa.

Noeya Eyacuiñajji shajjaꞌajja ca poajo, eseyaya baña pea cuana aje oe shajjamaꞌ nei nei
poa.

Etiiquiana Amajama bajjani Eyacuiñajjija epeejji nei poa
8 Amajama Eyacuiñajjija epeejji nei poa. Jamajjeya Amajamaa shajjaꞌajja ca poa

Eyacuiñajji onijje mimiajo. Jama poa baꞌa: —Amajama, ¡miquea meshijo nequi
cuayaquiꞌyocue! ¡Poquicue pea meshi yasijje, ma miquea ba jjima huasijje! Eyaya ma
meshiya miya quiaje. Miquea ebaꞌejji poajeꞌyo, miquea osecua cuanaja peaꞌai poajeꞌyo
—Eyacuiñajjiya aca poa.

Jamajjeya Amajamaa Eyacuiñajji shajjaꞌajja ca poa. Poquia poa jamatii oja ba jjima
meshi yasijje. 9 Jamajjeya Eyacuiñajjija esohui jayojja jama poanijo oya baꞌequiꞌya poa
pea meshi yasijje, ma Eyacuiñajjiya o huohui ca poa huasijje. Ma meshijo baꞌe dejja pea
poa. Jamajjeya Amajamaja equi iya jjima poa; daqui equijo baꞌya poa. Jamaya peaꞌai poa
oja bacua Isaaca, ojaya osecua Jacobo peaꞌai.

—Jiquiomeshi eyayamiya quiajemiquea ebaꞌejji—jamaya Eyacuiñajjiya huohui ca poa
Amajama, oja bacua Isaaca, ojaya osecua Jacobo peaꞌai.

10Eꞌe, Amajama jjashahuabaquinaje pea cuiñajjijo, cuiñajji eyacuajo, ma Eyacuiñajjiya
eyajo iya canijo. Amajama jama poa baꞌa: —Quijje eya Eyacuiñajjija cuiñajji eyacuajo
baꞌeje.

Etiiquiana epona Sana bajjani Eyacuiñajjija epeejji poa
11 Sana Eyacuiñajjija epeejji nei poa peaꞌai. Jamajjeya Sana pona tii nojinoji majje

jjamejoquia poa, jamatii eshoꞌyahua jjamejoqui jjima poa. Eyacuiñajjiya oya jjamejoqui
meesahua ca poa ojaya epeejji nei poanijo. Sana jjashahuabaquia poa jama baꞌa: —
Eyacuiñajjiya huohui canaje Amajama ecuanaja ebacuajo eꞌe nei. Jamajjeya ma ecua
ecuanaya ohuaya huohui canaje jamaya acajeꞌyo eꞌe jojo nei —Sana poanaje.

12 Amajama Eyacuiñajji nijje jjapeequinaje peaꞌai, oja sohuijo eꞌe nei jjabahuej-
jaquinaje. Jamajjeya dejja tii nojinoji majje, 100 shequiajame tii majje ebacua jea ca
poa. Ehuanase etii nojinoji jjamejoquia poa, jamatii yahuajo nei bacuamaꞌ nei nei poa.
Jamajjeya ojaya osecua quea huiso nee nee quijje jjapapaquiꞌya poa. Majameta huisoajja
poa, sico meemee ajja quea huiso nee nee. Meshijajijo ani mei sisi huisoajja poa.

Etiiquiana cuiñajji eyacuajo eyajo jjashahuabaquianinaje
13 Jiquio etiiquiana Eyacuiñajji nijje jjapee tiitiiquianinaje. Dejja tii majje manoꞌya poa

Eyacuiñajjija epeejji tiiya. Eꞌe, Eyacuiñajjiya oya cuana huohui ca poa jama baꞌa: —Eyaya
miya jiquio meshi quiajeꞌyo miquea epojji, miquea osecua cuanaja epojji peaꞌai.

Jamatii maya meshi ojaya pojjeama, mesena jjima poa: —Eyacuiñajjija esohui eꞌe
nei, ohuaya meshi quea pame nee quijje quia cajeꞌyo ecuanaja osecua cuanaja epojji —
etiiquiana jjashahuabaquianinaje. Jamajjeya oya cuana quea bei nee poꞌayequianinaje:
—Ecuana jiquio meshijo anije soꞌo —poaninaje etiiquiana—. Meshijo ca jja ca oe ecuana

ebaꞌe tiitiijji pojjeama. Eyajo ca ca oe ecuana baꞌe tiitiijeꞌyo Eyacuiñajjija cuiñajji
eyacuajo —jamaya poaninaje Amajama, Isaaca, Jacobo cuana.

14 Eꞌe, oya jamaya poaninaje pea ebaꞌejjijo jjashahuabaquianijo. Ebaꞌejji eꞌe jojo neijo
jjashahuabaquianinaje ojaya epojji tii tiijo. 15 Oya cuana jjashahuaba majaqui ajja poa
meshijo, ma yahuajo oja jiñaꞌyojo. Jjashahuabaquianinaje jama baꞌa: —Ma e baꞌya poa
meshi yasijje ca iña poqui sa poꞌyo ajja. ¿Ajeo epoqui oꞌoyajji, de? —poanaje oya cuana.

16 Chojja. Oya cuana pea ebaꞌejjijo jjashahuabaquianinaje, ebaꞌejji eyacua quea pame
nee neejo eyajo Eyacuiñajji nijje. Jamajjeya Amajama jama poa baꞌa: —Eyacuiñajji, eya
miquea epeejji.

Amajama jama poajo Eyacuiñajji etiiquiana nijje miminaje jama baꞌa: “Miquianaya
ecuea epeejji nei; eya quea bei nee miquianajo” aca poa. Jamajjeya Eyacuiñajjiya oya
cuana ojaya cuiñajji eyacua quea pame nee yasijje baꞌe mee cajeꞌyo, ma ohua yahuajo
eyajo pana caꞌya poa huasijje.

17-18 Eꞌe, Amajama Eyacuiñajjija epeejji nei poa. Yahuajo Eyacuiñajjiya oya huohui ca
poa: “Amajama, miquea ebacua cuayaje” aca poa. Majoya Amajamaa ebacua cuayajo
Isaaca bajjani aca poa. Majoya Eyacuiñajjiya Amajama jama aca poa baꞌa: “Isaacaja bacua
ca ca oe eyaya baña miquea osecua eꞌe nei, pea cuana ca chojja” aca poa. Jamatii quijje
Eyacuiñajjiya Amajama jama aca poa baꞌa: “Amajama, ¡miquea ebacua ejja oe nei Isaaca
bajjani mei biajje huana majje yacuaꞌyocue, dahuajeaꞌyocue!” Jamaya Eyacuiñajjiya
Amajama huohuime aca poa aꞌa eꞌe jojo nei ohuaya shajjaꞌajja caje ebajji: “Eya eꞌe jojo
nei Amajamaja quea jea neejo, ohuaya ecuea esohui shajjaꞌajja caje” poanaje.

19Majoya Eyacuiñajjija esohui shajjaꞌajja majje Amajamaa oja bacua ejja dojo ca poa
eyacuaꞌyojji nisho: —Eꞌe, eyaya Eyacuiñajjija esohui jayojja jama ajeꞌyo; ecue bacua oe
nei yacuajeajeꞌyo —Amajama poanaje—. Eꞌe, eya Isaaca yacuaꞌyajo, Eyacuiñajjiya oya
emanoꞌyojaa shequi mee caje oꞌoya —Amajama poanaje.

Jamajjeya Isaaca yacua jjimahuajo Eyacuiñajjiya Amajama huohui canaje jama baꞌa:
“Amajama, ¡aꞌa miquea ebacua Isaaca yacuaꞌyojji!” aca poa.

Jamajjeya Amajamaa Isaaca equi yasijje dojo ca oꞌoya poa, eshe. Beshahua nei Isaaca
yacua caꞌyonaje. Jamajjeya eyacuaꞌyojaa shequi oꞌoya jayojja Isaaca poa.

Etiiquiana Isaaca, Jacobo, Jose peaꞌai Eyacuiñajjija epeejji poa
20 Isaaca Eyacuiñajjija epeejji nei peaꞌai poa. Jamajjeya ojaya ebacua ejja Jacobo, Esao

peaꞌai huohui ca poa jama baꞌa: —Jacobo, Esao peaꞌai, ¡shajjaꞌajjacue mo! Ma ecua eya
ohua huohui ca poa jayojja jama Eyacuiñajjiya acajeꞌyomiquiana nijje. Ohuayamiquiana
nijje quea pamenee acajeꞌyo. Eꞌe, jiquiomeshimiquea osecua cuanaja poajeꞌyo—aca poa
Isaacaa.

21 Jacobo peaꞌai Eyacuiñajjija epeejji nei poa. Jacobohua dejja tii majje oja bacua
ejja Jose bajjanija bacua cuana huohui ca poa jama baꞌa: —Ecuea osecua, Eyacuiñajjiya
miquianaya quea pame nee caꞌa cahua eꞌe jojo nei —Jacobohua aca poa ojaya osecua
cuana, Joseja bacua ejja cuana.

Majoya Jacobohua Eyacuiñajji bihuia ca poa. Oya dejja tii nojinoji majje ojaya acui
ejjaquecua caꞌaquijjijo nequisohuanaje Eyacuiñajji bihuiajji. Jama aca poa baꞌa: —
Eyacuiñajji, miya oe nei quea pame nee nee. Eyaya miya bihuiaña —aca poa Jacobohua.

22 Jose peaꞌai Eyacuiñajjija epeejji nei poa. Jamajjeya tii nojinojiꞌyo majje manoꞌyo
jjimahuaa Joseya oja bacua ejja huohui ca poa jama baꞌa: —Eꞌe jojo nei Eyacuiñajjiya
eseya ojjaña Amajamaja pea osecua cuana nijje Ejito meshijo nequi cuayaqui meesahua
cajeꞌyo pea meshi yasijje epoquiꞌyojji, eseja meshi yasijje. Jamajjeya ¡e manoꞌyajo ecuea
esaꞌ cuana dojoꞌyocue ecue meshi yasijje! ¡Jjani ai yasijje huanadobiañaquiꞌyocue! —
huohuime aca poa Joseya.

Etiiquiana Moisesi bajjani Eyacuiñajjija epeejji nei poa
23Moisesija chii, ojaya enaese peaꞌai Eyacuiñajjija epeejji nei nei poa. Jamajjeya Ejito

meshi meseya Panao bajjaniya ojjaña Ejito meshijo baꞌe cuana Jodio cuana jama aca poa

baꞌa: —¡Jodio cuana, miquea ebacua cuaya jeahuajo cuei yasijje jeaoqueajeacue! —aca
poa.

Jamatii Moisesija chiiya, oja naeya peaꞌai Panao shajjaꞌajja jjima aca poa. Meteꞌama
poa. Panaoja esohui jayojja jama ajjima aca poa; Moisesi jeaoqueajea jjima aca poa. Ba
majje jama aca poa baꞌa: —Jiquio ebacua quea pame nee, quea jaꞌa nee nee —aca poa
ejeajjiya.

Jamajjeya equijo huanaquehua ca poa pea beca peejjima baꞌime onaa ejaja caꞌyo
poajejje. 24Panaoja bacuapionaaMoisesi bamajje tiimee capoa. Jamatii tiimajjeMoisesi
Eyacuiñajjija epeejji nei poa. Jodio cuana nijje baꞌeꞌyo sa poa, oja huapa pojjeama nijje.
Moisesiya Ejito dejja jama aca poa baꞌa: —¡Aꞌa eya nequiaa jama ajji baꞌa: “Miya Panaoja
bacuaseja bacua” aꞌa eya ajji! —Moisesiya aca poa.

25 Ejito dejjaa aje oe Jodio cuana sosemaꞌ chaco mee ca poa, cuiasejjajea ca poa
quea huiso nee, Eyacuiñajjija epeejji cuana. Quea nee poa. Jamatii Moisesi Jodio
cuana nijje baꞌe sa poa. Oya Ejito cuana nijje baꞌe sa po ajja neinei poa oya cuana
quea mimishi poanijojo. Oya ca ca Eyacuiñajji nijje jjapeequi sa poa jamatii quea nee.
26 Jjashahuabaquia poa jama baꞌa: —Eyacuiñajjija huoojeaꞌyo ojjaña jaahuanajji quea
tai nee acajeꞌyo mimishi cuaa. Eya quea nee capoahua peaꞌai o jayojjaya. Jamatii,
jamaya quea pame nee. Ejito dejjaja aquiana quea nahue ecuea yani. Jamatii cajaa eyaya
ajeaje —Moisesi poa. Ojaya eba poa Eyacuiñajjiya oya quea pame acajeꞌyo quijje onijje
jjapeequianijo.

27Moisesi Eyacuiñajjija epeejji nei nei poa. Panaohua ca ca Eyacuiñajjija epeejji Jodio
cuana nahue sa aca poa ojaya echacojji sosemaꞌ epojji; quea tai, quea mase oya poa.
Jamatii Moisesi Panaojo meteꞌama poa: —Eyaya ca iña Eyacuiñajjija epeejji Ejito meshijo
ani cuayaqui meesahuajeꞌyo ecuanaja meshi yasijje epoquiꞌyojji —jamaya Moisesiya
Panao aca poameteꞌamaa nei. Eꞌe, EyacuiñajjiMoisesija eba poa, jamatii Eyacuiñajji jjaba
meequi ajjajojo ojaya ecojjaja ba jjima poa.

28 Moisesiya Eyacuiñajjija epeejji nei poaniya jjejojo Eyacuiñajjija esohui jayojja
huohuime aca poa Jodio cuana jama baꞌa: —¡Ñajjajja cuiacue! Majoya cuiaꞌyo majje
¡jeasijijeacue oja naamiquea esecue jjanijo esohuidojojjiyamiquea ebacua ejja ecuiajeajji
pojjeamajo, cojjasobo! Jamajjeya poeje shajjamaja bacua ejja cuiajeaa —Moisesiya aca
poa.

Jamajjeya Moisesiya esohuidojojjiya Jodio cuanaja ebacua ejja cuia jjima amee ca poa.
Majoya jamaya Jodio cuaa ojjaña shequiaja ojee ijjia ca poa ebacua cuiaꞌyo jjima aca poa
shejo, epajeaꞌyojji pojjeama jojoya.

29 Jodio cuana Isaenija osecua cuana Eyacuiñajjija epeejji poa yahuajo neiMoisesi Jodio
cuana jaahuana coojji poa. Jamajjeya Eyacuiñajjiya oya cuana bae huoꞌo ojje miji yasijje
poqui mee ca poa ejiojji jabojje. Ba majje Ejito dejja jama poa baꞌa: —¡Cuaꞌa! ¡Poquicue
ma ecua Jodio dejja poquia bacue! —poa. Jamatii Ejito dejja epoquijji nisho poꞌajja poa.
Huiꞌi jeyojeyoꞌya poa ojjaña. Enaa oya cuana jepajea ca poa.

30 Isaenija osecua cuana Eyacuiñajjija epeejji poa Josoe o huoojeaꞌyojji poanijo
peaꞌai. Jamajjeya Eyacuiñajjija esohui jayojja jama Jenico cuiñajji sahuajje jjajeacohuiqui
nequiꞌya poa. Quea huiso cahuime dobiqui jjima, me oejje pea beca cahuime, 7 cahuime
aca poa. Eyacuiñajjiya mei peeyi jaabichajea meequi ca poa meshi yasijje. Jamaya aca
poa Isaeni dejja cuaa. Ojjaña mimishi cuana jomajo baꞌe quecua jeyojeyo meesahua ca
poa, Eyacuiñajjiya.

31 Epona Shajami bajjani, ma pea cojjojji yahuajo poa Eyacuiñajjija epeejji poꞌyonaje.
Jamajjeya Josoeja huoojea beca dejja Jenico cuiñajji quehua baa dobiqui Shajamiya oja
equi yasijje iyaaquehua ca poa onaa equecua ca poajejje. Jamajjeya Josoeja sohuinano
cuaa dejja mimishi quecuajeaꞌyo majje Shajami quecuaꞌyo jjima poa. Josoeya huohui ca
poa jama baꞌa: —¡Aꞌa Shajamija huapa pojjeama quecuajji! —aca poa.

Jodio etiiquiana quea huiso Eyacuiñajjija epeejji poa

32 Pea etiiquiana quea huiso Eyacuiñajjija epeejji nei poa. Beca cuana ma bajjani

poa baꞌa: Jjeneoni bajjani, Banaca bajjani, pea Sanisohui bajjani, pea Jepete bajjani,
pea Dabi bajjani, pea Samoeni bajjani. Quea huiso Eyacuiñajjija esohui huohuijji Jodio
etiiquiana poa. Jjeya ca ca eyaya ojaya cuanaja ebaꞌejjijo ehuohui jeyojeyojji pojjeama
quea huisojojo. 33Oya cuana Eyacuiñajjija epeejji nei poaninajejo oya cuana ameesahua
canaje joya ecua peaa ajjima acani jama. Jamajjeya beca cuaa emeshi mese queamimishi
cuana jeabichajea ca poa. Pea cuana ona huoojeajji quea jaꞌa nee poa. Pea cuana quea
caꞌa poa, quea jaꞌa nee baꞌeꞌya poa. Ojaya esohui yahuajo jayojjama ecua ohuaya yahuajo
esohui huohui ca poa jamaya aca poa onajo, Eyacuiñajjiya. Pea cuana neonija, ibia
naa ashaja ijjia jjima poa Eyacuiñajjiya oya jjanaba cami meequi ca poa ojaya epeejji
cuana eꞌijjia caꞌyo poaje jjejojoya. 34Pea cuana Eyacuiñajjiya jaahuana canajejo quiyoꞌyo
jjima poa. Cuaqui jiji neijo nequi quiyoꞌyo jjima poa. Pea cuana quehuajje poquicuaji
meesahua ca poa dejja maseya equecua ca poaje jjejojoya. Pea epeejji cuana caꞌaꞌama.
Jamatii Eyacuiñajjiya quea caꞌa po mee ca poa; dejja mase quea huiso cuana jeabichajea
ca poa, Eyacuiñajjija epeejji pojjeama mete mee ca poa. 35 Epona cuana quea yeno nee
nee ebacua manoꞌyajo poa. Jamatii Eyacuiñajjiya ebacua cuana emanoꞌyojaa shequi mee
ca oꞌoya poa. Quea bihui nee po mee ca poa. Pea cuana ca ca dejja mimishiya quea
nee nee po mee caꞌya poa. Quea nee neejo manoꞌya poa. Oya cuana huohui ca poa
dejja mimishiya: —¡Eyacuiñajji nijje jjapeequi pajeaꞌyocue! ¡Cajaa acue! Majoya miya
quecuaꞌyo jjima poaje —poanaje cuana.

—Chojja. Eya Eyacuiñajjija epeejji nei. Oya cajaa aꞌajja tii ecuea. Eya ca ca iña
meteꞌama emanoꞌyojji —sajaꞌame aca poa Eyacuiñajjija epeejji cuaa.

Jamajjeya aje oe quecua caꞌya cuaa poa. Ma epeejji nei jjashahuabaquianinaje jama
baꞌa: —Eyacuiñajjiya eꞌe jojo nei eya quea pame nee baꞌe tiitii mee cajeꞌyo onijje eyajo
quijje —poa mano jjimahua.

36 Dejja mimishi cuana Eyacuiñajjija epeejji cuanajo soa neineinaje ojjañaa ba canijo
peaꞌai. Napa canaje, cuiasejjajea canaje jjonohua, jeyo canaje cadenaa, jeanobiajea
canaje. 37 Jajahuejjajea canaje meiya peaꞌai. Eꞌe, acui ijjiasejjameejjiya oya cuana
ijjiasejjajea mee caninaje, esapa jajasejjajea ca poa baaa Eyacuiñajji aꞌa cajaa acajeꞌyo
ebajji. Aemaꞌ poa; daquimajo ijjiacajji jee daqui huosho ca poa. Bobi yasijje poꞌya poa.
Quea naba taja nee nee peaꞌai poa. Eꞌe, ojjañaa ba canaje dejja mimishi cuaa oya cuana
quea tai nee nee aca poa, cajaa aca poa. Jama aca poa: —¡Dee! Jiquio dejja cuana quea
tai, cajaa. ¡Ejjacuiajeaquiꞌyo! —aca cuaa poa.

38 Jamajjeya oya cuana dejja masejo quea mete jjejojo quehuajje poquinaje. Cuajicuaji
poquinaje meshi quima huasijje, eyiyo huasijje, jjani yasijje peaꞌai. Equi chamajo jjanijo
baꞌya poa.

39 Jiquio Jodio etiiquiana Eyacuiñajjija epeejji poa, quea pame nee. Eyacuiñajji jama
poa ona nijje baꞌa: —Miya ecuea epeejji nei quea pame nee nee, ecuea ehuohui jayojja
jama aña.

Jamatii Eyacuiñajjija ejjashahuabaquijji quea pame nee ajjima poa ona nijje jiquio
meshijo baꞌyanijo. 40 Jamajjeya Eyacuiñajjiya oya cuana ishoamee ca poa. Eꞌe, Eyacuiñajji
jjashahuabaquinaje ojjaña cuana quea boejeaꞌyo epomeeꞌyojji; ojjaña yahuajo nei cuana
baꞌya poa, eseya jjeya nei baꞌe peaꞌai quea boejeaꞌyo epomeeꞌyojji. Jamajjeya ojjaña eseya
ojee baꞌe tiitiijeꞌyo quea boejea Eyacuiñajji nijje eyajo, ojjaña tii.

12
¡Eyacuiñajjija epeejji yahuajo baꞌya poa jayojja baꞌecue Jesosaja epeejji nei!

1 Jamajjeya ojjaña Eyacuiñajjija epeejji yahuajo baꞌya poaa jjeya nei ecuana huohui
cani jama baꞌa: —¡Bacue! Ecuana Eyacuiñajjija epeejji nei poa. ¡Ecuana jayojja pocue!
—poani.

Ecuana Jesosaja epeejji dejja cuajicuajiani jama. Mimishi ca ca aquiana quea biquie
ebaꞌo baꞌe jayojja. Jamatii ecuaaya caꞌaꞌamaa jjejojo mimishi acuajiaña. Jiquio ecua dejja

aquiana abo po jjima cuajicuajiani jayojja jama eseyaya mimishi ejjapajea neineiquiꞌyo
Jesosaja epeejji nei epoꞌyojji. Oya, Jesosa esejaya ecuajicuaji meesahuajji jayojja.
Jamajjeya ojaya ejjashahuabaquijji jayojja jama ejjaꞌa tiitiiquiꞌyo. 2 Jamajjeya ¡Jesosajo
jjashahuabaquicue! Ohuaya yahuajo eseya onijje jjapeequi mee canaje. Jjeya ohuaya
eseya onijje jjapee tiitiiquimeesahua cani. Jesosa jama jjashahuabaqui ajja baꞌa: —Chojja
de, eya acui ecueataꞌapeejo emanoꞌyojji pojjeama —jamaya po jjima poa.

Chojja. Jesosa jama poanaje baꞌa: —Eꞌe, ojjaña enijje quea mimishi nee nee poaje.
Jamatii eya ecueChiiya huohui ca poa jayojja jamamanoꞌyomepoaje acui ecueataꞌapeejo.
Jamajjeya quijje eya ecue Chii nijje anioqueje quea bihui nee ojaya esohui jayojja jama
amajje —jamaya Jesosa poanaje.

Jamajjeya Jesosa manoꞌyo majje Eyacuiñajji pejjejo anioquenaje ebianei mijijje ojjaña
huoojeaꞌyojji.

3 Eꞌe, ¡jjashahuabaquicue Jesosajo! Yahuajo nei mimishi cuaa onijje quea quene nee
nee po majje quea nee nee po mee canaje. Jamajjeya Jesosajo jjashahuabaquianijo
miquianaya quea yeno epojji pojjeama onaa napa cajje. Onijje jjapeequi pajeaꞌyo ajja
poaje. 4 Yahuajo miquianaya ojee jjapeequianijo Jesosaja epeejji quea jaꞌa poꞌyonaje.
Shajjamaꞌ po jjima. ¡Bacue! Jesosaa oja Chiija ehuohui jayojja ohua huohui cajo,
mimishi cuaa quecua caꞌya poa. Miquianaya ca camimishi cuaa cuiaꞌyo jjima Jesosa nijje
jjapeequianijo. 5 ¡Aꞌa pajeaꞌyojji Eyacuiñajjija esohui etehueꞌyo! Ejeajjiya oja bacua cuana
tecuea cani ejjashajjaꞌajjaquijji jayojja jama Eyacuiñajji ese nijje miminaje:
6 “Ecuea ebacua cuana, ¡eyaya miquianaya jjabahuejjaqui meeañajo shajjaꞌajjacue mo!

Eyaya miquianaya miquea mimishijo tecueañajo ¡aꞌa quea yeno pojji! Eꞌe, ojjaña
joya ecuea quea jea nee nee eyaya jjabahuejjaqui meeaña. Ecuea ebacua cuana
eyaya tecueaña mimishiꞌama epojji”.

Jamaya Eyacuiñajjiya, eseja Chii aiya eseya aca poa.
7 Jamajjeya Eyacuiñajjiya miquianaya jjabahuejjaqui mee canijo, ¡aꞌa quea yeno pojji!

¡Onijje mimicue jama baꞌa: —Eyacuiñajji, miya ecue Chii ai. Miyaya eya quea nee po
meeaña eya miquea esohuijo ejjabahuejjaqui meejji —jamaya onijje mimicue!

Eꞌe, jiquio ecua seya esejaya ebacua cuana tecueaña jamaya Eyacuiñajjiya eseya acani.
Eseja bacua cuana eseyaya tecueaña ejjabahuejjaquijji. 8 Ojjaña ejeajji cuaa oja bacua
cuana niñesheꞌa cani. Ejeajjiya oja bacua tecuea jjima acani shajjamaꞌ poanijo onaya
mimije jama baꞌa: —¡Dee! Oja bacua pojjeama pojjaꞌa, jamajjeya mi jjabahuejjaqui mee
cani. Jea jjima jama, de —acaje cuaa.

Oya jayojjaya Eyacuiñajjiya ojjaña ojaya ebacua cuana jjabahuejjaqui mee cani
shajjamaꞌ epojji pojjeama. Ohuaya miquianaya jjabahuejjaqui mee jjima acani ca ca
miquianaya oja bacua pojjeama, peaja bacua pojjaꞌa.

9 Eꞌe, ejeajji cuaa eseya niñesheꞌa cani eshoꞌyahua ejjashajjaꞌajjaquijji. Jamajjeya
oya jayojjaya esejaya Chii ai ejjashajjaꞌajja neineiqui; ohuaya eseya baꞌe tiitii mee
cani. 10 Eyacuiñajjiya eseja Chii aiya ca ca eseya tecuea cani quea jaꞌa nee ebaꞌejji.
Jjabahuejjaqui mee cani o jayojja quea pame nee nee, quea boejeaꞌyo nee epo tiitii
meejji. Esejaya ejeajjiya ca ca ojaya ejjashahuabaquijji jayojja jama eseya tecuea ca poa
eshoꞌyahua. 11 Jjeya Eyacuiñajjiya quea nee po mee cani ejjabahuejjaqui meejji eseya
quea bihui pojjeama, quea yeno poani. Jamatii quijje jjabahuejja neineiqui majje eseya
quea jjashahuabaqui jaꞌa nee poaje, quea bei nee nee poaje.

12 Jamajjeya ¡aꞌa quea yeno pojji jamatii quea camaja poanijo! ¡Quea jaꞌa nee
oe jjapeequicue Eyacuiñajji nijje! 13 Jamajjeya ¡ejiojji epi jaji neijje poquiani jayojja
jama pocue! ¡Quea jaꞌa nee jjapeequicue Jesosa nijje! ¡Pea cuana jjapee neineiqui
meesahuacue peaꞌai Jesosa jayojja epojji!

¡Jesosa nijje aꞌa jjapee pajeaquiꞌyojji!
14 Ecuea epeejji cuana, ¡quea bei baꞌecue ojjaña nijje! ¡Quea boejeaꞌyo baꞌecue peaꞌai!

Quea boejeaꞌyo baꞌeꞌyo ajja aje oe Eyacuiñajji nijje ebaꞌe tiitiiꞌyojji pojjeama. 15 ¡Ba

neineicue! ¡Ojjaña Eyacuiñajji nijje jjapee neineiqui meesahuacue onijje ebaꞌe tiitiiꞌyojji!
Aꞌa jja oe jama pojji baꞌa: Acui iña quea cuaja nee nee pejjejo nequi majje manoꞌyo
chanaꞌ. Oya jayojja dejja tecueya ojjaña o pejjejo baꞌe quea tecue po mee cani. Quea
tecue po tiitiiani, quea huiso quea quene po mee cani. Quea huiso quea mimishi po mee
cani peaꞌai. Jamajjeya ¡aꞌa quea tecue po majajji! Quea tecue po majjeya Eyacuiñajji
pajeaꞌyo chanaꞌ. 16 ¡Aꞌa pea cojjojji pojji peaꞌai! ¡Aꞌa etiiquiana Esao bajjani jayojja
jama pojji peaꞌai! Ojaya, Esaoja, yahuajo nei Eyacuiñajjija esohui botiꞌama poa. Ojaya
ejjashahuabaquijji jayojja jama poa jama baꞌa: Oya cojjasobo poa. Jamajjeya oja chii
manoꞌyajo, ojjaña ojaya aquiana equijjojea cajo Esaoja poajeꞌyo, cojjasoboja. Jamatii oja
chahua huohui ca poa jama baꞌa: —Cha, ¡chemo bobi quiacue! Quea shoemo coma. Miya
bobiaje sosejje aje mi sosequiajeꞌyo; ma cacaa quijjojea cajo eyaya miya quiajeꞌyo; ecuea
pojjeama poajeꞌyo, miquea poajeꞌyo —aca poa oja chahua Esaohua, jjashahuabaqui jjima
jayojja poa.

17 Cojjasobojo Jodioja ejeajji cuana jama poaninaje baꞌa: —Eyacuiñajji, ¡ecuea ecue
bacua cojjasobo jaahuanacue, quea aquiana huiso po meecue! —poaninaje Jodio
etiiquiana.

Jamajjeya quijje Esao oja chii nijje miminaje jama baꞌa: —Ecue chii, ¡Eyacuiñajji nijje
mimicue e jaahuanajji! —poa—. ¡Jama acue baꞌa: “Eyacuiñajji, ¡ecuea ebacua cojjasobo
Esao bajjani jaahuanacue!” acue! —jamaya Esaohua oja chii aca poa.

—Chojja, Esao. Yahuajo eya jamaya miminaje Eyacuiñajji nijje mique chahuajo, mijo
pojjeama. Apoa —oja chiiya jama sajaꞌameya aca poa.

Jamajjeya Esao cajaa aca poa cojjasobo jayojja jama epojji pojjeama.
Jamajjeya Esao paneineinaje, quea yenoneenee poanaje oya chiija aquianamesenaꞌyo

sajo. Jamatii oja chii ma ohua yahuajo esohui huohui ca poajo pajeapajeaꞌyo ajja poa pea
esohui ehuohui oꞌoyajji. Esejaya eba Esaoja esohui oja chahua nijje, oja chiija aquiana
quia ca poa bobi sosejje. Jamajjeya oja chiiya oya cojjasobo jayojja pojjeama acaꞌya poa.

18 Yahuajo nei nei peaꞌai Eyacuiñajjiya eyiyo Sinai bajjanijo nequiya esohui huohui
ca poa; Jodio etiiquiana Moisesi nijje nequi quea mete nee nee poa. Eꞌe, yahuajo Jodio
cuana eyiyo huasijje poe majje Sinai eyiyojo nequiñaquia poa. Eyiyo ba cañaquia poa
jiji neineiqui. Quea bo moo eyiyo biajje nequia poa. Quea huichacha moo, quea misi
poa. Quea beni quemo peaꞌai poa eyiyo biajje. Pojjejje baa siyoo peaꞌai po nequia poa.
19Taaa po neinei nequia poa, huaca sheꞌana quea quemomia cani jayojja jama shajjaꞌajja
ca poa Eyacuiñajjija emimi. Ma shajjaꞌajja majje queamete nee nee poa etiiquiana cuana
Eyacuiñajjijo. Jama taaame aca poa baꞌa: —¡Ecuana nijje aꞌa mimi oꞌoyajji! —taaa ca poa
cuana quea ajjajja nee nee jjejojo.

20 “¡Aꞌa eyiyo huasijje jaasohuajji!” Eyacuiñajjiya aca poa. “¡Aꞌa aquiana ehuoneꞌ
jaasohua meejji peaꞌai! ¡Jaasohuajo ca jajahuejjajeacue meiya!” Eyacuiñajjiya aca poa.

21 Jamajjeya ojjaña tii quea mete nee nee poa. Ba majje etiiquiana Moisesi peaꞌai quea
ajjajja nee nee poa: —Eya quea mete nee nee jjejojo piopioani —Moisesi poa.

22 Jjeya ca ca yahuajo jama pojjeama. Miquianaya ca ca Eyacuiñajjiya oja sohui
ba mee canijo ¡aꞌa quea mete pojji! Miquianaya Eyacuiñajji baꞌe yasijje poeyanaje.
Ma ebaꞌejji eyiyo Sioni bajjani jayojja, ma Jenosanena eyacuajo nequi jayojja. Maya
Eyacuiñajjija cuiñajji eyacua eyajo. Jomajo Eyacuiñajji baꞌe tiitiiani, eshe. Ma cuiñajjijo
Eyacuiñajjija esohuidojojji ejjanequichichaqui; quea bihui nee nee, quea huiso nee nee
nequi, de. Sicosico meemee ajja, yajja sicome yajji quea huiso nee nee oya aña. 23 Jomajo
Eyacuiñajjija epeejji cuana quea bihui nee nee Eyacuiñajji pejjejo yani peaꞌai ma yahuajo
nei nei onijje jjapeequia poa. Eyacuiñajjiya oja bajjani cuana oja esohui etehueꞌyojo
tehue ca poa eyajo. Eꞌe, miquianaya Eyacuiñajji nijje jjapeequiani. Ohuaya ojjaña cuana
meshijo baꞌe sosequia caje ojjaña ma onaa acanaje sosejje. Jomajo, eyajo Eyacuiñajjija
epeejji emanoꞌyo cuanaja edojjoshahua cuana yani, ma yahuajomimishi cuijea caꞌya poa
cuana. 24 Eꞌe, miquianaya Jesosa nijje jjapeequiani. Ohuaya ca ca oe eseya esohui eyacua
huohui canaje ebaꞌe tiitii meeꞌyojji. Esejo manoꞌyonaje peaꞌai. Ojaya enaꞌ cuayaquia

poa esejaya mimishi cuijeaꞌyojji sosejje. Oya Jesosa Adanaja bacua ejja Abeni bajjani
jayojja jama pojjeama. Abenija enaꞌ cuayaquiajo oja oꞌi Eyacuiñajjiya tecuea neinei ca
poa echahua mese cuia caꞌyajo.

25 ¡Jamajjeya Eyacuiñajjija esohui shajjaꞌajjacue! ¡Aꞌa shajjamaꞌ pojji! Yahuajo
eyiyo Sinai pejjejo Moisesiya Eyacuiñajjija esohui huohui majamaja ca poa etiiquianaja
eshajjaꞌajjajji nisho. Jamatii aje oe shajjamaꞌ poa. Jamajjeya Eyacuiñajjiya oya cuana quea
nee pomee ca poa. Jjeya Eyacuiñajjiya eyajo nequiya eseya huohui cani oja sohui eyacua,
ma esejaya yahuajo shajjaꞌajja jjima. Shajjamaꞌ poajo eꞌe jojo nei ohuaya eseya quea nee
nee po mee cajeꞌyo, de. 26 Eꞌe, yahuajo nei Eyacuiñajjiya eyiyo Sinai biajje sohuihuohui
ca poajo, meshi huehuahuehuamee ca poa janobajjima nei. Jjeya oya jama poanaje baꞌa:
“Eyaya eꞌe jojo neimeshi, eyatahuatahua peaꞌai huehuahuehuameejeꞌyo janobajjima nei
nei” jamaya Eyacuiñajji poanaje.

27 Jamajjeya Eyacuiñajjiya jama acajo baꞌa: “Meshi, eyatahuatahua peaꞌai huehuahue-
hua meejeꞌyo” acajo, esejaya eba ohuaya ojjaña oja pana huehuahuehua meeꞌyo majje
chamaꞌyo tii poajeꞌyo ojjaña aquiana yahuajo oja panaꞌyo. Ojjaña aquiana eyacua
ehuehuahuehuaꞌyojji pojjema anijeꞌyo tii tii.

28 Eyacuiñajji ojjaña huoojeaꞌyojji poani tii tii. Chamaꞌ o jeabichajeaꞌyojji epojji. Ese
huoojeaꞌyojji poani tii tii oya. Jamajjeya Eyacuiñajji ejjabihuiaqui jama baꞌa: —Jamaya
Eyacuiñajji, miya quea pame nee nee poani tii. Miya ecuana huoojeaꞌyojji quea caꞌa nee
nee.

Eꞌe, ¡Eyacuiñajjija esohui jayojja jama ebaꞌe tii tii! ¡Oya ejjashajjaꞌajja tiitiiqui! ¡Quea
mete epo tii tii; shajjamaꞌ pojjeama epo! 29 ¡Ojo ejjashahuabaqui! Jiquio ecua cuaquijo
quiyo jeajea jeyojeyo yani jayojja jama Eyacuiñajjiya shajjamaꞌ cuana quea nee nee po
mee cajeꞌyo, de.

13
¡Jesosaja epeejji poanijo baꞌecue quea pame Eyacuiñajjija quea boti nee eꞌajji!

1 Ecuea epeejji cuana, ¡pea cuana Jesosaja epeejji peaꞌai poanijo quea jea nee nee
atiitiicue huapa pojjeama jama! 2 ¡Pea cuana miquianajaya ba jjima quea jea acue! ¡Equi
yasijje poeyajo quea pame nee acue peaꞌai! ¡Miquianajaya equi yasijje iyaacue! Yahuajo
beca cuana jama poanijo esohuidojojji jaahuana ca poa, jamatii oya ojaya cuana ba jjima
esohuidojojji poa. Jjashahuabaquia poa jama baꞌa: —Eꞌe, jiquio dejja cuana ecuea ba jjima
eyaya bobiaje —esohuidojojji pojjeama poso aca poa.

3 ¡Cuanaya baquicue Jesosaja epeejji joya ejeanobiajea jaa cuana! ¡Aꞌa oya cuana
pajeaꞌyojji! ¡Jjashahuabaquicue jama baꞌa: —Eya ona jayojja jama ejeanobiajea jaa jjemo
quea shoe, quea yeno pome. Jamajjeya eyaya oya cuana baquije, bobi quiaje, onijje
jjapeequije —pocue!

¡Aꞌa pajeaꞌyojji Jesosaja epeejji quea nee poani onaa napa cajo peaꞌai!
¡Jjashahuabaquicue jama baꞌa: —Onaa napa cajje eya quea nee pome, eya quea yeno
pome. Jamajjeya eyaya oya cuana baquije quea bihui epojji. Ona nijje jjapeequije.
Eyacuiñajji nijje mimije onajo peaꞌai —pocue! ¡Jamajjeya oya cuana baquicue, ona nijje
jjapeequicue!

4 Jjashahuabaquicue jama baꞌa: ¡Aꞌa jjacojjoquijji! Yahueya, ¡miquea ehuanase oe nei
jaahuanacue! ¡Onijje tii jaacue! Ojjañaja eba jamaya quea pame nee. Jamajjeya ¡aꞌa quea
mimishi pojji! ¡Aꞌa pea cojjojji pojji yahue, ehuanase peaꞌai! Jama poajoya Eyacuiñajjiya
eꞌe jojo nei miquianaya tecuea neinei majje quea nee nee po mee cajeꞌyo.

5 ¡Aꞌa quea aquiana jea pojji! Eyacuiñajjiya eseya jama acanaje baꞌa: “Eyaya miya
epajeaꞌyojji pojjeama nei nei. Eyaya miya ejeanaꞌyojji pojjeama” poanaje.

6 Jamajjeya miquea aquiana ebaꞌe meejji yanijo ¡quea bei pocue! Esohui yahuajo
etehueꞌyo jayojja jama mimicue jama baꞌa:

“Eyacuiñajjiya, Emeshi Mese neiya eya jaahuana cani tii tii. Jamajjeya eya meteꞌama

poani. Dejja mimishi cuaa eya ejeabichajeaꞌyojji pojjeama. Eyacuiñajjija eya
ejaahuana pajeaꞌyojji pojjeama”.

¡Jamaya mimi majamajacue!
¡Jjapee tiitiiquicue Jesosa nijje!

7 ¡Aꞌa pajeaꞌyojji Eyacuiñajjija esohui huohuijji, yahuajo miquiana sohui huohuijji
poa! ¡Jjashahuabaquicue oya cuana quea jaꞌa nee baꞌenaje Jesosa nijje jjapeequianijo!
Manoꞌya poa Jesosaja epeejji nei. ¡O jayojjaya Jesosa nijje jjapee neineiquicue! 8 Eꞌe,
Jesosa Quito oja sohui jayojja jama poani, pajeaꞌyo ajja tii tii. Ojaya ejjashahuabaquijji
yahuajo nei jayojjaya nei acani tii. Quijje nei jamaya atiitii cajeꞌyo peaꞌai. 9 Jamajjeya
¡peapea ehuohuiꞌyo Jesosaja esohui eꞌe nei jayojja jama pojjeama aꞌa shajjaꞌajjajji! Pea
ehuohuiꞌyo shajjaꞌajja majje o jayojja mimishi mi poꞌyo chanaꞌ. Eyacuiñajjiya eseya quea
jea nee nee acanijo esohui eꞌe nei ba meesahua cani Jesosaja epeejji quea caꞌa nee epojji.
Pea cuaa ca ca shajjaꞌajjacani esohui quea quehua bobijo jama baꞌa: —¡Beca bobi aꞌa ijjiajji
Jesosaja epeejji nei epojji! —acani Jodio etii cuaa.

Ma esohui shajjaꞌajja cani cuaa eshajjaꞌajjajeajji, de. Bobijo pojjeama Jesosaja epeejji
nei poaje; ojaya esohui ba neinei majje.

10 Ecuea epeejji cuana, yahuajo nei nei Jodio etiiquianaja Eyacuiñajji nijje emimijji
cuaa, ma Eyacuiñajjija daqui equijo chacochacoaninajeya aquiana ehuoneꞌ dahua majje
ijjia ca poa. Jamatii Eyacuiñajjija esohui eyacua ba mee jjima poa. Eyacuiñajjija esohui
eyacua bobi jayojja. Ojaya epeejji poanijo, ohuaya eseya oja esohui jayojja jama po mee
cani, ma esohui bobi eꞌijjiajji jayojja ba meesahua cani.

11 Yahuajo nei Eyacuiñajji nijje emimijji etiiya aquiana naꞌ dojodobiaqui caninaje
Eyacuiñajjija equi yasijje, equecuayijji biso nei yasijje. Ojjaña shequiajajo oe do-
jodobiaquime acaninaje ijjiacajji ehuone naꞌ. Dojodobiaqui majje jeasijijea caninaje
Eyacuiñajjija ebajji. Jeasijijea caninaje Eyacuiñajjija etiiquianaja mimishi ecuijeaꞌyojji
sosejje. Ma aquiana etiiquianaja ijjia jjima poa. Chojja. Dojocuayaqui caninaje cuiñajji
esecue yasijje edahuajeaꞌyojji. 12Oya jayojja Jesosa manoꞌyajo ojaya enaꞌ cuayaquia poa
esejaya mimishi cuijeaꞌyojji sosejje, mimishiꞌama nei nei epo meeꞌyojji. Dejja mimishi
cuaa oya dojocuayaqui ca poa cuiñajji esecue yasijje equecuaꞌyojji. 13 Eꞌe, dejja mimishi
cuaa oya quea tai aca poa. Jamatii Jesosa jjashahuabaqui jjima jama baꞌa: —Chojja, eya
acui ecueataꞌapeejo mano sa poꞌyo ajja —jama po jjimaya Jesosa. Jama poanaje baꞌa: —
Eya manojeꞌyo acui ecueataꞌapeejo mimishi sosequiaꞌyojji —Jesosa poanaje.

Jamajjeya Jesosa jayojja jama epo tiitiijji. Jesosa nijje jjapeequianijo, mimishi cuaa
eseya quea tai acajje jamatii Jesosa nijje ejjapee tiitiiqui. 14 Esejaya eba jiquio meshijo
ebaꞌe tiitiijji pojjeama. Meshi esejaya ebaꞌe tiijji yajji pojjeama. Quijje ca ca eseya baꞌe
tiitiijeꞌyo ebaꞌejji eyacuajo Jesosa nijje. Ma ebaꞌejji eyacuajo eseya jjashahuabaquiani.
15 Jamajjeya Jesosaja epeejji poanijo ¡Eyacuiñajji ejjabihuia tiitiiqui! Jama baꞌa: —
Eyacuiñajji, miya quea pame nee nee. Pea chamaꞌ mi jayojja —ejjaꞌa tiitiiqui.

Jesosa Eyacuiñajji nijje mimiani ese cuanajo. Jamajjeya eseyaya oya bihuiaña jama
baꞌa: —Jesosa, miya ecuanaja Emeshi Mese nei quea pame nee —oya bihuiaña.

16 ¡Pea cuana quea pame nee atiitiicue peaꞌai! ¡Nishehuiꞌama pocue, dejja taiꞌama
pocue! ¡Aꞌa pajeaꞌyojji! Jamaya poanijo Eyacuiñajji quea bihui nee poaje miquiana nijje.

17 ¡Jesosaja epeejji jaahuanajji cuanaja esohui jayojja jama acue! ¡Shajjaꞌajjacue,
miquianaaya! Quijje Eyacuiñajji cojja nei nequiya emeshi meseya, mi jaahuanajjiya
huohui caje achajja miquianaya jaahuana canaje. Jamajjeya miquianaya jaahuana cani
quea pamenee, Jesosa nijje ejjapee pajeaquiꞌyojji pojjeama. Miquiaa shajjaꞌajjajje ohuaya
miya quea bihui nee baꞌe meesahua cajeꞌyo. Shajjamaꞌ poajo ca ca quea yeno nee poaje.
Miquianaya quea yeno nee nee poaje peaꞌai.

18 Epeejji cuana, ¡Eyacuiñajji nijje mimicue ecuanajo! Eyacuiñajjija eba ecuana quea
jaꞌa nee baꞌe sa poani tii tii ojo. Ecuanaya jjabaquiani quea jaꞌa nee baꞌyani ojaya esohui

jama. 19 Jamajjeya ¡ecuanajo mimicue Eyacuiñajji nijje jama baꞌa: —Eyacuiñajji, ¡Pabo
poe meesahua oꞌoyacue ecuana baa! ¡Jjeya nei oe poe meesahuacue! —acue!

Esohui quijjeyejje nei tehueꞌyo
20 Ecuea epeejji cuana, esejaya Emeshi Mese nei Jesosa oja epeejji cuana jaahuanajji

poani, ñajjajja jaahuanajji nei nei jayojja oya poani. Manoꞌyajo, Eyacuiñajjiya Jesosa
shequimee ca oꞌoyanaje. Jamajjeya Jesosa shequimeeꞌyomajje Eyacuiñajji jama poanaje
baꞌa: —Ecuea Ebacua Ejja miquianajo manoꞌyonajejo, ojaya enaꞌ cuayaquinajejo, ¡jjeya
ecuea esohui eyacua jayojja jama atiitiicue! Jamajjeya miquianaya baꞌe tiitii meejeꞌyo
enijje eyajo —Eyacuiñajji poanaje.

21Miquianajo eya Eyacuiñajji nijje mimiani jama baꞌa: —Eyacuiñajji, ¡miquea epeejji
cuana ejjabaꞌechejjequi baꞌeca cuana quea bei baꞌe meesahuacue! ¡Chaco meesahuacue
mijo quea pame nee nee! ¡Miquea ejjashahuabaquijji jayojja jama ameesahuacue peaꞌai!
Miquea Ebacua Ejja Jesosa Quito nijje jjapeequianijo, ¡jamaya ameesahuacue Jesosa quea
bihui nee epojji! ¡Oya quea caꞌa nee nee quea pame nee cabaꞌe tiitiiꞌyahua! Jamaya
Eyacuiñajji —eya poani.

22 Ecuea epeejji cuana, eyaya jiquio esohui tehueaña miquiana quea bihui pojji. Eyaya
oe pojji esohui tehueaña. Jamajjeya ¡ecuea esohui shajjaꞌajja neineicue quea bihui nee!
23Esejaya epeejji Timoteo ejeanobia jaa poa. Cuayaquimee caꞌyonaje. Quijje pishana oya
e que poeꞌyo majje enijje poquije miquiana baa.

24 Jamajjeya epeejji cuana, miquianajaya esohui huohuijji cuana ojjaña Eyacuiñajjija
epeejji cuana miquiana nijje baꞌe peaꞌai ¡ecuanaja esohui huohuicue jama baꞌa: —
¿Achajja acuae nequiana ani soꞌo? —acue ecuanaja ebajji!

Ojjaña Eyacuiñajjija epeejji cuana Itania meshijje poe miquianajo jjashahuabaquiani:
—¿Achajja ami ani soꞌo? —huohuiꞌajjame acani ojaya ebajji.

25 ¡Eyacuiñajjiya, esejaya Chii aiya miquianaya cajaahuana cahua quea pame nee!
Mahuiso ecuea esohui. Eyaya Pabo bajjaniya esohui tehuejeyonaje. Apoa.

SATIACOJA ESOHUI ETEHUEꞌYO
SANTIAGO

Satiacohua esohui quea bihui nee tehue canaje Jesosaja epeejji cuana huasijje
1 Epeejji cuana, eyaya jiquio esohui quea bihui nee tehueaña miquianajaya ebajji,

ma ojjaña Jesosaja epeejji cuana ojjaña meshijo baꞌeja ebajji. Eya Satiaco bajjani.
Eyacuiñajjiya, esejaya Emeshi Mese nei Jesosa Quitohua peaꞌaiya eya huoojea canaje
ojaya esohui huohuiya. Jamajjeya eyaya quea bihui nee chacoaña onijje.

Eyacuiñajjiya Jesosaja epeejji cuana jjabahuejja meequi cani
2 Ecuea epeejji cuana, ¡shajjaꞌajjacue mo! Miquianajaya ebaꞌejji quea camaja poanijo,

jamatii ¡aꞌa quea yeno pojji! Chojja, quea bihui nee pocue jama baꞌa: —Eꞌe, Eyacuiñajjiya
quea pame nee acani. Ohuaya eya jjashahuabaqui mee cani.

3 Eꞌe, miquianajaya eba jama baꞌa: Ebaꞌejji quea camaja poanijo Eyacuiñajjiya eseya
jjashahuabaqui mee cani Jesosa Quito nijje quea pame nee ejjapeequijji. Jamajjeya
miquianaya yenoꞌama Jesosa nijje jjapee tiitiiquijeꞌyo quea jaꞌa nee nee. 4 ¡Jesosaja
epeejji quea jaꞌa nee po tiitiicue! ¡Eꞌe jojo nei pocue! Jamajjeya Jesosajo jjashahuaba
tiitiiquianijo Eyacuiñajjiya miquianaya quea jaꞌa nee baꞌe mee caje mimishiꞌama, apoa
epo jayojja peaꞌai.

5 Eꞌe pojjaꞌa miquianajaya ba jjima Eyacuiñajjijo ebaꞌejji. Jamajjeya ¡Eyacuiñajji nijje
mimicue ojaya ejjashahuabaquiꞌyojji ebajji! Ojaya miya etecueajji pojjeama. Miya quea
jjashahuabaqui jaꞌa po mee caje, o jayojjaya. Joya ecua miyaya huohuiꞌajjaña jama
sajaꞌameya aje mi acajeꞌyo quea bihui nee nee ojjaña cuana ojaya quea jea nee neejo.
6 Jamatii Eyacuiñajji nijje mimianijo ¡jjashahuabaquicue quea pame nee! Jama baꞌa: —
Jiquio ecua eya onijje mimiani jamaya acajeꞌyo eꞌe jojo nei Eyacuiñajjiya.

Aꞌa jjashahuaba taiquijji jamabaꞌa: —Eꞌe pojjaꞌa jiquio ecua eya onijjemiminaje jamaya
Eyacuiñajjija eꞌajji pojjeama.

¡Bacue! Joya quea jjashahuabaqui tai poani enashajo poani jama. Jiquio ecua beniya
enashajo dojo cani oemiji yasijje, quijje peamiji yasijje dojo ca oꞌoyani jamaya oya cuana
Jesosajo quea jaꞌa jjashahuabaqui jjima. Peapea jjashahuabaquime oya cuana poani.
7 Jamaya jjashahuabaquianijo quea tai; Eyacuiñajjiya oya cuana shajjaꞌajja jjima jayojja
jama acaje. Jamajjeya jamaya jjashahuabaquianijo ¡aꞌa jama pojji baꞌa: —Eyacuiñajjiya
ma e onijje miminaje shajjaꞌajja cani. Eya baꞌe meesahua caje peaꞌai —aꞌa jamaya eꞌa caje
poso jjabaquijji! Eyacuiñajjija eshajjaꞌajjajji pojjeama miya. 8 Eꞌe, Jesosajo quea quehua
jjashahuabaqui majje quea pame ebaꞌejji pojjeama tii tii.

Aemaꞌ cuana joya ecua quea aquiana huiso jama
9 Jesosaja epeejji aemaꞌ cuana, dejja etii pojjeama peaꞌai quea bihui nee capoahua

Eyacuiñajjiya oja mimishi cuana cuijea caꞌyonajejo. Oya ba cani epeejji quea aquiana
huiso jayojja, oya jayojjaya ba cani. 10 Jesosaja epeejji quea aquiana huiso quea bihui
nee capoahua peaꞌai, jamatii ojaya aquiana cuana chamaꞌ poajo. Joya quea aquiana
huiso shasha jama. Nequi tiitii ajja. Chamaꞌyo tii poajeꞌyo. 11 Eꞌe, jiquio ecua eshequi
jaasohuajo quea quiyo nee nee poajo sipone jocaꞌyani, yaaꞌyo majje ojaya shasha
jjahuaꞌamaqui yani, majoya aje huojojojeani jama jayojjaya joya aquiana huisohuiso
cuana poani. Aquiana cuana chichamajamaja cani tii oya cuanamanojeꞌyo, chamaꞌyo tii
poajeꞌyo. Jamajjeya ojjaña Jesosaja epeejji cuana quea bihui nee capoahua Eyacuiñajjiya
oya ba cani pea cuana jayojjaya. Eꞌe, aemaꞌ cuana Eyacuiñajjiya ba cani pea cuana
jayojjaya, joya quea aquiana huiso nee jayojjaya. Joya quea aquiana huiso ca ca ohuaya
ba cani aemaꞌ jayojjaya.

Ebaꞌejji quea camaja

12 Jesosaja epeejji quea pame nee eshahuaa iyaa cajje jjashajjaꞌajjaqui ajja poaje; quea

mimishi po sa poꞌyo ajja poaje. Ohuaya Eyacuiñajjija esohui jayojja jama atiitii cani.
Jamajjeya ¡oya cuanaquea bihui neenee capoahua! Eꞌe, Eyacuiñajjiya huohui ca poa jama
baꞌa: —Eya ojaya quea jea nee nee poanijo, ecuea epeejji cuana ecuea esohui pajeaꞌyo
ajjajo eyaya oya cuana baꞌe tiitii meejeꞌyo enijje eyajo.

13 Mimishi amajje, quea tai jjashahuabaqui majje peaꞌai beca cuana siajje poani
jama baꞌa: —Eyacuiñajjiya eya quea mimishi po mee cani —jama ohua acani posoya
jjabaquiani.

Chojja, de. Ma miyame tii ca mi ca quea mimishi. Eyacuiñajjiya ca ca mimishi aꞌajja
nei nei. Jamajjeya ohuaya eseya quea mimishi epo meejji pojjeama nei nei. 14 Ojjaña
aje oe quea mimishi po sa poanijo quea mimishi poani ojaya ejjashahuabaquiꞌyojjijo.
Joya ecua oya jjashahuabaquiani jama quea mimishi po meeya poani. 15 Jamajjeya quea
mimishi jjashahuabaqui majje mimishi acajeꞌyo. Mimishi amajje manojeꞌyo. Majoya
Eyacuiñajjiya mimishi cuana quea nee nee po mee cajeꞌyo tii tii quea mimishi poanaje
jojoya.

16 Ecuea epeejji cuana, ¡shajjaꞌajjacue mo oe! ¡Aꞌa quea quehua jjashahuabaquijji
Eyacuiñajjijo! Ohuaya ca ca oe eseya quea jaꞌa nee po meesahua cani. 17 Ohuaya, eseja
Chii aiya yahuajo nei nei ojjaña aquiana eyajo nequi pana ca poa: eshequi, baꞌi, majameta
cuana peaꞌai pana ca poa. Oya cuana quijje quea misi poajeꞌyo. Eyacuiñajji ca ca oe,
chojja. Jiquio ecua oya jjeya nei nequi jama tii tiiya nequi tiitii poquije. Ohuaya eseya
quea pame nee nee acani. Jamajjeya ohuaya eseya ojjaña aquiana pame quia cani eꞌe
jojo nei. 18 Eꞌe, Eyacuiñajjiya ojjaña eseya babaca canaje ojaya epeejji nei epojji. Ohuaya
esohui eꞌe nei huoojea canaje esejaya ebajji. Jamajjeya eseya Jesosa nijje jjapeequi
meesahua cani. Eseya ca ca ojaya quea boti nee nee poani; pea aquiana cuana oja pana
ojaya iye botiboti poani.

¡Eyacuiñajjija esohui shajjaꞌajjacue eꞌe jojo nei!
19 Ecuea epeejji cuana, ¡shajjaꞌajjacue mo oe! ¡Ojjaña pojjajo Eyacuiñajjija esohuijo

jjashajjaꞌajjaquicue! ¡Mimi jjimahuajo quea jaꞌa nee jjashahuabaquicue peaꞌai! ¡Aꞌa quea
quene pojji; pea cuana nijje aꞌa quenequene cuajijji! 20Quea quene poanijo Eyacuiñajjija
ejjashahuabaquijji quea jaꞌa nee jayojja jama yajji pojjeama. 21 Jamajjeya ¡aꞌa quea quene
pojji! ¡Ojjaña ejjashahuabaquijji quea tai epojji, quea mimishi pajeaꞌyocue! ¡Aꞌa pea
cuana jama baꞌejji! Eyacuiñajjiya eseya ojaya esohui ba meesahua cani. ¡Ojaya esohui
shajjaꞌajjacue; jamaya baꞌecue quea bihui nee! Jamajjeya ohuaya eseya baꞌe tiitii mee
cajeꞌyo onijje eyajo. 22Eyacuiñajjija esohui shajjaꞌajja majje jamaya po ajjajo miquianaya
quea tai jjashahuabaquiani, quea quehua poani. ¡Eyacuiñajjija esohui shajjaꞌajja majje ca
oe shajjaꞌajja tiitiicueya!

23 Eꞌe, beca cuana Eyacuiñajjija esohui shajjaꞌajja majje jamatii jjashajjaꞌajjaqui ajja
poani. Jiquio ecua se ecojjabajjijo jjacojjabaquiani jama poani: 24 Eseya ecojja ba majje
poquiani. Quijje pishana seya ecojja pajeacuaji yaña: —¿Achajja shai ecuea ecojja
poanaje? —se poani.

Eꞌe, ecojja ba majje pajeacuaji yaña jama jayojjaya beca cuana poani. Eyacuiñajjija
esohui quea pame nee shajjaꞌajja cani. Jamatii shajjaꞌajja majje pajeacuaji caꞌyani.
Esohui jayojja jama baꞌe ajja. 25 Pea cuana ca ca esohui shajjaꞌajja majje jjashahuaba
neineiquiani. Pajeapajeaꞌyo ajja poani. Jamajjeya ojjaña pojjajo esohui ba neinei
cani; pajeapajeaꞌyo ajjajo ma esohui jayojja jama po tiitiiani. Eyacuiñajjiya oya cuana
mimishi pajea meesahua caꞌyani. Quea jaꞌa nee nee baꞌe meesahua cani, quea bihui
nee po mee cani peaꞌai joya ojaya esohui jayojja jama baꞌyanijo. 26 Beca cuana aje
oe jjashahuabaquiani jama baꞌa: —Eya Jesosa Quitoja epeejji poani —jama posoya
jjabaquiani. Jamatii quea mimishi, quea mimijjequijea mimi tiitiianijo oya cuana Jesosa
Quitoja epeejji pojjeama. Chojja, epeejji nisho poani.

27Eyacuiñajji esejaya Chii ai jama poanaje baꞌa: —¡Ecuea epeejji eꞌe nei cuaa eꞌe jojo nei

enijje jjapeequianiya quea pame nee caꞌa cahua! Jama baꞌa: ¡Eshoꞌi echii manoꞌyo catii
mee cahua quea pame nee! ¡Epona eꞌahuemano quea yeno poani cabaꞌemeesahua cahua
quea pame nee peaꞌai! ¡Eshahuaja epeejji quea mimishi jayojja jama aꞌa pojji! —acanaje
eseja Chii aiya.

2
¡Ojjaña cuana quea boti nee acue!

1Ecuea epeejji cuana, ¡shajjaꞌajjacuemooe! Esejaya EmeshiMese nei JesosaQuito quea
pame nee nee poani, quea caꞌa nee nee poani peaꞌai. Miquianaya onijje jjapeequianijo,
jamaya pocue baꞌa: ¡Ojjaña Jesosaja epeejji cuana pea jayojjaya acue! Jamajjeya ¡quea
pame jjashahuabaquicue ojjañajo, aquianajjijo, aquianamaꞌ cuanajo peaꞌai! 2 Jama baꞌa:
Eꞌe pojjaꞌa Jesosaja epeejji aquianajji Eyacuiñajjija equi yasijje dobiquiani. Ojaya emeꞌ
bajji mei huoꞌo quea nahue, ojaya daqui quea nahue ehuosho baꞌe peaꞌai miquianaaya
baña. Majoya pea epeejji aemaꞌ, daqui chiijji Eyacuiñajjija equi yasijje dobiquiani.
3 Miquianaya quea mimishi jjashahuabaquiani. Jamajjeya joya quea aquiana huiso
nee quea boti aña jama baꞌa: —Maꞌaje, jiquio eꞌanioquejji quea pame nee. ¡Jiquiojo
anioquecue! —aña.

Aemaꞌ nijje ca ca miquianaya jama poani baꞌa: —¡Comajo tii ca miña nequicue! ¡Quea
huesha anioquecuepojjaꞌa! —jamayamiquiaa ajje aemaꞌ cuana quea bichopoani. Jamaya
quea tai.

4 Miquianaya peaja aquianajo jjashahuabaquiani; jjaniñebaquiani jama baꞌa: —Joya
quea aquiana huiso quea pame poani. Aemaꞌ ca ca quea tai, cajaa —jamaya miquianaya
quea tai jjashahuabaquiani.

5Ecuea epeejji cuana, ¡shajjaꞌajjacuemo oe! Eyacuiñajjiya Jesosaja epeejji cuana aemaꞌ
cuana babaca canaje Jesosaja epeejji nei cuana epojji. Ohuaya huohui canaje jama baꞌa:
—Ojjaña joya ecuea esohui jayojja jama acani enijje nequi meeje eya ojjaña huoojeajji
poaje —jamaya Eyacuiñajjiya huohui ca poa ojjaña joya Jesosa quea boti nee ajji poani.

6 Jamatii miquiaaya aje oe aemaꞌ cuana quea bicho po meeaña. ¿Ache dejja cuaa shai
sohuinano huoojea cani mi dojohua emeshi meseja etecueajji? ¿Aꞌa aemaꞌ cuaa? Chojja.
Bejjojjiya ca mi ca miquianaya napa mee cani. 7Ohuaya Jesosa Quito niñeba cani peaꞌai.
Eꞌe, oya Jesosa Quito quea pame nee nee Eyacuiñajjiya huoojea canaje ese jaahuanaa.
Jamatii mimishi cuaa oya niñeba cani.

8 ¡Miquianaaya Eyacuiñajjija esohui jayojja jama acue! Yahuajo ohuaya huohui ca poa
jama baꞌa: —Miya quea bihui nee baꞌe sa poani. Jamajjeya ¡pea cuana quea bihui nee baꞌe
meesahuacue quea pame nee peaꞌai! Jamajjeya ¡ojjaña cuana quea boti nee acue!

Jamaya eꞌe jojo nei añajo miquianaya quea pame nee poani. 9 Jamatii miquianaaya
aje oe dejja quea aquiana huiso nee cuana quea jea aña. Aemaꞌ cuana ca ca quea bicho
pomeeaña. Jamaya quea mimishi, Eyacuiñajjija esohui jayojja jama pojjeama. Jamajjeya
ohuayamiquianaya tecuea cajeꞌyo ojaya esohui jayojjami añajo, ma etiiquianaMoisesiya
tehue ca poa jayojja jama miya mi ajo. 10Moisesija etehueꞌyo quea huiso nee poa. Ojaya
esohui etehueꞌyo oe nei ajjimajo miya shajjamaꞌ poani, ojjaña ojaya esohui etehueꞌyo
ajjima amajje. 11 Eꞌe, Eyacuiñajjiya Moisesi tehue mee ca poa jama baꞌa: “¡Aꞌa pea cojjojji
pojji!” Ohuaya tehue mee ca poa jama peaꞌai baꞌa: “¡Aꞌa pea quecuaꞌyojji!” Jamajjeya
joya pea quecuaꞌyojji poani quea tai nee nee poani, jamatii pea cojjojji pojjeama poani.
Eyacuiñajjija esohui etehueꞌyo pajea caꞌyani.

12 Jamatii Jesosaja esohui jayojja jama añajo ca ca eseyamimishiꞌama poani. Ma esohui
jayojja jama añajo Eyacuiñajjiya eseya etecueajji pojjeama. Jamajjeya ¡Jesosaja esohui
jayojja jama atiitiicue quea pame nee! 13 Quijje Eyacuiñajjiya ojjaña cuana sosequia
cajeꞌyo ma ecua oya jiquio meshijo baꞌenaje jama sosequiaꞌyomeya acajeꞌyo. Ojjaña joya
pea cuana nijje quea bei poanaje Eyacuiñajji onijje quea bei poaje peaꞌai. Joya pea cuana
nijje quea bei pojjeama poanaje ca ca Eyacuiñajjiya tecuea cajeꞌyo. Jamatii Eyacuiñajji

quea mase pojjeama. Ohuaya ojjaña mimishi cuana pajea meeꞌyo sa acani, quea nee nee
ese po mee sa poꞌyo ajja.

¡Jesosaja epeejji cuana quea pame cabaꞌe caꞌyahua!
14 Ecuea epeejji cuana, ¡shajjaꞌajjacue mo oe! Beca cuana jama poani baꞌa: —Eya quea

pame nee nee, eya Jesosaja esohui jayojja jama poani —poso jjabaquiani.
Jamatii oya cuana Jesosaja epeejji pojjeama jayojja jama baꞌyani, quea pame pojjeama.

Jamajjeya ¿aꞌa Eyacuiñajjiya ojaya mimishi cuijea cajeꞌyo? ¿Aꞌa onijje baꞌe tiitii mee
cajeꞌyo eyajo? Chojja de, ¡quea pame caꞌa cahua peaꞌai! Quea pame pojjeama baꞌyanijo
ca se ca oe emimijeajji eseya mimijeani jama baꞌa: —Eya Jesosaja epeejji poani.

15 Jamajjeya jama jjashahuabaquime pocue baꞌa: Yani pojjaꞌa Jesosaja epeejji cuana be-
shahua nei daquimaꞌ, quea shoe peaꞌai pojjaꞌa. 16 Joya aemaꞌ cuana pojjaꞌa miquianaaya
huohuiaña jama baꞌa: —¡Quea bihui nee pocue! ¡Huoeꞌama, quea jejje pocue! —jamaya
pojjaꞌamiquianaaya oya aña. Jamatii quea dejja taiya jjejojomiyaya bobi, daqui peaꞌai mi
quiaña. Jamaya po ajjajo ehuohuijeajji miquianaaya aemaꞌ huohuiaña jama baꞌa: —¡Quea
bihui, quea jejje pocue; huoeꞌama pocue peaꞌai!

17Oya jayojjaya beca cuana poani: —Eya Jesosaja epeejji poani.
Jamatii Jesosaja esohui jayojja jama mi acanijo oya Jesosaja epeejji nei pojjeama.
18Onaya jjamimicuiajea nobiajeaquiani jama baꞌa: —Eya Jesosaja epeejji. Eyacuiñajjija

esohui ecuea eba.
Pea ca ca jama poani baꞌa: —Eyaya Eyacuiñajjija esohui jayojja jama atiitiiaña.
Eyaya ca ca huohuiaña jama baꞌa: —Eyacuiñajjija esohui jayojja jama aꞌajjajo eyaya

miquianaya baña Jesosaja epeejji pojjeama. Quea pame nee nee Eyacuiñajjija esohui
jayojja jama añajo ca ca ojjañaja eba eseya Jesosaja epeejji nei poani —jamaya eyaya aña.

19Miquianajaya eba Eyacuiñajji oe nei yani tii tii. Jamaya quea pame nee, eꞌe jojo nei
poani. Jamaya eshahua cuanaja eba peaꞌai, ma Eyacuiñajji oe nei yani tii tii. Jamajjeya
oya cuana quea mete tii tii poani, Eyacuiñajjiya oya cuana quea nee nee po mee cajeꞌyo.

20Miquianaya jjashahuabaquiani quea quehua jama baꞌa: —Eya Jesosaja epeejji poani.
Jamatii Jesosaja esohui quea pame jayojja jama aꞌajja. Jamaya quea tai baꞌyanijo miya

Jesosaja epeejji pojjeama. Jamajjeyamiquianajaya ejjashahuabaquijji eyaya jiquio esohui
tehueaña esejaya etiiquiana Amajamajo. 21Yahuajo nei nei esejaya etiiquiana Amajamaa
Eyacuiñajjija esohui jayojja jama aca poa. Jamajjeya Eyacuiñajjiya oja mimishi cuana
cuijea caꞌya poa. Eꞌe, Amajamaa ojaya esohui aꞌa shajjaꞌajja caje ebajji Eyacuiñajjiya
oya huohui ca poa jama baꞌa: “Amajama, ¡miquea ebacua mei eꞌiya biajje jeyo majje
yacuajeacue, eya quiacue!” Amajamaa Eyacuiñajji shajjaꞌajja ca poa. Oja bacua ejja oe
nei mei biajje jeyo majje Eyacuiñajji yasijje quia ca poa. Beshahua nei yacua caꞌya poa.
Jamaya ojaya esohuima ecua Eyacuiñajjiya huohui canaje jayojjaya Amajamaa aca poajo,
Eyacuiñajjiya oya jama aca poa baꞌa: “Amajama, miyaya ecuea esohui shajjaꞌajjañajo
ecuea eba miya ecuea epeejji nei. Eyaya miquea mimishi cuana cuijeajeꞌyo”. Jamaya
Eyacuiñajjiya aca poa.

22 ¿Aꞌamiquianaya jjashahuabaquinaje Amajama Eyacuiñajjija epeejji eꞌe jojo nei? Eꞌe.
Ohuaya huohui ca poa jama baꞌa: —Eya Eyacuiñajjija epeejji —aca poa.

Majoya ohuaya Eyacuiñajji shajjaꞌajja ca poa; Eyacuiñajjija esohui jayojja jama aca poa.
Jamajjeya oya eꞌe jojo nei Eyacuiñajjija epeejji quea pame nee nee poa. 23 Jamajjeya
Eyacuiñajjija esohui yahuajo nei jama poa baꞌa: —Amajamaa huohui ca poa jama baꞌa:
“Eya Eyacuiñajjija epeejji” aca poa Amajamaa. Majoya ohuaya Eyacuiñajjija esohui
jayojja jama aca poa peaꞌai. Jamajjeya Eyacuiñajji Amajama nijje jama poa baꞌa: “Miya
ecuea epeejji eꞌe jojo nei. Jamajjeya eyaya miquea mimishi cuana cuijeajeꞌyo” —jamaya
Eyacuiñajji poanaje.

24 Jamajjeya eseya Eyacuiñajji nijje mimianijo, ojaya esohui jama añajo peaꞌai, Ey-
acuiñajjiya esejayamimishi cuana cuijea caꞌyani. Jamaya eyayamiquianaya bamee yaña.

25 Oya jayojjaya yahuajo nei nei Shajami poa, Amajama jayojjaya poa. Eꞌe, yahuajo
nei nei oe epona Shajami yaña poa. Shajami Jodio pojjeama poa. Oya quea mimishi pea

cojjojji nei nei poa. Jamatii ohuaya Eyacuiñajjija epeejji quea pamenee aca poa. Nahue ca
poa sohuinano cuaa equecuacaꞌyo poanijje. Jamajjeya Eyacuiñajjiya oja mimishi cuana
cuijea caꞌya poa. Eꞌe, Shajamiya Eyacuiñajjija epeejji becanejjijji peaꞌai quehuajje bobia ca
poa, Jodio cuanaja esohui huohuijji cuana. Majoya oya cuana quehuajje poqui meesahua
ca poa pea ejiojjijje, onaa equecua ca poaje jjejojoya. Eꞌe, Shajamija ejjashahuabaquijji
Eyacuiñajjijo quea pame nee poa.

26 Jamajjeya esejaya eba jama baꞌa: Esejaya edojjoshahua poquiꞌyo majje esejaya
eyami ihuijeꞌyo, cajaa. Oya jayojjaya ojjaña joya Eyacuiñajjija esohui shajjaꞌajja majje
jjashajjaꞌajjaqui ajja poani maya Jesosaja epeejji pojjeama, cajaa peaꞌai. Ehuohuijeajjiya
huohui cani jama baꞌa: —Eya Jesosaja epeejji poani.

3
1 Ecuea epeejji cuana, ¡shajjaꞌajjacue mo oe! Eseya quea mimishi poajo, Eyacuiñajjiya

tecuea cajeꞌyo. Jamaya miquea eba. Eyacuiñajjija esohui huohuijji cuana quea mimishi
poajo ca ca Eyacuiñajjiya oya cuana tecuea neinei cañajeꞌyo janobajjima nei. Jamajjeya
oe ¡aꞌa eseya quea huiso Eyacuiñajjija esohui huohuijji po sa pojji!

Beca cuanaja chamaꞌ esohui jjochijji
2Ojjaña pojjajo eseya queamimishi pishana poani. Joya esohui queamimishimimi ajja

tii tii, mimijjequijjequiꞌyo ajja poani ca ca ojaya ejjashahuabaquijji quea jaꞌa nee poani
tii. Jamajjeya oya quea pame tii baꞌyani. 3 Eseyaya baacui sisi mapichija enaba huasijje
huananobiaña ehui jjequijea poquiajji. Majoya eseyaya mapichi poqui meeaña cua ese
poqui sa poaje yasijje. Jamatii baacui enabajo che biso nei baꞌyani.

4Oya jayojjaya bishe quea quemo quea cuejipashi nei poquiani. Jamatii ebishemeseya
bishe quiijo aniya bishe dojo cani cua o poqui sa poaje yasijje, quii caꞌa cani, jamatii
equiicaꞌajji biso neiya.

5 Jiquio ecua bishe quiicaꞌajjiya bishe ai huijea cani jama jamatii che biso neiya jayojja
jama esejaya enaba quea biso, jamatii beca cuana quea huiso esohui quea tecuemimiani.
Quea miminaa poani bichoꞌama.

¡Jjashahuabaquicue cuaquijo peaꞌai! Cuaqui cojjasha sisiya quijjoꞌyo jjimaa ebio quea
jabo dahuajea cani, ebio quea quemo. 6Ma jayojjaya beca cuanaja eꞌana quea mimishi
mimimimianijo yana cuaqui jayojja jama poani. Jamajjeya jiquio ecua cuaquiya ebio
dahua tehuejea cani, acui cuana quea tehue po mee cani jama jayojjaya esohui quea
mimishi mimianijo ejjashahuabaquijji quea tai po mee cani. Eꞌe, eshoꞌiquiana quea tai
mimiani; tii majje quea tai mimiani peaꞌai, quea mimishi. Eꞌe, eshahua cuaa eseya quea
tai nee nee mimi mee cani. Jamajjeya Eyacuiñajjiya ojjaña joya quea mimishi mimiani
quea nee nee pomee cajeꞌyo. 7 ¡Bacue! Eseyaya ojjaña ijjiacajji cuanaja ebacua huoniaña.
Ijjiacajji mase cuanaja bacua cuana, cuichojjija bacua cuana huoniaña; shaneija bacua
cuanaya huoniaña, nahuoo jai besijji cuana peaꞌai. Jjabahuonequi meeaña. 8 Jamatii
esejaya esohui quea tai, quea tecue ca ca queamimipanajea epojji chamaꞌ esohui jjochijji,
ca pea nijje emimijaji pajeaꞌyojji. Jiquio ecua peyoja ese na jama quea nee nee poani jama
esohui quea taijoya pea epeejji cuana quea yeno nee nee po mee cani. 9 Eseyaya aje oe
Eyacuiñajji, esejaya Chii ai bihuiaña esejaya enabaa. Jamatii majoya eseya pea cuana
nijje mimijajiani, ma Eyacuiñajjiya pana ca poa o jayojja epojji nijjeya eseya mimijajiani.
Jamaya quea tai. 10 Eꞌe, esohui quea bei, quea pame mimi majje quijje pishana esohui
quea tecueneenee, queamimishi neemimiani peaꞌai. Ecuea epeejji cuana, ¡aꞌa oe jamaya
pojji! 11 ¡Jjashahuabaquicue! Ena teohuejja cajje ena ihuiꞌama cuayani, seseꞌama. Ena
sese ena quea pame tejjee teohuejja cajje cuaya ajja. Jiquio ecua ena quea pame cuaya
majje ena sese cuaya ajja jayojja jama pojjeama esejaya enaba. Esohui quea pame mimi
majje esohui quea mimishi mimiani, ena sese jama cuayani esohui. 12 Epeejji cuana,
miquea eba jememe acuijo chamaꞌ esiye. Jememejo tii ajja esiye. Jjono cuanajo tii ajja
acuijjajja, shihuijjajja peaꞌai. Oya jayojjameshi eteohuejjajje ena quea pame cuayani; ena
sese cuaya ajja. Jamajjeya esohui quea pame mimi majje ¿apiojji acuae nequiana esohui

quea mimishi mimiani, pea cuana niñebaña peaꞌai? Jamaya se quea pame pojjeama nee
nee.

Eyacuiñajjiya eseya quea jaꞌa jjashahuabaqui mee cani
13 ¿Aꞌa miquianaya quea jaꞌa jjashahuabaquiani? ¿Aꞌa jjabahuejjaquinaje quea pame

nee ebaꞌejji? Jamajjeya ¡quea pame nee atiitiicue! ¡Tecueꞌama pocue! Quea pame nee
añajo pea cuaa ba caje miquianajaya ejjashahuabaquijji quea pame nee poani. 14 Pea
cuanajo quea quene nee nee jjashahuabaquianijo, quea nishehui, quea dejja tai nee nee
poanijo peaꞌai ¡quea yeno pocue miquianaja mimishijo! ¡Aꞌa siajje pojji Eyacuiñajji nijje
jama baꞌa: —Eya quea pame nee baꞌyani —aꞌa jama siajje pomeya pojji! Chojja.

15 Ojjaña joya quea tecue nee nee, quea nishehui peaꞌai poani Eyacuiñajjija Edo-
jjoshahua Pame jayojja jama jjashahuabaqui ajja. Chojja. Oya cuana eshahuaja
ejjashahuabaquijji jayojja jama poani quea mimijjequijea, quea mimishi. Mimishi cuana
Eyacuiñajjija esohui jayojja jama po ajja tii tii, Eyacuiñajjija epeejji pojjeama. 16 Quea
tecue po tiitiianijo, quea nahue po tiitiianijo peaꞌai ojjaña peapea mimishi cuana acani
tii tii peaꞌai. Quea jaꞌa baꞌe ajja. 17 Eyacuiñajjija ejjashahuabaquijji quea pame nee nee.
Ojaya ejjashahuabaquijji jayojja jama jjashahuabaquianijo eseya mimishiꞌama poaje:
Queneꞌama. Nishehuiꞌama, dejja taiꞌama. Shajjamaꞌ pojjeama. Quea bei poaje. Quea
pame nee poajeꞌyo tii tii peaꞌai. ¡Aꞌa oe nei dejja quea jea ajji; ojjaña cuana oe quea jea
acue! ¡Jesosaja epeejji eꞌe jojo nei pocue peaꞌai, epeejji nisho pojjeama! 18 Jamajjeya ¡quea
bei nee baꞌecue! ¡Pea cuana quea bei baꞌe meesahuacue peaꞌai! Eꞌe, eseye nei quea bei
poanijo, quea pame nee poanijo peaꞌai, pea cuana quea pame nee poaje ese jayojjaya.

4
¡Jesosaja epeejji pojjeama jayojja jama aꞌa baꞌejji!

1 ¿Apiojji acuae quiana esohui quea tai nee nee mimiani soꞌo Jesosaja pea epeejji
cuana nijje? ¿Apiojji acuae quiana jjamimicuiajea nobiajeaquiani peaꞌai? Ecuea eba.
Miquianaya quea huiso aquiana jea bañajo quea tecue nee nee poani, quea dejja tai poani
peaꞌai. 2Miquianaya ca ca oe quea aquiana huiso po sa poani. Jamatii ejjeshejji chamajojo
ca ya ca oe mi jjesheaña. Jamajjeya ajeo ejjeshejji pojjeamajojo ca ya ca oe pea quecua
sa aña eꞌaquiana mejoꞌyojji. Onajaya aquiana jea ba majje miquianaya jjamimicuiajea
nobiajeaquiani; jjacuiaquiani peaꞌai. Jamatii miquianaya Eyacuiñajji nijje mimi ajja jama
baꞌa: —Eyacuiñajji, ¡che mo ma aquiana jjeshe meesahuacue! —jamaya Eyacuiñajji nijje
mimi jjimajojo ca mi ca mi jjeshe meesahua cani aquiana cuana.

3Beca cuana aje oe Eyacuiñajji nijje mimiani aquiana sa poanijo. Jamatii ma aquianajo
quea nahue nee poanijo ojaya miquianaya ma aquiana equia meejji pojjeama. Aquiana
miquea miqueya nei epojjijo quea tai jjashahuabaquiani. Eyacuiñajjija ejjashahuabaqui-
jji jayojja jama aꞌajjajo ojayamiya eshajjaꞌajjajji pojjeama. 4 ¡Bacue! Jiquio ecua ehuanase
ojaya yahue botiꞌama amajje pea dejja nijje poani jama jayojjaya miquianaya Eyacuiñajji
nijje jjapeepajeaquiꞌyani mimishi cuana nijje ejjapeequiꞌyojji. Jamajjeya miquianaya
Jesosaja epeejji pojjeama cuana nijje jjapee neineiquianijo miquianaaya Eyacuiñajji
botiꞌama aña. Quea mimishi baꞌe sa poanijo Eyacuiñajji quecuaꞌyojji jayojja poani.
5 Eyacuiñajjija esohui yahuajo nei nei tehue ca poa cuaa jama baꞌa:
“Eyacuiñajjiya ojaya Edojjoshahua Pame ojaya epeejji cuana huasijje huoojea caꞌyonaje

ojaya eyami yasijje dobiquiya. Edojjoshahua Pameya ojaya epeejji cuana nahue
tiitii cani mimishiꞌama epojji”.

Jamaya yahuajo nee tehue ca poa. ¿Aꞌa Eyacuiñajjiya ma esohui etehuejeajji tehue mee
ca poa posoya aña miquiaaya?

6 Eyacuiñajjiya eseya jaahuana cani quea jaꞌa nee. Ohuaya eseya baꞌe meesahua cani
quea pame nee. Eꞌe, ojaya esohui yahuajo nei tehue mee ca poa jama baꞌa:

“Eyacuiñajjiya ojjaña joyamimishijo bichoꞌama poani, quea quene poani peaꞌai jeabicha-

jea cani. Quea yeno nee nee pomee cani peaꞌai. Ojjaña quea bei poani, queneꞌama
poani peaꞌai ohuaya baꞌe meesahua cani quea pame nee”.

Jamaya yahuajo nei tehue mee ca poa.
7 Jamajjeya oe ¡Eyacuiñajjija esohui jayojja jama pocue! ¡Edosiquiana nei nijje aꞌa

jjapeequijji! ¡Aꞌa oya shajjaꞌajjajji! ¡Oya huoojeacue! Jamajjeya miquianaya Jesosaja
epeejji poanijo Edosiquiana miquiana huoojeajji pojjeama poani. Chojja, jjanequi-
shiñaqui majje oya poquije quea huesha nee. 8 ¡Jesosa nijje jjapee neineiquicue!
Jamajjeya ohuaya miquianaya jaahuana tiitii cajeꞌyo. ¡Miquea mimishi cuana pajea
neiꞌyocue! ¡Jesosaja epeejji nisho aꞌa pojji! ¡Ojaya epeejji nei nei oe pocue Eyacuiñajjija
esohui etehueꞌyo jayojja jama! ¡Quea boejea baꞌe neineiꞌyocue! 9 ¡Miqueamimishijo quea
yeno nee pocue! ¡Pa neineicue! ¡Mimishi cuanajo quea bihui jayojja aꞌa soajji! ¡Mimishi
cuana amajje aꞌa quea bei jayojja pojji! Chojja. 10 Quea tai po majje quea bicho nee nee
mimicue Eyacuiñajji nijje jama baꞌa: —Eyacuiñajji, ¡eya mimishi pajea meesahuaꞌyocue!
Eꞌe, eya caꞌaꞌama. ¡Jaahuana neineicue mo oe, quea bei enijje pocue!

Jamaya onijje mimianijo Eyacuiñajjiya miquianaya shajjaꞌajja caje. Miquianajaya
emimi onijje jayojja jama ohuaya acaje.

¡Aꞌa pea cuanajo maimaijji!
11 Ecuea epeejji cuana, miquianaya Jesosaja epeejji cuana poani. Jamajjeya ¡Jesosaja

pea epeejji cuana aꞌa niñebajji! Jesosaja epeejji cuaa, beca cuaa pea epeejji niñeba cani
jamabaꞌa: —Oya Jesosaja epeejji quea pamepojjeama—jamaya acani Eyacuiñajjija esohui
jayojja jama a sa poꞌyo ajjaa jjejojo.

Jamajjeya ohuaya Eyacuiñajjija esohui niñeba cani jama baꞌa: —Eyacuiñajjija esohui
quea pame pojjeama poani.

Ohuaya Eyacuiñajjija esohui jayojja jama aꞌajja botiꞌama jojoya. Jamajjeya oya cuana
Eyacuiñajjija esohui niñebajji poani. 12 ¡Bacue! Eyacuiñajji oe nei ojjaña huoojeajji poani
quea pame nee. Oya oe nei quea jaꞌa nee nee jjashahuabaquiani ojaya epeejji cuanajo.
Ohuaya ohuaye nei mimishi cuana cuijea caꞌyani. Jamajjeya ohuaya ohuaye nei mimishi
cuana quea nee nee pomee cajeꞌyo tii tii. Jamajjeya ¡aꞌa pea epeejji cuana niñebajji! Miya
ca ca Eyacuiñajji jayojja jama pojjeama.

¡Eyacuiñajjija ejjashahuabaquijji jayojja jama acue!
13Beca cuanamimiani jama baꞌa: —Mecahuajje pojjaꞌa eya poquije pea cuiñajji yasijje.

Jocuama eya nequije oe shequiajame. Chacochaco majje ejjeshejji quea huiso jjesheje
—poani.

14 ¡Eya shajjaꞌajjacue! ¿Ae shai poaje mecahuajje? Miquianajaya eba pojjeama. ¿Ache
shonomanojeꞌyo eseya? Esejaya ba jjima. ¡Bacue! Eseya huoja jama. Jiquio ecua eshequi
jaasohua pishanajo huoja jjachamaquiꞌyani, poquiani jama jayojja miquianaya jiquio
meshijo enequi tiitiijji pojjeama; caꞌaꞌama. 15 Jamajjeya jama pocue baꞌa: —Eyacuiñajjiya
ecuana baꞌemeesahua canijo, ecuana baꞌeje quea pame nee. Ohuaya ecuana chaco sahua
canijo, ecuaaya chacoje ma echacojji.

16 Jamatii miquianaya bichoꞌama mimiani jama baꞌa: —Eya jamatii quea pame
chacochacoani. Quea pame baꞌyani jamatii.

Chojja. Miquianaya emimijeajji mimijeani. Jjashahuabaquiani quea quehua nee nee.
17 Eyacuiñajjiya ojjaña quea pame nee ameesahua sa acani. Ma ba majje jamatii beca

cuana quea pame po sa poꞌyo ajja. Jamaya poani jjejojoya quea mimishi nee nee poani.
5

Dejja quea aquiana huiso niñesheꞌajji
1Quea dejja tai jjejojo ona dasiajji poani, ¡shajjaꞌajjacue mo oe! Jjeya miquianaya quea

aquiana huiso poani. ¡Jamatii quea yeno nee nee pocue, pa neineicue peaꞌai! Quijje
aje oe quea yeno nee nee poaje, quea camaja nee poajeꞌyo. Quea nee nee poajeꞌyo

miquianaya. 2 Miquianajaya aquiana quea nahue cuana shaashaajeaje quea huiso.
Mojojea caje. Miquea daqui quea nahue cuana huiñajeajeꞌyo, machichi aiya ijjiahuiñajea
cajeꞌyo quiiteteya peaꞌai. 3Miquea aquiana mei huoꞌo quea nahue cuana, mei oshe quea
nahue cuana, bejjo cuanapeaꞌai seejeajeꞌyo. Miquea aquiana cuana eseeꞌyo, ehuiñajeaꞌyo
ba majje onaaya miya jama acaje baꞌa: —Oya quea dejja tai; oya quea nishehui poanaje.
Quea aquiana jeaa jjejojo aquiana quea huiso nee nee nahue tiitii canaje.

Miquea ejjeshejji chamaꞌyo tii poajeꞌyo. Jiquio ecua cuaquijo quiyoꞌyo majje eseya
quea nee nee poani jama jayojja miquea aquiana cuana chamaꞌyo tii poajo miya
quea yeno nee nee poajeꞌyo. Majoya Eyacuiñajjiya miya tecuea caje quea dejja tai
poanaje jojoya, aquiana cuana quea huiso nee chicha majje nahuejje poanaje jojoya.
4 Eꞌe, echacojji cuana mique que cuanajo chacochacoꞌyonaje miquea sosequiaꞌyo jjima.
Ma echacojji cuana Eyacuiñajji nijje mimiani mijo; huohui cani, sosemaꞌ miya chaco
mee canaje jjejojo. Onaaya mique que cuanajo bobi sosemaꞌ chicha caꞌyonaje peaꞌai.
Majoya oya cuana taaani Eyacuiñajji yasijje mimi majje miquea sosequiaꞌyo jjima jjejojo.
Eyacuiñajji quea caꞌa nee nee, ojjaña huoojeaꞌyojji nei nei oya poani. Ohuaya echacojji
cuana pa ani shajjaꞌajja canaje. Jamajjeya ohuaya miya tecuea cani quea dejja taijojo.
5 Eꞌe, miyaya aje oe aquiana quea huiso jiquio meshijo chichanaje; miquea yajjijo quea
huiso aquiana pame, quea nahue nee peaꞌai chichanaje, siinaje peaꞌai. Quea aquiana
jea nee nee poanaje. Quea bobi huiso nee nee miya poanaje. Jamatii jejje ajja tii tii
poanaje. Quea dejja tai poanaje; quea nishehui poanaje epona. Jamajjeya Eyacuiñajjiya
miquianaya quea nee nee pomee cajeꞌyo. 6Miyaya aje oe aemaꞌ cuana, joyamimishiꞌama
quea pame nee poani peaꞌai tecueanaje. Oya cuana quecuajeanaje peaꞌai. Jamatii oya
cuana minijje jjasoseaquiꞌyo ajja, jeabichajea sa poꞌyo ajja peaꞌai. Eyacuiñajjiya ca ca
oe miya quea nee nee po mee cajeꞌyo tii tii ona miya mi sosequiajo. Jamaya eyaya
miquianaya aña, edejja tai cuana. Mahuiso.

¡Eyacuiñajji nijje mimicue ebaꞌe meesahuajji!
7 Jamajjeya ecuea epeejji cuana, ¡Jesosaja epoe oꞌoyajjijo jjaꞌishoaꞌajjaqui nequicue

quea bei! Onaaya miquianaya quea mimishi acanijo, ¡jamatii Jesosa nijje jjapee tiiti-
iquicue yenoꞌama! Eseyaya shijje quecuamajje ishoaꞌajjaña shijje tiiꞌyajo esoꞌ yajji. Jiquio
ecua seya ena ishoaꞌajjaña shijje pohuaꞌyojji jama ¡ishoaꞌajjameya acue Jesosaja epoe
oꞌoyajjijo! 8 Eꞌe, quijje pishana esejaya Emeshi Mese nei Jesosa poeje oꞌoya. Jamajjeya
oe ¡jjeya quea pame nee onijje jjapee neinei tiitiiquicue eꞌe jojo nei!

9Ecuea epeejji cuana, ¡aꞌa Jesosaja pea epeejji cuananiñebajji Eyacuiñajjijamiquianaya
etecueajji pojjeama! Poe majje Jesosaa huohui cañajeꞌyo joya quea pame poanaje; joya
quea mimishi poanaje huohui cañajeꞌyo peaꞌai. Jjeyahua nei esejaya Emeshi Mese nei
Jesosa chipi nei nequi. Jjeyahua nei pojjaꞌa oya poeje oꞌoya.

10 Epeejji cuana, ¡shahuabacue Eyacuiñajjija esohui huohuijji cuana ma yahuajo nei
nei baꞌya poa! Ohuaya esejaya Emeshi Mese neijo huohui ca poa. ¡O jayojjaya jama
quea bei pocue! Eꞌe, yahuajo onaaya oya cuana cuia ca poa peaꞌai. Jamatii Eyacuiñajji
nijje jjapee tiitiiqui nequia poa. 11 Eꞌe, oya cuana napa ca poa cuaa quea huiso. Jamatii
Eyacuiñajji nijje jjapeequi pajeaꞌyo jjima poa. Jamajjeya eseya jama poani baꞌa: —Oya
cuana Eyacuiñajjija epeejji quea bihui neeya poa, ma etiiquiana cuana.

Eꞌe, ¡niñebaꞌyocue Eyacuiñajjija epeejji yahuajo nei nei nequia poa etiiquiana! Jobi
bojojeaꞌajjaꞌya poa; quea nee nee poa. Jamatii Eyacuiñajji nijje jjapeepajeaquiꞌyo jjima
poa. Jamajjeya Eyacuiñajjiya oyaqueapamenee acapoa. Jjajeameequi caꞌya poa. Jamaya
miquea eba. Eyacuiñajjija eseya quea jea nee poanijo quea pame nee nee acani, quea bei
peaꞌai.

12 ¡Jiquio ecuea pea esohui ba neineicue, epeejji cuana! ¡Aꞌa oe siajje pojji! ¡Aꞌa oe jama
pojji baꞌa: —Eyacuiñajjiya eya ba canijo, eyaya eꞌe nei huohuiaña. Ecuea esohui eꞌe nei
pojjeama jojjemo eya Eyacuiñajjiya quea nee po mee caꞌyome. Ojjaña eyajo baꞌe cuaa
eya ba cani, ojjaña meshijo baꞌe cuaa eya ba cani peaꞌai eyaya eꞌe nei huohuiaña. Ecuea

esohui eꞌe nei pojjeama jojjemo Edosiquiaa eya quea mano pomee caꞌyome—aꞌa jamaya
pojji!

Chojja, ¡esohui eꞌe nei huohuicue jama tii tii! Jamajjeya ¡chaco sa poanijo jama acue
baꞌa: —Eꞌe, eyaya chaco sa aña —acue! Chacochaco sa po ajjajo ¡huohuicue jama baꞌa:
—Chojja, eya chacochaco sa poꞌyo ajja —acue! ¡Eꞌe jojo nei oe huohui poquiacue! ¡Eꞌe
jojo nei jayojja mimianijo Eyacuiñajjiya miya tecuea caꞌyo chanaꞌ!

¡Eyacuiñajji nijje mimicue emanojaa oja ehuaquia meeꞌyojji!
13 ¿Aꞌa beca cuana quea yeno nee nee yani? Quea yeno po majje ¡Eyacuiñajji nijje

camimiahua! ¿Aꞌa pea cuana quea bihui nee poani? Quea bihui nee pomajje ¡Eyacuiñajji
cabihuia cahua sohuicuayanijo! 14 ¿Aꞌa emanojaa yani? ¡Eyacuiñajjija epeejji etii cuana
caꞌiyaa cahua! Oya cuana poemajje Eyacuiñajji nijjemimije emanojaa huaquiameeꞌyojji.
Jamajjeya emanojaa bahua shicui caje acuijjajja seiya Jesosaja epeejji poanijo. Majoya
Eyacuiñajji nijje mimije emanojaa huaquiaꞌyojji, ejjaajaquiꞌyojji peaꞌai. 15 Eyacuiñajji
nijje mimianijo cajjashahuabaquiahua jama baꞌa: —Ecuana Eyacuiñajji nijje mimiani
emanojaa oja ehuaquia meeꞌyojji. Ohuaya eꞌe jojo nei ecuana shajjaꞌajja caje; emanojaa
huaquia mee cajeꞌyo —jamaya capoahua.

Jamaya jjashahuabaquianijo, Eyacuiñajjiya eseya onijje mimiajo shajjaꞌajja caje; ja-
maya acajeꞌyo eꞌe jojo nei. Emanojaa quea mano poani oja mimishijo, Eyacuiñajjiya
oja mimishi cuana cuijea cajeꞌyo peaꞌai. 16 Jamajjeya mimishi amajje ¡quea yeno nee
mimicue pea cuana nijje! ¡Miquea mimishi huohuicue! Jamajjeya Jesosaja pea epeejji
cuaa miquiana mimishi apajea meesahua cajeꞌyo. Majoya ¡mimicue Eyacuiñajji nijje
pea cuanajo! Eyacuiñajjiya miquianaya huaquia mee cajeꞌyo. Eꞌe, Jesosaja epeejji
mimishiꞌama Eyacuiñajji nijje mimi neineiyajo Eyacuiñajjiya oya shajjaꞌajja caje; jamaya
acaje ojo.

17 Yahuajo nei nei esejaya etiiquiana Enia bajjani baꞌya poa. Oya ese jayojjaya poa.
Jamatii oya miminequia poa Eyacuiñajji nijje ena chamaꞌ epo meeꞌyojji. Jamajjeya ena
chamaꞌ poa beshahua nei ebeca pea peaꞌai shequiajame. 18 Meshi quea jabo nee nee
poajo, Enia Eyacuiñajji nijje mimi oꞌoya poa ena epoꞌyojji. Eyacuiñajjiya Enia onijje
mimiajo shajjaꞌajja ca poa; ena quea quemo po mee caꞌya poa. Esoꞌ cuana equecua ani
pohua mee caꞌya poa.

19 Ecuea epeejji cuana, ¡bacue! Jesosaja epeejjiya Eyacuiñajjija esohui etehueꞌyo
jayojja jama baꞌe pajeaꞌyajo, ¡oya quea pame nee baꞌe meesahua oꞌoyacue miquianaaya!
Jamajjeya Eyacuiñajjija esohui jayojja jama acaje oꞌoya ohuaya. 20 Jamajjeya Jesosa
nijje jjapeequi meesahua oꞌoyañajo, oya cuana cuaqui yasijje epoquiꞌyojji pojjeama.
Eyacuiñajjiya ojaya mimishi quea huiso cuana cuijea cajeꞌyo.

Mahuiso ecuea esohui. Eyaya, Satiacohua esohui tehuenaje. Apoa.

PENOJA ETEHUEꞌYO EBIONEI1 PEDRO
Penohua tehue canaje Jesosaja epeejji yasijje ejjabaꞌechejjequi baꞌeca huasijje

1 Eya Peno bajjani. Jesosa Quitohua eya huoojea canaje ojaya esohui huohuiya.
Eyaya jiquio esohui tehueaña miquiana huasijje, ma Jesosaja epeejji nei cuana huasi-
jje. Miquianaya yahuajo baꞌenaje Jodio meshijo. Jesosaja epeejji poanijojo onaaya
miquianaya napa canaje. Jamajjeya miquianaya poquinaje quea huiso cuiñajji cuana
huasijje, pea meshi cuana huasijje. Ma meshi cuana bajjani yasijje baꞌa: Ponito meshi
yasijje, Janata meshi yasijje, Capanosia meshi yasijje, Asia meshi yasijje, Bitinia meshi
yasijje peaꞌai poquinaje miquianaya. 2 Yahuajo nei Eyacuiñajjiya, esejaya Chii eyajo
aniya miquianaya babaca canaje ojaya epeejji nei epojji. Eꞌe, yahuajo nei oya miquianajo
jjashahuabaquinaje jama baꞌa: —Miquianaya ecuea epeejji cuana poaje quijje. Edo-
jjoshahua Pameya miquianaya quea pame nee baꞌe meesahua caje ecuea esohui jayojja.
Jamajjeya miquianaya Jesosa Quitoja esohui shajjaꞌajjajji poaje. Jesosa Quito manojeꞌyo
miquiana quea boejea epo meeꞌyojji —jamaya Eyacuiñajji jjashahuabaquia poa esejo.

¡Eyacuiñajjiyamiquianaya cabaꞌemee cahua quea pame nee nee! ¡Ohuayamiquianaya
quea bei capo mee cahua peaꞌai!

Jesosa Quito jjeya eshe anijo ecuana quea bihui nee nee poani
3 ¡Eseyaya Eyacuiñajji ejjabihuia tiitiiqui! Oya Jesosa Quitoja Chii. Oya esejayamimishi

cuanajo jjashahuabaqui tiitii ajja. Eseya quea jea nee poanijo, Jesosa Quito manoꞌyajo,
Eyacuiñajjiya oya shequi mee ca oꞌoyanaje. Jesosa Quito eshe oꞌoya poanijo, eseya Jesosa
jayojjaya baꞌe tiitii mee cajeꞌyo Eyacuiñajjiya. Jamajje jjashahuabaquiani quea bihui
nee Jesosa nijje ebaꞌe tiitiiꞌyojji. 4 Aquiana jiquiojo quea pame pishana, ani tiitiiꞌyo
ajja; ihuiꞌyo majje chamaꞌyo tii poajeꞌyo. Quijje ca ca Eyacuiñajjiya eseya baꞌe tiitii mee
cajeꞌyo quea pamenee eyajo. Jamaya ohuaya huohui canaje. Ohuaya eseya pajeaꞌyo jjima
acaje. 5Miquianaya jjashahuabaquiani jama baꞌa: —Eyacuiñajjiya ojaya esohui etehueꞌyo
jayojja jama acajeꞌyo.

Jamaya jjashahuabaquianijo, Eyacuiñajjiya miquianaya jaahuana caje. Oya quea caꞌa
nee nee. Jamajjeya Jesosa Quito poe oꞌoyajo, Eyacuiñajjiya miquianajo huohui caje jama
baꞌa: —Miquianaya Jesosaja epeejji cuana poanijo baꞌe tiitii meejeꞌyo enijje eyajo.

6 Jamajjeya ¡quea bihui nee po tiitiicue Eyacuiñajjiyamiquianaya baꞌe tiitii mee cajeꞌyo
jjejojo! Eꞌe pojjaꞌa oe pojji cahui cuanajo quea nee poaje onaaya miquianaya napa
cani Jesosa nijje jjapeequianijo. Jamatii. 7 Quea nee poani Jesosaja epeejji poanijo,
Eyacuiñajjiya ba caje miquianaya ojaya epeejji nei nei. Jama poani baꞌa: Mei huoꞌo topo
majje cuaquijo dahua cani cuaa mei shaa chamaꞌyo epojji. Jamatii mei huoꞌo quea pame
pishana; seeꞌyo majje quea pame pojjeama poaje. Miquianaya ca ca Eyacuiñajjija quea
boti nee nee. Jiquio ecua mei huoꞌo cuaquijo dahua cani cuaa mei shaa chamaꞌyo epojji
jayojja jama onaa miquiana napa cajje Eyacuiñajjiya miquianajaya ejjashahuabaquijji
tai chamaꞌyo po mee cajeꞌyo. Jesosaja epeejji eꞌe nei quea pame nee po mee cajeꞌyo.
Jamajjeya ojjañaa Eyacuiñajji bihuia caje jama baꞌa: —Eꞌe, Jesosa Quitoja epeejji cuana
quea pame nee. Jamajjeya ¡Eyacuiñajji ejjabihuiaqui, oya baꞌe tiitiiani quea caꞌa nee nee
jjejojo!

8 Jesosa Quitomiquianajaya eba pojjeama ecojjaja. Jamatii oyamiquianajaya quea boti
nee nee. Eꞌe, ojayamiquianajaya ba jjima eyami. Jamatii ojaya esohui jayojja jama poani.
Jamajjeya miquianaya quea bihui nee nee poani. Pea cuanaja ba jjima Jesosaja epeejji
quea bihui nee nee poani. 9Eꞌe, Jesosa nijje jjapeequiꞌyanijo, ohuayamiquianajamimishi
cuana cuijea caꞌyonaje; baꞌe tiitii mee cajeꞌyo peaꞌai, ohuaya.

10 Eꞌe, jjeya nei ohuaya miquianaya baꞌe meesahua cani. Cuanaya baꞌe tiitii mee

cajeꞌyo. Jamaya Eyacuiñajjija esohui huohuijji yahuajo nei ba sa poa; jjashahuaba
neineiquia poa peaꞌai. Ohuaya yahuajo nei huohui ca poa jama baꞌa: —Eyacuiñajjiya
quijje dejja cuana baꞌe tiitii mee cajeꞌyo onijje eyajo —jamaya yahuajo nei aca poa.

11Edojjoshahua Pameya yahuajo neima esohui huohuijji cuana jjashahuabaquimee ca
poa jama baꞌa: —Quijje Eyacuiñajjija huoojeaꞌyo ojjaña jaahuanajji poeje. Oya quea caꞌa
nee nee poaje. Jamatii quea nee nee poajeꞌyo. Quea nee po majje ojjaña quea pame nee
baꞌe tiitii mee cajeꞌyo eyajo onijje —jamaya Edojjoshahua Pameya oya cuana jjashahuaba
meequi ca poa.

Jamajjeya oya cuana jama poa peaꞌai baꞌa: —¿Ache shono shai oya Eyacuiñajjija
huoojeaꞌyo ojjaña jaahuanajji poeje soꞌo? ¿Achajja shai ohuaya poe majje acajeꞌyo? —
jamaya poa cuana.

12 Eyacuiñajjiya ma esohui huohuijji cuana jjashahuaba meequi ca poa jama peaꞌai
baꞌa: —Miquianajaya esohui cuanajo ojjaña cuana quijje nei quea bihui nee poaje. Jamatii
jjeya miquianajaya maya ba jjima —jamaya yahuajo nei nei poa.

Jjeya Eyacuiñajjiya Edojjoshahua Pame huoojea canaje esohui huohuijji cuana huasijje
Jesosa Quitojo huohui meesahuaa miquiana huasijje. Oya cuanaa esohui huohuijjija
esohui, ma yahuajo baꞌya poaja jayojja jama huohui cani. Ma esohui quea pame nee
Jesosa Quitojo Eyacuiñajjija esohuidojojji cuana eyajo nequi ba sa poani peaꞌai.

¡Eyacuiñajjija esohui jama baꞌecue!
13 Jamajjeya ¡jjeya ejjashahuabaquijji quea jaꞌa jama acue! ¡Aꞌa quea quehua

jjashahuabaquijji! Poe oꞌoya majje Jesosa Quitohua miquianaya baꞌe tiitii mee cajeꞌyo
eyajo onijje. ¡Jamaya jjashahuaba neineiquicue! 14 ¡Eyacuiñajjija esohui cuana jayojja
jama atiitiicue! Jesosa Quito ba jjimahuajo miquianaya quea mimishi poanaje. ¡Jjeya
miquianaya ejjashahuabaquijji quea mimishi yahuajo jama aꞌa pojji! 15 ¡Jjeya ca oe quea
pame nee pocue! Eyacuiñajjiya miquianaya iyaa canaje onijje ejjapeequiꞌyojji. Oya
quea pame nee nee. ¡Joya ecua ohuaya quea pame nee acani jamaya oe acue! 16 Eꞌe,
Eyacuiñajjija esohui etehueꞌyo yahuajo nei jama poa baꞌa:
“Eya quea pame nee nee poani; ¡e jayojjaya jama quea pame nee nee, quea boejea peaꞌai

oe pocue!”
Jamaya tehue ca poa yahuajo nei.

17 Eyacuiñajji nijje mimianijo miquianaya jama poani baꞌa: —Eyacuiñajji, miya
ecuanaja Chii ai —poani.

¡Bacue oe! Eyacuiñajji oe dejjaja ebaꞌejjijo jjashahuabaquiani, oya jayojjaya
jjashahuabaquiani pea cuanaja ebaꞌejjijo. Eꞌe, ojjaña shajjamaꞌ cuana ohuaya huohui caje
jama baꞌa: —Miquianaya cami ca oe queamimishi nee nee poanijo quea nee nee poajeꞌyo
tii —acaje.

Quea pame poanijo ca ca eseya jama huohui cajeꞌyo baꞌa: —Jamaya quea pame nee,
enijje baꞌe tiitiijeꞌyo eyajo —Eyacuiñajji poaje.

Jiquio meshijo eseya baꞌe tiitii ajja. Jamajjeya jiquio meshijo baꞌyanijo ¡ojjaña pojjajo
Eyacuiñajjija esohui jayojja jama acue! ¡Oya shajjaꞌajjacue! 18 Yahuajo miquianaya
baꞌeꞌyonaje etiiquiana cuanaja ehuohui jayojja jama quea mimishi. Oya cuana Moisesija
esohui etehueꞌyo jayojja jama baꞌe nishonaje. ¿Aꞌa bejjo sosejje mimishi cuana cuijea
mee caꞌyojji? Chojja. Ejjeshejji, esodojjo quea nahue, mei quea nahue peaꞌai quijje
pishana sosemaꞌ poaje. 19 ¡Bacue oe! Jesosa Quitohua miquianajaya mimishi cuana
cuijeaꞌyojji sosejje sosequia caꞌyonaje. Eꞌe, jiquio ecua ñajjajja eshoꞌi quea pame, taiꞌama
quecua caꞌyaninaje cuaa jayojja jama Jesosa Quito quea pame nee, mimishiꞌama quecua
caꞌyonaje cuaa esejaya mimishi cuijeaꞌyojji. Oja enaꞌ cuayaquinajejo, Eyacuiñajjiya
esejaya mimishi cuana cuijea cajeꞌyo. 20 Yahuajo nei nei meshi pana jjimahuajo
Eyacuiñajji jjashahuabaquinaje quijje nei Jesosa Quito huoojeaje mimishi cuanajo
manoꞌyohua. Eꞌe, Eyacuiñajjiya Jesosa babaca canaje ese jaahuanajji. Jjeya epojja cuana

beshahua nei oe poanajejo Jesosa Quito poeyanaje esejaya mimishi cuijeaꞌyohua, quea
boejea baꞌe meeꞌyohua peaꞌai. 21Miquianaya quea boejea acanajejo, jaahuana canajejo
peaꞌai Eyacuiñajji miquianajaya eba poaje. Cuanaya Eyacuiñajjiya Jesosa Quito shequi
mee ca oꞌoyanaje. Ojjaña huoojeaꞌyojji quea caꞌa nee nee po mee caꞌyonaje peaꞌai.
Jamajjeya jjeya miquianaya Eyacuiñajjija esohui jayojja jama poani. Ohuaya miquianaya
jjashahuabaqui mee cani jama baꞌa: —Eꞌe, Eyacuiñajjiya ecuana baꞌe tiitii mee cajeꞌyo
onijje eyajo.

22 Jjeya miquianaaya Eyacuiñajjija esohui jayojja jama añajo, mimishi cuana apajea
mee caꞌyonaje, Eyacuiñajjiya. Edojjoshahua Pameya miquianaya Jesosaja epeejji cuana
quea jea nee ameesahua canaje. Jamajjeya ¡ojjaña Jesosaja epeejji cuana quea jea nee
atiitiicue! 23 Jesosa Quito miquianajaya mimishi cuanajo manoꞌyonajejo, Eyacuiñajjiya
miquianaya pea ejjashahuabaquijjijo baꞌe mee caꞌyani. Eꞌe, miquianaya quea pame nee
baꞌe tiitiiani pea ejjashahuabaquijjijo, dejjaja bacua jayojja jama pojjeama. Oya cuana
caꞌaꞌama, oe pojji shequiajame baꞌyani. Ebaꞌejji eyajo ca ca ebaꞌe tiitiiꞌyojji, oe po ajja.
24 ¡Bacue oe! Eyacuiñajjija esohui etehueꞌyo yahuajo nei nei jama poa baꞌa:
“Ojjaña dejja cuana sipone jama, caꞌaꞌama. Oe pojji cahuijo sipone shasha cuana quea

pame. Jjeya nei jocaꞌyo majje chamaꞌyo tii poajeꞌyo.
25 Esejaya Emeshi Mese neija esohui cuana ca ca quea pame yani tiitiijeꞌyo”.
Yahuajo nei jamaya poa.

Eꞌe, ma esohui quea pamenee Jesosaja esohui huohuijji cuaamiquiana huasijje huohui
canaje, Jesosaja esohui.

2
¡Jesosa Quito nijje quea pame nee baꞌecue miquianaya!

1 ¡Jjeyahua nei ojjaña mimishi cuana pajea neineiꞌyocue! ¡Onaja aquiana aꞌa jea bajji!
¡Aꞌa jjadasiaquijji pojji, siipojji peaꞌai aꞌa pojji! ¡Siajjepojji aꞌa pojji! ¡Aꞌa pea cuana nijje
mimijajijji! ¡Aꞌa epeejji nisho pojji! 2 ¡Eyacuiñajjija esohui ba neineicue! ¡Jiquio ecua
ebacua eshoꞌiya tojjo quea boti nee, ojjaña pojjajo tojjo ishi neinei cani jayojja jama
Eyacuiñajjija esohuijo pocue miquianaya! ¡Ojjaña pojjajo esohui ba neineicue! ¡Ba majje
Jesosa Quitoja epeejji quea jaꞌa nee pocue! 3 Eyacuiñajjija esohui yahuajo nei jama poa
baꞌa: “Quito nijje jjapeequi majje miquianaaya oya banaje quea pame nee nee poani”.

4 ¡Jjapeequicue Jesosa Quito nijje! Oya quea pame nee nee, quea caꞌa nee nee peaꞌai.
Beca cuana onijje jjapeequi sa po ajja poa. Oya cuana jama poanaje baꞌa: —Jesosa Quito
cajaa. Ecuana onijje jjapeequi sa po ajja.

Eyacuiñajji ca ca Jesosa Quito quea jea nee neejo jama mimime poanaje baꞌa: —Oya
quea pame nee acui caꞌa quea jaꞌa nee jama, equi yamajjana quea caꞌa jama. Ecuea oya
quea jea nee nee.

5 Equijo acui caꞌa eyamajjana cuana nequia cani cuaa. Oya jayojjaya ojjaña Jesosaja
epeejji cuana Eyacuiñajjija equi jayojja. ¡Equi yamajjana quea pame nee jayojja jama
pocue! ¡Quea caꞌa nee nequicue Jesosa Quitojo! Jamajjeya ¡Eyacuiñajji nijje emimijji
cuana peaꞌai pocue, miquianaya! ¡Jiquio ecua Jodioja Eyacuiñajji nijje emimijji cuaa
chaco ca poa Eyacuiñajji bihuiajji jamaya oe acue! ¡Eyacuiñajjijo chacocue quea pame
nee! ¡Jamaya oe acue Jesosa Quito miquianajaya mimishi cuanajo manoꞌyonajejo!
6 Jamaya Eyacuiñajjija esohui Jesosa Quitojo etehueꞌyo yahuajo poa baꞌa:
“¡Bacue oe! Eyaya oya babacaje enequi tiitii meeꞌyojji ecuea cuiñajji Sioni bajjanijo. Oya

acui caꞌa equi yamajjana quea pame nee, quea caꞌa nee peaꞌai jayojja jama. Ojjaña
joya jjeya nei onijje jjapeequiani quijje yenoꞌama poaje”.

Jamaya yahuajo nei poa.
7 Eꞌe, jjeya ojjaña Jesosaja epeejji poanija oya quea jea nee. Eꞌe, Jesosa quea pame nee

neema equi yamajjana quea caꞌa jayojja. Pea cuanaja Jesosa botiꞌama,ma equi yamajjana
quea caꞌa jayojja botiꞌama. Jamaya Eyacuiñajjija esohui etehueꞌyo yahuajo nei Jesosa
Quitojo poa baꞌa:

“Ma equi yamajjana jayojja equi iyajji cuaa cajaa aca poa. Jamatii Eyacuiñajjiya ma equi

yamajjana oe nei quea pame nequi tiitii mee cani, equi jaabicha ajja epojji”.
8 Jamaya cuanaya pea esohui Jesosa Quitojo etehueꞌyo poa baꞌa:
“Quea huiso cuaa oya ma equi yamajjana jayojja cajaa acajeꞌyo. Eꞌe, jiquio ecua

acuihuojjajo ejiojjijje jjaquecuateꞌaqui majje jaabichajeaquiani jayojja jama poaje
ojjaña joya o cajaa ajji poajeꞌyo”.

Jamaya poa yahuajo. Onaaya Eyacuiñajjija esohui Jesosa Quitoja cajaa acani shajjaꞌajja
sa po ajjaa jjejojo. Yahuajo nei Eyacuiñajjija eba poa jama baꞌa: “Oya cuana ecuea esohui
shajjaꞌajja sa po ajja poaje. Jamaya capoꞌyahua” poa.

9 Miquianaya ca ca Eyacuiñajjija ebabaca ojaya epeejji cuana epojji, onijje emimijji
ojjaña cuanajo. Eyacuiñajjija epeejji cuana quea pame nee poanaje miquianaya. Eꞌe,
Eyacuiñajji ojjaña emeshi mese cuana huoojeajji poani. Miquianaya babaca ca poa
ma ohua huohui ca poa ehuohuijji. Jamajjeya miquianaaya huohuiaña jama baꞌa: —
Eyacuiñajjiya eseya babaca canaje. Mimishi cuana cuijea caꞌyajje eseya baꞌe mee cani
quea jaꞌa nee nee, de.

Eꞌe, yahuajo miquianaya baꞌya poa quea mimishi. Jjeya ca chojja. 10 Yahuajo
Eyacuiñajjija epeejji pojjeama poa. Jjeya ca ca miquianaya ojaya epeejji cuana poanaje.
Yahuajo mi jaahuanajji chamaꞌ poa Eyacuiñajji miquianajaya botiꞌamajojo. Jjeya ca
ca Eyacuiñajjiya miquianaya jaahuana cani quea pame nee. Onijje jjapeequianijo,
miquianajaya Emeshi Mese nei oya poani.

Eyacuiñajjija echacojji poanijo miquianaya jama baꞌecue baꞌa:
11 Ecuea epeejji cuana, ¡shajjaꞌajjacue mo! Miquianaya ca ca pea, ojjaña quea mimishi

ojjaña meshi cuanajo baꞌe jayojja jama pojjeama. Miquianajaya meshi eyajo yani. Jiquio
meshijo ani tiitii ajja. Jamajjeya ¡aꞌa quea mimishi baꞌejji! Mimishi cuana amajje
miquianaya quea tai nequi tiitiiꞌyo chanaꞌ. 12 Jesosaja epeejji pojjeamaa miquianajaya
ebaꞌe pame ba neinei cani. Jamajjeya ¡quea pame nee atiitiicue! Oya cuana miquianajo
siajje poani jama baꞌa: —Jesosaja epeejji cuana quea mimishi.

Jamatii miquianajaya ebaꞌejji quea pame nee ba majje ma dejja cuanaa huohui caje
Jesosa Quito poe oꞌoyajo jama baꞌa: —Eyacuiñajjiya ojaya epeejji cuana quea pame
ameesahua caꞌyonaje —poaje ojjaña.

¡Miquianaja emeshi meseja esohui shajjaꞌajjacue!
13 Epeejji cuana, ¡miquianaaya Jesosaja epeejji poanijo emeshi mese cuaa huohui cani

jayojja jama acue! Jamajjeya miquiana ba majje Jesosa Quito niñeba ajja poaje. Eꞌe, pea
cuanaja emeshi mese ehuoojeajji pojjeama. Jamajjeya ¡oya shajjaꞌajjacue! 14 Emeshi
meseya ojaya echacojji cuana huoojea cani ojjaña jaahuanaa. Jamajjeya oya cuana
poeyani mimishi cuana napaa. Ojjaña quea pame poani nijje ca ca quea bihui nee poani.
15Miquianaaya quea pame nee añajoya, shajjamaꞌ cuana esohui eꞌe nei pojjeama huohui
pajea cajeꞌyo. Jamaya Eyacuiñajji sa poani.

16 Yahuajo miquianaaya mimishi cuana aꞌyonaje, eme jeyoꞌyo jayojja jama poanaje.
Jjeya ca ca Jesosa Quitohua ejeyoꞌyo jaa pichojea caꞌyani jayojja jama amee cani. Jamatii,
¡aꞌa jama pojji baꞌa: —Jesosaa eya epichojeaꞌyo jayojja jama po mee caꞌyani. Jamajjeya
¡eyaya jamatii mimishi caꞌa majamajaꞌyahua! —aꞌa jamaya pojji! ¡Eyacuiñajjija echacojji
quea pame cuana pocue! 17 ¡Pea cuanajo aꞌa maimaijji! ¡Ojjaña Jesosaja epeejji cuana
quea boti nee acue! ¡Eyacuiñajjija esohui jama acue quea bihui nee! ¡Miquea emeshi
meseya huohui canijo shajjaꞌajjacue peaꞌai!

JesosaQuito queanee nee poanaje jamatii oja Chiija esohui jayojja jamapoanaje ¡Jesosa jayojja
jama pocue!

18 ¡Bacue! ¡Mique emeshi meseja esohui shajjaꞌajjacue quea bihui nee! ¡Miquianajaya
emeshi mese quea pameja esohui jayojja jama pocue! ¡Miquianajaya emeshi mese quea
tecueja esohui jayojja jama acue peaꞌai! 19Miquianaaya quea pame chacoajo, eꞌe pojjaꞌa

echacomeejji quea tecue miquiana nijje poani. Jamatii ¡Eyacuiñajjija esohui ba majje
quea bei pocue! Jamaya quea pame. 20 Quea pame nee chacochacoajo, miquianajaya
emeshi meseya miquianaya quea yeno po mee cajeꞌyo pojjaꞌa. Jamatii Eyacuiñajjiya
miquianajo huohui caje jama baꞌa: —Miquianaya ecuea epeejji cuana quea pame.

Quea tai miquiaa chacome ajo ca ca miquianajaya emeshi meseya napa caje. Jamatii
¡catecuea cahua quea tai miquiaa chaconajejoya!

21 Jesosa Quito esejayamimishijo quea nee nee poanaje. Jamajjeya Eyacuiñajjiya eseya
huohui cani jamabaꞌa: —¡JesosaQuito jayojja jamapocue! Oya quenequene cuaji ajja poa.
Quea bei nee. ¡Jamaya pocue miquianaya!

22 Yahuajo nei esohui huohuijjiya esohui tehue ca poa Jesosajo jama baꞌa: “Oya
mimishiꞌama. Oya siajjepojji pojjeama peaꞌai”. 23 Pea cuana Jesosa Quito nijje mimi-
jajiajo, onijje mimijaji ajja Jesosa poa. Onaaya Jesosa Quito napa canaje. Jamatii oya
tecueajea jjima. Chojja: —Ecue Chii, oya cuana ca ca enijje quea mase poanijo, ¡cajaa
aꞌyocue! —jamaya ajjima Jesosaja.

Jama ca ca oe poanaje baꞌa: —Ecue Chii, miya quea pame nee. Dejja cuana quea
mimishi poani ba majje oya cuana quea nee nee po meejeꞌyo quijje, miyaya —Jesosa
poanaje.

24 ¡Jamaya capoꞌyahua! Jesosa Quito eseja mimishi cuanajo manoꞌyonaje acui
ecueataꞌapeejo. Oya quea nee nee poanaje eseja mimishi cuijeaꞌyojji. Jamajjeya eseya
mimishi pajea mee caꞌyani. Cuanaya ojo eseya Eyacuiñajjija esohui jayojja jama po tiitii
mee cajeꞌyo quea pame nee. Jesosa Quito cuiasejjajea canaje cuaa ejee ejeapashajjajjaa.
Quecua caꞌyonaje. Ma ecuiasejjajo, equecuaꞌyojo peaꞌai eseya quea boejea pomee canaje
Jesosaa. 25Yahuajo miquianaya ñajjajja oe nei ecuaquishoꞌyo jayojja jama poanaje. Jjeya
Jesosa Quito ñajjajja cuiñajji jayojja jamaa miquianaya saꞌajjaꞌyo majje jjeshe caꞌyonaje
ejaahuanajji.

3
¡Yahue, ehuanase cuana peaꞌai, baꞌecue quea pame!

1 Eyaya epona cuana jama aña baꞌa: ¡Quea pame nee baꞌecue! Ehuanase cuana,
¡miquianajaya yahue cuana shajjaꞌajjacue! Eꞌe pojjaꞌa miquea yahue Jesosaja epeejji
pojjeama. ¡Jamatii ohua huohui cani jayojja jama acue! Jamajjeya miya quea pame
baꞌyani ba majje miquea yahue Jesosaja epeejji poajeꞌyo jamatii, Jesosajo huohui
majamaja jjima. 2 Eꞌe, miya quea pame poanijo, miyaya oya shajjaꞌajjañajo peaꞌai, yahue
Jesosaja epeejji poaje pojjaꞌa. 3Aꞌa jjashahuabaquijji jama baꞌa: —Eya aquiana quea pame
huoshoꞌyo majje quea pame poaje. Eyiijji quea pame yiije. Daqui quea nahue huoshoje.
Ecuea sao ao ijjiacaꞌa meeje quea pame. Jamajjeya eya quea pame nee poaje.

4 Chojja. Quea jaꞌa nee jjashahuabaquianijo, mimishiꞌama poani peaꞌaijo miquianaya
quea pame nee poaje. Jamaya Eyacuiñajjija quea boti nee nee. Jamajjeya ¡quea bei,
tecueꞌama, quea pame nee peaꞌai pocue! 5 Eꞌe, yahuajo nei epona cuana Eyacuiñajjija
epeejji poanijo ojaya esohui jayojja jama poa. Yahueja esohui shajjaꞌajja ca poa peaꞌai.
Jamajjeya ma epona cuana yahueja quea boti nee nee poa. 6 Yahuajo nei epona Sana
bajjani quea pame nee poa. Ojahueya Amajamaa huohui cani jayojjaya jama aca poa,
Sanaa. Ojahue nijje jama poa baꞌa: —Miya ecueahue, e huoojeajji.

Epona cuana, ¡miquianaya quea pame nee po sa poanijo Sana jayojja jama pocue quea
pame nee! ¡Jesosa nijje jjapeequicue meteꞌama nei peaꞌai!

7Yahue cuana, ¡shajjaꞌajjacue mo peaꞌai! Epona cuana caꞌaꞌama pishanajo, ¡ehuanase
cuana jaahuanacue quea pame nee! Eyacuiñajjiya yahue cuana, ehuanase cuana peaꞌai
baꞌe tiitii mee cajeꞌyo eyajo. Jamajjeya ¡ehuanase cuana quea boti nee acue! Jamaya
poanijo, Eyacuiñajjiya shajjaꞌajja caje miquiana onijje mimianijo.

Pea cuaa Jesosaja epeejji napa caje pojjaꞌa
8 ¡Jjeya pea esohui shajjaꞌajjacue! ¡Ojjañamiquianaya Eyacuiñajjija esohui jayojja jama

pea nijje jjapeequicue! ¡Ojjaña Jesosaja epeejji cuana quea jea nee acue! ¡Huapa pojjeama

jayojja acue! ¡Quea bei pocue ojjaña cuana nijje; tecueꞌama pocue! 9 ¡Pea cuanamiquiana
nijje quea mase poanijo, aꞌa onijje quea mase po peaꞌaijji! ¡Minijje mimijajianijo, aꞌa ona
nijje mimijajijji peaꞌai! Chojja. ¡Quea pame nee pocue! Jamaya Eyacuiñajjiyamiquianaya
huoojea canaje. Miquianaya iyaa canaje quea bihui nee epojji. Jamajjeya ¡pea cuana nijje
quea pame nee pocue! 10 Eyacuiñajjija esohui etehueꞌyo yahuajo nei jama poa baꞌa:
“Quea pame baꞌe sa poanijo, quea bihui nee baꞌe sa poanijo peaꞌai ¡esohui quea mimishi

epojji aꞌa huohuijji! ¡Aꞌa siajje pojji!
11 ¡Mimishi pajeaꞌyo majje quea pame nee oe atiitiicue! ¡Pea cuana nijje quea bei

po tii tiicue peaꞌai! 12 Eyacuiñajjija esohui cuana jayojja jama quea pame
añajo, ohuaya miquianaya jaahuana cani quea pame nee. Cuanaya ohuaya
miquianaya shajjaꞌajja cajeꞌyo onijje mimianijo. Ojjaña quea mimishi poani ca
ca Eyacuiñajjiya tecuea cajeꞌyo”.

Jamaya yahuajo nei tehue mee ca poa Eyacuiñajjiya.
13¿Aꞌamiquianaya napa caje cuaamiquiaaya quea pamenee atiitiiañajo? 14Eꞌe pojjaꞌa.

Jamatii Eyacuiñajjiya miquianaya quea bihui nee po mee caje. Jamajjeya ¡aꞌa quea mete
pojji! ¡Aꞌa quea yeno pojji peaꞌai! Quea bei jjashahuabaquicue jama baꞌa: 15—Jesosa Quito
quea pame nee poanaje; eya ojaya ehuohui jayojja jama poaje. Oya oe nei ecuea Emeshi
Mese nei yani.

Eꞌe pojjaꞌa miquianaya huohuiꞌajja caje cuaa jama baꞌa: —¿Yajjajje acuae miya quea
bihui nee jjashahuabaquiani soꞌo Eyacuiñajjiya miya baꞌe tiitii mee cajeꞌyo?

Jamaya acajje ¡huohuicue miquianajaya ejjashahuabaquijji quea pame nee Jesosa
Quitojo! 16 ¡Quea bei nee oe huohuicue, tecueꞌama! Eꞌe, ¡Jesosaja epeejji poanijo baꞌecue
quea pame nee! Jamajjeya miquianaya bichoꞌama poaje pea cuaa niñeba cajje. Eꞌe,
miquianaya quea pame nee baꞌyanijo, oya cuana quea bicho poaje mi niñeba majje.
17Miquiaa quea pame añajo, pea cuaa pojjaꞌa nequiana napa caje. ¡Jamatii quea pame
pocue! Eꞌe pojjaꞌa jamaya Eyacuiñajji miquianajo jjashahuabaquiani. Quea mimishi
poanijo, pea cuaa miya cuia caje. ¡Jamaya caꞌa cahua cuaa ca mimishi cuana! Jamajjeya
¡aꞌa quea mimishi pojji!

Shequiꞌyo majje Jesosaa ma yahuajo manoꞌyo cuana nequica huasijje sohuihuohuiqui canaje
18 ¡Bacue! Jesosa Quito mimishiꞌama nei nei. Jamatii oya manoꞌyonaje mimishi cuana

cuijea meeꞌyojji. Apoa aje mimishi cuijea caꞌyonaje. Ohuaya miquianaya Eyacuiñajjija
epeejji cuana po mee caꞌyonaje. Oya Jesosa manoꞌyajo Edojjoshahua Pameya oya shequi
mee caꞌyonaje. 19 Eꞌe, Jesosa Quito jjani yasijje ejeanobia jaajo ojaya edojjoshahua
poquinaje ma yahuajo manoꞌyo cuana nequica huasijje esohui huohuiya jama baꞌa: —
Eꞌe, iña manoꞌyonaje mimishi cuijeaꞌyojji, apoa anaje —aca poa.

Ma yahuajo nei manoꞌyo cuana poqui mee jjima poa eyahuasijje; ejeanobia jaa jayojja
poa. 20 Yahuajo nei manoꞌyo cuana Eyacuiñajji shajjaꞌajja sa po ajja poa. Noeya
bishe ai quecua canijo, Eyacuiñajjiya shajjamaꞌ cuana ishoaꞌajja caꞌya poa quea huiso
shequiajame ache shono ohua mimishi pajea cajeꞌyo ebajji nisho. Jamatii oe pojji cuana,
me oejje pea beca peejjima huisome, 8 huisome bishe ai yasijje dobiqui majje huiꞌiꞌyo
jjima poa johuijo. Johuiya oya cuana bishejo baꞌe jeajjee caꞌya poa quea pame nee.

21 ¡Bacue! Johui yahuajo nei poa jjeya ca jiquio jama baꞌa: Jjeya oe dejjaa pea cuana
Eyacuiñajjijo besa mee cani enajo. Eꞌe, jiquio ecua dejja bishe ai dojjojo ani cuana
johuiya jeajjee ca poa jayojjaya jama jjeya oe dejjaa pea cuana Eyacuiñajjijo besa mee
cani Edojjoshahua Pame ona que dobiquiꞌyajo. Jamajjeya baꞌe tiitii mee cani Jesosa
Quito nijje. Ena huasijje iñajeanobia cajje jamatii meshi topo caje. Mimishi cuana
ca ca etopojeajji pojjeama. Jamajjeya Eyacuiñajji nijje eꞌe jojo nei mimiajo, ohuaya
esejaya mimishi cuana cuijea caꞌyajje pea jjashahuabaquime po mee caꞌyani. Jamaya
Eyacuiñajjiya acajeꞌyo Jesosa Quito ma emanoꞌyojaa shequi mee ca oꞌoya poajojoya.
22 Jjeya nei Jesosa Quito eyajo Eyacuiñajjija ebianeimijijje eꞌanioque ani. Ohuaya ojjaña

Eyacuiñajjija esohuidojojji cuana, esohuidojojji huoojeajji poani peaꞌai huoojea cani quea
pame nee ameeya. Ojjaña eshahua cuana quea mete poani Jesosa Quitohua tecuea cajje.

4
¡Pea jjashahuabaquiꞌyome pocue!

1 Jamajjeya Jesosa Quito jiquio meshijo nequi quea nee nee poanaje. Dejjaa oya
napa canaje Eyacuiñajjija esohui huohuijjijojo. ¡Miquianaya Jesosa Quito jama pocue!
Eyacuiñajjija esohui huohuiañajo quea nee poaje pojjaꞌa. Jamatii quea nee poanijo
¡Jesosaja epeejji quea caꞌa pocue, mimishiꞌama! 2 Jamajjeya ¡Jesosaja epeejji quea
caꞌa nee poaniya ojjaña ejjashahuabaquiꞌyojji quea tai pajeaꞌyocue! ¡Eyacuiñajjija
ejjashahuabaquijji jayojja jama baꞌe tiitiicue quea pame nee! 3 Yahuajo nei quea huiso
shequiajajo miquianaya quea mimishi baꞌeꞌyonaje. Eshahuaja epeejji cuana jayojja
ojjaña mimishi atiitiiꞌyonaje, miquianaaya. Ejjashahuabaquijji quea mimishi nee nee
poanaje. Ehuoo jaa tiitiinaje peaꞌai. Ojee quea shajjaquijjo ijjiaꞌijjianaje quea mimishi
jjejojo. Ojee ishiꞌishi tiitiinaje peaꞌai. Eyacuiñajji nisho peaꞌai miquianaaya bihuia
majamajanaje. Eshahua nijje miminaje peaꞌai. Jamaya quea tai nee nee miquianaaya
atiitiinaje yahuajo nei nei. 4 Jjeya ca ca miquea epeejji quea mimishi nijje jjapeequiꞌyo
ajja onijje quea mimishi epojji. Jamajjeya oya cuana miquiana nijje quea tecue poani.
Miquianaya niñeba cani peaꞌai onijje mi jjapeequiajo. 5 Jamatii. Quijje ma dejja mimishi
cuana Eyacuiñajjiya o cojja neijo nequi mee caje ojaya mimishijo huohui epojji. Majoya
quea nee nee po mee cajeꞌyo tii tii. Ojjaña etiiquiana mimishi yahuajo manoꞌyo cuana
quea nee nee po mee cajeꞌyo, ojjaña jjeya quea mimishi poani quea nee nee po mee
cajeꞌyo peaꞌai, Eyacuiñajjiya. 6 Jamajoya Eyacuiñajjiya esohui quea pame nee Jesosa
Quitojo huohui mee caꞌyonaje ojjaña yahuajo nei baꞌya poa huasijje manoꞌyo jjimahua.
Jamajjeya manoꞌyajo, oya cuana baꞌe tiitii mee caꞌyonaje quea pame nee eyajo onijje.
Jamatii ojjaña ma etiiquiana cuana manoꞌyonaje dejja quea pame, dejja quea mimishi
peaꞌai.

Eyacuiñajjiya ojjana quea pame nee asahua cani
7 Eꞌe, Jesosa Quitoja epoe oꞌoyajji beshahua nei apoa. Jamajjeya ¡jjashahuabaquicue

quea jaꞌa nee! ¡Ojaya esohui jama baꞌecue Eyacuiñajji nijje emimijji bichoꞌama! 8 ¡Jiquio
esohui shajjaꞌajja neineicue! ¡Ojjaña Jesosaja epeejji cuana quea jea nee nee acue! ¡Pea
cuana quea jea nee poanijo onaja mimishi cuana pajeaꞌyocue queneꞌama! 9 Jesosaja
epeejji cuana poeꞌyajo, ¡jjequinobiacue quea bihui neeya miquea equi yasijje aniya!
10 Eyacuiñajjiya ojjaña ojaya epeejji quea pame chaco meesahua cani ojo. Ojjaña ojaya
epeejji pea jayojja jama chaco ajja. Peapea chacome ameesahua cani ojo ojjaña quea
bihui nee ebaꞌe meejji. ¡Ohuaya miquiana chaco meesahua canijo, ojjaña cuana quea
bihui nee baꞌe meesahuacue! Jama acue baꞌa: 11 Esohui huohui sa po majje ¡Eyacuiñajjija
esohui huohuicue! Pea cuana baꞌe meesahua sa po majje ¡baꞌe meesahuacue Eyacuiña-
jjiya miquiana baꞌe meesahua canijo! Jamajjeya ojaya epeejji cuana quea pame nee
poanijo ojjaña cuaa Eyacuiñajji bihuia caje: —Eꞌe, Jesosa Quitohua esejayamimishi cuana
cuijea caꞌyajo, quea pame nee onijje chacochacoani —jamaya oya cabihuia tiitii cahua.
¡Oya ojjañaja Emeshi Mese quea caꞌa nee capo tiitiiꞌyahua peaꞌai! ¡Jamaya capoahua!

Pea cuaa Jesosaja epeejji cuana napa caje
12 Ecuea epeejji cuana, ¡shajjaꞌajjacue mo! ¡Aꞌa quea yeno pojji pea cuaa miquianaya

janobajjimanapa canijo! Aꞌa jjashahuabaquijji jamabaꞌa: —Eya ee nei quea neenee poani
Jesosa Quito nijje jjapeequianijo.

Chojja, pea cuaa napa cani quea huiso Jesosaja epeejji cuana. 13 Jamajjeya onaa napa
cajje ¡aꞌa quea yeno pojji! ¡Quea bihui nee pocue Jesosa Quito yahuajo nei onaa aca poa
jayojjaya jamayamiquianaya acani jjeya! Onaa napa cajje Jesosa quea nee poanaje peaꞌai.
Eꞌe, miquianaya jjeya quea nee o jayojjaya poanijo quijje quea bihui nee poaje Jesosa
Quito quea pame nee nee, quea caꞌa nee nee poe oꞌoyajo. 14 Jesosaja epeejji poanijo, pea

cuanaminijjemimijajiajo ¡jamatii quea bihui pocue! Eꞌe de, EdojjoshahuaPamequea caꞌa
nee miquiana nijje nequi quea bihui nee miquiana po meejji. 15 ¡Aꞌa quea mimishi pojji;
aꞌa pea quecuajji; aꞌa siijji; aꞌa pea niñebajji peaꞌai! ¡Aꞌa jamaya pojji! Jamatii jamaya
quea mimishi poanijo aje mi oe dejja etii cuaa napa caje. Quea nee nee po mee caje.
16 Jesosa Quitoja epeejji poanijo ca ca oe pea cuaamiquianaya napa cajje ¡jamatii aꞌa quea
bicho pojji! ¡Eyacuiñajji bihuiacue jama baꞌa: —Eyacuiñajji, eya quea bihui nee Jesosa
Quitoja epeejji poanijo, jamatii onaaya eya napa cani —acue! 17 ¡Aꞌa oe Jesosaja epeejji
pojjeama jayojja jama baꞌejji quea mimishi! ¡Bacue oe! Jjeya apoa. Jesosa Quito poejeꞌyo
ojjaña cuanaja ebaꞌejjijo huohuiya. Ojjaña joya quea jaꞌa nee baꞌyani quea pamenee acaje
poeꞌyo majje. Ojjaña quea mimishi poani aje oe quea nee nee po mee cajeꞌyo. Ebionei
Jesosa Quitohua ojaya epeejji cuanaja ebaꞌejji cuanajo huohui caje. Majoya ojaya epeejji
pojjeama quea mimishi nee tecuea caje. Ojaya epeejji quea mimishi tecuea cajo, ¡ache
sohui tecue nei neiya huohui caje ojaya epeejji pojjeama! Tecuea neinei cajeꞌyo. 18 Eꞌe,
Eyacuiñajjija esohui etehueꞌyo jama poa baꞌa:
“Quea camaja nee Quitoja epeejji neija mimishi cuijeaꞌyojji, eyahuasijje edobiqui meeꞌy-

ojji peaꞌai. Jamajjeya Quitoja epeejji pojjeama, dejja quea mimishi peaꞌai ¿yajja
shai poaje? ¡Eyahuasijje edobiqui meeꞌyojji pojjeama ca coma, de!”

19 Jamajjeya dejja mimishiya eseya Jesosaja epeejji cuana napa cajo onijje jjapeequianijo
¡jamatii Eyacuiñajjija esohui aꞌa pajeaꞌyojji! Jamaya Eyacuiñajjija ejjashahuabaquiꞌyojji.
Jamajjeya ¡quea pame nee nee atiitiicue! Eꞌe, Eyacuiñajjiya eseya pana caꞌya poa. Ojaya
esohui jayojja jama acajeꞌyo eꞌe jojo nei, epajeaꞌyojji pojjeama Eyacuiñajjija.

5
Penoja esohui etehueꞌyo Jesosaja epeejji jaahuanajji cuana huasijje

1 Jjeya eyaya Jesosaja epeejji jaahuanajji cuana huohuiaña. Eya ca iña Jesosaja epeejji
cuana jaahuanajji peaꞌai. Yahuajo pea cuaa Jesosa Quito cuia caqui eyaya oya ba poa.
Jesosa Quito poe oꞌoyajo, eya o jayojja quea pame nee, quea caꞌa nee nee poajeꞌyo.
Jamajjeya eyaya tehueaña jama baꞌa: 2 ¡Miquianaaya Jesosa Quitoja epeejji cuana
jaahuanajji poaniya oya cuana jaahuanacue quea pame nee! Eyacuiñajjiya miquianaya
huoojea canaje ojaya epeejji cuana jaahuanajji. Jamajjeya ¡quea bihui nee oya cuana
jaahuanacue, tecueꞌama! Jesosa Quito miquianajaya quea jea nee neejo ¡ojo chacocue
quea bihui nee, ejjeshejji quea huiso sa poanijo pojjeama! Eyacuiñajjiya miquianaya
huoojea caꞌyonaje ojaya epeejji jaahuanajji. 3 Jamajjeya ¡o huoojeaꞌyojji quea tecue jama
jayojja aꞌa pojji! Jamajjeya Jesosaja epeejji cuaa miquiana ba majje quea pame atiitii
caje peaꞌai; miquiana jayojjaya poaje. 4 Eꞌe, Jesosa Quito ojaya epeejji cuana jaahuanajji
huoojeajji poani. Jamajjeya poe oꞌoya majje ohuaya eseya o jayojja quea pame nee, quea
caꞌa nee po mee cajeꞌyo.

5 Cuanaya Jesosaja epeejji jjeya nei onijje jjapeequiani cuana eyaya huohuiaña jama
baꞌa: ¡Jesosaja epeejji jaahuanajji cuana shajjaꞌajjacue! ¡Quea bei pocue! Yahuajo nei
Eyacuiñajjija esohui etehueꞌyo jama poa baꞌa:
“Beca cuana quea caꞌa poso jjabaquianijo Eyacuiñajjiya oya cuana ba cani quea mimishi.

Jamajjeya ohuaya oya cuana jeabichajea cajeꞌyo. Pea quea bei poani ca ca
jaahuana cajeꞌyo, Eyacuiñajjiya”.

Jamaya yahuajo nei poa. 6 Jamajjeya ¡Eyacuiñajjija ejjashahuabaquijji jayojja jama acue
quea bei nee! Oya quea caꞌa nee enequi tii tii. Jamajjeya quijje ohua apoa acajje
miquianaya ona jaahuanajji quea jaꞌa nee po mee cajeꞌyo. 7 Jjeya oya jjashahuabaquiani
miquiana jaahuanajji. Jamajjeya meteꞌama jjashahuabaquicue ojo jama baꞌa: —Eꞌe jojo
nei Eyacuiñajjiya eya jaahuana cajeꞌyo.

8 ¡Quea jjashahuabaqui jaꞌa nee pocue! ¡Ojjaña ba neineicue! Edosiquiana quea mase
poqui tiitiiani ojjaña dasiaa. Jiquio ecua ibia quea mase po ayequiani aquiana saꞌajjaa
jayojja jama Edosiquiaa eseya saꞌajja cani edasiajji. 9 Eꞌe, miquianajaya eba Jesosaja

epeejji cuana ojjaña meshijo baꞌe Edosiquiaa napa mee cajje quea nee poani miquiana
jama. Jamajjeya ¡Jesosaja epeejji quea caꞌa nee pocue! ¡Ojaya esohui aꞌa pajeaꞌyojji! 10Eꞌe,
oe pojji cahuime miquianaya quea nee poaje Jesosa Quito nijje jjapeequianijo. Jamatii
miquianaya ojaya epeejji cuana quea jaꞌa nee po mee cajeꞌyo. Ohuaya miquianaya quea
caꞌa nee nee po mee cajeꞌyo. Ojaya esohui cuana jayojja jama baꞌe tiitii meesahua caje
peaꞌai. Eꞌe de, Eyacuiñajjiya, ese jaahuanajjiyamiquianaya babaca caꞌya poa. Miquianaya
Jesosa Quito nijje jjapeequianijo, o jayojjaya quea caꞌa nee, quea pame nee nee po tiitii
mee cajeꞌyo.

11 ¡Eyacuiñajji ojjaña huoojeaꞌyojji oe nei quea caꞌa nee nee po tiitiiani! ¡Jamaya
capoahua!

Penohua quea bei tehue cani Jesosaja epeejji cuana huasijje
12 Ecuea epeejji Simano bajjani enijje nequi. Ecuea eba oya Jesosa nijje jjapeequiani

quea pame nee. Ohuaya jiquio esohui etehueꞌyo biso nei tehue meesahua cani. Ecuaaya
miquiana que tehueaña quea jaꞌa nee, quea bihui nee nee peaꞌai ejjapeequi meesahuajji.
Ecuea eba eꞌe jojo nei Eyacuiñajjiya miquianaya quea pame jaahuana cani. Jamajjeya
¡onijje jjapee tiitiiquicue!

13 Jesosaja epeejji cuana jiquiojo, Babenonia cuiñajji jayojjajo baꞌe Eyacuiñajjiya
babaca caꞌyonaje ojaya epeejji nei epojji, miquiana jayojjaya. Oya cuana, Macoso ma
ecuea ebacua ejja jayojja peaꞌai miquianajo jjashahuabaquiani. —¿Achajja ami ani soꞌo?
—ohuaya huohuiꞌajja mee cani.

14 ¡Ojjaña Jesosaja epeejji cuana jomajo baꞌe nijje quea bei nee mimi tiitiicue! Onijje
jjapeequianijo, ¡Jesosa Quitohua miquianaya quea jaꞌa nee cabaꞌe meesahua cahua!

Eyaya, Peno bajjaniya jiquio esohui tehueꞌyonaje. Mahuiso. Apoa.

PENOJA ETEHUEꞌYO BECANEJJIJJI PEAꞌAI2 PEDRO
Penohua tehue ca oꞌoyanaje Jesosaja epeejji cuana huasijje

1Eyaya Simohui Peno bajjaniyamiquiana huasijje tehueaña. Eya Jesosa Quitoja esohui
huohui ayequijji poani. Ohuaya eya huoojea caꞌyonaje ojaya esohui huohuiya. Oya
Jesosa Quito eꞌe jojo nei Eyacuiñajji, esejaya mimishi cuijeaꞌyojji poani. Quea pame nee
nee ojaya esohui. Ohuaya miquianaya ojaya esohui cuana jayojja jama ameesahua cani.
Mimishi cuana cuijea caꞌyajje ohuaya ecuanaya, miquianaya peaꞌai quea boejea po mee
caꞌyonaje. 2 Eꞌe, Eyacuiñajji, esejaya Emeshi Mese nei Jesosa Quito peaꞌai miquianajaya
eba nei nei. Jamajjeya ¡ohuaya miquianaya cajaahuana cahua quea pame nee! ¡Quea bei
nee capo mee cahua peaꞌai!

Eyacuiñajjiya eseya babacaꞌyo majje iyaa canaje
3 Eꞌe, Jesosa quea caꞌa nee nee ba majje ohuaya eseya ojaya esohui jayojja jama baꞌe

meesahua cani quea pame nee. Eseya iyaa caꞌyonaje ojaya epeejji nei epomeejji, o jayojja
jama epojji. Quea caꞌa nee, quea pame nee nee po mee cani peaꞌai. 4 Jamajjeya ohuaya
eseya iyaa majje huohui canaje jama baꞌa: —Miquianaya e jayojja quea pame nee poaje e
jayojja quea caꞌa nee epoꞌyojji —aca poa.

Jamajoya Eyacuiñajjija ejjashahuabaquiꞌyojji jayojja jama jjashahuabaquiꞌyome poa-
jeꞌyo. Esejaya ejjashahuabaquiꞌyojji quea mimishi, quea tai peaꞌai pajea mee cajeꞌyo. Eꞌe,
eseya pea quea mimishi jayojja pojjeama.

5 Jamajjeya miquianaya Jesosa Quito nijje jjapeequianijo ¡quea pame baꞌecue! ¡Ey-
acuiñajjija esohui cuana ba neineicue peaꞌai! 6 ¡Quea jaꞌa nee jjashahuabaquicue! ¡Jesosa
nijje jjapee tiitiiquicue! ¡Aꞌa onaa napa cani jjabaquijji! ¡Eyacuiñajjija ejjashahuabaquijji
jayojja jama jjashahuaba tiitiiquicue! 7 ¡Eyacuiñajjija epeejji cuana jaahuanacue quea
pame nee! ¡Ojjaña quea jea nee nee acue peaꞌai! Eꞌe, ¡quea boti nee acue! 8 Jamajjeya
miquiaaya jamaya atiitiiañajo Emeshi Mese Jesosa Quitoja echacojji quea jaꞌa nee nee
poaje, oya miquea eba poanijo. ¡Jesosa Quitoja esohui jama acue peaꞌai! 9 Ojjaña
jiquio esohui jama aꞌajja aje oe cojjamaꞌ jayojja de, quea cojja jama jayojja poani. Quea
jjashahuabaqui jaꞌa pojjeama. Jamajjeya pajea caꞌyani ma Jesosa Quitohua yahuajo ojaya
mimishi cuana cuijea caꞌyonaje.

10 Jamajjeya epeejji cuana, ¡quea jaꞌa nee po tiitiicue Jesosa Quitoja epeejji poanijo!
Eyacuiñajjiya yahuajo miquianaya iyaa caꞌya poa quea jaꞌa nee ebaꞌeꞌyojji. Cuanaya oya
yahuajo jjashahuabaquinaje jama baꞌa: —Miquianaya ecuea epeejji nei poajeꞌyo.

Jamajjeya miquianaya Eyacuiñajjijo quea pame nee atiitiiañajo quea mimishi epo
oꞌoyajji pojjeama. 11Eyacuiñajjiya miquianaya dobiqui mee cajeꞌyo ojaya cuiñajji eyacua
huasijje quea bihui nee. Ma cuiñajjijo Emeshi Mese Jesosa Quito ojjaña huoojeaꞌyojji oe
nei poajeꞌyo tii. Ohuaya miquianaya onijje baꞌe tiitii mee cajeꞌyo.

Penohua esohui eꞌe nei huohui ca oꞌoyanaje
12 Jiquio esohui eꞌe nei miquianajaya eba. Jamaya quea bihui nee atiitiiañajo quea

pame nee poani. Jamatii eyaya maya huohui majamajaña. Jamajjeya miquianaaya
pajeaꞌyo ajja esohui eꞌe nei. 13 Jiquio meshijo eshe nequiya jjeya nei eyaya miquianaya
jjashahuabaqui tiitii meejeꞌyo ma esohui cuanajo. Jamaya quea pame miquianajo. 14 Eꞌe,
esejaya Emeshi Mese neiya, Jesosa Quitohua yahuajo pishana eya huohui canaje jama
baꞌa: —Peno, quijje pishana miya manojeꞌyo.

15 Jamajjeya jjeyahua nei eyaya miquiana huasijje esohui eꞌe nei huohui majamajaña
miquianajaya epajeaꞌyojji pojjeama e manoꞌyajo.

Jesosa Quito jiquio meshijo nequi Penohua ba ca poa

16 Ecuaaya miquianaya huohuinaje Jesosa Quitoja epoe oꞌoyajjijo. Oya quea caꞌa nee

nee poejeꞌyo, Emeshi Mese nei poani. Ecuaaya oya Eyacuiñajjija Ebacua Ejja banaje
ecojjaa. Jamajjeya ecuanajaya esohui eꞌe nei ojo, etiiquianaja esohui yahuajo jayojja jama
pojjeama; ojaya yahuajo ba jjimajo ca ca esohui eꞌe nei pojjeama. 17 Eꞌe, eseja Chii ai
Eyacuiñajji eyajo ani Jesosa Quito nijje miminaje quea pame nee nee. Jesosa Quito oe nei
quea caꞌa nee nee poanijo miminaje Eyacuiñajji. Eꞌe, Jesosa Quito nijje nequiya eyaya
Huani nijje, Jacobo nijje nequiya peaꞌai shajjaꞌajjanaje Eyacuiñajji eyajo quea jaꞌa nee
Jesosa nijje mimiani. Jama poanaje baꞌa: —Jesosa ecuea Ebacua Ejja oe nei quea pame
nee. Oya ecuea quea jea nee nee. Ohuaya ecuea ejjashahuabaquijji jayojja jama acani
—Eyacuiñajji poanaje.

18 Eyacuiñajjiya ma esohui cuana eyajo huohui canijo, ecuaaya shajjaꞌajjanaje
Jesosa nijje eyiyo biajje nequiya. Eyiyojo Eyacuiñajji shajjaꞌajja majje ecuana
jjashahuabaquinaje jama baꞌa: —Eyacuiñajji eyiyojo miminaje eꞌe jojo nei. Jamaya quea
pame.

19 Jamajjeya ecuanaja esohui Jesosa Quitoja epoe oꞌoyajjijo baña quea jaꞌa nee. Ey-
acuiñajjija esohui huohuijji cuanaja esohui yahuajo eꞌe nei poa. Jamajjeya ¡shajjaꞌajjacue!
Ma esohui yahuajo nei cuaquijiji jayojja jama poa. Jiquio ecua cuaquijijiya mecajje quea
aponeejo jeajaꞌa cani jayojja jama jiquio esohui eꞌe neiyamiquianaya Jesosa bameesahua
caje, jamatii esohui eꞌe nei pojjeama huohui cani cuaa quea huiso. Miquianaya Jesosaja
poe oꞌoyajjijo quea jaꞌa nee baje ma esohui eꞌe nei ba neinei majje. Jamatii Jesosaja
epoe oꞌoyajji ca ca jiquio ecua eshequi huiyejji jaasohuamajje jaꞌaꞌajaꞌaꞌa pojebeani jama
jjashahuabaqui meemeya se acaje Jesosaa.

20 ¡Ba neineicue jiquio esohui! Eyacuiñajjiya esohui huohuijji yahuajo nei baꞌeca
poa esohui tehue mee ca poa. Ma esohui cuana onajaya ejjashahuabaquijji pojjeama,
Eyacuiñajjija ejjashahuabaquijji. 21Eꞌe, yahuajo nei dejja cuanaja Eyacuiñajjija esohui ja-
matii tehue jjima. Onajaya ejjashahuabaquijji huohui jjima peaꞌai. Chojja. Edojjoshahua
Pameya Eyacuiñajjija epeejji quea pame nee cuana ojaya esohui huohui meesahua caꞌya
poa.

2
Esohui huohuijji nisho cuana siajje poani Eyacuiñajjija esohuijo

1Yahuajo nei Eyacuiñajjija esohui huohuijji nisho cuana siajje poa pea cuana huasijje.
Jjeyahua nei pea esohui huohuijji nisho cuana miquiana que siajje poaje Eyacuiñajjija
esohuijo. Ohua siajje acajje dejja cuana poquiquehua chanaꞌ cuaqui yasijje. Esejaya
Emeshi Mese nei, Jesosa onaja mimishi cuanajo manoꞌyonaje. Jamatii oja sohui siajje
acanijo esohui huohuijji nishohua Jesosa cajaa acani. Jamajjeya Eyacuiñajjiya oya
cuana quea nee nee po mee cajeꞌyo, ojjañaja esohui huohuijji nisho. 2 Ona siajje
poanijo, quea huiso dejja cuana quea mimishi nee poaje o jayojjaya. Jamajoya esohui
huohuijji nisho cuana siajje poani jojoya pea cuana Jesosaja esohui cuanajomimijajijeꞌyo.
3Cuanaya esohui huohuijji nishohua quea huiso ejjeshejji sa poanijo miquiana que ojaya
ejjashahuabaquiꞌyojji eꞌe nei pojjeama huohui caje. Quea bejjo jeaa jjejojo miquianaya
dasia caje; dasia majje bejjo quea huiso chicha caje.

Yahuajo nei Eyacuiñajji jjashahuabaquia poa esohui huohuijji nisho napajji. Jama poa
baꞌa: —Esohui huohuijji nisho cuana eyaya baña. Eyaya oya cuana epajeaꞌyojji pojjeama;
quea nee nee po meejeꞌyo eꞌe jojo nei.

4 ¡Bacue oe! Yahuajo nei nei esohuidojojji cuana eyajo quea mimishi poa. Jamajjeya
Eyacuiñajjiya oya cuana quea huesha nee nee jea ca poa, quea misi nee nee yasijje jeajea
caꞌya poa quea nee nee epojji. Jomajo oya cuana ecuaya meequiꞌyojji pojjeama. Ejeyoꞌyo
jama ani, de. Quijje Jesosa Quito poe oꞌoyajo, Eyacuiñajjiya ma esohuidojojji quea
mimishi cuana tecuea neinei majje jeajea cajeꞌyo cuaqui yasijje quea nee nee epoꞌyojji
tii tii.

5Yahuajo nei nei ojjaña quea mimishi nee poanijo, Eyacuiñajjiya ena quea quemo nee
nee huoojea ca poa; ojjaña mimishi cuana huiꞌi mee caꞌya poa. Eꞌe, ojjaña meshi cuana



2 PENO 2:6 513 2 PENO 2:16

ohuajea mee ca poa. Oe dejjaa Noe bajjaniya Eyacuiñajjija esohui jayojja jama aca poa.
Jamajjeya oya huiꞌiꞌyo ajja poa. Ojaya bacua ejja, oja osecuajana quea pame cuana peaꞌai
huiꞌiꞌyo jjima peaꞌai poa. Me oejje beca, 7 huisome cuana Noe nijje ani Eyacuiñajjiya
jaahuana ca poa.

6 Majoya ojjaña cuana Sonoma cuiñajjijo baꞌe, Jomosha cuiñajjijo baꞌe peaꞌai quea
mimishi nee nee poa. Jamajjeya Eyacuiñajjiyama cuiñajji cuana quiyo jeyojeyomee caꞌya
poa. Chamaꞌyo tii acaꞌya poa dejja, equi, aquiana cuana peaꞌai. Jamaya Eyacuiñajjiya
ojjaña ba mee cani eꞌe jojo nei ohuaya ojjaña quea mimishi poani quea nee nee po mee
cajeꞌyo. Jamajjeya ¡ojjaña quea mete mimishi epojji pocue! 7 Eꞌe, yahuajo nei Sonoma
cuiñajji quiyoꞌyo jjimahuajo Eyacuiñajjiya ojaya epeejji Noti bajjani Sonomajo baꞌe
huoojeacuaya ca poa cuiñajji esecue yasijje quiyoꞌyo jjima epojji. Notiya Eyacuiñajjija
esohui jama atiitii ca poa. Jamajjeya oya quea yeno nee nee poa ojjaña jomajo quea
mimishi baꞌyanijo. 8Ma cuiñajjijo baꞌeya Notiya ba majamaja caninaje dejja cuana quea
mimishi nee nee; quea shajjaquijjo tii tii poani shajjaꞌajja caninaje peaꞌai. Ohuaya, Notiya
ma Eyacuiñajjiya huohui ca poa jayojja jama aca poa. Jamajjeya quea yeno nee nee poa
dejja cuana quea mimishi po tiitiianijo.

9 Jamajoya jjeya ecuana ba mee cani jama baꞌa: Eyacuiñajjiya ojjaña quea pame nee
poani jaahuana cani. Jamajjeya dejja mimishi cuanaja ojaya epeejji cuana quea mimishi
epo meejji pojjeama. Ecuanaya ba mee cani jjeya nei peaꞌai Eyacuiñajjiya ojjaña quea
mimishi poani quea nee nee po mee cajeꞌyo. Quijje Jesosa Quito poe oꞌoyajo, ojjaña
mimishi cuana quea nee nee po tiitii mee cajeꞌyo, Eyacuiñajjiya. 10 Pea cuana quea
mimishi, quea tai jjashahuaba tiitiiquiani. Jamaya oya cuana baꞌe sa poani. Oya cuana
emeshi mese cuanaja esohui shajjaꞌajja sa po ajja peaꞌai. Jamajjeya Eyacuiñajjiya oya
cuana quea nee nee po mee cajeꞌyo.

Oya jayojjaya esohui huohuijji nisho cuana quea mase nee nee. Shajjamaꞌ peaꞌai.
Jesosa Quitoja esohuidojojji quea pame cuana niñeba canimeteꞌamaa jjejojo, bichoꞌamaa
jjejojo peaꞌai. 11 Jamatii mimishi cuana caꞌaꞌama ojjaña. Eyajo Eyacuiñajjija esohuidojojji
cuana ca ca quea caꞌa nee nee poani. Ma dejjaja ba jjima acani peaꞌai. Jamatii ohuaya
esohui huohuijji nisho cuana jama niñebame ajjima acani baꞌa: —Jesosa, ¡jiquio esohui
huohuijji nisho cajaa acue, cuiajeaꞌyocue! —jamaya po ajja esohuidojojji cuana.

12Esohui huohuijji nisho cuana ca ca queamase nee nee. Quea jaꞌa nee jjashahuabaqui
ajja peaꞌai. Jamatii ijjiacajji jjabahuonequi jjima jama baꞌyani. Jiquio ecua ijjiacajji tiiyajo
ojjañaa saꞌajja cani equecuaꞌyojji jayojja jama esohui huohuijji nisho queaneeneepomee
cajeꞌyo Eyacuiñajjiya. Eꞌe, oya cuana jjabahuejjaqui ajja nei nei. Eyacuiñajjija esohuijo
niñeba cani quea quehuajojo.

13 Esohui huohuijji nisho cuaa pea cuana quea yeno po mee cani. Jamajjeya
Eyacuiñajjiya oya cuana quea yeno, quea nee nee po mee cajeꞌyo. Eꞌe de, quea bihui
nee jayojja oya cuana mimishi cuana a sa poani ojjaña pojjajo. Jamatii quea mimishi
poani tii miquiana nijje ojee ijjia sa poani Jesosa Quitoja bobi. Miquiana quea mimishi
po mee sa poani peaꞌai oya cuana. 14 Eꞌe, esohui huohuijji nisho cuana epona mimishi
cuana jea ba cani; onijje jaa sa poani. Jiquio ecua jejje ajja tii tii jayojja jama oya
cuana quea mimishi po tiitiiani, jjashahuaba tiitiiquiani quea mimishi epojji. Jesosaja
epeejji caꞌaꞌama quea mimishi po mee cani peaꞌai. Quea dejja tai poanijo pea cuana
dasia majje aquiana sii cani peaꞌai. Jamajjeya Eyacuiñajji quea quene poani esohui
huohuijji nisho cuana nijje. Yahuajo jjashahuabaquinaje o huoojeaꞌyojji cuaqui yasijje
quea mimishi poanijo. 15 Esohui huohuijji nisho cuana Jesosaja ejiojjijje poqui pajeaꞌyo
majje cuaquishoꞌyonaje eshahuaja ejiojji yasijje. Eyacuiñajjija esohui huohuijji yahuajo
nei baꞌya poa Beonija bacua ejja Banaami bajjani quea mimishi poa. Ejjeshejji quea
huiso sa poanijo Eyacuiñajjija esohui jama a sa po ajja poa. Banaami jayojja jama esohui
huohuijji nisho cuana poani, quea mimishi nee nee, de. 16 Eyacuiñajjiya Banaami tecuea
caꞌya poa yahuajo nei, mimishijo. Mapichi sisi mimi mee ca poa Banaami nijje, Banaami

jayojja mimimeya poa. Mapichi sisiya tecuea cajje Banaami ojaya ejjashahuabaquijji
quea mimishi pajea caꞌyonaje.

17 Jjeya ojjaña esohui huohuijji nisho cuana ena eteohuejja namaꞌyo, ejocaꞌyo jayojja
jama poani, cajaa yaꞌyo jayojja. Cuanaya bo poeanijo beniya dojocuaji canijo, ena chamaꞌ
poaje. Esoꞌ equecuaꞌyo epohuaꞌyojji pojjeamaquea jabojojo. Jiquio ecua bodojocuaji cani
jayojja ena chamaꞌ jayojja jama ojjaña esohui huohuijji nishohua Jesosaja esohui quea
jaꞌa huohuihuohui ajja. Jamajjeya Eyacuiñajjiya oya cuana cajaa acaje; quea nee nee po
mee cajeꞌyo; quea huesha nee nee, quea misi nee nee yasijje jeajea cajeꞌyo. 18 Esohui
huohuijji nisho cuanaja ejjashahuabaquijji quea quehua nee. Jamatii quea miminaa,
bichoꞌama poani. Oya cuana jjashahuabaquiani quea mimishi. Pea cuana, ma yahuajo
mimishi pajeaꞌyojji poanaje quea mimishi po mee caje oꞌoya. 19 Esohui huohuijji nisho
cuanamimishi pajeaꞌyo ajja. Jamatii oya cuana siajje poani tii tii jama baꞌa: —Ecuanajaya
esohui cuana shajjaꞌajja majje ¡miquianajaya ejjashahuabaquijji jayojja jama atiitiicue!
—siajje poani.

Chojja, jamaya pojjeama. ¡Bacue! Ojjaña joya mimishi atiitiijji poani Edosiquiana
o huoojeajji poani. Quea pame nee poanijo ca ca Eyacuiñajji o huoojeajji poani.
20 Jamajjeya beca cuaa mimishi pajea caꞌyonaje; quea mase popajea caꞌyonaje esejaya
EmeshiMese nei JesosaQuito nijje ejjapeequijji. Jamatii onijje jjapeequimajje aje oe quea
mimishi po oꞌoyanaje. Ojaya esohui shajjaꞌajja maja sa poꞌyo ajja poanaje. Yahuajo jama
oya cuana baꞌe oꞌoyanaje, Jesosaja epeejji pojjeama jama quea mimishi. Yahuajo Jesosa
nijje jjapeequi jjimahuajo oja mimishijo Eyacuiñajjiya oya cuana tecuea caje. Jesosa
nijje jjapeequi pajeaꞌyajo ca ca tecuea neinei cajeꞌyo. 21 Jamajjeya ojjaña joya Jesosaja
esohui shajjaꞌajja majje pajea cani, quea mimishi po oꞌoyani Eyacuiñajjiya janobajjima
nei tecueajea cajeꞌyo. Quea nee nee po mee cajeꞌyo. Pea cuanaja Jesosaja esohui
shajjaꞌajja jjimahuajo quea mimishi poani Eyacuiñajjiya tecuea caje; quea nee pishana
po mee cajeꞌyo oja mimishi cuanajo. Esohui eꞌe nei Jesosajo shajjaꞌajja jjimajo mi tecuea
neinei cajeꞌyo. 22 Eꞌe, jamaya acani cuaa baꞌa: “Iñaehuaa bohuii majje bohuii ijjia ca
oꞌoyani. Cuanaya cuichi topo cajje cuichi quea boejea pepajo besaje oꞌoya”. Jiquio ecua
iñaehua, cuichi peaꞌai jjopi yasijje poqui oꞌoyani jayojja jama beca dejja cuana poani;
Jesosaja esohui shajjaꞌajja majje pajea caꞌyani, poqui oꞌoyani mimishi yasijje.

3
Jesosa Quito poeje oꞌoya; ma ecua ohuaya huohui ca poa jamaya eꞌe jojo nei poaje

1Epeejji cuana, eyaya becanejjijji peaꞌai tehueꞌyome anaje ecuea esohuimiquiana que.
¡Ecuea etehueꞌyo yahuajo, ecuea etehueꞌyo jjeya tehuejo peaꞌai miquianaya jjashahuaba
tiitiiquicue quea jaꞌa nee Jesosa Quitojo! 2 ¡Eyacuiñajjija esohui huohuijji quea pame
cuanaja esohui yahuajo nei aꞌa pajeaꞌyojji! Esejaya Emeshi Mese nei Jesosa ese baꞌe
tiitii meeꞌyojji. ¡Ojaya esohui peaꞌai aꞌa pajeaꞌyojji! Ohuaya ojaya epeejji cuana huoojea
caꞌyonaje ojaya esohui huohuiya miquiana huasijje.

3 ¡Bacue jiquio esohui! Jesosa poe oꞌoya jjimahuajo pishana quea huiso quea mimishi
poeje. Ojaya ejjashahuabaquijji quea mimishi nee nee poaje. Miquianaya soadojo caje
Jesosaja epoe oꞌoyajjijo miquiaa huohuiañajo. 4 Minijje mimijajije jama baꞌa: —¡Dee!
Yahuajo Jesosaa huohui canaje ojaya epoe oꞌoyajjijo. Jamatii poeꞌyo jjima. Jesosa siajje
poani, de. Yahuajo nei nei ecuanaja etiiquiana baꞌya poa meshi pana ca jeahuajo. Oya
jayojjaya jama poani ojjaña jjeya nei. Jama tii tii. Poe oꞌoya ajja Jesosa —siajje poaje dejja
mimishi cuana.

5 Oya cuana aje oe quea mimishi; Eyacuiñajjija panaꞌyo cuana yahuajo nei pajeaꞌyo
sa poani. Yahuajo nei nei Eyacuiñajjiya ojjaña aquiana cuana eyajo pana caꞌya poa.
Majameta cuana, baꞌi, eshequi peaꞌai pana caꞌya poa. Meshi cuana pana caꞌya poa.
Aquiana cuana ojjañameshijo pana caꞌya poa, dejja cuana peaꞌai. Yahuajo nei nei chamaꞌ
meshi poa. Ena nei ania poa. Jamajjeya Eyacuiñajjiya ena huosa mee ca poa. Meshi
ani cooa poa. 6 Yahuajo nei Eyacuiñajjiya ena jjayehuejjequi mee ca oꞌoya poa. Ojjaña

mimishi cuana ojjaña meshijo baꞌe huiꞌiꞌya poa. 7 Jjeya nei aquiana cuana eyajo nequi,
aquiana meshi cuanajo yani peaꞌai. Eyacuiñajjiya ojjaña aquiana nequi mee cani. Quijje
ojjaña aquiana eyajo nequi, ojjaña cuana meshijo nequi peaꞌai quiyojea mee cajeꞌyo.
Chamaꞌyo tii pomee cajeꞌyo ojjaña aquiana cuana. Eꞌe, Jesosa poe oꞌoyajo, ojjañamimishi
cuana quea nee nee po mee cajeꞌyo quea mimishi poanaje sosejje, Eyacuiñajjiya. Eꞌe,
ojjaña quea mimishi poani quiyo tiitii nequijeꞌyo cuaquijo.

8 Ecuea epeejji cuana, ¡pea esohui ecuea shajjaꞌajjacue! ¡Aꞌa pajeaꞌyojji! Eyacuiñajji
baꞌe tiitiiani. Jamajjeya quea huiso nee nee, mil shequiajame oe cahuime jayojjaya poani
ojo, oya jayojjaya. 9 Esejaya Emeshi Mese nei Jesosaja epajeaꞌyojji pojjeama ojaya esohui
o poe oꞌoyajjijo. Jamaya acaje ohuaya eꞌe jojo nei. Pea cuana siajje poani jama baꞌa: —
Jesosaa ojaya esohui pajea caꞌyonaje, de; poeꞌyo ajja.

Chojja. Jesosa quea mase pojjeamaa jjejojo ishoa cani tii tii ojjaña cuanaja mimishi
epajeaꞌyojji. Eꞌe, ese jeajea sa po ajja oya cuaqui yasijje. Quea boejea po mee sa acani
ojjaña. 10 Quijje Emeshi Mese nei Jesosa poecuajije quea huiso ojo jjashahuabaqui ajja
yanijo. Siipojji poecuajiani jayojja jama poecuajime Jesosa poaje. Oya poe oꞌoyajo, ojjaña
aquiana eyajo chamaꞌyo tii poaje; quiyojeyojeꞌyo quea shajjaquijjo. Ojjaña meshi cuana,
ojjaña aquiana meshijo nequi peaꞌai quiyoꞌyo majje chamaꞌyo tii poajeꞌyo. 11 Eꞌe, quijje
ojjaña aquiana quiyojeyo cajeꞌyo. Jamajjeya ¿ae shai poaje miquianaya jjeya nei? ¡Aꞌa
quea mimishi pojji! ¡Baꞌecue quea pame nee nee! ¡Eyacuiñajjija esohui jayojja jama
acue quea bihui nee! 12 ¡Jamaya pocue Jesosa ishoaꞌajja poani! Eꞌe, ¡ojo chaco tiitiicue!
Jamajjeya Jesosa poecuajije jjeya nei pojjaꞌa. Ojo chaco ajjajo, oya jjeya nei poeꞌyo ajja
pojjaꞌa, quijje pojjaꞌa poejeꞌyo. Oya poe oꞌoyajo, ojjaña aquiana eyajo nequi quiyojeyo
cajeꞌyo. Ojjaña aquiana quiyo jeyojeyojeꞌyo. 13 Yahuajo nei Eyacuiñajjiya huohui ca poa
jama baꞌa: —Quijje eyaya aquiana cuana eyajo panajeꞌyo eyacua. Meshi eyacua panajeꞌyo
peaꞌai eyaya. Jomajo ojjaña cuaa ecuea esohui jayojja jama atiitii cajeꞌyo quea pame,
mimishiꞌama —jamaya Eyacuinajji poanaje.

Ecuaaya ishoaña meshi eyacua, eya eyacuajo peaꞌai de, quea boejeaꞌyo ebaꞌeꞌyojji.
14 Ecuea epeejji cuana, ¡bacue! ¡Miquianaya Jesosaja epoe oꞌoyajji ishoañajo baꞌecue

Eyacuiñajjija esohui jayojja jama! Jamajjeya Eyacuiñajjiya ba caje miquianaya ojaya
epeejji quea pame nee. ¡Jesosa nijje jjapeequicue eꞌe jojo nei! Jamajjeya Eyacuiñajji
miquiana nijje quea bei po tiitiijeꞌyo. 15 Jesosa quea tecue pocuaji ajja mimishi cuana
nijje. Ishoa cani, jamajjeya mi poeꞌyani. Jamajjeya ¡jjeya onijje jjapeequiꞌyocue! Ohuaya
eseya baꞌe tiitii mee cajeꞌyo onijje eyajo. Jamaya ecuanaja epeejji Pabohua tehue
canaje peaꞌai miquiana huasijje, ecuea etehueꞌyo jayojja. Jamaya Eyacuiñajjiya Pabo
jjashahuabaqui meesahua caꞌyonaje quea jaꞌa nee. 16 Eꞌe, ecuea etehueꞌyo Jesosajo
jayojja jama Pabohua tehue canaje quea huiso nee. Beca esohui ojaya esohui etehueꞌyo
quea camaja ebajji. Jamajjeya beca cuana jjashahuaba quehuaquianijo quea jaꞌa nee
huohui ajja Paboja esohui etehueꞌyo. Oya cuana siajje poani esohuijo. Jamajjeya quijje
Eyacuiñajjiya oya cuana quea nee nee po mee cajeꞌyo.

17 Eꞌe epeejji cuana, jamaya miquianajaya eba. Jamajjeya ¡aꞌa shajjaꞌajjajji siajjepojji
cuanaja esohui! Oya cuana shajjaꞌajja majje jjashahuaba quehuaqui chanaꞌ. Eꞌe, esohui
huohuijji nisho cuana Eyacuiñajjija esohui jayojja jama a sa po ajja. ¡O jayojja jama aꞌa
pojji! 18 Eꞌe, Jesosa Quitohua, esejaya Emeshi Mese neiya eseya quea boejea po meeꞌyo
majje baꞌe tiitii mee cajeꞌyo onijje eyajo. ¡Ojaya epeejji quea caꞌa nee nee po tiitiicue!
Yahuajo miquianaya ojaya epeejji eyacua quea caꞌa pishana poanaje. Jamajjeya oe pojji
miquianajaya eba poanaje. ¡Ojjaña esohui cuana Jesosa Quitojo ba neinei poquiacue!
Mahuiso ecuea esohui.

¡Ojjaña cuaa Jesosa Quito cabihuia tiitii cahua: —Jesosa Quito, miya quea pame nee
nee —jamaya caꞌa cahua!

Eyaya, Penohua jiquio esohui eꞌe nei cuana tehuejeyonaje. Apoa.

HUANIJA ETEHUEꞌYO EBIONEI
1 JUAN

Huaniya tehue canaje ebaꞌe tiitiiꞌyojjijo
1Epeejji cuana, eyaya, Huaniyamiquiana que esohui tehueaña Jesosa Quitojo. Yahuajo

nei nei meshi, aquiana cuana, dejja peaꞌai pana coo jjimahuajo oya yaña tii tiia poa.
Jamajjeya Jesosa Quitohua eseya Eyacuiñajji ba mee cani, eseya baꞌe tiitii mee cani
peaꞌai. Eꞌe jojo nei eyaya oya shajjaꞌajjanaje ecue eshajjaa. Eyaya oya banaje ecue
ecojjaa. O ba neinei majje eya quea bihui nee poanaje. Oya ese jayojjaya poanaje,
yamijji. Jamajjeya eya onijje jjapeequinaje. 2 Eꞌe, Jesosa ese jayojja poeyanaje yamijji,
ese baꞌe tiitii meeꞌyohua. Eyaya oya banaje eꞌe jojo nei. Jamajjeya eyaya miquianaya
jama huohuime aña baꞌa: Yahuajo nei nei Jesosa Quito yaña tiitiia poa Eyacuiñajji nijje,
oja Chii nijje. Eseja Chii neiya Eyacuiñajjiya oya meshi yasijje huoojea canaje ese jayojja
epojji, yamijji. Esejayamimishi cuijeaꞌyomajje ohuaya eseya cuana baꞌe tiitii mee cajeꞌyo
onijje eyajo. 3 Eꞌe, eyaya oya, Jesosa Quito banaje; ojaya esohui shajjaꞌajjanaje peaꞌai.
Jamajjeya aje jja mi oe eyaya miquianaya huohuiaña enijje ejjapeequiꞌyojji. Jamajjeya
eseya Eyacuiñajji nijje, eseja Chii nei nijje jjapeequiani, oja Bacua Ejja Jesosa Quito nijje
peaꞌai jjapeequi poquiani. 4 Jamajjeya jiquio esohui cuana eyaya tehueañamiquiana quea
bihui nee nee po meejji. Jamajjeya Jesosaja epeejji poanijo quea bihui nee nee poajeꞌyo.

Eyacuiñajji quea jaꞌa nee nee enequi tii mimishiꞌama
5 Epeejji cuana, eyaya Jesosa Quitoja esohui shajjaꞌajjanaje. Maya eyaya miquianaya

huohuiaña jama baꞌa: Eyacuiñajji quea jaꞌa nee nee poani tii. Jiquio ecua cuaquijijiya
mecajje jijinequianiya ojjaña jeajaꞌa cani jayojja jama ohuaya eseya cuana, dejja mimishi
cuana quea jaꞌa nee jjashahuabaqui mee cani. Eyacuiñajji mimishiꞌama tii tii, quea tai
pojjeama; Eyacuiñajji quea apo pojjeama epojjajo jama tii tii oya baꞌe. 6 Jamajjeya joya
mimishi po majje quea apo jayojja tii baꞌyani mimiani jama baꞌa: —Eya Eyacuiñajji nijje
jjapeequiani —Eyacuiñajji nijje jjapeequiani poso oya jjabaquiani, siajje poani.

Chojja. Jjapee neineiquiani pojjeama mi coma, jjadasiaquiani jja mi coma. Jiquio ecua
semecajje queamisijo poquiquehuani jayojja jama oya poani. 7Eyacuiñajji ca ca quea jaꞌa
nee nee poani tii, quea boejea nee nee. Jamajjeya Eyacuiñajji jayojja jama quea jaꞌa nee
baꞌyanijo eseya jjapeequiani quea pame nee Jesosaja epeejji cuana nijje. Jesosa Quitoja
enaꞌ cuayaquiꞌyomajje oya esejomanoꞌyonaje. Jamajjeya onijje jjapeequianijo, eseja Chii
Eyacuiñajjiya esejaya mimishi cuana cuijea ca poquiꞌyani.

8 Ojjaña joya jama poani baꞌa: —Iña ca ca mimishiꞌama —jamaya quea quehua
jjashahuabaquiani. Jamaya jjabaquianijo Jesosa ojaya ba jjima nei nei.

9Eyacuiñajji nijjemimiajo ca ca ohuaya esejayamimishi cuana cuijea cajeꞌyo. Eꞌe, jama
poajo baꞌa: —Eyacuiñajji, eya quea mimishi poani. ¡Ecuea mimishi cuana cuijeaꞌyocue!
—jamaya mimiajo ohuaya ojaya esohui jayojja jama acajeꞌyo eꞌe jojo nei.

Eꞌe, Jesosa esejaya mimishi cuanajo manoꞌyonajejo ohuaya eseja mimishi cuana
cuijeaꞌyomajjemimishi pajeameesahua cajeꞌyo. Eseya queaboejea pomee cajeꞌyo. 10Eꞌe,
Eyacuiñajjiya jama aca poa baꞌa: —Ojjaña cuana quea mimishi nee nee poani —ohuaya
aca poa.

Jamajjeya ojjaña joya jama poani baꞌa: —Chojja, iña ca camimishiꞌama—jama poaniya
siajjepojji. Eyacuiñajji siajje poani posoya acani peaꞌai. Jamajjeya ojjaña joya jama poani
Eyacuiñajjija esohui etehueꞌyo ba po jjima jayojja poani.

2
Jesosa Quito esejo mimiani Eyacuiñajji nijje

1 Eꞌe ecuea epeejji cuana, miquiana mimishiꞌama po meesahuajji eyaya jiquio esohui
tehueaña. Jamatii eseya queamimishi poajo, JesosaQuito esejomimiani Eyacuiñajji nijje,
oja Chii nijje jama baꞌa: —Ecue Chii, eya manoꞌyonaje ecuea epeejji cuanaja mimishi
cuana cuijeaꞌyojji sosejje. Jamajjeya ¡aꞌa quea quene pojji onijje! —jamaya Jesosa poani.

Jesosa Quito ca ca oemimishiꞌama, quea pame nee nee. Jamajjeya Eyacuiñajjiya Jesosa
onijje mimiajo shajjaꞌajja cani, jamaya acani esejo. 2 Eꞌe, Jesosa acui ecueataꞌapeejo
manoꞌya poa esejamimishi cuana cuijeaꞌyojji sosejje. Ojjaña cuana ojjañameshijo baꞌeca
cuanaja mimishi cuijeaꞌyojji sosejje Jesosa manoꞌyonaje.

¡Eyacuiñajjija esohui jayojja jama baꞌecue!
3 Eꞌe ecuea epeejji cuana, Jesosaja esohui cuana jayojja jama añajo eseya ojaya epeejji

poani eꞌe jojo nei; onijje baꞌe tiitiijeꞌyo eyajo. Jamaya esejaya eba. 4 Beca cuana aje oe
jama poani baꞌa: —Eya ca iña Jesosaja epeejji poani —jama posoya jjabaquiani cuana.

Jamatii oya cuana aje oe Jesosaja esohui jayojja jama baꞌe ajja. Jamajjeya oya cuana
siajje poani. Jesosa ojaya ba jjima. 5 Ojjaña joya Eyacuiñajji quea jea nee nee ajji poani
ca ca ojaya esohui jayojja jama baꞌyani. Jamajjeya ¡Eyacuiñajjija esohui jayojja jama baꞌe
tiitiicue Jesosa Quitoja epeejji quea jaꞌa nee epojji! 6 Jamajjeya ojjaña joya eꞌe jojo nei
jama poani baꞌa: —Eya Jesosa Quito nijje jjapeequiani —jamaya poanijo ¡quea pame nee
nee cabaꞌyahua, Jesosa Quitohua aca poa jayojja jama caꞌa cahua! Jamaya baꞌyanijo eseya
eꞌe jojo nei ojaya epeejji jjabaquije.

¡Pea cuana quea jea nee nee acue!
7 Epeejji cuana, yahuajo nei Eyacuiñajjija esohui huohuijjiya esohui tehue ca poa

miquianaja ebajji. Ma esohui miquianaaya shajjaꞌajjanaje Jesosa nijje jjapeequi jeahuaa.
Ma esohui etehueꞌyo eyaya tehue oꞌoyaña miquiana jjashahuabaqui meejji. 8 Jamatii
eyaya ma esohui tehue etii jayojjaya tehue oꞌoyaña miquiana huasijje jama baꞌa: —¡Pea
cuana quea jea nee nee acue!

Jiquio esohui jayojja jama aca poa Jesosaa; pea cuana quea jea neenee aca poa. Yahuajo
ojjañaja ejjashahuabaquijji cuana quea tai, quea quehua poa Eyacuiñajjija esohui eꞌe
nei shajjaꞌajja jjimahuajo. Jjeya ca ca miquianaaya Eyacuiñajjija esohui jama pea cuana
quea jea nee nee aña peaꞌai. Ma esohui eꞌe nei cuaquijiji jayojja jamaa ojjaña quea jaꞌa
jjashahuabaqui meesahua cani. 9 Jamajjeya ojjaña joya jama poani baꞌa: —Eya Jesosaja
esohui jayojja jama baꞌyani quea jaꞌa nee —jamaya poani aje oe siajje poani.

Jesosaja epeejji nijje quea quene nee poani tii tiijo quea mimishi nee baꞌyani, Jesosaja
esohui shajjaꞌajja nisho cani, Jesosaja epeejji eꞌe jojo nei pojjeama. 10Ojjañaa joya Jesosaja
epeejji cuana quea jea nee nee acani ca ca quea jaꞌa nee nee baꞌyani. Jesosa jayojja jama
baꞌyani. Jamajjeya ohuaya pea epeejji poquiquehuameeꞌyo jjima acani, queamimishi po
meeꞌyo jjima acani. 11Ojjaña joya Jesosaja epeejji cuana nijje quea quene nee nee poani
ca ca quea mimishi tii baꞌyani. Jiquio ecua se ecojja bebo poqui taiyani jama, ejiojji ba
jjima jayojja jama oya cuana poani quea mimishi baꞌyani jjejojo.

¡Jesosaja epeejji cuana etii, eshoꞌi peaꞌai quea jaꞌa nee baꞌecue!
12 Ecuea epeejji cuana, miquianaya Jesosaja epeejji poanijo, Eyacuiñajjiya miquea

mimishi cuana cuijea caꞌyonaje. Jamajjeya eyaya jiquio esohui tehueaña miquianajaya
ebajji. 13 Yahuajo nei nei meshi pana jjimahuajo Jesosa ebaꞌe tiitiia poa. Jesosa
nijje jjapeequianijo eyaya miquiana huasijje esohui tehueaña edejja tii cuana huasijje.
Shacuimaꞌ nequi cuana, miquianaya Edosiquiana jeabichajeaꞌyojji epo. Jamajjeya eyaya
miquiana huasijje esohui tehueaña peaꞌai. Eshoꞌi cuana, Eyacuiñajji eseja Chii nei
miquianajaya eba. Jamajjeya eyaya miquiana huasijje tehueaña peaꞌai. 14 Eꞌe edejja
tii cuana, Jesosa yahuajo nei nei ebaꞌe tiitiia poa miquianajaya eba. Jamajjeya eyaya
esohui tehueaña miquianajaya ebajji. Eꞌe shacuimaꞌ nequi cuana, miquianaya quea caꞌa
poani, dejja tiiꞌyo jjima. Eyacuiñajjija esohui jayojja jama aña. Jamajjeya miquianaya
Edosiquiana jeabichajeaꞌyojji epo peaꞌai. Jamajjeya eyaya miquiana huasijje tehueaña
peaꞌai.

¡Aꞌa yahuajo jama baꞌe sa pojji Jesosaja epeejji pojjeama jama!

15 Epeejji cuana, ¡aꞌa yahuajo jama baꞌe sa pojji quea mimishi, Jesosaja epeejji
pojjeama jama! Aquiana cuana jiquio meshijo ani ¡aꞌa quea jea nee ajji! ¡Aꞌa aquianajo
jjashahuaba tiitiiquijji! Eꞌe, Jesosaja epeejji pojjeama jama baꞌe sa poanijo, aquiana
cuanajo jjashahuaba tiitiiquianijo peaꞌai Eyacuiñajji, eseja Chii nei miquea quea boti
pojjeama. 16 Eꞌe, Jesosaja epeejji pojjeama cuana Eyacuiñajjijo jjashahuabaqui ajja nei
nei. Chojja, oya cuana jjashahuabaquiani jiquio meshijo ebaꞌejjijo jama baꞌa: Quea
mimishi nee nee baꞌe sa poani; aquiana cuana ba majje jea ba neinei cani peaꞌai; quea
dejja tai poani, quea nishehui peaꞌai poani. Dejja quea dejja tai jayojja jama baꞌe sa poani
quea aquiana huiso nee nee. Ona huoojeajji po sa poani peaꞌai. Jamaya baꞌe sa poani
eshahuaja epeejji cuana. 17 Jamatii joya aquiana ojjaña cuana sa neinei poani chamaꞌyo
tii poajeꞌyo. Ojjaña quea mimishi nee jjashahuabaquiani, Jesosaja epeejji pojjeama quea
nee nee poajeꞌyo tii tii. Ojjaña joya Eyacuiñajjija esohui jayojja jama baꞌyani ca ca baꞌe
tiitiijeꞌyo onijje eyajo. Jamajjeya ¡yahuajo jama aꞌa baꞌejji, Jesosaja epeejji pojjeama jama!

Jesosa Quito cuiajji epojji nisho poeje, Emeshi Mese nei nisho poaje. Eseya ca ca
Jesosaja epeejji eꞌe jojo nei poani. 18 Ecuea epeejji cuana, ¡shajjaꞌajjacue mo! Yahuajo
eyaya miquianaya huohuinaje jama baꞌa: —Quijje Jesosa poe jjimahuajo oe dejja poeje.
Oya pea, Edosiquiana neija epeejji; dejja jayojja nei neiya oya poeje. Jesosa Quito cuiajji
nisho poaje; ojjañaja Emeshi Mese nei nisho poaje —jamaya eyaya huohuinaje.

Jamatii jjeya nei Jesosa Quito cuiapanajji poani yani, emeshimese nei nisho quea huiso
yani peaꞌai. Jamajjeya esejaya eba Jesosaja epoe oꞌoyajji beshahua nei apoa. 19 Jiquio
Jesosa Quito cuiapanajji poani cuana yahuajo pishana ese nijje nequinaje. Jamatii oya
cuana Jesosaja epeejji nei pojjeama poa. Jamajjeya ese nijje nequi tiitii ajja poa. Eꞌe,
oya cuana Jesosaja epeejji nei epo jjemo ese nijje nequi tiitiiꞌyo quiaye. Oya cuana ca ca
poquiꞌyonaje. Jamajjeya esejaya eba oya cuana Jesosaja epeejji nei pojjeama.

20 Miquiana que ca ca Jesosa Quitohua Edojjoshahua Pame huoojea canaje. Ohuaya
miquianaya ojjaña Jesosa Quitoja esohui eꞌe nei ba mee canaje. 21 Jesosaja esohui eꞌe nei
miquianajaya ebajojo eyaya jiquio esohuimiquiana huasijje tehueaña. Eꞌe, miquianajaya
eba siajjepojji cuana Jesosaja epeejji pojjeama. 22 Siajjepojji cuaa aje oe jama huohuime
acani baꞌa: —Jesosa ca ca omaEyacuiñajjija huoojeaꞌyo ojjaña jaahuanajji pojjeama, Quito
pojjeama.

Ojjaña joya jamaya Jesosajo poani aje oe Jesosa Quito Eyacuiñajjija Bacua Ejja pojjeama
poso acani. Jamajjeya ohuaya Eyacuiñajji, eseja Chii nei cajaa acani peaꞌai. Eꞌe, oya cuana
aje oe Jesosa Quito cuiapanajji poani. 23 Eꞌe, ojjaña joya Jesosa Quito Eyacuiñajjija Bacua
Ejja pojjeama poso ajji poani Eyacuiñajji nijje jjapeequi ajja peaꞌai. Joya Eyacuiñajjija
Bacua Ejja nijje jjapeequiani Jesosa nijje ca ca eseja Chii nei eyajo ani nijje peaꞌai
jjapeequiani.

24 Jamajjeya esohui quea pame nee Jesosajo, ma miquiaa shajjaꞌajja cooa poa ¡aꞌa
pajeaꞌyojji! ¡Jamaya atiitiicue! Eꞌe, ma esohui pajeaꞌyo ajjajo miquianaya Eyacuiñajjija
Bacua Ejja nijje jjapee tiitiiquijeꞌyo Jesosa nijje. Eyacuiñajji eseja Chii nei nijje jjapee
tiitiiquijeꞌyo peaꞌai. 25 Eꞌe, yahuajo nei ecuana nijje nequiahuaa Jesosa Quitohua huohui
ca poa jamabaꞌa: —Eyayamiquianaya, ecuea epeejji cuana baꞌe tiitiimeejeꞌyo enijje eyajo
—jamaya ecuana huohui ca poa Jesosaa.

26 Ecuea epeejji cuana, eyaya jiquio esohui eꞌe nei tehuenaje miquiana huasijje
siajjepojji cuanajo, ma Jesosa cuiapanajji epo cuanajo. Poquiquehua mee ca chanaꞌ
mi. 27 Miquiana que ca ca Jesosa Quitohua Edojjoshahua Pame huoojea caꞌyonaje.
Oya, Edojjoshahua Pame miquiana nijje nequi tiitiiani. Ohuaya miquianaya Jesosaja
esohui ba meesahua cani quea jaꞌa nee. Jamajjeya pea esohui huohuijji chamajo jamatii
Edojjoshahua Pameya miquianaya ojjaña Eyacuiñajjija esohui eꞌe nei ba meesahua cani
quea jaꞌa nee. Oya siajjepojji pojjeama. Jamajjeya ¡ojaya esohui cuana jayojja jama
baꞌecue Jesosa Quito nijje ejjapee tiitiiquiꞌyojji!

Jesosaja epeejji cuana

28 Jamajjeya ecuea epeejji cuana, ¡JesosaQuito nijje jjapee tiitiiquicue bichoꞌama epojji!

Jamajjeya Jesosa Quito poe oꞌoyajo ojo eseya meteꞌama poaje. Ohua cojja ba neinei cajje
eseya bichoꞌama poajeꞌyo. 29 Miquianajaya eba Jesosa Quito mimishiꞌama, quea pame
nee nee. Jamajjeya ojjaña joya mimishiꞌama, quea pame nee nee baꞌyani Jesosaja epeejji
cuana poani.

3
1 ¡Jjashahuabaquicue! Eseja Chii nei Eyacuiñajjiya eseya quea jea nee nee acani.

Jamajjeya ohuaya jama acanaje baꞌa: —Eyaya miquianaya ecue bacua cuana po meenaje
—jamaya acanaje ohuaya.

Eꞌe, ohuaya eseya oja bacua cuana po mee caꞌyonaje. Jamajjeya pea cuana Jesosa nijje
jjapeequi sa po ajjajo ese nijje jjapeequi ajja peaꞌai.

2 Ecuea epeejji cuana, jjeya eseya Eyacuiñajjija bacua cuana. Jamatii quijje ¿ae jayojja
eseya poajeꞌyo? Maya esejaya ba jjima jjeya. Jamatii esejaya eba Jesosa Quito poe oꞌoyajo
eseyaya oya baje ecojjaa. Jamajjeya eseya jjashahuabaquiani jama baꞌa: —Eꞌe jojo nei
Jesosa Quito poe oꞌoyajo eseya o jayojjaya nei nei poajeꞌyo.

3 Quea pame nee nee Jesosa. Ojjaña joya jama jjashahuabaquime poꞌani tii Jesosa
Quitojo jjaꞌishoaꞌajjaquiani. Mimishi cuana pajea neinei caꞌyani peaꞌai. Quea boejea
baꞌyani Jesosa Quito jayojja epoꞌyojjiya.

4 Shajjamaꞌ cuaa ca ca mimishi acanijo Eyacuiñajjija ejjashahuabaquijji quea pame
nee jayojja jama po ajja. Eꞌe, jamajjeya Eyacuiñajjija esohuijo jjashajjaꞌajjaqui ajjajje
quea mimishi poani. 5 Esejaya eba Jesosa Quito mimishiꞌama nei nei. Oya poeyanaje
esejamimishi cuana cuijeaꞌyohua. 6 Jamajjeya Jesosa Quito nijje jjapeequiꞌyomajje eseya
mimishi amaja sa poꞌyo ajja; pajeaꞌyaña seya. Ojjaña joya mimishi atiitii sa poani ca ca
Jesosa Quito nijje jjapeequi jjima, ojaya ba jjima, de.

7 Ecuea epeejji cuana, ¡quea jaꞌa nee jjashahuabaquicue pea cuanaja miquianaya
edasiajji pojjeama! Jesosa Quito quea pame nee nee, mimishiꞌama. Jamajjeya ojjaña joya
Jesosa Quito jayojja mimishiꞌama baꞌyani oya cuana quea pame nee peaꞌai poani. 8 Joya
mimishi ahuichaꞌa huichaꞌajji poani ca ca eshahuaja epeejji poani. Eꞌe, Edosiquiana nei
yahuajo nei nei yaña poa meshijo. Ohuaya mimishi acoo ca poa. Eyacuiñajjija Bacua Ejja
Jesosa ca ca meshi yasijje poeyanaje ojjaña cuana mimishi pajea meeꞌyohua, eshahua
cuana quea nee nee po meeya, eshahuaja epeejji cuana peaꞌai.

9 Eseya, Eyacuiñajjija bacua cuana ca ca oe mimishi atiitii sa poꞌyo ajja, Edojjoshahua
Pameya ecuana huasijje edobiquinequiya eyacua po mee cani. Eꞌe, ohuaya eseya
Eyacuiñajjija ejjashahuabaquijji jayojja jama jjashahuabaqui mee cani. Jamajjeya eseya
Eyacuiñajjija bacua po majje mimishi epo majaꞌyojji pojjeama. 10 Jamajjeya eseyaya
Eyacuiñajjija bacua cuana baña jama baꞌa: Ojjaña joya mimishi a sa poꞌyo ajja, Eyacuiña-
jjija esohui jayojja jama baꞌyani Eyacuiñajjija bacua cuana. Ojjaña joya mimishi atiitiijji
poani, pea cuana quea jea aꞌajja peaꞌai, Jesosaja epeejji cuana nijje jjapeequi ajja peaꞌai
ca eshahuaja epeejji cuana, Edosiquianaja bacua cuana.

¡Pea cuana oe quea jea nee ejjaꞌaqui!
11 Eꞌe ecuea epeejji cuana, ¡pea cuana oe quea jea nee nee ejjaꞌaqui! Jamaya yahuajo

onijje jjapeequi jeahuajo Jesosaa eseya huohui coo ca poa. 12 Jamajjeya ¡aꞌa Adanaja
bacua Caini jayojja jama pojji! Oya eshahuaja epeejji poa. Jamajjeya oja chahua
sapa cuiahuejjajea caꞌya poa. Eꞌe, oja chahua quea pame poanajejojo Caini onijje
quea quene nee poa; quea mimishiya jjejojoya oja chahua cuiahuejjajea caꞌya poa.
13 Jamajjeya oya jayojjaya Jesosaja epeejji pojjeamaja miquianaya botiꞌama peaꞌai acajje
aꞌa jjashahuabaquijji jama baꞌa: —¿Apiojji shai eya onajaya botiꞌama?

Oya cuana eshahuaja epeejji cuana, Caini jayojja. Eseya ca ca Jesosaja epeejji, echahua
mese jayojja. Jamajjeya ese nijje quea quene nee poani.

14 Eseyaya Jesosaja epeejji cuana quea jea nee nee aña. Jamajjeya esejaya eba eꞌe
jojo nei eseya pea jjashahuabaquime poani, yahuajo jama pojjeama. Jamajjeya eseya

Eyacuiñajji nijje baꞌe tiitiijeꞌyo eyajo; cuaqui yasijje epoquiꞌyojji pojjeama. Joya pea
cuana quea jea aꞌajja ca ca quea nee nee poajeꞌyo, cuaqui yasijje poquijeꞌyo tii tii pea
jjashahuabaquime poꞌyo jjima jjejojo. 15 Joya pea cuana nijje quea quene nee nee poani
aje oe pea quecuajji poani. Esejaya eba pea quecuajji cuana eshahua nijje jjapeequiani
tii; oya cuana ebaꞌe tiitiiꞌyojji pojjeama eyajo.

16 Jesosa Quito esejo manoꞌya poa eseja mimishi cuijeaꞌyojji. Jamaya esejaya eba eꞌe
jojo nei eseya ojaya quea jea nee nee. Jamajjeya ¡Jesosaja epeejji cuana quea jea nee nee
ejjaꞌaqui peaꞌai; oya cuana ejjabaꞌe meesahuaqui! 17 Epeejji quea dejja taiya ca ca quea
aquiana huisohua ojaya epeejji aemaꞌ nei nei ba majje aquiana quia jjima acani; quea
mano jaa, quea shoe nee ba majje jjashahuabaqui ajja, baꞌe meesahua sa poꞌyo ajja ojaya
quea jea pojjeama jojoya. Jamajjeya oya Eyacuiñajji jayojja jama po ajja Eyacuiñajji ojaya
quea jea pojjeama jojoya. 18 Ecuea epeejji cuana, ¡shajjaꞌajjacue mo! Pea cuana esejaya
quea jea nee poanijo ¡oya cuana quea pame nee nee ejjabaꞌe meesahuaqui! Jamaya quea
pame nee. Eseya pea cuana quea pame ajjimajo ca ca jama siajje pome se poani baꞌa:
—Pea cuana ca ca ecuea quea jea nee poani —jama siajje pomeya se poani.

¡Pea cuana quea jea ejjaꞌaqui Eyacuiñajjijo bichoꞌama epojji!
19 Eꞌe, Jesosaja epeejji cuana quea jea nee eseya añajo Jesosaja esohui eꞌe nei

jayojja jama baꞌyani, Jesosa nijje jjapeequiani quea pame nee nee peaꞌai. Jamajjeya
Eyacuiñajji cojja nei nequi majje bichoꞌama eseya poajeꞌyo. 20 Eꞌe pojjaꞌa eseya quea
yeno jjashahuabaquiani jama baꞌa: —Eseya Eyacuiñajjija eba nei nei. Ojaya eya eba quea
mimishi poanaje —jamaya pojjaꞌa poani.

¡Bacue! Eyacuiñajjiya eseyamimishi cuijea ca poqui yani. Jamajjeya ¡yenoꞌama pocue!
21 Eꞌe epeejji cuana, eseya ejjashahuabaqui jama baꞌa: —Eya Jesosa nijje jjapeequiani.
Jamajjeya Eyacuiñajjiya ecuea mimishi cuijea caꞌyonaje. Enijje quea bei poani.

Jamaya eꞌe jojo nei poanijo eseya bichoꞌama poani Eyacuiñajji nijje emimijji. 22Eꞌe, Ey-
acuiñajjija esohui jayojja jama eseya añajo, Jesosa nijje jjapeequianijo peaꞌai Eyacuiñajji
quea bihui nee ese nijje poaje. Jamajjeya onijje mimiajo ohuaya eseya shajjaꞌajja caje.
Ma ecua eseya onijje miminaje jamaya ohuaya acaje.

23 Eꞌe, Eyacuiñajjiya eseya huohui ca poa jama baꞌa: —¡Ecue Bacua Ejja Jesosa Quito
nijje jjapeequicue! ¡Jesosaja epeejji cuana quea jea nee nee acue peaꞌai! —jamaya ohuaya
eseya huohui ca poa.

24Ojjaña joya Eyacuiñajjija esohui jayojja jama ajji poani Eyacuiñajji nijje jjapeequiani.
Eyacuiñajji ona nijje jjapeequiani peaꞌai. Eyacuiñajjiya Edojjoshahua Pame huoojea
canaje ese que dobiquiya. Ohuaya eseya ba mee cani Eyacuiñajji ese nijje nequi.

4
Jesosaja epeejji nishohua mi dasia ca chanaꞌ

1 Ecuea epeejji cuana, ¡ojjaña esohui huohuijji cuanaja esohui aꞌa shajjaꞌajjajji! Chojja,
beca cuana EdojjoshahuaPameja huoojeaꞌyo pojjeama, esohui huohuijji nisho. Jamajjeya
¡ojjaña cuana ba neineicue! Quea jaꞌa nee jjashahuabaquicue jama baꞌa: —¿Aꞌa oya cuana
Eyacuiñajjija esohui eꞌe nei jayojja jama huohui cani?

Eꞌe, quea huiso siajjepojji cuana ojjaña huasijje poquiani. Siajje poani jama baꞌa: —
Eyacuiñajjiya eya huoojea canaje ojaya esohui huohuiya.

2 Jamajjeya Eyacuiñajjija esohui huohuijji eꞌe nei miquea eba poaje jama baꞌa:
Edojjoshahua Pameya oya cuana huohui meesahua caje jama baꞌa: —Jesosa Quito ese
jayojjaya yamijji poeyanaje.

Jamajjeya jamaya ohua huohui cajo miquea eba oya cuana Edojjoshahua Pameja
huoojeaꞌyo esohui huohuijji poani.

3 Pea cuaa ca ca esohui huohuijji nishohua jamaya huohui ajja. Chojja, oya cuana
siajje poani jama baꞌa: —Jesosa Eyacuiñajjija huoojeaꞌyo ojjaña jaahuanajji pojjeama.
Eyacuiñajjija Bacua Ejja meshi yasijje poe jjima dejja jayojja yamijji —jamaya huohui

canijo aje oe miquianajaya eba oya cuana esohui huohuijji nisho, Jesosa Quito quecuajji
nisho epo. Eyacuiñajjija oya cuana huoojea jjima.

Yahuajo eyaya miquianaya huohuinaje oya cuana poeje. Jjeyahua nei oya yani quea
huiso. Ojjaña huasijje poquinaje jjadasiaquiya.

4 Ecuea epeejji cuana, miquianaya ca ca Eyacuiñajjija bacua cuana poanaje. Jamajjeya
ohuaya miquianaya dasia mee jjima acani Jesosaja epeejji pojjeama cuana. Miquianaya
ona jeabichajeajji jayojja jama poani. Eꞌe, Eyacuiñajjija Edojjoshahua Pame miquianajo
nequi ca ca oe quea caꞌa nee nee. Eshahua cuana, Edosiquiana quea caꞌa pishana.
Eshahuaa miquianaya quea mimishi po meeꞌajja cani. 5 Esohui huohuijji nisho cuana
eshahua nijje jjapeequianiya jjejojo Eyacuiñajjija esohui jayojja jama huohui ajja. Ebaꞌejji
quea mimishi onaaya quea boti nee nee acani. Dejja mimishiya jayojjaya huohui cani.
Jamajjeyamimishi cuaa oya cuana shajjaꞌajja cani. 6Eseya ca ca Eyacuiñajjija bacua cuana
poani. Jamajjeya Jesosaja epeejji cuana Eyacuiñajji nijje jjapeequiani peaꞌaiya jjejojo
esejaya esohui shajjaꞌajja cani. Pea cuana Jesosaja epeejji pojjeama ca ca Eyacuiñajji nijje
jjapeequi sa poꞌyo ajja; ecuanajaya esohui shajjaꞌajja sa poꞌyo ajja. Jamajoya Jesosaja
epeejji nei esejaya eba; ohuaya esejaya esohui shajjaꞌajja cani. Pea cuana, eshahuaja
epeejji cuana esejaya eba peaꞌai; oya cuana esejaya esohui shajjaꞌajja sa poꞌyo ajja.

Ojjaña Eyacuiñajjija quea boti nee poani
7 Epeejji cuana, miquianaya ecuea quea jea nee poani. Ojjaña cuana Eyacuiñajjija

quea jea nee nee poani. Jamajjeya pea cuana quea jea nee nee ejjaꞌaqui tii tii. Eꞌe,
jamajjeya eseya Eyacuiñajjija bacua poanijo o jayojja jama poani. Pea cuana quea jea
nee nee ejjaꞌaqui Jesosa nijje jjapeequianijo. 8 Ojjaña joya pea cuana botiꞌama poani
ca ca Eyacuiñajji nijje jjapeequi ajja, Eyacuiñajji ba po jjima peaꞌai. Eꞌe, Eyacuiñajjiya
ojjaña cuana quea jea nee acani tii tii. 9 Eseya cuana ojaya quea jea nee nee. Jamajjeya
ohuaya oja Bacua Ejja oe nei Jesosa huoojea ca poa ese que, jiquio meshi yasijje. Jama
ohua acanajejoya, ojjañaja eba eseya Eyacuiñajjiya quea jea nee nee acani. Eꞌe, Jesosa ese
que poeyanaje eseja mimishi cuana cuijeaꞌyohua. Jamajjeya eseya onijje baꞌe tiitii mee
cajeꞌyo eyajo quea pame nee nee. 10 ¡Bacue! Yahuajo nei esejaya Eyacuiñajji botiꞌama
poa. Jamatii ohuaya ca ca oe ebionei eseya quea jea nee aca poa. Jamajjeya ohuaya ojaya
Ebacua Ejja Jesosa Quito huoojea ca poa ese que, manoꞌyohua eseja mimishi cuijeaꞌyojji
sosejje. 11 Ecuea epeejji cuana, Eyacuiñajjiya eseya quea jea nee nee acanaje; jamajjeya
¡pea cuana quea jea nee nee ejjaꞌaqui! 12 Yahuajo, jjeya nei peaꞌai esejaya Eyacuiñajji
ba jjima ecojjaja. Jamatii esejaya ojaya epeejji cuana quea jea poanijo tii Eyacuiñajji ese
nijje nequiani. Ohuaya eseya pea cuana quea jea nee nee po meesahua cani. Jamaya
Eyacuiñajji sa poani.

13Eꞌe, Eyacuiñajjiya Edojjoshahua Pame ese que dobiquiya huoojea canaje. Jamajojoya
Edojjoshahua Pameya eseya bameesahua cani Eyacuiñajji ese nijje nequiani, eseya onijje
jjapeequiani peaꞌai.

14 Epeejji cuana, eyaya Jesosa banaje ecojjaa. Jamajjeya ojjaña huasijje jama huo-
huimeya aña. Eseja Chii nei eyajo aniya oja Bacua Ejja Jesosa huoojea canajemeshi yasijje
manoꞌyohua, ojjaña cuana ojjaña meshijo baꞌeca cuanaja mimishi cuana cuijeaꞌyohua
onijje eyajo ebaꞌe tiitii meeꞌyojji. 15 Jamajjeya eseyaya jama huohuime aña baꞌa: —Jesosa
Eyacuiñajjija Bacua Ejja oe nei.

Ojjaña joya jama poaniya eꞌe jojo nei Eyacuiñajjija bacua cuana poani. Eyacuiñajji
onijje nequiani peaꞌai. 16 Esejaya eba eꞌe jojo nei Eyacuiñajjiya eseya quea jea nee nee
acani.

Eyacuiñajjiya ca ca oe ojjaña quea jea nee nee acani. Jamajjeya ojjaña joya pea
cuana quea jea nee nee ajji poani peaꞌai ca ca oe Eyacuiñajji nijje jjapee neineiquiani.
Eyacuiñajji ma dejja cuana nijjeya nequiani peaꞌai. 17 Jamajjeya Eyacuiñajji esejaya quea
jea nee nee poanijo pea cuana quea jea nee nee ejjaꞌaqui Jesosa Quito jayojja jama epojji.
Jamajjeya eseya bichoꞌama poaje Eyacuiñajjijo. Jesosa Quito poe oꞌoya majje ohuaya
ojjaña eseya sosequia cajeꞌyo ma eseya meshijo baꞌeya anaje sosejje. Shajjamaꞌ cuana

ca ca ohuaya quea nee nee po mee cajeꞌyo. Ojaya epeejji quea pame nee cuana ca ca
ohuaya baꞌe tiitii mee cajeꞌyo onijje eyajo. 18 Esejaya eba Eyacuiñajji, pea cuana peaꞌai
esejaya quea jea nee nee poanijo eseya meteꞌama nei nei poaje. Eꞌe, Eyacuiñajji esejaya
quea jea neejojo eseya jjashahuabaquiani jama baꞌa: —Eyacuiñajji enijje quea tecue epojji
pojjeama.

Jamajjeya meteꞌama poani. Ojjaña joya Eyacuiñajji quea jea aꞌajja ca ca quea mete
poani. Jjashahuabaquiani jama baꞌa: —Eyacuiñajji enijje quea tecue nee nee poaje —
jamaya jjashahuabaquianijo Jesosaja epeejji pojjeama poani. 19 Eꞌe, yahuajo nei nei
Eyacuiñajjiya Jesosaja epeejji pojjeama cuana quea jea nee nee acanaje. Jamajjeya
Eyacuiñajji quea jea nee nee ejjaꞌaqui, pea cuana eseyaya quea jea nee nee ejjaꞌaqui
peaꞌai. 20 Beca cuana jama poani baꞌa: —Ecuea Eyacuiñajji quea jea nee nee.

Jamatii oya cuana Jesosaja epeejji cuana quea jea nee aꞌajja. Jamajjeya oya cuana siajje
poani. Pea cuana cojja ba majje botiꞌama acani. Jamajjeya ojaya Eyacuiñajji quea jea nee
eꞌajji pojjeama ca ba jjima ecojjaja. 21Eyacuiñajjiya eseya huohui ca poa jama baꞌa: —Eya,
Eyacuiñajji miquianajaya quea jea nee nee poanijo ¡pea cuana quea jea nee acue peaꞌai!

5
Jesosaa eseya Edosiquiana jeabichajea mee cani

1 Ojjaña Jesosaja epeejji cuana jjashahuabaquiani jama baꞌa: —Jesosa Eyacuiñajjija
huoojeaꞌyo ojjaña jaahuanajji.

Eseya jamaya jjashahuabaquianijo, Eyacuiñajjiya eseya oja bacua cuana po mee cani.
Ojjaña joya Eyacuiñajji, esejaya Chii nei eyajo ani quea jea nee nee ajji poani Eyacuiñajjija
Bacua Ejja Jesosa quea jea nee ajji poani peaꞌai. 2 Oya jayojjaya Eyacuiñajji esejaya
quea jea nee neejo, ojaya esohui jayojja jama poanijo peaꞌai esejaya eba jama baꞌa:
Ojjaña Jesosaja epeejji cuana, Eyacuiñajjija bacua cuana esejaya quea jea nee poani.
3 Eyacuiñajji eꞌe jojo nei esejaya quea jea nee poanijo jiquio ecua ojaya esohui etehueꞌyo
cuana jayojja jama poani. Ohuaya eseya jamaya ameesahua canijo, ojaya esohui
cuana camajaꞌama. 4 Eꞌe, eseya Jesosa nijje jjapeequiani. Jamajjeya eshahuaja epeejji
cuana mimicuiajeanobiajeaña. Eyacuiñajjija bacua cuana poanijo eseyaya mimishi
cuana mimicuiajeanobiajeaña. Mimishiꞌama baꞌe mee aña peaꞌai. 5 Eꞌe jojo nei Jesosa
Eyacuiñajjija Bacua Ejja oe nei. Jamaya jjashahuabaquianijo, onijje jjapeequianijo eseya
mimishiꞌama baꞌeje. Eshahuaja epeejji cuana mimicuiajeanobiajeaña peaꞌai.

Ehuohuiꞌyo Jesosa Quitojo
6 Jesosa Quito meshi yasijje poeyajo, Huaniya oya enajo besa mee ca poa Eyacuiñajjijo.

Majoya ojaya enaꞌ cuayaquiajo Jesosa manoꞌya poa eseja mimishi cuijeaꞌyojji sosejje.
Jamaya Edojjoshahua Pameya huohui ca poa Jesosa Quitojo. Ojaya esohui Jesosajo eꞌe
nei poani. Eꞌe, Edojjoshahua Pame siajje po ajja nei nei. 7 Eꞌe, pea beca peejjimaa eyajo
nequiya jamaya huohui cani Jesosa Quitojo. Eꞌe, Echii neiya, Ebacua Ejjaa, Edojjoshahua
Pameya peaꞌai, mahuisohuaya oya jayojjaya huohui cani Jesosa Eyacuiñajjija Bacua
Ejja. 8 Jiquio meshijo peaꞌai pea beca peejjimaa Jesosa Quitojo huohui cani peaꞌai.
Eꞌe, Edojjoshahua Pameya jamaya huohui cani Jesosajo. Peaa Jesosa besa mee cajo
Eyacuiñajjiya huohui ca poa jama baꞌa: “Jesosa ecuea Ebacua Ejja quea jea nee nee” aca
poa. Jesosa manoꞌyajo ojaya enaꞌ cuayaquiꞌyonajejo peaꞌai ojjañaa jama aca poa baꞌa:
“Oya Jesosa eꞌe jojo nei Eyacuiñajjija Bacua Ejja nei” poa. Mahuisohuaya oya jayojjaya
Jesosa Quitojo huohui cani. Jamajjeya esejaya eba eꞌe jojo nei Jesosa Eyacuiñajjija
Bacua Ejja. 9 Eꞌe, dejja cuanaja Jesosa ba neinei jjima. Jamatii onajaya esohui eseyaya
shajjaꞌajjaña. Eyacuiñajjija esohui Jesosajo ca ca eꞌe nei nei. ¡Maya oe ejjashajjaꞌajja
neineiqui! Ohuaya yahuajo huohui ca poa jama baꞌa: —Jesosa ecue Bacua Ejja.

10 Jamajjeya ojjaña joya jama poani baꞌa: —Jesosa Eyacuiñajjija Bacua Ejja eꞌe jojo nei
—jamaya poanijo Edojjoshahua Pame ese nijje nequi. Jamaya jjashahuabaqui sa poꞌyo
ajjajo ca ca siajje poani jama baꞌa: —Chojja, Jesosa Eyacuiñajjija Bacua Ejja pojjeama.
Eyacuiñajjiya ecuana siajje aca poa —jama siajje pomeya poani cuana.

11 Eꞌe, Eyacuiñajjiya eseya huohui canaje jama baꞌa: —Eyaya ecue Ebacua Ejja Jesosa

huoojeanaje miquiana baꞌe tiitii meeꞌyohua. Onijje jjapeequiajo miquianaya baꞌe tiitii
meejeꞌyo eyajo onijje —Eyacuiñajji jamaya poanaje.

12 Jamajjeya oja Bacua Ejja Jesosa nijje jjapeequiajo, Eyacuiñajjiya eseya cuana baꞌe
tiitii mee cajeꞌyo onijje eyajo. Onijje jjapeequi sa poꞌyo ajjajo ca se ca Eyacuiñajjija Bacua
Jesosa nijje ebaꞌe meeꞌyojji pojjeama eyajo; quea nee nee poajeꞌyo tii tii.

Ebaꞌejji quea pame nee eyajo
13 Ecuea epeejji cuana, miquianaya Eyacuiñajjija Bacua Ejja Jesosa nijje eꞌe jojo

nei jjapeequiani. Jamajjeya eyaya jiquio esohui tehueaña miquiana ba meejji eꞌe
jojo nei onijje ebaꞌe tiitiiꞌyojji eyajo. 14 Esejaya eba eꞌe jojo nei jama baꞌa: Eseyaya
ojaya ejjashahuabaquijji jayojja jama añajo, Eyacuiñajji eseja Chii nei nijje mimianijo
ohuaya eseya shajjaꞌajja cani. 15 Eꞌe, o jayojjaya jjashahuabaquime poanijo eꞌe jojo nei
Eyacuiñajjiya shajjaꞌajja caje esejaya emimi onijje. Jamajjeya esejaya emimi onijje jayojja
jama ohuaya acajeꞌyo. Jamajjeya eseya bichoꞌama onijje emimijji.

¡Esejaya epeejji quea mimishi poanijo mimicue Eyacuiñajji nijje!
16 Epeejji cuana, Jesosaja epeejji quea mimishi poani ba majje ¡ma epeejjijoya oe

mimicue Eyacuiñajji nijje oja mimishi ecuijeaꞌyojji, o baꞌe tiitii meeꞌyojji! Jamajjeya
Eyacuiñajjiya oja mimishi cuijea cajeꞌyo. Pea epeejji cuanajo, coya quea mimishi nee
nee po tiitiianijo ecuea miquianaya ehuohuijji pojjeama ojo emimijji Eyacuiñajji nijje
jama baꞌa: —Eyacuiñajji, ¡aꞌa ma epeejji quea nee po meejji jamatii quea mimishi atiitii
canijo! —chojja, ¡aꞌa jamaya mimijji Eyacuiñajji nijje ma dejjajo! Eyacuiñajjiya joya quea
mimishi nee nee ajji poani cuana quea nee nee po mee cajeꞌyo. 17 Eyacuiñajjija esohui
jayojja jama aꞌajjajo eseya quea mimishi poani. Jamatii mimishi amajje eseya Eyacuiñajji
nijje mimiꞌyajo ohuaya esejayamimishi cuijea cajeꞌyo. Joyamimishi quea tai nee nee ajji
tii tii poani ca ca Eyacuiñajjiya quea nee nee po mee cajeꞌyo.

Esohui quijjeyejje nei tehue
18 Ecuea epeejji cuana, esejaya eba Eyacuiñajjija bacua cuana, ma ohua quea pame

nee po mee caꞌyonaje quea mimishi tii tii poꞌyo ajja, pajea caꞌyonaje. Eyacuiñajjija
Bacua Ejja, Jesosa Quitohua ojaya epeejji cuana jaahuana cani, nahue cani Edosiquianaja
quea mimishi epo meeꞌyojji pojjeama. 19 Esejaya eba peaꞌai eseya Jesosaja epeejji poani,
Eyacuiñajjija bacua cuana poani. Pea cuana ca ca eshahuaja epeejji poani. Edosiquiana
aje oe ona huoojeajji poani. 20 Esejaya eba peaꞌai Eyacuiñajjija Bacua Ejja, Jesosa
meshi yasijje poeyanaje. Ohuaya eseya quea jaꞌa nee nee jjashahuabaqui meesahua
cani. Jamajjeya ohuaya eseya Eyacuiñajji eꞌe nei ba meesahua cani. Jamajjeya eseya
Eyacuiñajjija Bacua Ejja oe nei nijje, Jesosa Quito nijje jjapeequi majje eseya Eyacuiñajjija
bacua cuana poani. Jesosaja Chii ca ca oe Eyacuiñajji eꞌe nei ese baꞌe tiitii meeꞌyojji poani.
21 Jamajjeya ecuea epeejji cuana, ¡aꞌa eshahua cuana nijje mimijji, eyacuiñajji nisho nijje
peaꞌai aꞌa mimijji! Jamaya capoahua.

Mahuiso ecuea esohui. Eyaya, Huani bajjaniya jiquio esohui tehuenaje miquianajaya
ebajji. Apoa.

HUANIJA ETEHUEꞌYO BECANEJJIJJI PEAꞌAI2 JUAN
Huaniya tehue canaje epona quea pame nee que oja bacua cuana huasijje peaꞌai

1 Eya Huani, Jesosaja epeejji jaahuanajji etii. Ecuea epeejji Senia, eyaya mi que
tehueaña; miquea ebacua cuana huasijje peaꞌai tehueaña. Miya epona quea pame nee,
Jesosaja epeejji nei. Jamajjeyamiya eꞌe jojo nei ecuea quea jea nee. Ojjaña Jesosaja epeejji
cuaa miya quea jea nee acani peaꞌai. 2 Eꞌe, eseyaya Eyacuiñajjija esohui quea jea nee aña.
Ojaya esohui eꞌe nei. Jamajjeya eseya jjashahuabaquiani ma esohuijoya; pajeaꞌyo ajja tii
tii. Eyacuiñajjija esohui jayojja se baꞌyani peaꞌai. Jamajjeya ojaya epeejji cuana quea jea
nee nee aña, eseyaya.

3 Eyacuiñajji esejaya Chii nei; ojaya Ebacua Ejja oe nei Jesosa Quito esejaya Emeshi
Mese nei. ¡Ohuaya eseya cabaꞌe meesahua cahua quea pame nee! ¡Esejo quea bei
cajjashahuabaquiahua peaꞌai! Ohuaya eseya quea bei po mee cani mimishi cuijea
caꞌyajje. Jamajjeya eseyaya ojjaña Jesosaja epeejji cuana quea jea nee aña eꞌe jojo nei.

Esohui eꞌe nei
4 Senia, eyaya miquea ebacua beca cuana banaje. Oya cuana Eyacuiñajjija esohui eꞌe

jojo nei jama poani. Jamajjeya eya quea bihui nee nee poani. 5 Jamajjeya ecuea epeejji,
eyaya Eyacuiñajjija esohui huohui oꞌoyaña mi que, ma eyaya yahuajo huohuinaje. Jiquio
esohui eyacua pojjeama. Eꞌe, yahuajo ojaya esohui jama poanaje baꞌa: “¡Jesosaja epeejji
cuaa ojjaña ojaya epeejji cuana quea jea nee caꞌa cahua!” 6 Eyacuiñajji esejaya quea jea
nee poanijo ojaya esohui jama epo tiitiiꞌyo. Ojaya esohui yahuajo jama poa baꞌa: “¡Pea
cuana miquiaaya quea jea nee nee atiitiicue!”

7 Epeejji, quea huiso esohui huohuijji nisho cuana poquiani ojjaña meshi cuana
huasijje. Dasia cani, de. Jiquio esohui huohuijji nisho cuana jama siajje pome poani
baꞌa: —Jesosa Eyacuiñajji eꞌe jojo nei pojjeama, Eyacuiñajjija huoojeaꞌyo dejja jaahuanajji
Quito bajjani pojjeama. Quito dejja jayojjaya yamijji meshi yasijje poeꞌyo jjima —jama
siajje pomeya poani cuana. Ma siajjepojji cuana Jesosaja epeejji pojjeama; o cuiapanajji
poani. Quea huiso cuana dasia cani. 8 ¡Jjashahuaba tiitiiquicue quea jaꞌa nee! Jamajjeya
ojaya miquianaya edasiaꞌyojji pojjeama. Eꞌe, Jesosajo baꞌyanijo, ojo chacoaña quea pame
neejo peaꞌai, quijje eseya quea huiso sosequia cajeꞌyo Eyacuiñajjiya, eyajo. Ma siajjepojji
cuaa miquianaya dasia ca chanaꞌ; onijje poquiquehuajo ca ca miquianaya aemaꞌ jayojja
jama poajeꞌyo Jesosa poe oꞌoyajo.

9 Joya Jesosaja esohui jama a sa po ajja aje oe Eyacuiñajjija epeejji pojjeama. Eseya
Jesosaja esohui jama poanijo ca ca Eyacuiñajji nijje jjapeequiani eꞌe jojo nei; oja Bacua
nijje, Jesosa Quito nijje jjapeequiani eꞌe jojo nei peaꞌai. 10 Pea dejja cuana miquianajaya
equi yasijje poeyanijo, oya cuana Jesosaja esohui eꞌe jojo nei huohui sa po ajjajo, ¡aꞌa jama
ajji baꞌa: —Epeejji, ¡ecuea equi yasijje dobicue! —aꞌa ajji! Chojja, oya Eyacuiñajjija epeejji
pojjeama. 11 Onijje jjapeequianijo oya miyaya quea mimishi po meesahuaña. Jamaya
quea tai.

Pea esohui oe neiya huohui cani Huaniya
12 Quea huiso esohui huohui sa eyaya aña miquiana que. Ma esohui cuana ecuea

etehuejji pojjeama. Quijje eya miquiana que poqui sa poani. Miquiana nijje nequi majje
eyaya quea huiso pea esohui huohuije. Eꞌe, eseya ojee poꞌyo majje quea bihui nee nee
poajeꞌyo.

13Mique shehueja bacua cuaa jama acanaje baꞌa: —Aꞌi, ¿achajja acuae mi ani soꞌo?
Mahuiso ecuea esohui. Eyaya, Huaniya, Jesosaja epeejji jaahuanajji etiiya jiquio esohui

tehuenaje. Apoa.

HUANIJA PEA ETEHUEꞌYO PEA BECA PEEJJIMA
3 JUAN

Huanija pea etehueꞌyo, quijjeyejje nei oja tehue
1 Eya Huani, Jesosaja epeejji jaahuanajji etii. Ecuea epeejji Cayo, eyaya jiquio esohui

tehueaña miquea ebajji. Esejaya quea boti nee nee Jesosaja esohui eꞌe nei. Jamajjeya
miya ecuea epeejji nei, ecuea quea boti nee nee. 2 Ecuea epeejji, eya Eyacuiñajji nijje
mimiani mijo jama baꞌa: —Eyacuiñajji, ¡ecuea epeejji Cayo jaahuanacue! Oya Jesosa nijje
quea jaꞌa nee jjapeequiani. Jamajjeya ¡oya quea jaꞌa nee baꞌe meesahuacue! —eya poani.

3 Jesosaja pea epeejji cuana e que poeyanaje. Ohuaya eya huohui canaje jama baꞌa:
—Cayo quea pame nee nee baꞌyani. Ohuaya Eyacuiñajjija esohui jayojja jama atiitii cani
—eya acanaje pea cuaa.

Eꞌe, miya Eyacuiñajji nijje jjapeequiani quea pame nee. Jamajjeya eya quea bihui nee
nee poani mijo. 4 Eꞌe, ojjaña Jesosaja epeejji cuana ecue bacua cuana jama. Jamajjeya
Jesosaja esohui quea pame nee jama baꞌyanijo, eya quea bihui nee nee poani shajjaꞌajja
majje.

Huani quea bihui nee poani Cayojo
5 Ecuea epeejji Cayo, miyaya Jesosaja epeejji yahuajo miquea eba pojjeama cuana

jaahuanaña quea pame nee, mi que poeyajo. 6 Jamajjeya Jesosaja epeejji cuaa poe majje
ecuana huohui canaje jama baꞌa: —Cayohua Jesosaja epeejji cuana quea jea nee acani
—jamaya onaaya eya acañaꞌyonaje.

¡Jesosaja epeejji cuana poqui meesahuacue! Jamaya quea pame nee. Eyacuiñajjijo
chaco canijo, oya cuana ojaya quea boti nee. Jamajjeya ¡miyaya oya cuana jaahuanacue
quea pame nee; aꞌa jaahuana pajeaꞌyojji! 7 Oya cuana poquiani ojjaña meshi cuana
huasijje Jesosaja esohui huohuiya. Poquije oya cuana Jesosaja epeejji pojjeamanijjemimi
jjima poani jama baꞌa: —¡Baꞌe meesahuacue mo! —jama po ajjaya oya cuana. 8 Jamajjeya
eseyaya Jesosaja epeejji poaniya ¡Jesosaja esohui huohuijji cuana poqui meesahuacue!
Jamaya eseya o jayojjaya Jesosaja echacojji poani.

Dejja Diotepe bajjani quea mimishi poanaje
9 Eyaya esohui tehueꞌyonaje Jesosaja epeejji cuana jomajo tii baꞌe yasijje. Jamatii

Diotepeya ecuea etehueꞌyo jama a sa poꞌyo ajja. Jomajo tii oya Jesosaja epeejji cuana
jaahuanajji oe nei nequi sa poani, Diotepe. Oya mimi sa po ajja jama baꞌa: —Eꞌe,
Eyacuiñajjiya Huani huoojea caꞌyonaje. Jamajjeya ¡Huanija esohui shajjaꞌajjacue!

10Miquiana que poeꞌyo majje eyaya huohuijeꞌyo Diotepe baꞌyani quea mimishijo. Oya
ecuanajo maimaiani, niñeba cani quea tai. Siajje poani. Jesosaja pea esohui huohuijji
cuana oque poquiajo, Diotepe onijje jjapeequiꞌyo ajja. Oya o bobia ajja. Pea cuana bobia
mee ajja peaꞌai. Onaa bobia sa acanijo, oya quea tecue poani: —¡Pea esohui huohuijji
bobia sa añajo miquianaya aje oe Jesosaja epeejji pojjeama! Jamajjeya ¡aꞌa ecuana nijje
jjapeequijji! —jamaya acani Diotepeya.

11Ecuea epeejji Cayo, ¡aꞌa dejja quea mimishi jama pojji! Dejja cuana quea pame poani
cuana Jesosaja epeejji poani. Quea mimishi poani ca ca Jesosaja epeejji pojjeama.

Dejja Demetio bajjani quea pame poani
12 Ojjaña dejja cuana quea bihui nee mimiani Demetiojo jiquio jama baꞌa: —

Demetiohua quea pame nee acani —poani cuana. Eꞌe, Edojjoshahua Pameya Demetiojo
Jesosaja epeejji cuana mimi meesahua cani quea pame nee. Ecuea esohui ojo eꞌe nei
poani. Jamaya miquea eba.

Esohui quea bihui nee epo meejji

13Cayo, queahuiso esohui huohui sa poani eyami que. Tehuetehuemajamaja sa po ajja

ca iña. 14 Jamajjeya quijje pishana eya poqui sa poani mi ba oꞌoyaa. Mi ba majje mimije
oꞌoya. 15 ¡Eyacuiñajjiya miya quea bei nee capo mee cahua! Ojjaña miquea epeejji cuana
jiquiojo baꞌeya jama acani baꞌa: —¿Achajja acuae mi ani soꞌo, Cayo?

¡Ojjaña ecuanaja epeejji cuana nijje mimicue ejo jama baꞌa: —¿Achajja acuae nequiana
soꞌo? Huani poani —acue!

Mahuiso. Eyaya, Huaniya, Jesosaja epeejji cuana jaahuanajji etiiya jiquio esohui
tehuenaje. Apoa.

JODEJA ESOHUI
JUDAS

Jodeya esohui tehue canaje Jesosaja epeejji cuana huasijje
1 Eya Jode, Satiacoja chahua. Eya Jesosa Quitoja huoojeaꞌyo. Ecuea epeejji cuana,

eyaya miquiana que tehueaña jama baꞌa: Esejaya Chii ai Eyacuiñajjiya miquianaya iyaa
caꞌyonaje onijje ejjapeequi meesahuaꞌyojji. Miquianaya ojaya quea jea nee nee poani;
Jesosa Quitohua miquianaya jaahuana cani peaꞌai. 2 ¡Eyacuiñajjiya miquianaya quea jea
nee caꞌa cahua tii! ¡Miquianaya cabaꞌe meesahua cahua quea jaꞌa nee! ¡Quea bei nee
cabaꞌe meesahua cahua peaꞌai!

Esohui huohuijji nisho cuana
3 Ecuea epeejji cuana, yahuajo eya jjashahuaba neineiquinaje miquiana que esohui

etehuejji, Jesosa Quitohua esejaya mimishi cuana cuijea caꞌyonajejo eba meejji. Jjeya ca
ca quea huiso jjashahuabaqui majje eyaya pea esohui tehueaña miquiana que jama baꞌa:
¡Huohui neineicue Jesosa Quitoja esohui! Eyacuiñajjiya ma esohui eꞌe jojo nei huoojea
canaje ese que, ma ojaya epeejji nei cuana que. ¡Ma esohui quea pame nee aꞌa huohui
taijji!

4 Eꞌe, eyaya jamaya huohuiaña Eyacuiñajjija esohui huohuijji nisho cuanajo. Ma dejja
quea mimishi cuana Jesosaja epeejji cuana nijje jjapee nishoquiani. Quea mimishi atiitii
sa poanijo oya cuana jama siajje pome poani baꞌa: —Eyacuiñajji quea pame nee poani;
dejja cuana quea mimishi jamatii cabaꞌyahua; cuaqui yasijje ehuoojeaꞌyojji pojjeama
Eyacuiñajjija —jamaya poani esohui huohuijji nisho.

Ma esohui huohuijji nishohua Jesosa Quito, esejaya Emeshi Mese nei oe nei cajaa
acaꞌyonaje. Yahuajo nei nei Eyacuiñajjija esohui tehuejji cuaa esohui tehue ca poa
ma dejja quea mimishijoya. Jama tehueme aca poa baꞌa: “Quijje Eyacuiñajjiya esohui
huohuijji nisho cuana tecuea neinei cajeꞌyo, de”.

5 ¿Yajja acuae Eyacuiñajjiya aca poa yahuajo Isaeni etiiquiana shajjamaꞌ poajo?
Miquianajaya eba; jamatii miquianaya eyaya huohuije oꞌoya. Yahuajo Eyacuiñajjiya
Ejito dejja quea mase cuana Isaeni cuana pichojea mee caꞌya poa; Ejito meshijo baꞌe
cuaya meesahuaqui caꞌya poa peaꞌai. Jamatii quijje pishana Isaeni cuana ojaya esohui
shajjaꞌajja sa po ajja poajo, quea huiso mano mee caꞌya poa. 6 Cuanaya yahuajo
Eyacuiñajjija esohuidojojji beca cuana quea mimishi poa eyajo baꞌe. Eyacuiñajjija
ehuohui jayojja jama chaco tiitii sa po ajja poa. Jamajjeya Eyacuiñajjiya oya cuana iña
majje jeyo caꞌya poa; quea huesha nee nee jeanobiajea caꞌya poa, cuayaqui meeꞌyo jjima
acaꞌya poa. Quijje Jesosa Quitohua poe oꞌoya majje esohuidojojji tai janobajjima nei
tecueajea cajeꞌyo queaneenee epomee tiitiiꞌyojji. 7Yahuajo nei Sonoma cuiñajji, Jomona
cuiñajji peaꞌai, pea cuiñajji sisi quea chipi nee yaña poa. Jomajo dejja quea huiso cuana
quea mimishi nee nee poa. Pea dejja cuana see huejja cojjojji poa, de. Quea mimishi nee
nee jjashahuaba tiitiiqui nequia poa. Esohuidojojji quea tai jayojja jama quea mimishi
poa. Jamajjeya Eyacuiñajjiya oya cuana, ma dejja quea mimishi cuana peaꞌai quiyo
jeyojeyojea mee caꞌya poa cuaquiya. Jamajoya ojjaña cuana jjeya baꞌe ba mee caje
Eyacuiñajji mimishijo quea quene nee nee poani; cuaquijo quea nee nee po mee cajeꞌyo
mimishi poani cuana. 8Maya jiquio esohui huohuijji nishoja eba, ma jjeya nei miquiana
que poeyanija eba. Jamatii jjeya oya cuana quea mimishi nee nee poani; yahuajo nei
nei baꞌe cuana jayojjaya jama poani. Ojaya ejjashahuabaquiꞌyojji quea tai poani cuanaya.
Eyacuiñajjija ehuohuiꞌyo cuana shajjaꞌajja sa poꞌyo ajja peaꞌai. Eyacuiñajjija esohuidojojji
quea caꞌa cuana niñeba cani peaꞌai jama baꞌa: —Ecuanaja ejjacahuibaquijji Eyacuiñajjijo
eꞌe nei.

9 Jamatii Eyacuiñajjija esohuidojojji quea caꞌa nee neeMiyeni bajjani pea esohuidojojji

quea mimishi nijje mimijaji jjima poa. Yahuajo Moisesi manoꞌyajo, Miyeniya Moisesija
eyami ohuajea sa aca poa; Edosiquiana ca ca Moisesija eyami ohuajea mee sa po ajja poa.
Miyeniya Edosiquiana mimicuiajeanobiajea canaje, jamatii onijje mimijaji jjima poa.
Jamaya miminaje baꞌa: —¡Eyacuiñajjiya oe miya catecuea cahua, ca joya mimishishiqui!
—aca poa.

10Miquiana nijje nequi esohui huohuijji nishohua ca ca aquiana joya ojaya ba jjimajo
niñeba cani quea mimishiya jjejojo. Jjashahuaba bamebamequi ajja oya cuana. Ijjiacajji
jayojja jjejojo jjashahuabaqui ajja poani; quea jaꞌa po ajja. Jamajjeya quea mimishi tii
poani jjejojo cuaquijo tii nequi tiitiijeꞌyo. 11Eyacuiñajjiya oya cuana quea yeno capomee
tiitii cahua jjashajjaꞌajjaqui ajja jojoya. Esohui huohuijji nisho cuana dejja bajjani Cainija
ejjashahuabaquiꞌyojji jayojja jama poani, quea mase nee, quea bejjo nahue jjejojo. Eꞌe,
esohui huohuijji quea pame cuana niñeba cani tii tii. Mimijaji neineiani. Quea mimishi
tii tii poani, dejja Banaami bajjani jayojja jama poani, ma yahuajo nei quea bejjo nahue
poaninaje. Jamajjeya ohuaya esohui huohui tai caninaje. Onaya cuana shajjamaꞌ poani,
dejja Cone bajjani jayojja jama, ma yahuajo Eyacuiñajjija esohui shajjaꞌajja sa po ajja poa.
Jamajjeya Eyacuiñajjiyama ecua dejja tai cuana yahuajomanomee caꞌya poa jayojja jama
jjeya esohui huohuijji nisho cuana acajeꞌyo.

12 Jiquio esohui huohuijji nisho cuana quea mimishi nee nee. Miquianaya ojee Jesosa
Quitoja bobi ijjiañajo, quea bihui nee poanijo, oya cuana jama poani baꞌa: —Ecuana
miquea epeejji poani.

Chojja. Miquianaya dasia cani. Miquiana nijje ijjiaꞌijjianijo jejje ajja, quea bobi nee,
bichoꞌama poani, de. Oya cuana jama poani baꞌa: Bo ba majje eseya jjashahuabaquiani
jama baꞌa: —Ena poaje, de.

Jamatii beniya bo cuana dojo cuajicuaji canijo ena oque ajja que yasijje. Jamaya
jiquio esohui huohuijji nisho cuana aje oe; esohui quea pame huohui ajja, de. Oya
cuana acui jjajja ajja jama poani peaꞌai. Acuijjajja shejo acui ba majje acuijjajja saꞌajja
cani eꞌacuijjajja meseya. Ejjajja chamajo acui jajajea caꞌyani. Jamaya esohui huohuijji
nishohua esohui quea pame huohui ajjajo, Eyacuiñajjiya oya cuana cajaa acajeꞌyo. 13Oya
cuana enashajo jama poani: Bae aiꞌaijo enashajo po majje meshi jeapohui cani; ena
quea jehue nee poani. Enashajo jayojja jamaya jiquio esohui huohuijji nisho quea tai
poani. Miquianaya quea mimishi baꞌe mee ca chanaꞌ peaꞌai; poquiquehua mee ca chanaꞌ
eshahuaja ejiojji yasijje. Jamajjeya oya cuana cuaqui quea misi nee yasijje dobi tiitii
meequi cajeꞌyo. Majameta oquequi majje jijinanani, chamaꞌyo tii ponanani, quea misi
nee nee yasijje oquequiani. Jamaya esohui huohuijji nisho; esohui eꞌe jojo nei huohui
ajjajo cajaa acajeꞌyo Eyacuiñajjiya; quea huesha nee nee, quea tai nee nee yasijje huoojea
cajeꞌyo quea nee nee epoꞌyojji tii tii.

14 Ebionei nei dejja Adanaja osecuaja osecua tii majje, ojaya osecua cuana tii majje
peaꞌai etiiquiana Enoqui bajjani baꞌya poa. Yahuajo nei nei Enoqui miminaje jiquio
esohui huohuijji nishojo peaꞌai. Jama poa baꞌa:
“¡Bacue oe! Esejaya Emeshi Mese nei poejeꞌyo ojjaña esohuidojojji pame cuana nijje.
15 Oya poejeꞌyo ojjaña mimishi cuana janobajjima nei tecueajeaꞌyohua. Ma dejja cuana

quea mimishi poani; Eyacuiñajjija esohui jayojja jama a sa po ajja. Eyacuiñajji
niñebajji poani. Jamajjeya tecueajea neinei cajeꞌyo Eyacuiñajjiya”.

Jamaya Enoqui yahuajo nei nei poa jiquio esohui huohuijji nisho cuanajo. 16 Eꞌe, jiquio
esohui huohuijji nisho cuaa esohui huohuijji quea pame cuana niñeba cani tii tii.
Mimijaji neineiani. Quea mimishi tii tii po sa poani. Onajaya ejjashahuabaquijjijo quea
miminaa poani bichoꞌama. Pea dejja cuana nijje mimi nishoani ejjadasiaquijji.

Pea esohui dejja mimishi cuanajo
17 Ecuea epeejji cuana, ¡aꞌa pajeaꞌyojji esejaya Emeshi Mese nei Jesosa Quitoja huoo-

jeaꞌyo cuanaja esohui! Jamaya onaaya huohui canaje baꞌa: 18 —Jesosa Quito poe oꞌoya
jjimahuajo, ojjaña cuana quea mimishi nee nee poaje. Miquianaya Jesosa nijje jjapee

neineiquianijo, oya cuana mimijaji neineije miquiana nijje. Ojaya ejjashahuabaquijji
quea mimishi nee jama atiitii cajeꞌyo peaꞌai —jamaya Jesosaja huoojeaꞌyo cuaa acanaje.

19Eꞌe, jiquio esohui huohuijji nisho cuana bichoꞌama cuanaya, de; quea jjashahuabaqui
tai nee nee. Oya cuana Edojjoshahua Pame nijje jjapeequi sa po ajja. Jamajjeya ojaya
esohui quea quehuajo Jesosaja epeejji cuana ojee jjapeequi pajea mee caꞌyani esohui eꞌe
nei pojjeamajo.

20 Ecuea epeejji cuana, ¡miquianaaya ca ca oe Jesosa Quitoja esohui jayojja jama oe
atiitiicue quea jaꞌa nee! ¡Ba neineicue ojaya esohui, ojjaña tii! ¡Pea epeejji cuana
ba meesahuacue ma esohui eꞌe nei peaꞌai! Edojjoshahua Pameya miquianaya mimi
meesahua canijo, ¡mimi neineicue Eyacuiñajji nijje! 21 Miquianaaya ishoaña esejaya
Emeshi Mese nei Jesosa Quitoja epoe oꞌoyajjijo. Ohuaya miquianajaya mimishi cuana
cuijea caꞌyonajejo, cuaqui yasijje epoquiꞌyojji pojjeama; eyajo baꞌe tiitii mee cajeꞌyo
onijje. ¡Eyacuiñajjija esohui jayojja oe baꞌecue! Jamajjeya ohuaya miquianaya jaahuana
cajeꞌyo quea bei; tecuea jjima acajeꞌyo.

22Pea cuana jjashahuaba quehuaquianijo, ¡aꞌa onijje quea tecue nee nee pojji! ¡Esohui
eꞌe jojo nei bameesahua oꞌoyacue quea jaꞌa nee! 23 Jamajjeya oya cuana poqui ajja cuaqui
yasijje mimishi ohua pajea caꞌyajo. Jjashahuabaquicue jiquio jama baꞌa: —¡Onajaya
mimishi quea tai nee; mimishi cajaa!

Jamajjeyamiquianaya queamimishi po ajja, ma ecua onaya yahuajo queamimishi nee
nee poanaje jayojja jama po ajja.

¡Eyacuiñajji oe bihuiacue!
24 Eyacuiñajji quea caꞌa neeya miquianaya quea jaꞌa nee baꞌe meesahua cajeꞌyo;

mimishiꞌama nei nei po mee cajeꞌyo. Jamajjeya miquianaya quea boejea nee nee, quea
bei nee nee peaꞌai nequi mee cajeꞌyo eyajo, o ani cojja nei eseya nequijeꞌyo. 25 Yani oe
nei Eyacuiñajji eꞌe jojo nei. Jesosa Quito, esejaya Emeshi Mese nei esejo manoꞌyonajejo,
Eyacuiñajjiya eseya baꞌe tiitii mee cajeꞌyo onijje eyajo. Eꞌe jojo nei Eyacuiñajji oe nei
eyajo yani tii tii quea caꞌa nee nee, quea jaꞌa nee nee. Oya ojjañaja Emeshi Mese oe nei po
tiitiijeꞌyo. Ohuaya ojjaña amee tiitii cajeꞌyo peaꞌai. Eꞌe nei jamaya oya poanaje yahuajo,
meshi pana jjimahuajo; jjeyahua nei jamaya oya poani; quijje jamaya oya po tiitiijeꞌyo.

Mahuiso. Eyaya, Jodeya, Jesosa Quitoja huoojeaꞌyohua jiquio esohui tehuenaje. Apoa.

HUANIYA TEHUE CANAJE MA JESOSA QUITOHUA QUIJJE OHUA
ACAÑAJEꞌYO

Eyacuiñajjiya jjajaꞌaqui mee canaje quijje ohua acajeꞌyo
1 Eya Huani, Jesosaja epeejji jaahuanajji etii. Jesosa Quitohua eya tehue mee canaje

jiquio esohui cuana ojjaña que jama baꞌa: Eyacuiñajjiya jama acanaje baꞌa: —Eyaya ecuea
Ebacua Ejja Jesosa Quito ojaya ebajji jjajaꞌaqui meejeꞌyo ma eya quijje aje. Jamajjeya
Jesosaa ojjaña ojaya epeejji jaahuanajji cuana ba mee caje ma eya quijje pishana aje —
Eyacuiñajji poanaje.

Ba majje Jesosaa esohuidojojji huoojea canaje e que. Esohuidojojjiya ecuea ebajji
jjanequipanaqui mee canaje quijje Eyacuiñajjiya acaje. 2 Esohuidojojjiya ba mee cajo,
eyaya tehueꞌyonaje ojjaña ma ohua quijje acaje. Jiquio esohui ecue tehue Eyacuiñajjiya
huohui cajje. Jesosa Quitohua ecuea ebajji jjanequipanaqui mee canaje eꞌe jojo nei.
3 Ojjaña joya jiquio esohui etehueꞌyo eꞌe jojo nei bajji poani quea bihui nee poajeꞌyo.
Eꞌe, jiquio ejjanequipanaqui meejji ba majje, jiquio esohui jayojja jama amajje peaꞌai
quea bihui nee poajeꞌyo. Ojjaña jiquio etehueꞌyo jayojja quijje pishana apoa poajeꞌyo.
Beshahua nei apoa.

Esohui etehueꞌyo Jesosaja epeejji cuana huasijje Asia meshijo baꞌe yasijje
4-5 Eyaya Huaniya esohui tehueaña Jesosaja epeejji cuana huasijje me oejje beca

cuiñajjijo baꞌe yasijje Asia meshi yasijje peaꞌai. Ecuea esohui etehueꞌyo jama baꞌa:
Eyacuiñajji yahuajo nei nei nequi tiitiia poa. Jjeya nei yani tii tii. Quijje oya ani tiitiijeꞌyo
peaꞌai. Eꞌe, oya poeje oꞌoya. Edojjoshahua Pame nequiani Eyacuiñajji eꞌanioque ani
cojja nei. Jesosa Quito jomajo yani peaꞌai. ¡Ohuaya miquianaya cajaahuana cahua quea
pame nee; quea bei capo mee cahua peaꞌai! Eꞌe, Jesosa Quitohua eꞌe jojo nei huohui
canaje Eyacuiñajjijo. Oya manoꞌyo majje ebionei shequi oꞌoyanaje ebaꞌe tiitiiꞌyojji. Oya
ojjaña emeshi mese cuana huoojeajji poani peaꞌai. Jesosa ecuana quea jea nee poanijo
manoꞌyonaje acui ecueataꞌapeejo. Eꞌe, oya manoꞌyajo oja enaꞌ cuayaquinaje esejaya
mimishi cuana cuijeaꞌyojji. 6 Oya ojjaña huoojeajji poanijo eseya ojjaña huoojeajji po
mee cani onijje. Eseya huoojea cani esohui huohuiya oja Chiija, Eyacuiñajjija. ¡Eꞌe, oya
oe nei ojjaña huoojeaꞌyojji quea caꞌa capoꞌyahua tii tii! ¡Ojjañaa oya cabihuia cahua tii
tii! Jamaya capoahua.

7 ¡Bacue! Oya poeje oꞌoya bo biajje. Ojjañaa oya ba caje. O quecuaꞌyojji epohua peaꞌaiya
oya ba caje. Ojjaña dejja mimishi ojjaña meshijo baꞌe o ba majje quea mete nee nee
poajeꞌyo. Pa neineijeꞌyo jama baꞌa: —¡Coya aje oe Jesosa poeyani esejaya mimishijo ese
napaa! —ojjaña poaje. Eꞌe, jamaya capoahua.

8—Eya yahuajo anitiitiia poa. Jjeya eya yani tii tii; quijje eya poeje oꞌoya peaꞌai. Eyaya
ojjaña jamaya aña —Eyacuiñajjiya jamaya acani. Oya ojjaña huoojeaꞌyojji quea caꞌa nee
nee poani.

Huaniya Jesosa ba caꞌya poa ejjanequipanaqui nequi
9 Epeejji cuana, eya miquianajaya edoe mese jayojja jama poani eseya Jesosa nijje

jjapeequianijo. Jesosaa eseya huoojea canijo ese nijje anijeꞌyo. Onijje jjapeequianijo, pea
cuaa eseya quea nee po mee cani. Eseya quea nee poanijo jamatii Jesosa nijje jjapeequi
pajeaꞌyo ajja. Eꞌe, eya iña majje pea cuaa aje iña oe eya nasi Patamoso bajjani yasijje
huoojeajea canaje Eyacuiñajjija esohui huohuijjijojo peaꞌai. 10 Edojjoshahua Pameya eya
ba mee canaje Jesosaja epoe oꞌoyajji. Oya jama poanaje baꞌa: E daasajje nequi eyaya
shajjaꞌajjanaje Jesosaja esohui. 11 Esheꞌana janobajjima nei emiajji jayojja jama Jesosaa
eya huohui canaje jama baꞌa: —Huani, eyaya miya quea huiso ba meeje. ¡Maya oe
tehuecue! ¡Tehue mee majje esohui huoojeacue ecuea epeejji cuana huasijje me oejje
beca cuiñajjijo baꞌeca huasijje, Asia meshi yasijje! Ma cuiñajji huiso cuana huasijje



APOCANISI 1:12 531 APOCANISI 2:6
baꞌa: Epeso cuiñajji, Esemina cuiñajji, Penamo cuiñajji, Tiatina cuiñajji, Sanisi cuiñajji,
Pinanepia cuiñajji, Naonisea cuiñajji peaꞌai yasijje —Jesosa poanaje.

12 Majoya ojaya esohui shajjaꞌajja majje eyaya bajeanaje ae enijje mimiani ebajji.
Eyaya banaje cuaquijiji me oejje beca huisome cuaquijiji nequijjijo nequi. 13 Cuaquijiji
yiyesamaneijo nequi eyaya banaje Jesosa, ojjañaja Edoe Mese. Oya ca ca oe quea pame
nee nee nequi jama baꞌa: Oja daqui quea ao nee nee ojaya ejiojji yasijje yee baꞌe. Mei
huoꞌo esipi quea nahuejo ejjayicaꞌaqui dojjojjanijjijje. 14Ojaya ehuojja ña quea oshe nee
nee bo oshe jayojja. Ojaya ecojja quea jeajahua nee nee cuaqui jijiani jayojja. 15 Ojaya
ejiojji ca ca quea siyo nee nee baa cuaquijo quea quiyo nee nee po majje quiyo huoꞌo
huoꞌoani jayojja jama. Ojaya emimiꞌyo janobajjima nei ena quea cuejipashi nee mei
pasaca biajje oquequiani jama. 16Majameta me oejje beca huisome oja me jjotojo yani,
ebianei mejje. Oja enabajje cuayanaje esohui quea jaꞌa nee nee baa quea shejji jayojja;
baa se beca jayojja. Ojaya ebose quea jeajahua nee nee eshequi quea jiji nee nee jayojja.

17O ba majje eya quea mete jjejojo jaabichaquinaje oja ejiojji pejjejo, emanoꞌyo jayojja
mo jaanaje. Jamajjeya ohuaya eya napaꞌajja canaje ebianei emejje. Jama poanaje baꞌa: —
¡Aꞌa queamete pojji! Eya yahuajo nei nei nequi tiitiia poa. Eyanequi tiitiiani peaꞌai. 18Eya
manoꞌyomajje shequi oꞌoyanaje. Eya eshe tii tii yani. Eya emanoꞌyo huoojeaꞌyojji. Eyaya
oya cuana eshe oꞌoya po meejeꞌyo, yamijji po meejeꞌyo. Ecue esohuijo ojjaña mimishi
cuana poquijeꞌyo cuaqui yasijje. Ojjaña quea pame ca ca eyahuasijje poquijeꞌyo. 19Huani,
eyaya miya ba meeaña ojjaña ma ohua jjeya nei acani, quijje nei ohua acaje peaꞌai. ¡Ba
majje maya tehuecue! 20Eyayamiya bameejemajametame oejje pea beca huisome ecue
me jjotojo ani, cuaquijiji nequijji me oejje beca peaꞌai. Maya miquea quea quehua. Jama
poani baꞌa: Mei huoꞌo cuaquijiji nequijji quea nahue jayojja oya cuana, ecuea epeejji nei
cuana baꞌe ma me oejje beca cuiñajjijo baꞌeca. Majameta cuana esohui huohuijji cuana
jayojja, ecuea epeejji jaahuanajji jayojja peaꞌai —Jesosa poanaje enijje.

2
Jesosaja esohui Huaniya tehue canaje Jesosaja epeejji cuana Epesojo baꞌeca huasijje

1 Majoya Jesosaa huohui canaje jama baꞌa: —Huani, ¡ecuea esohui tehuecue esohui
huohuijji Epesojo baꞌe yasijje! Oya ecuea epeejji jaahuanajji. Jama tehueme acue baꞌa:
“Jamaya eyaya miya huohuiaña baꞌa: Eya Jesosa Quito. Eyaya esohui huohuijji cuana
majameta me oejje beca huisome jayojja jaahuanaña ecuea eme jjotojo. Eyaya ecuea
epeejji ma cuaquijiji nequijji jayojja jaahuanaña peaꞌai. Jamaya eyaya miya huohuiaña
baꞌa: 2 Ecuea eba ojjaña miquianajaya ebaꞌejji. Miquianaaya enijje ojjaña pojjajo chaco
neineiaña. Quea camaja. Jamatii enijje chaco pajeaꞌyo ajja. Miquianaya jjapeequi ajja
esohui huohuijji nisho cuana nijje. Oya cuana siajje poanaje jama baꞌa: —Jesosaa ecuana
huoojea canaje oja sohui huohuiya.

“Jamatii miquianaaya ona shajjaꞌajja nei nei majje huohuinaje jama baꞌa: —Chojja,
miquianaya siajje poani. Esohui huohuijji nisho jja mi coma —miquiana poanaje. 3 Eꞌe,
miquianaaya enijje chaco neineiaña, chacochaco pajeaꞌyo ajja. Enijje chacochacoanijo,
pea cuaa miquianaya napa canaje quea huiso. Jamatii enijje miquianaya chacochacoani
tii. 4 Jamatii eya miquianajo quea yeno poani. Eꞌe, yahuajo eya miquianajaya quea
jea nee nee poanaje. Jjeya ca ca chojja, quea jea pishana. Jamaya quea mimishi.
5 Jamajjeya ¡jjashahuabaquicue! Yahuajo eya miquianajaya quea jea nee nee poanaje.
¡Eya quea jea nee nee a oꞌoyacue, ma ecua miquiaaya yahuajo anaje jamaya acue! ¡Bacue
oe! Miquianaya e shajjaꞌajja sa po ajjajo eya poecuajije miquiana que. Jiquio ecua
cuaquijiji quijjoꞌyo majje quea misi poꞌyani jayojja jama eyaya miquianaya ecuea esohui
huohui pajea meejeꞌyo, ca miquianaya ma ecua yahuajo miquiaaya eya quea jea nee nee
anaje jama mi a oꞌoyajo. 6 Jamatii pea miquianajaya ejjashahuabaquijji quea jaꞌa ecuea
ejjashahuabaquijji jayojja jama poani baꞌa: Dejja Niconasi bajjanija epeejji cuana quea
mimishi. Miquianajaya ojaya esohui botiꞌama. Maya ecuea botiꞌama peaꞌai.

7 “Jamajjeya ¡shajjaꞌajjacue Edojjoshahua Pameja esohui ojjaña ecuea epeejji cuana

Asia meshijo baꞌeca huasijje! ¿Aꞌa miquianaya e shajjaꞌajjajji? ¿Aꞌa shajjaꞌajja sa poani?
Ojjaña joya enijje jjapee tiitiiquiani eshahua jeabichajeajji poani. Jamajoya eyaya oya
cuana nequi tiitii meejeꞌyo Eyacuiñajji nijje eyajo. Eyaya oya cuana acuijjajja ijjia meeje
Ebaꞌe tiitii meeꞌyojji, ma Eyacuiñajjija acui yiyejo nequi”.

—Jamaya eyaya, Jesosaa huoojeaña ecuea esohui etehueꞌyo ecuea epeejji cuana
Epesojo baꞌeca huasijje. ¡Jamaya tehuecue, Huani! —Jesosaa eya acanaje.

Jesosaja esohui ojaya epeejji cuana Esemina cuiñajjijo baꞌeca huasijje
8 Majoya Jesosaa huohui ca oꞌoyanaje jama baꞌa: —Huani, ¡ecuea esohui tehuecue

esohui huohuijji Eseminajo baꞌe yasijje! Oya ecuea epeejji nei jaahuanajji. Ejo jama
tehuecue baꞌa: “Eya Jesosa Quito. Jamaya eyaya miya huohuiaña: Eya yahuajo nei nei
nequi tiitiia poa. Eya nequi tiitiiani peaꞌai. Manoꞌyo majje eya shequi oꞌoyanaje. 9 Ecuea
ebamiquianaya enijje jjapeequianijo pea cuaa napa canaje. Jamajjeyamiquianaya aemaꞌ.
Jamatii ecuea epeejji poanijo miquiana quea aquiana huiso jayojja. Quea bei nee nee
poani. Ecuea eba peaꞌai beca cuaa miquianaya niñeba cani. Oya cuana siajje poani jama
baꞌa: —Ecuanaya Jodio cuana —poani.

“Chojja, Jodio cuana pojjeama oya, Eyacuiñajjija epeejji pojjeama. Edosiquianaja
epeejji cuana poani. 10 ¡Bacue! Quijje pishana miquianaya napa caje cuaa. Edosiquianaja
epeejji cuaa miquianaya iña majje jeanobia caje enijje ejjapeequi pajeaꞌyojji nisho. Oe
pojji cahuimemiquianaya queaneepomee caje, 10 cahuime. Jamatii ¡aꞌa queamete pojji!
¡Aꞌa enijje jjapeequi pajeaꞌyojji jamatii cuia cajje! E pajeaꞌyo ajja tii tii eyaya miquianaya
baꞌe tiitii meejeꞌyo eyajo Eyacuiñajji nijje. 11 Jamajjeya ¡shajjaꞌajjacue Edojjoshahua
Pameja esohui ojjaña ecuea epeejji cuana Asiameshijo baꞌeca cuana huasijje! Ojjaña joya
enijje jjapee tiitiiquiani cuaqui yasijje epoquiꞌyojji pojjeama”.

—Jamaya eyaya, Jesosaa huoojeaña ecuea esohui etehueꞌyo ecuea epeejji cuana
Eseminajo baꞌeca huasijje. ¡Jamaya tehuecue, Huani! —Jesosaa eya acanaje.

Jesosaja esohui ojaya epeejji cuana Penamo cuiñajjijo baꞌeca huasijje
12Majoya Jesosaa eya huohui ca oꞌoyanaje jama baꞌa: —Huani, ¡ecuea esohui tehuecue

ecuea esohui huohuijji Penamo cuiñajjijo baꞌe yasijje! Eꞌe, esohui tehuecue jama baꞌa:
“Eya Jesosa Quito. Eyaya esohui huoojeaje mi que. Baa ose miji peaꞌai isho jama quea
shejji nee nee, quea caꞌa nee nee jayojja ecuea esohui. 13Ecuea epeejji cuana, miquianaya
baꞌyani cuiñajji quea mimishijo. Beshahua nei ojjaña jomajo baꞌe Edosiquiana nei nijje
jjapeequiani. Jamatii miquianaaya ecuea esohui jayojja jama atiitiiaña. Ecuea epeejji
Anatipa bajjani miquiana nijje baꞌeꞌyonaje. Ohuaya ecuea esohui huohui majamaja
canaje quea pame nee. Jamajoya oya pea cuaa quecua caꞌyonaje. Jamatii miquianaya
enijje jjapeequi pajeaꞌyo ajja. 14 Jamatii eya miquianajo quea yeno. Quea mimishi poani
miquianaya; Banaamija esohui jama aje oe poani beca cuana Penamojo baꞌeca. Ohuaya,
Banaamiya emeshi mese Banaca bajjani yahuajo nei nei ba mee ca poa Isaeni cuana
quea mimishi, quea tai epo meeꞌyojji. Miquianaya beca cuaa Isaeni cuana quea mimishi
baꞌya poa jayojja jama poani. Eꞌe, jjeya bobi, noe cuanaya eyacuiñajji nisho bihuiajji
dahua majje dejja mimishi cuana nijje ojee ijjiaꞌijjiani peaꞌai. Pea epona cuana nijje
quea mimishi poani peaꞌai. 15 Cuanaya miquiana nijje jjapeequiani beca cuana quea
mimishi. Dejja Niconasi bajjanija esohui quea tai pajea sa poꞌyo ajja. Quea mimishi
nee nee. 16 Jamajjeya ¡miquianajaya mimishi cuana pajeaꞌyocue! Pajea sa poꞌyo ajjajo
eya poecuajije miquiana que. Poe majje eyaya ecuea epeejji quea mimishi poani tecuea
neineijeꞌyo. Baa ose miji peaꞌai isho jama quea shejji nee nee quea caꞌa nee nee jayojja
ecuea esohui poaje. Quea yeno nee nee po meejeꞌyo.

17 “Jamajjeya ¡shajjaꞌajjacue Edojjoshahua Pameja esohui ojjaña ecuea epeejji cuana
Asia meshijo baꞌeca huasijje! Ojjaña joya enijje jjapee tiitiiquiani Edosiquiana je-
abichajeajji poani. Jamajoya eyaya oya cuana baꞌe meesahuajeꞌyo tii tii. Eꞌe, yahuajo
Eyacuiñajjiya ojjaña Moisesi nijje nequi pahui sisi eyajje oque ijjia mee ca poa. Jamaya

eyaya aje oꞌoya miquianajaya. Maya ecuea epeejji pojjeamaja ba jjima. Ecuea epeejji
cuana huasijje eyaya quiajemei oshe sisi peaꞌai. Mei oshe biajje bajjani eyacua etehueꞌyo
yani, maya onajaya ba jjima. Emei oshe meseja eba ojaye nei”.

—Jamaya eyaya, Jesosaa huoojeaña ecuea esohui etehueꞌyo ecuea epeejji cuana
Penamojo baꞌeca huasijje. ¡Jamaya tehuecue, Huani! —eya Jesosaa acanaje.

Esohui Jesosaja epeejji cuana huasijje Tiatina cuiñajjijo baꞌeca huasijje
18 Majoya Jesosaa pea esohui huohui canaje jama baꞌa: —Huani, ¡ecuea esohui

jiquio eya huohuiaña tehuecue esohui huohuijji Tiatina cuiñajjijo baꞌe yasijje! Jamaya
tehuecue ejo baꞌa: “Eyaya, Jesosaa, Eyacuiñajjija Bacua Ejjaa miquiana que tehueaña.
Ecuea ecojja cuaqui jijiani jayojja quea jaꞌa nee nee. Ecuea ejiojji cuana baa huoꞌo cuaqui
quea quiyo nee neejo nequi jayojja quea jiji nee nee poani. 19 Ecuea epeejji, ojjaña joya
miquiaaya aña cuana ecuea eba. Miquianaaya eya quea jea nee nee aña. Enijje jjapeequi
pajeaꞌyo ajja nei nei peaꞌai. Quea camajajo jamatii enijje chaco pajeaꞌyo ajja. Jamaya
miquianaaya quea pame nee nee aña jjeya, yahuajo jama pojjeama; yahuajo quea pame
pishana poa. 20 Jamatii eya quea yeno miquianajo, de. Eꞌe, miquianaya quea mimishi
poani. Epona quea mimishi Jesameni bajjani shajjaꞌajja cani beca cuaa. Oya aje oe
siajjepojji jama poani baꞌa: —Eya ca iña Eyacuiñajjija huoojeaꞌyo oja sohui huohuiya —
oya poani.

“Chojja, siajje poani oya. Ohuaya aje oe ecuea epeejji cuana dasia cani. Quea mimishi
po mee cani. Eꞌe, ojaya esohui quea mimishijo beca cuana bobi, noe cuanaya eyacuiñajji
nisho bihuiajji dahua majje ojee ijjia mee cani mimishi cuana nijje. Pea epona cuana
nijje quea mimishi poani ojaya esohui quea mimishijo. 21 Ecuea maya epona napa jjima;
ohuaya pojjaꞌa mimishi pajea cajeꞌyo. Jamatii oya quea mimishi caꞌa; pajea sa poꞌyo ajja.
22 Jamajjeya eyaya oya quea nee nee po meejeꞌyo, ojjaña cuana joya o jayojjaya quea
mimishi poani peaꞌai quea nee nee po meejeꞌyo, ca mimishi cuana pajea sa poꞌyo ajjajo.
23Ojjaña joya o shajjaꞌajjajji poani eyayamanomeejeꞌyo. Chamaꞌyo tii poajeꞌyo. Jamajoya
ma ba majjeya ojjaña ecuea epeejji cuana jjabahuejjaquije eꞌe jojo nei ecuea eba ojjaña
cuanaja ejjashahuabaquijji. Quehuajje ejjashahuabaqui meejji pojjeama. Eꞌe, ojjañaja
ebaꞌejji ba majje eyaya sosequiajeꞌyo. Quea mimishi poanijo quea nee nee po meejeꞌyo.
Quea pame poanijo ca ca quea bihui nee nee po meejeꞌyo.

24 “Jamatii miquianaya Tiatinajo baꞌe quea huiso nee ma esohui quea mimishi jayojja
jama po ajja. Edosiquianaja esohui quea quehua, quea mimishi cuana jayojja jama po
ajja peaꞌai. Ba sa po ajja peaꞌai. Jamajjeya eyaya miquianaya jamaya huohuiaña: ¡Aꞌa
ecuea esohui pajeaꞌyojji! Mahuiso. 25Miquianaya ecuea epeejji cuana poani. ¡Ishoacue
ecuea epoe oꞌoyajji! ¡Aꞌa enijje jjapeequi pajeaꞌyojji! 26-27 Ecue Chiiya eya ojjaña meshijo
ojjaña huoojeaꞌyojji po mee tiitii cani. Jamaya eyaya miquianaya ameejeꞌyo enijje
jjapee tiitiiquianijo. Eꞌe, miquianaaya eshahua jeabichajeaña. Ecuea esohui jayojja
jama atiitiiañajo, peaa miquianaya cuiajea cajeꞌyo pojjaꞌa. Jamatii eyaya miquianaya
enijje ona huoojeaꞌyojji nequi meejeꞌyo tii tii. Ojjaña huoojeaꞌyojji quea caꞌa nee
nee poajeꞌyo, ojjaña cuana ojjaña meshijo baꞌeca cuana huoojeaꞌyojji nei nei quijje
poajeꞌyo. Jiquio ecua meshimisi jajaajajea cani baaa jamaya shajjamaꞌ cuana ojjaña
meshijo baꞌeca jeabichajeajeꞌyo miquianaaya enijje ojjaña huoojeaꞌyojji nequiꞌyo majje.
28 Eyaya miquianaya quiajeꞌyo peaꞌai aquiana quea pame nee nee yohua jayojja baꞌa:
majameta ai, eshequi huiyejji mecajjeahua nei jaasohuani jayojja jama.

29 “Jamajjeya ¡shajjaꞌajjacue Edojjoshahua Pameja esohui ojjaña ecuea epeejji cuana
Asia meshijo baꞌeca huasijje; jjashahuabaquicue!”

—Jamaya eyaya, Jesosaa huoojeaña ecuea esohui etehueꞌyo ecuea epeejji cuana
Tiatinajo baꞌeca huasijje. ¡Jamaya tehuecue, Huani! —eya Jesosaa acanaje.

3
Jesosaja esohui ojaya epeejji cuana huasijje Sanisi cuiñajjijo baꞌeca huasijje

1Majoya Jesosaa eya huohui canaje jama baꞌa: —Huani, ¡ecuea esohui tehuecue esohui

huohuijji Sanisi cuiñajjijo baꞌe yasijje, ma ecuea epeejji nei cuana jaahuanajji yasijje!
Tehuecue jama baꞌa: “Eya Jesosa Quito. Eyaya Edojjoshahua Pame miquiana huasijje
huoojeaña. Eyaya miquianaya huohuiaña: Ecuea epeejji cuana, ojjaña miquianajaya
ebaꞌejji cuana eyaya baña. Pea cuaa miquianajo huohui canaje jama baꞌa: —Jesosaja
epeejji cuana Sanisijo baꞌecaa Jesosaja esohui jayojja jama acani —poanaje.

“Jamatii eyaya miquianaya baña beshahua nei ecuea esohui jayojja jama baꞌe ajja.
2 Jamajjeya ¡ecuea esohuijo jjashahuabaquicue quea jaꞌa nee! Quea mimishi poanijo
miquianaya jjashahuabaquiani oe pojji. Beshahua nei jjashahuabaqui jaꞌa pajeaꞌyonaje.
Jamaya quea mimishi, de. Eyacuiñajjija esohui jayojja jama aꞌajja miquianaaya. 3 Ecuea
esohui huohuijjiya ecuea esohui huohui canaje miquiana huasijje. Jamajjeya ¡ecuea
esohui jama acue! ¡Mimishi cuana pajeaꞌyocue! Ejo jjashahuabaqui ajjajo aje oe eya
miquiana que quehuajje poecuajije quea nee nee po meeya, siipojji quehuajje poeyani
jayojja. Eya ache pojjajo miquiana que poeje oꞌoya miquianajaya ebajji pojjeama.

4 “Jamatii beca cuana Sanisijo baꞌe quea boejeaꞌyo baꞌe, mimishiꞌama nei. Oya cuana
enijje baꞌe meejeꞌyo. Quea pame nee baꞌe eyaya oya cuana daqui quea oshe nee nee
huosho meejeꞌyo enijje ebaꞌe tiitiiꞌyojji. 5 Eꞌe, ojjaña joya enijje jjapeequi pajeaꞌyo ajja
daqui quea oshe nee nee huosho meejeꞌyo. Ojaya ebajjani cuana eyaya tehueꞌyonaje
ebaꞌe tiitii meeꞌyojji. Maya ojaya ebajjani eyaya ecuijeaꞌyojji pojjeama. Oya cuanajo ca
ca eyaya ecue Chii huohuije jama baꞌa: —Eꞌe, oya cuana ecuea epeejji nei —jamaya eya
poaje ojjaña esohuidojojji cojja neijo ani.

6 “Jamajjeya ¡shajjaꞌajjacue Edojjoshahua Pameja esohui ojjaña ecuea epeejji cuana
Asia meshijo baꞌeca huasijje; jjashahuabaquicue!”

—Jamaya eyaya, Jesosaa huoojeaña ecuea esohui etehueꞌyo ecuea epeejji cuana
Sanisijo baꞌeca huasijje. ¡Jamaya tehuecue, Huani! —eya Jesosaa acanaje.

Jesosaja esohui ojaya epeejji cuana huasijje, Pinanepia cuiñajjijo baꞌeca huasijje
7 Majoya Jesosaa eya huohui canaje: —Huani, ¡ecuea esohui ecuea esohui huohuijji,

ecuea epeejji jaahuanajji Pinanepia cuiñajjijo baꞌe yasijje tehuecue peaꞌai! Jama tehueme
acue baꞌa: “Ecuea epeejji cuana, eyaya, Jesosa Quitohua quea jaꞌa nee nee aña,
mimishiꞌama, eꞌe jojo nei Eyacuiñajji. Yahuajo nei etiiquiana Dabi Jodio cuanaja emeshi
mese poanaje. Jjeya eya Eyacuiñajjija cuiñajji eyacua mese. Eyaya esecue caꞌa majje pea
edobiqui meejji pojjeama. Caꞌapejo majje pea dobiqui meeje.

8 “Ecuea epeejji cuana, miquianajaya ebaꞌejji ecuea eba. Miquianaya oe pojji yani.
Jamatii ecuea esohui jayojja jama aña. Enijje jjapeequi pajeaꞌyo jjima. Jamajjeya eyaya
miquianaya esohui huohuimeeje pea cuana huasijje. Eshahuaja epeejji cuaamiquianaya
ehuohui pajea meeꞌyojji pojjeama. 9Oya cuana siajje poani jama baꞌa: —Ecuanaya Jodio,
eꞌe jojo nei Eyacuiñajjija epeejji —oya cuana poani.

“Jamajjeya eyaya eshahuaja epeejji cuana miquiana que poe meeje ecuiꞌoshajjajo
nequiya miquiana bihuiaa jama baꞌa: —Eꞌe, miquianaya Eyacuiñajjija epeejji eꞌe jojo nei,
ojaya quea jea nee nee.

10 “Pea cuaa miquianaya napa cani. Jamatii miquianaya ecuea esohui jayojja jama
enijje jjapee tiitiiquijeꞌyo. Jamajjeya quijje eyaya baje ache cuana ecuea epeejji eꞌe
jojo nei. Quijje eshahuaja epeejji ojjaña cuana quea nee nee po meejeꞌyo; eyaya
miquianaya jaahuana neineijeꞌyo. 11 Quijje pishana eya, Jesosa poeje oꞌoya miquiana
que. Jamajjeya ¡ecuea esohui jayojja jama po tiitiicue! Jamajjeya pea cuanajamiquianaya
edasiajji pojjeama. Majoya Eyacuiñajjija ejjashahuabaquiꞌyojji miquianajo jama acaje
baꞌa: Miquianaya baꞌe tiitii mee cajeꞌyo onijje. 12 ¡Bacue! Ojjaña miquianaya enijje
jjapeequi pajeaꞌyo ajjajo eyaya eyajo nequi tiitii meejeꞌyo. Acui caꞌa, equi yamajjana
quea quemo, quea caꞌa nequijeꞌyo tii tii jayojja jama ecuea epeejji nei nequi tiitiijeꞌyo
eyajo. Eyaya ojjaña cuana ba meeje miquianaya ecuea epeejji eꞌe jojo nei, Eyacuiñajjija
peaꞌai. Jiquio ecua eꞌacui meseya acuijo oja bajjani quecuatehue cani jayojja jama eyaya

ajeꞌyo; ecuea epeejji nei cuana tehueje. Jamajjeyamiquianaya, ojjaña ecuea epeejji peaꞌai
ojee enijje eyajo ani meejeꞌyo. Enijje poejeꞌyo; Eyacuiñajjija cuiñajji eyacua, Jenosanena
eyacua bajjani jayojja jama poeje. Ecuea bajjani eyacua poaje eya quea caꞌa nequianijo.
Maya eyaya ojjaña miquianaya ba meejeꞌyo.

13 “Jamajjeya ¡shajjaꞌajjacue Edojjoshahua Pameja esohui ojjaña ecuea epeejji cuana
Asia meshijo baꞌeca huasijje; jjashahuabaquicue!”

—Jamaya eyaya, Jesosaa huohuiaña ecuea epeejji cuana Pinanepiajo baꞌeca huasijje.
¡Jamaya tehuecue, Huani! —Jesosaa eya acanaje.

Jesosaja esohui ojaya epeejji cuana huasijje Naonisea cuiñajjijo baꞌeca huasijje
14 Majoya Jesosaa eya huohui ca oꞌoyanaje peaꞌai jama baꞌa: —Huani, ¡ecuea esohui

huohuijji Naonisea cuiñajjijo baꞌe yasijje tehuecue ecuea esohui! Oya ecuea epeejji
nei jaahuanajji. Jama oya tehuecue baꞌa: “Ecuea epeejji cuana, eya Jesosa eꞌe jojo
nei Eyacuiñajjija huoojeaꞌyo. Eyaya huohuiaña Eyacuiñajjija esohui eꞌe nei. Eyaya
Eyacuiñajji nijjeya ojjaña pana cooa poa. Eyaya miquianaya huohuiaña jama baꞌa:
15-16Ojjaña miquianajaya ebaꞌejji cuana ecuea eba. Eyaya baña miquianaya enijje jjapee
neineiqui sa po ajja. Jamatii e cajaa sa poꞌyo ajja peaꞌai. ¡Aꞌa epeejji nisho pojji! ¡E
cajaa a sa amajje jja ca iña oe huohuicue! Eꞌishijji quea quiyo pojjeama jayojja poani
miquianaya. Eꞌishijji quea huoe pishana enabajo peajja, ena quea tai jama. Jiquio
ecua seya chijjoco ena ishiꞌajja majje ojjajeaꞌyaña jayojja jama eyaya miquianaya cajaa
achanaꞌ, ca ecuea esohui miquianaaya mi shajjaꞌajjajo. 17Miquianaya aje oe jiquio jama
jjashahuaba quehuaquiani baꞌa: —Eya ca iña Eyacuiñajjija epeejji quea pame nee poani
—miquianaya jamaya poani. Jamaya peaꞌai poani baꞌa: —Eya dejja quea aquiana huiso
jayojja jama poani.

“Chojja. Miquianajaya eba pojjeama Eyacuiñajjiya miquianaya ba cani jama baꞌa:
Miquianaya aemaꞌ jayojja, daquimaꞌ jayojja, cojjamaꞌ jayojjaya. Miquianaya quea
mimishi baꞌyanijo Eyacuiñajji quea yeno nee nee poani miquianajo. 18 Jamajjeya eyaya
miquianaya huohuiaña: ¡Eya sa neineicue! ¡Ecuea esohui shajjaꞌajja neineicue! Ecuea
esohui mei huoꞌo quea nahue jayojja jama poanijo, miquianajaya ebaꞌejji quea jaꞌa
nee poaje. Eya miquianajo manoꞌyonaje miquianajaya mimishi cuijeaꞌyojji. ¡Jamaya
jjashahuabaquicue! Maya ba majje miquianaya daqui oshe ehuoshoꞌyo baꞌe jayojja jama
poaje, quea boejea nee. Jamajoya miquianaya bichoꞌama poaje miquianajaya mimishijo.
¡Edojjoshahua Pame bacue! Oya ecojja shicuijji jayojja; ohuaya miquianaya ecuea esohui
ba meesahua cajeꞌyo, quea jjashahuabaqui jaꞌa nee po mee cajeꞌyo. 19 Ojjaña ecuea
epeejji eyaya tanacuaña, tecueaña peaꞌai ejjabahuejjaquimeejji ecuea quea jea nee neejo.
Jamajjeya ca oe ¡ecuea esohui jayojja jama acue eꞌe jojo nei! ¡Ecuea epeejji nisho aꞌa po
majajji! 20 ¡Bacue! Esecuejo nequiya iyaa cani edobiquijji, miquiana nijje ejjapeequijji.
Oya jayojjaya eya poani. Eyaya miquianaya iyaaña. E shajjaꞌajja majje jama pocue baꞌa:
—¡Jesosa, dobicue! —jamaya poajo eyamiquiana que dobiquijemiquiana jjashahuabaqui
meejji. Miquianaya enijje jjapeequije peaꞌai. Jiquio ecua epeejji cuana ojee ijjiaꞌijjiani
jama poaje eseya. 21 Eꞌe, ojjaña joya enijje jjapee tiitiiquiani eshahua jeabichajeajji
poani. Jamajjeya quijje eyajo eyaya huohuije jama baꞌa: —¡Enijje nequicue! ¡Enijje ojjaña
huoojeaꞌyojji pocue!

“Eꞌe, miquianaya e jayojja jama poaje. Eyaya quea caꞌaa jjejojo Edosiquiana je-
abichajeanaje. Jamajjeya ecue Chii nijje eya anioqueani; ojjaña huoojeajji poani tii tii.
22 Jamajjeya ¡shajjaꞌajjacue Edojjoshahua Pameja esohui; ojjaña ecuea epeejji cuana Asia
meshijo baꞌeca cuana jjashahuabaquicue!”

—Jamaya eyaya, Jesosaa huoojeaña ecuea esohui etehueꞌyo ecuea epeejji cuana
huasijje Naonisea cuiñajjijo baꞌe yasijje. ¡Jamaya tehuecue, Huani! —eya Jesosaa acanaje.

4
Ojjañaa eyajo baꞌecaa Jesosa bihuia cani

1 Majoya esohuidojojjiya jjanequipana meequi canaje jama baꞌa: Eya ba mee canaje
esecue ecaꞌapejo nequi jayojja eyajo. Jjanequipana cooqui mee canajejo Jesosa enijje
miminaje. Ojaya esohui esheꞌana emiajji jayojja jama janobajjima nei huohui canaje
yahuajo pishana. Jjeya ohuaya eya huohui ca oꞌoyanaje jama baꞌa: —Huani, ¡poecue
eyahuasijje e que! Eyaya miya ba meeje jiquio eya quijje aje —Jesosa poanaje.

2 Jjeyahua nei Edojjoshahua Pameya eya ba mee canaje jama baꞌa: Emeshi Mese nei
eꞌanioque ani ojjaña huoojeaꞌyojji. 3 ¡Oya ache bame nee nee poanaje! Quea jeajahua
nee nee mei caꞌa quea siyo jayojja: mei quea nahue jasepe bajjani jayojja, codinania mei
bajjani jayojja peaꞌai. Ojaya eꞌanioquejjijo eshijje copocopo jayojja yaninaje quea bame
nee nee mei tahuaa esemenana mei bajjaniya jeasiyo cani jayojja jama. 4 Quea huiso
Jesosaja epeejji etii cuana, 24 huisome onijje eꞌanioque ani. Eyacuiñajji ca ca eyiyesama
neijo ani. Onajaya daqui quea oshe nee nee. Esapajo iyamei huoꞌo ejaahuojja quea nahue
ani emeshi mese epojji. 5 Eyacuiñajjiya ojaya eꞌanioquejjijo aniya pojjejje po mee cani,
beni jjaqueyaqui mee cani, cueji taaa po mee cani peaꞌai. O cojja neijo cuaquijiji me
oejje beca huisome nequi. Jiquio cuaquijiji cuana jama baꞌa: Edojjoshahua Pameya acani
Jesosaja epeejji cuana nijje ma ecua me oejje beca cuiñajjijo baꞌe jama. 6Eyacuiñajji cojja
nei eyaya banaje bae quea tahua nee nee jayojja, quea coe nee nee, quea siyo nee nee
jayojja.

Eyaya banaje peaꞌai ebeca pee peaꞌai aquiana eshe, quea cojja huiso neenee Eyacuiñajji
eꞌanioque ani pejjejo, cojja beca jayojja, ecojja quipa huejjajje jjabaquiani peaꞌai. 7 Oe
aquiana eshe ibia jayojja. Pea anaꞌai jayojja. Pea aquiana dejja jayojja cojjame, dejja
cuichojji jayojja. Pea huipa cuabesabaꞌe jayojja jama. 8 Ojjaña jiquio aquiana eshe
cuichojji cuabesajji de, ojjaña 6 cuichome, me oejje oe cuichome. Ojjaña cuana quea
cojja huiso nee nee; ojaya ecuicho quimejjejje peaꞌai ecojja cuana yani. Ojjaña cuana
sohuicuayani tii tii Eyacuiñajji bihuiajji; sohuicuaya pajea ajja nei nei mecajje ai quiana.
Jamaya poani baꞌa:
“Eyacuiñajji, miya ca ca oe quea pame, mimishiꞌama, quea boejea nee nee. Miya ojjañaja

Emeshi Mese nei quea caꞌa nee nee. Miya yahuajo nei nei ani tiitiia poa, jjeya ani
tiitiiani, quijje ani tiitiijeꞌyo peaꞌai”.

Jamaya oya cuana poani.
9 Eꞌe, ma aquiana eshe cuana sohuicuayani Eyacuiñajji bihuiajji. Jama poani baꞌa:

“Eyacuiñajji, miya oe nei quea pameneenee, oe nei nequi tiitiiani, ¡ojjañaamiya cabihuia
cahua!” oya cuana jama sohuicuayameya poani.

10 Ma shajjaꞌajja majjeya Jesosaja epeejji etii cuaa, ma 24 huisomeya ecuiꞌoshajjajo
nequiya Eyacuiñajji bihuia cani. Eꞌe, oya oe nei eꞌanioque ani tii tii bihuia cani. Onajaya
mei huoꞌo ejaahuojja quea nahue nee cajjajea majje Eyacuiñajjija ejiojji pejjejo iyaoquea
cani. Eꞌe, Eyacuiñajji oe nei quea caꞌa nee nee. Jamajjeya oya bihuia cani cuaa jama baꞌa:
11 “Eyacuiñajji, miya oe nei ecuanaja Emeshi Mese nei. Miya oe nei quea pame nee

nee. Jamajjeya ecuaaya miya bihuiaña. Miya oe nei ani tiitiijeꞌyo, oe nei ojjaña
huoojeajji. Miyaya ojjaña aquiana cuana pana cooa poa. Eꞌe, ojjaña aquiana
miyaya saña. Jamajjeya pana majje nequi tiitii meeaña, miyaya”.

Jamaya Eyacuiñajji bihuia cani ma 24 epeejji etii cuaa eyajo aniya.

5
Ejeejo esohui etehueꞌyo eyaya banaje

1Majoya eyaya, Huaniya Eyacuiñajji eꞌanioquejjijo ani banaje. Ojaya emeꞌ ebianeijje
esohui ejeejo tehue eꞌiñabebo nequi eyaya banaje. Jiquio ejeejo quea huiso esohui etehue
poanaje, omiji peaꞌai tehuemeꞌya poanaje. Tehuejeyo majje me oejje beca, 7 ijjiabaji
meemeꞌya poanaje. 2 Eyaya esohuidojojji quea caꞌa nee nee banaje peaꞌai. Ohuaya
ojjaña cuana janobajjima nei huohuiꞌajja canaje jama baꞌa: —¿Aꞌya cuae quea pame
nee nee esohui etehueꞌyo hui isajji esohui etehueꞌyo ebajji? ¡Joya quea pame nee nee

Eyacuiñajji cojja nei nei nequicue esohui etehueꞌyo ecueabaji hui isajji! —esohuidojojji
jama taaameya poanaje.

3 Jamatii eyajo baꞌe, meshijo baꞌe peaꞌai, yahuajo emanoꞌyo peaꞌai chamaꞌ poanaje oe
quea pame nee nee esohui cuiabaji hui isajji, ejee jjequijeapiihuijji. Chojja, chamaꞌ nei
nei poanaje oe quea pame nee nee ma esohui ba meejji. 4 Jamajjeya chamaꞌ nei nei ba
majje eya quea yeno poanaje. Pa neineinaje. 5Majoya Jesosaja epeejji etii, ma Eyacuiñajji
bihuia caniya pea 24 huisome cuana nijjeya eya huohui canaje: —¡Aꞌa oe pajji! ¡Bacue!
Oe dejja Jesosa bajjani yani, ma Jodaja osecua, emeshi mese Dabija osecua poa. Oya ca ca
oeya esohui cueabajijji hui isa majje ejee jjequijeapiihui cajeꞌyo esohui ebajji. Oya quea
caꞌa nee nee, ibia naa asha jayojja jama ojjaña huoojeaꞌyojji poani.

6Majoya eyaya banaje oe dejja Eyacuiñajji eꞌanioque ani pejjejo nequi. Oya ebeca pee
peaꞌai huisome aquiana eshe cuana yiyesama neijo nequi, Jesosaja epeejji etii quea caꞌa
quea huiso cuana yiyesama neijo nequi peaꞌai. Oya ca ca jiquio jama baꞌa, ñajjajja eshoꞌi
equecuaꞌyo jayojja ojjañajamimishi cuijeaꞌyojji. Oya EmeshiMese nei quea caꞌajo ñajjajja
yahue sheꞌanajji jayojja me oejje beca sheꞌaname jayojja eyaya oya banaje. Ojjaña ojaya
eba neineijo oya quea cojja huiso nee jayojja banaje eyaya, me oejje beca cojjame jayojja
eyaya oya banaje, 7 cojjame. Ecojja cuana Edojjoshahua Pameya acani, ma Edojjoshahua
Pameya Jesosaja epeejji cuana ojjaña meshijo baꞌeja yajjijo acani jayojja. 7 Ma dejjaa
ñajjajja equecuaꞌyo jayojjaa Eyacuiñajji que jjanequichipiqui majje jjeshe canaje esohui
etehueꞌyo oja ebianei mejje iñanequia nequi. 8 Jamajjeya aquiana eshe cuaa ebeca pee
peaꞌai huisomeya Jesosa bihuia canaje. Jesosaja epeejji etii quea huiso 24 huisome
peaꞌaiya Jesosa, ma ñajjajja equecuaꞌyo jayojja bihuia canaje ecuiꞌoshajjajo nequiya. Oya
cuanaja eꞌiñaqueyajji yaninaje. Mei huoꞌo caneco madeja pohui jayojja anijji yaninaje
peaꞌai. Madeja pohui jayojja huichachanaje. Huichacha quea shiye Eyacuiñajjija epeejjija
emimi onijje jayojja. 9 Jesosaja epeejji etii cuana esohui eyacua sohuicuayanaje Jesosa
bihuiajji jama baꞌa:
“Jesosa Quito, ¡miya quea pame nee neejo esohui etehueꞌyo jjeshe majje ecueabaji hui

isacue! Eꞌe, miya quecua canaje cuaa. Miquea enaꞌ cuayaquiajo manoꞌyonaje
ojjaña cuanaja mimishi cuijeaꞌyojji. Ojjaña miquea ejjesheꞌyo jayojja. Jamajjeya
Eyacuiñajji nijje jjapeequi meeaña ojjaña cuana ojjaña meshijo baꞌe, ojjaña
cuiñajjijo baꞌe, ojjaña pea esohuijo mimiani cuana peaꞌai. 10 Jesosa, miya ojjaña
huoojeaꞌyojji poani. Jamajjeya ecuana huoojeaje minijje ojjaña joya ojjaña
meshijo baꞌe huoojeaa, esejaya Chii aija esohui huohuiya peaꞌai”.

Jama sohuicuayameya poanaje Jesosa bihuiajji.
11 Majoya eyajo eyaya banaje esohuidojojji quea huiso nee nee. Eyaya onajaya

esohuicuayajji shajjaꞌajjanaje peaꞌai. Oya cuana quea huiso nee neejo sicosico ajja. ¡Ache
huiso nei nei, de! Oya cuana ejjanequitoquiꞌyo nequinaje aquiana eshe cuana, Jesosaja
epeejji etii cuana quea huiso peaꞌai ejjanequitoqui nequiꞌyonaje. Ojjaña yiyesama neijo
Eyacuiñajji eꞌanioque ani. 12Onaya janobajjima nei sohuicuayanaje; Jesosa bihuia canaje
jama baꞌa:
“Jesosa, miya quea pame nee nee. Miya ojjañaja mimishijo manoꞌyonaje, ñajjajja

shoꞌi equecuaꞌyo jayojja jama poanaje. Miya oe nei ojjaña huoojeajji. Ojjaña
aquiana miquea, ojjaña tii. Ojjaña miquea eba. Miyaya quea caꞌa poaniya jjejojo
ojjaña aña. Ecuanaaya miya shajjaꞌajjaña; ecuanaaya miya bihuiaña. Ecuanaaya
huohuiaña mijo jama baꞌa: —Jamaya quea pame nee miyaya aña —poani”.

Jamaya esohuidojojji cuana poanaje eyajo.
13 Majoya eyaya shajjaꞌajjanaje ojjaña Eyacuiñajjija pana cuana, ojjaña eyajo baꞌeca

cuana, ojjaña meshijo baꞌeca cuana, ojjaña yahuajo manoꞌyo cuana, ojjaña enajo baꞌeca
cuana peaꞌaiya sohuicuayani. Ojjaña cuanaa Eyacuiñajji eꞌanioquejjijo ani bihuia cani.
Jesosa ma ñajjajja jayojja jama manoꞌyonaje peaꞌai bihuia cani onaaya jama baꞌa:
“Eyacuiñajji, miya ojjaña huoojeajji. Jesosa, miya ecuanajo manoꞌyonaje. Jamaya quea

pame nee nee. Jamajjeya ojjaña ecuanaaya miya bihuiaña. Miya shajjaꞌajjaña

peaꞌai ecuanaaya. Quea caꞌa nee neeya jjejojo miyaya ojjaña cuana aña. ¡Jamaya
capoahua tii tii!”

Jamaya sohuicuayani ojjaña cuana.
14Majoya aquiana eshe cuana Eyacuiñajji pejjejo ani jama poanaje baꞌa: —Eꞌe, ¡jamaya

ojjañaa miya cabihuia cahua tii tii!
Jesosaja epeejji etii cuaa, ma 24 huisomeya peaꞌai Eyacuiñajji bihuia canaje ecuiꞌosha-

jjajo nequiya. Oya ca ca oe enequi tii tii. Eꞌe, Jesosa etehueꞌyo ecueabajijji me oejje beca
ecueabajimeꞌya hui isajea mee caje, Eyacuiñajjiya.

6
Esohui etehueꞌyo oe ecueabajijjiꞌya isajea canaje Jesosaa

1 Majoya eyaya, Huaniya banaje jama baꞌa: Jesosa, ma ñajjajja shoꞌi equecuaꞌyo
jayojja yani. Ohuaya oe etehueꞌyo ecueabajijjiꞌya isajea canaje, ebionei. Majoya eyaya
shajjaꞌajjanaje oe aquiana eshe eyajo mimiani. Ojaya esohui cueji taaani jayojja. Joya
mapichi aija edaasa biajje ani yasijje taaanaje jama baꞌa: —¡Poecue!

2 Jjeya nei eyaya banaje mapichi oshe poeyani. Ohuaya mapichija edaasa biajje aniya
mai ecohuijji iña canaje. Oya emeshimeseja ejaahuojja quea nahue nee quia canaje cuaa.
Oya poquicuajinaje ojjaña jeabichajeaa, emeshi mese quea caꞌa nee nee jayojjaya.

3 Majoya Jesosaa pea ecueabajijjiꞌya isa canaje. Eyaya pea aquiana eshe eyajo
shajjaꞌajjanaje. Ohuaya jama iyaame acanaje baꞌa: —¡Poecue!

4 Jjeya nei eyaya banaje mapichi ai quea huoꞌo nei nei. Dejja mapichija edaasa biajje
ani baa ai quia canaje cuaa. Oya jama huohuime acanaje cuaa baꞌa: —¡Poquicue miya!
¡Ojjaña jjaquecuaqui meecue pea cuana nijjeya! —jamaya poanijo ojjaña quea tecue nee
nee po mee cani ojjaña pea cuana nijje.

5Majoya Jesosaa pea ecueabajijjiꞌya isajea ca oꞌoyanaje. Pea aquiana esheya iyaa canaje
jama baꞌa: —¡Poecue!

Majoya mapichi ai tehue poeyani eyaya banaje. Ohuaya mapichija edaasa biajje aniya
eꞌipiaꞌajjajji iña canaje, bobi ipiaꞌajjajji, oe pojji bobi yani jojoya.

6 Majoya eyaya shajjaꞌajjanaje pea eyajo mimiani aquiana eshe yiyesamajje nequi.
Jama poanaje joya mapichija edaasa biajje ani nijje baꞌa: —¡Echacojji cuana oe pojjajo
chacochaco majje oe pojji bobi quiacue chaco sosejje! ¡Anoso oe pojji, oe tepe iye quemo
pojjaꞌa quiacue; shijje iye huiso pea beca peejjima tepe pojjaꞌa quiacue jjeyahua nei
eꞌijjiajji! ¡Aꞌa huana meejji quijje eꞌijjiaꞌyojji! ¡Acuijjajja sei, acuijjajja na eꞌishijji aꞌa quea
nahue ameejji! —oya poanaje.

7Majoya Jesosaa pea ecueabajijjiꞌya isajea cajo eyaya shajjaꞌajjanaje pea aquiana eshe
eyajo. Ohuaya jama iyaame acanaje baꞌa: —¡Poecue!

8 Jamajjeya jjeya nei eyaya banaje mapichi jahua poeyani. Ohuaya mapichija edaasa
biajje aniya quea huiso nee nee mano mee cajeꞌyo. Jamajjeya oya Jjamano meequiꞌyojji
bajjani. Manomee caꞌyajje ojjaña poquimee cajeꞌyo emanoꞌyo sajaa huasijje. Oya huohui
canaje cuaa jama baꞌa: —¡Quea huiso nee nee mano meeꞌyocue ojjaña meshijo baꞌeca!
¡Oe dejja mano meeꞌyocue; beca cuana aꞌa mano meejji! ¡Jamaya amajamajacue ojjaña
meshijo baꞌe cuana! ¡Quea huiso mano meeꞌyocue jjaquecuaquianijo; bobi chamajo
peaꞌai, emanomeejjijo peaꞌaimanomeeꞌyocue! ¡Ijjiacajji queamase cuaa dejja quea huiso
ijjia meeꞌyocue peaꞌai!

9Majoya Jesosaa, ma ñajjajja shoꞌi equecuaꞌyo jayojjaa pea ecueabajijjiꞌya isajea cajo
eyaya banaje quea huiso Jesosaja epeejji yahuajo manoꞌyo cuana eyajo nequiꞌyo. Pea
cuaa oya cuana quecua caꞌyonaje Eyacuiñajjija esohui jama ajji poanijojo, Jesosaja esohui
huohuijjijojo peaꞌai. Eꞌe, oya cuana jiquio jama baꞌa: Jodio cuaa ñajjajjaja ebacua cuana
mei eꞌiya biajje cuia cajje naꞌ cuayaquianinajemimishi cuijeaꞌyojji jayojja jama dejja cuaa
Jesosaja epeejji cuana quecua caꞌyajje onajaya enaꞌ cuayaquiꞌya poa. 10 Jamajjeya oya
cuana taaanaje jama baꞌa: —Emeshi Mese nei, miya quea pame nee; ojjaña miyaya aña.

Huohui majje jamaya poani. ¡Bacue oe, dejja mimishi cuaa ecuana quecua caꞌyonaje!
Jamajoya ¿ache shono shai ojjaña quea mimishi ojjaña meshi cuanajo baꞌe quea nee nee
po meejeꞌyo miyaya? —oya cuana poanaje.

11Eyacuiñajjiya oya cuana quia canaje daqui oshe quea ao nee nee. Ona nijje miminaje
jama baꞌa: —Pea cuaa miquianaya quecua caꞌyonaje ecuea esohui huohuijji poanijojo.
Miquea edoe mese cuana ecuea epeejji cuana enijje chacochacoani pea cuaa quecua
cajeꞌyo peaꞌai. Jamajjeya ¡ishoa socue! Quecuajeyo cajo, eyaya dejja mimishi cuana quea
nee nee po meejeꞌyo —Eyacuiñajjiya acanaje.

12 Majoya Jesosaa pea ecueabajijjiꞌya isajea cajo eyaya banaje jama baꞌa: Meshi
huehuahuehuanaje janobajjima nei. Eshequi quea apo nee nee poanaje, daqui tehue nei
jayojja poanaje. Baꞌi quea huoꞌo nee, enaꞌ jayojja poanaje. 13Majameta cuana jjacajjaqui
majje jijijijioquenaje meshi yasijje, beni pajijiya acuijjajja etahua jeahuojojea cani jayojja
poanaje. 14 Eyatahuatahua chamaꞌyo tii poanaje. Jjahuejjajeaqui majje yoquise esipi
ejjequijeapiihui nequi jjajjajjaquiꞌyani jayojja poanaje peaꞌai. Eyiyo, nasi cuana peaꞌai
jjaajaajeaqui majje jjasheshojeaquinaje meshi huehuahuehuajo. 15 Jamaya emeshi mese
cuana poanaje peaꞌai; jeabichajeaꞌyonaje ojjaña. Eꞌe, jiquio jama poanaje baꞌa: Emeshi
mese cuana, dejja huoojeajji cuana, dejja quea aquiana huiso cuana, sohuinano mese
cuana, dejja etii cuana, dejja ehuoojeajjimaꞌ cuana, dejja ehuoojeajjijji cuana peaꞌai
jjaꞌaniquehuaqui canaje jjani cuana huasijje, eyiyo cuana huasijje peaꞌai. 16Ojjaña jiquio
dejjamimishi cuana queamete nee nee poanijo siasianaje jama baꞌa: —Eyacuiñajji ojjaña
huoojeajji oya yani. Jesosa ñajjajja shoꞌi equecuaꞌyo jayojja yani peaꞌai. Eseya quea
mimishi poanijo, oya cuana quea quene nee nee poani ese nijje. ¡Jamajoya eyiyo cuana,
mei ai cuana peaꞌai ecuana biajje caꞌoqueahua, Eyacuiñajjiya eseya eba ca cuahuajje,
Jesosaa eseya quea nee nee epo mee ca cuahuajje! 17 Eꞌe, oya cuana poeyani ojjaña quea
mimishi napaa. Ojjaña eseyamanojeꞌyo, de—jama siasiameya dejjamimishi cuana poaje.

7
Jesosaja epeejji bahua tehue canaje Jodio cuanaja ojjañaja ebajji

1 Majoya eyaya banaje ebeca pee peaꞌai esohuidojojji cuana. Eyacuiñajji onijje
miminaje beni cuana ehuoojeajji pojjeamajo. Beni quea quemo dejja cuana napajji meshi
cuana huasijje, bae ai cuana huasijje, acui cuana huasijje epoqui poaje jjejojoya iña
cani esohuidojojji cuaa. 2Majoya eyaya pea esohuidojojji banaje; eshequi poeje mijijje
poeyanaje. Ohuaya aquiana etehuejji ye canaje Eyacuiñajjija epeejji cuana bahua tehuejji
ojjañaja ebajji. Ma esohuidojojji ebeca pee peaꞌai cuana huasijje taaanaje meshi cuana,
bae cuana peaꞌai enapa ca poaje jjejojo. Jama poanaje baꞌa: 3 —¡Ishoa socue! ¡Meshi,
bae ai, acui cuana peaꞌai aꞌa jinapajji soꞌo! ¡Eyaya Eyacuiñajjija epeejji Jodio cuana
Eyacuiñajjija bajjani ojjañaja ebajji cabahua tehuesahua! —ma esohuidojojji poanaje.

4 ¿Ache huiso tehue canaje ebahuajje Eyacuiñajjija bajjani ojjañaja ebajji? Eyaya
shajjaꞌajjanaje jama baꞌa: —Jodio cuana Eyacuiñajjija bajjani quea huiso nee nee tehue
canaje ebahuajje, 144.000 huisome. Jodio etiiquianaja Isaenija bacua ejja 12 cuana poa.
Ojaya osecua cuana tehue canaje. 5 Jama tehueme acanaje baꞌa:

Jodaja osecua cuana 12.000 huisome;
Shobenija osecua cuana 12.000 huisome;
Janeja oya jayojjaya 12.000 huisome;
6Aseneja oya jayojjaya 12.000 huisome;
Netanija jamaya peaꞌai 12.000 huisome;
Manaseja osecua cuana 12.000 huisome;
7 Simeonija osecua cuana 12.000 huisome;
Nemija osecua cuana 12.000 huisome;
Isacanija osecua cuana 12.000 huisome;
8 Sabononija oya jayojjaya 12.000 huisome;
Joseja oya jayojjaya 12.000 huisome;

Bejamija jamaya peaꞌai 12.000 huisome.

Mahuisoya Eyacuiñajjija bajjani tehue mee canaje Jodio cuanaja ebahuajje.
Quea huiso nee nee ojee nequi daqui oshe huoshoꞌyo epo

9Majoya eyaya banaje quea huiso nee nee pea cuana, Jodio pojjeama ojee echichaꞌyo
nequi, daqui oshe nee nee huoshoꞌyo epo. Quea huiso nee nee poanijojo esicojji
pojjeama. Oya cuana ojjaña meshijo baꞌe, ojjaña cuiñajjijo baꞌe peaꞌai poeyani. Dejja
tehue cuana, Ese Ejja cuana, dejja nei cuana, ojjaña de, poeyani. Ojjaña pea esohuijo
mimiani cuana poeyani peaꞌai. Ojjaña oya cuana Eyacuiñajji cojja nei nequi. Cuanaya
Jesosa ñajjajja equecuaꞌyo jayojja cojja nei nequi yasijje poeyani ojjaña. Onajaya daqui
ao quea oshe nee nee. Onaaya jjememe iña jeasohua cani Jesosa bihuiajji. 10Ojjaña cuana
taaanaje jama baꞌa:
“Eyacuiñajji, miyaya ojjaña huoojeaña. Jesosa, miya manoꞌyonaje ñajjajja equecuaꞌyo

jayojja. Eꞌe, miyaya ecuanaya baꞌe tiitii meeaña”.
Jamaya acanaje cuaa.

11Majoya ojjaña esohuidojojji eyajo cuana Jesosaja epeejji etii pejjejo nequi, ebeca pee
peaꞌai aquiana eshe cuana pejjejo nequi peaꞌai, Eyacuiñajji ma ojjaña yiyesama neijje
ani yasijje jjanequichipiquinaje. Eyacuiñajji ojjaña huoojeaꞌyojji poani bihuia canaje
esohuidojojji cuanaa ecuiꞌoshajjajo nequiya. Jama poanaje baꞌa:
“¡Jamaya capoꞌyahua, Eyacuiñajji! Miya quea pame nee nee. Ojjaña miquea eba. Miya

shajjaꞌajjaña tii tii ecuanaaya. Miya ojjaña huoojeajji enequi tii tii. Ojjañaa
ecuanaaya miya bihuia tiitii aña. 12Miya quea caꞌa nee neejo ojjaña miyaya aña
tii tii. ¡Eꞌe, jamaya capoꞌyahua tii tii!”

Ojjaña esohuidojojji jamaya sohuicuayanaje.
13Majoya Jesosaja epeejji etiiya eyahuohuiꞌajja canaje jamabaꞌa: —Huani, ojjaña jiquio

echichaꞌyo nequi daqui oshe nei huoshoꞌyo epo ¿aꞌamiquea eba? ¿Achejje shai oya cuana
poeyani soꞌo?

14 Jamajjeya eyaya oya jama anaje baꞌa: —Chojja, ecuea ba jjima. Miyaya ca ya ca oe
baña, de. ¡Che iña oe huohuicue!

Ohuaya eya sajaꞌa canaje jama baꞌa: —Onaya baꞌeꞌyonaje meshijo. Jesosa nijje
jjapeequianijo, dejja mimishi cuaa oya cuana napa huichaꞌahuichaꞌa canaje. Jiquio ecua
dejjaa daqui oshe tajja cajje quea boejea nee nee poani jayojja jama Jesosaa ojjañaja
mimishi cuijea caꞌyajje quea boejea nee nee poani. Eꞌe, Jesosa ñajjajja shoꞌi equecuaꞌyo
jayojja poanaje. Ojaya enaꞌ cuayaqui majje ojjañaja mimishi cuijeaꞌyojji poanaje.
15 Jamajjeya oya cuana nequi mee caꞌyani Eyacuiñajji cojja neijo eyajo. Jomajo onaaya
Eyacuiñajji nijje chaco tiitii cani quea bihui nee nee. Eyacuiñajji ojjaña huoojeaꞌyojji
poani. Ohuaya ojaya epeejji cuana jaahuana tiitii cani. 16Ojaya epeejji cuana quea shoe
pojjeama poajeꞌyo. Quea nabataja po ajja peaꞌai. Eshequijo quiyoꞌyo ajja, quea mano
poꞌyo ajja peaꞌai. 17Eꞌe, Jesosa ñajjajja equecuaꞌyo jayojja Eyacuiñajji pejjejo nequi. Jiquio
ecua ñajjajja cuiñajjiya ñajjajja cuana jaahuana cani, ena eteo ishi mee cani jama jayojja
Jesosaa ojaya epeejji cuana jaahuana cani. Ojaya eꞌishijji ishi mee majje baꞌe tiitii mee
cajeꞌyo onijje peaꞌai eyajo. Eyacuiñajjiya jaahuana canijo, oya cuana quea yeno po ajja.
Paꞌyo ajja poajeꞌyo —jamaya Eyacuiñajjija epeejji etii poanaje.

8
Pea ecueabajijjiꞌya isa canaje ma me oejje beca oe poanaje

1 Majoya Jesosaa pea ecueabajijjiꞌya isa canaje. Jamajjeya ojjaña ecueabajijjiꞌya me
oejje beca huisomeꞌya oeyejje nei isajea caꞌya poa. Jamajjeya oeyejje nei ecueabajijjiꞌya
isa caꞌyajo, ojjaña cuana eyajo ani jeca neinei poꞌyonaje. 2 Quijje pishana eyaya banaje
me oejje beca esohuidojojji Eyacuiñajji cojja nei nequi. Oya cuana huasijje esheꞌana ai
jayojja me oejje beca quia mee canaje Eyacuiñajjiya emiajji.

3 Majoya eyaya banaje pea esohuidojojji. Ohuaya shiyeshiye dahuajji mei huoꞌo
quea nahue iñanequia cani mei huoꞌo eꞌiya aquiana dahuajji pejjejo. Oya quia canaje

cuaa madeja pohui jayojja quea shiye nee nee edahuajeajji Eyacuiñajji bihuiajji. Maya
dahuajea canaje mei huoꞌo eꞌiya biajje, ma Eyacuiñajji anioqueani pejjejo. Jiquio
ecua madeja pohui dahuajea cajje huichacha quea shiye baꞌesohuaquiani jayojja jama
Eyacuiñajjija epeejji cuanaja emimi onijje eyahuasijje baꞌesohuaquianijo Eyacuiñajjiya
shajjaꞌajja cani. 4 Jamajjeya madeja pohui jayojja quea shiye nee nee esohuidojojjija
eme jjotojo ani quiyo nequinaje. Huichacha baꞌesohuaquinaje Eyacuiñajji yasijje. Ma
huichacha baꞌesohuaquianijo, Eyacuiñajjiya shajjaꞌajja canaje Jesosaja epeejji cuanaja
emimi onijje. 5 Majoya ma esohuidojojjiya cuaqui cojja sha mei eꞌiya biajje ani iya
canaje shiyeshiye dahuajjijo. Majoya eyajo nequiya ohuaya cuaqui cojja sha shiyeshiye
dahuajjijo ani jeaoqueajea canaje meshi yasijje. Majoya cueji cuana taaa poanaje
janobajjima nei. Pojjejje baa siyoo cuana poanaje. Meshi huehuahuehuanaje peaꞌai.
Quea shajjaquijjo peaꞌai poanaje.

Emiajji cuana
6Majoyame oejje becaa, 7 esohuidojojji cuaa emiajji cuana iña canaje emiajji. 7Ebionei

esohuidojojjiya ojaya emiajji anaꞌai sheꞌana jayojja mia canaje aquiana quea huiso
meshijo edahuajeajji. Mia cajo, quea huiso meja jjacajjaquinaje oquequinaje meshi
yasijje. Pojjejjeya quea huiso meshi dahua canaje. Enaꞌ oquequinaje meshi yasijje peaꞌai.
Jamajjeya meshi quea huiso quiyonaje. Oe meshi quiyonaje; beca quiyo jjima poanaje.
Pea quiyonaje; beca quiyo jjima poanaje. Jamaya poanaje ojjaña meshijo. Acui cuana
jamaya poanaje peaꞌai. Oe acui quiyoꞌyonaje; beca acui quiyo jjima poanaje. Ojjaña
huenihueni quiyoꞌyonaje. Chamaꞌyo tii poanaje.

8 Me oejje oe pea esohuidojojji cuanaja mia jjima ojaya emiajji cuana. Jamajjeya
majoya pea esohuidojojjiya ojaya emiajji anaꞌai sheꞌana jayojjamia canaje. Taaaꞌyomajje
ohuaya aquiana eyiyo quea quemo nee, quea jiji nee jayojja jeaoqueajea canaje bae ai
cuana huasijje. Quea huiso bae ai quea huoꞌo poanaje enaꞌ jayojja. Enaꞌ jjejojo quea
ihui poanaje. 9 Jamajjeya quea huiso nahuoo manoꞌyonaje. Oe nahuoo manoꞌyonaje;
beca manoꞌyo jjima poanaje. Jamaya poanaje ojjaña nahuoo cuana. Quea huiso bishe ai
huiꞌiꞌyonaje. Oe bishe huiꞌiꞌyonaje; beca huiꞌiꞌyo jjima poanaje. Jamaya poanaje ojjaña
bishe cuana.

10Me oejje huiso esohuidojojji cuanaja emiajji cuana mia jjima soꞌo. Jamajjeya majoya
pea esohuidojojjiya ojaya emiajjimia cajo oemajameta eyajonequi quea jiji nei, cuaquijiji
quea quemo jayojjaya oquequinaje quea huiso cuei yasijje. 11Maya majameta ma bajjani
baꞌa: Quea Pase Nee Nee bajjani. Jamajjeya quea huiso cuei, ena eteo peaꞌai quea tai
poanaje. Oe cuei quea pase nee nee; beca cuei paseꞌama poanaje. Jamaya poanaje ojjaña
ena. Jamajjeya quea huiso dejja cuana manoꞌyonaje ena quea pasejojo.

Ebeca pee peaꞌai huisomeja esohuidojojji cuanaja emiajji mia jjima soꞌo. 12 Jamajjeya
majoya pea esohuidojojjiya ojaya emiajjimia cajo eshequi jaasohua pishanamajje jiji ajja,
queamisi poanaje. Mecajje baꞌi jamaya poanaje peaꞌai. Jaasohua pishanamajje queamisi
poanaje. Majameta cuana quea misi poanaje peaꞌai: Oe majameta jiji ajja; beca cuana jiji
canaje. Jamaya poanaje ojjaña majameta.

13Majoya eyaya banaje huipa cuabesani. Oya taaanaje jama baꞌa: —Quea yeno nee nee
poaje ojjaña meshijo baꞌeca cuana. Eꞌe, pea beca pee jjimaa esohuidojojji cuaa emiajji
esheꞌana jayojja mia caje. Mia cajo, quea nee nee poaje quea huiso dejja cuana —jama
taaameya poanaje huipa. Jamaya poani eyaya banaje, Huaniya.

9
1Majoya pea esohuidojojjiya ojaya emiajji mia canaje. Mia cajo pea majameta jayojja

meshi yasijje oquequiani eyaya banaje. Oya majameta jayojja huasijje quia mee canaje
Eyacuiñajjiya esecue cojja quecuacaꞌapejo meejji, yave quia canaje jjani ai quea doe nee
nee caꞌapejojji. 2 Jjani ai quea doe nee nee caꞌapejo cajje eyaya banaje huichacha quea
quemo baꞌesohuaquinaje que quea quemo nee nee dahuajea cani jayojja, quea jiji nee
nee poani jayojja. Eshequi queamisi poanaje huichacha quea quemojo. 3Huichacha quea

quemojo ani satajje jayojja cuayaquinaje, satajje ejja pojjaꞌa. Quea satajje moo nee nee
poanaje. Meshi yasijje poeyanaje. Ma satajjeja ehuaꞌo cuana aji jayojja, quimajji. 4Satajje
quimajji huohui canaje Eyacuiñajjiya jama baꞌa: —¡Aꞌa huenihueni napajji! ¡Acui sisi,
acui quea quemo peaꞌai aꞌa napajji! ¡Aꞌa napajji ecuea epeejji ma ebahuajje ecuea bajjani
ecue etehueꞌyo! ¡Ecuea epeejji pojjeama ca ca napacue, ma ebahuajje ecuea bajjani tehue
jjima! 5 ¡Oya cuana aꞌa mano meeꞌyojji! ¡Quea nee nee oe po meecue me oejje baꞌime, 5
baꞌime! —poanaje.

Jamajjeya equimaa quecua majamaja cajje quea nee nee po mee canaje, ajiya quecua
cani jayojja. 6 Jamajjeya dejja mimishi cuana manoꞌyo sa poaje ma me oejje baꞌime.
Jamatii manoꞌyo jjima poaje.

7 Ma satajje ejja cuana jiquio jayojja jama baꞌa: Yamijji mapichi ai ejjaquecuaquijji
dojojji jayojja. Dejja jayojja cojjame. Mapichi mei huoꞌo quea nahueja sapa huahuo iya
jayojja. 8 Satajje ejja cuana saojji de, epona jayojja. Ojaya eseꞌ quea ao, ibia jayojjaya.
9 Eseꞌojje baa daqui quea moo ebaꞌe huana. Oya cuana cuichojji peaꞌai. Ojaya ecuicho
cuana quea shajjaquijjo,mapichi queahuiso neenee cuajicuajijebeani jayojja jamapoani,
mapichiya pea ejjaquecuaquijji dojo cani pea cuana quecuaa. 10 Satajje ejja cuanaja
ehuaꞌo aji jayojja, quimajji. Dejja cuana quecua caje equimaa. Quea nee nee po mee
cajeꞌyo me oejje baꞌime. 11 Satajje ejja cuanaja ehuoojeajji yani. Oya jjani ai cuiñajji,
ma emanoꞌyojaa nequi quea doe nee nee cuiñajji. Jodio cuanaja esohuijo ojaya bajjani
Abodono bajjani; Jieno cuanaja esohuijo oya Aponiono bajjani; Ese Ejjaja esohuijo ojaya
bajjani Ojjaña Quea Yeno Po Meeꞌyojji bajjani.

12 Jamajjeya ebionei epojja cuana quea nee nee poani apoa acanaje. Quijje pishana
quea camaja nee nee poaje. Eꞌe, beca esohuidojojji cuanaja emiajji mia jjima.

13Majoya pea esohuidojojjiya ojaya emiajji mia canaje. Mia cajo eyaya pea shajjaꞌaj-
janaje. Oyamimiani ebeca pee peaꞌai esheꞌana yiyesama neijo nequi. Ma esheꞌana cuana
yanimei huoꞌo eꞌiya aa biajje, Eyacuiñajji cojja nei nequi. 14Eyacuiñajji jama poanaje baꞌa
esohuidojojji nijje, ma jjeya nei mia canaje nijje baꞌa: —Ebeca pee peaꞌai esohuidojojji
cuana yani cuei quea quemojo, Eopate cuei yobijo. ¡Maya esohuidojojji cuana jomajo
ejeyo nequi pichojeaquiꞌyocue! —Eyacuiñajji poanaje—. 15 Eꞌe, eyaya ma esohuidojojji
cuana nequi meeaña jjeya nei ehuoojeajji jayojja. Jiquio shequiajajo, jiquio baꞌijo, jiquio
pojjajo, jiquio eshequi nequi pojjajo peaꞌai ehuoojeajji. Poquije mimishi cuana quea
huiso nee nee quecuaa. Jama quecuame acaje baꞌa: Oe dejja quecua caje, becanejjijji
peaꞌai quecua jjima acaje. Jamaya acajeꞌyo ojjaña dejja cuana ojjañameshijo baꞌeca cuana
—jamaya Eyacuiñajji poanaje.

Eꞌe, ma esohuidojojji cuana pichojea meeꞌyo majje huoojea caje jjaquecuaquiya.
16 Dejja mase mapichija edaasa biajje ani huoojea caje quea huiso nee nee. Peaa eya
huohui canaje ache huiso dejja mase cuana mapichija edaasa biajje ani. Quea huiso nee
nee, dosciento millone, 200.000.000 huisome poaje, de.

17 Eꞌe, Jesosaa eya, Huani ecuea ebajji ba mee canaje mapichi cuana, dejja cuana
mapichija edaasa biajje ani peaꞌai. Eyaya oya cuana banaje jama baꞌa: Ojaya eseꞌojje
baa daqui quea moo baꞌehuana canaje ona equecua caꞌyo poaje jjejojo. Baa daqui quea
moo quea siyo, quea tahua nee, quea jahua nee jayojja peaꞌai. Mapichi cuanaja esapa
cuana ibia naa asha jayojja. Enabajje cuayani cuaqui jiji jayojja, huichacha, beni quea
ihui, quea pase, mei quea ihui jayojja peaꞌaiya. 18 Oya cuaquijo, huichachajo, beni quea
ihuijo peaꞌai quea huiso dejja mimishi cuana manojeꞌyo. Oe dejja mano mee cajeꞌyo;
becanejjijji peaꞌai manoꞌyo jjima poaje. Jamaya poaje ojjaña dejja mimishi cuana ojjaña
meshijo baꞌeca cuanaya. 19 Oya mapichi ai cuaa quea huiso nee nee mano mee cajeꞌyo;
cuaquijijiya ojaya enabajje cuayaniya mano mee cajeꞌyo. Ojaya ehuaꞌohua peaꞌaiya dejja
cuana quea nee nee po mee caje. Mapichi cuanaja ehuaꞌo cuana peyo jayojja, sapame
ehuaꞌo icuijo enequi eseꞌ. Maaya dejja mimishi cuana ijjia cajje quea nee nee poajeꞌyo.

20 Eꞌe, Eyacuiñajjiya dejja mimishi cuana napa majamaja mee caꞌyonaje. Jamatii, quea
huiso ma pojjajo manoꞌyo jjima poanaje cuana. Jamatii onaya mimishi cuana pajea sa

poꞌyo ajja. Eshahua cuana bihuia pajeaꞌyo ajja, eyacuiñajji nisho cuana bihuia pajeaꞌyo
ajja peaꞌai. Eyacuiñajji nisho acanaje cuaa, mei huoꞌo quea nahue, mei oshe quea nahue,
mei jahua quea nahue, mei nahueꞌama, acui peaꞌai eyacuiñajji nisho acanaje. Maya
eyacuiñajji nisho cuana shajjamaꞌ, jiojjimaꞌ, cojjamaꞌ peaꞌai. 21Eꞌe, maya dejja cuana quea
mimishi tii tii poanaje pea quecuajji cuana, jjadasiaquijji cuana, siipojji cuana, pea cuana
cojjojji poani cuana. Mimishi cuana pajeaꞌyo ajja; quea mimishi po tiitiiꞌyonaje.

10
Pea esohuidojojji Huaniya ba canaje

1 Majoya eyaya, Huaniya banaje eyajo pea esohuidojojji baꞌeoqueani meshi yasijje.
Oya bo oshe biajje nequi. Ojaya daqui bo oshe nei nei jayojja. Ojaya sapa biajje eshijje
quea bame nee nee jayojja ejjanequitoquiꞌyo nequiani. Ojaya ecojja quea jiji nee nee
eshequi jayojjaya poani. Ojaya equise jijiani, equi yamajjana acui caꞌa jijiani jayojja jama
poani. 2Ohuaya ejee etehueꞌyo iña cani emeya. Ecueabajijjiꞌya oeyejje nei isajea caꞌyajo
jjajeapichojjojjoquiꞌyonaje. Oya epii nequi. Ojaya ebianei jiojji bae ai biajje nequi; shani
jiojji ca meshi yasijje nequi. 3 Oya taaanaje janobajjima nei ibia quea quemo nee nee
mimiani jayojja. Ojaya esohui me oejje beca huiso cueji jayojja poanaje. 4 Cueji cuana
jayojja shajjaꞌajja majje eyaya ojaya esohui tehueꞌajjanaje. Esohui tehue jjimahuajo pea
eyajo nequi enijjemiminaje jamabaꞌa: —Chojja. ¡Meoejje beca cuejija esohui aꞌa tehuejji!
¡Aꞌa huohuijji ojaya esohui! —poanaje.

5 Majoya ma esohuidojojjiya bae ai biajje nequiya, meshijo nequiya peaꞌaiya oja
emeꞌ ebianei emeꞌ jeasohua canaje eyahuasijje. 6 Majoya oya miminaje jama baꞌa: —
Eyacuiñajjiya ojaya esohui ma ecua ohuaya yahuajo huohui canaje jamaya eꞌe jojo nei
jjeyahua nei acajeꞌyo. Oya quea caꞌa nee nee poani. Eꞌe, oya baꞌe tiitiiani; eya cuana,
ojjaña aquiana eyajo nequi peaꞌai pana caꞌya poa; meshi cuana, ojjaña aquiana cuana
meshijo nequi peaꞌai pana caꞌya poa. Bae cuana, ojjaña aquiana cuana bajio ani peaꞌai
pana caꞌya poa, Eyacuiñajjiya —jamaya esohuidojojji ma ebianei jiojjijje enajo nequi,
shani jiojjijje meshijo nequi poanaje; ohuaya huohui canaje jama baꞌa: —Jjeya apoa.
Ma ecua ohuaya huohui canaje jamaya jjeyahua nei Eyacuiñajjiya acajeꞌyo. 7 Yahuajo
Eyacuiñajjiya ojaya esohui huohuijji cuana huohui mee ca poa ma ohua quijje nei acaje.
Quijje pishana pea esohuidojojjiya quijjeyejje neiya ojaya emiajji mia caje. Eꞌe, ojjaña
ba mee caje Eyacuiñajjiya acaje cuana ma yahuajo oja dejja cuana ba mee jjima poa, ma
ohua quijje acaje peaꞌai, maya yahuajo nei onajaya quea quehua poanaje —jamaya ma
esohuidojojji poanaje.

Me oejje oe esohuidojojji cuaa emiajji cuana mia canaje. 8 Majoya oya eyajo nequi
mimi oꞌoyanaje enijje jama baꞌa: —Huani, ¡ejee etehueꞌyo jjeshecue! ¡Ma esohuidojojji
meshijo, ena ojjojo peaꞌai jiojji nequija emejo nequi ejee etehueꞌyo jjeshecue!

9 Jamajoya eya poquinaje esohuidojojji yasijje. Eyaya oya huohuinaje jama baꞌa: —
¡Quiacue mo ejee etehueꞌyo!

Jamajjeya eya ohuaya huohui canaje jama baꞌa: —Eꞌe Huani, maꞌaje. ¡Ejee etehueꞌyo
ijjiacue! Miya ijjiajje quea biquia nee poaje huini jayojja. Jamatii miya ijjiajeajje quea
pase nee nee see aijo poaje —ma esohuidojojji poanaje.

10 Jamajoya eyaya ejee etehueꞌyo jjeshe majje ijjianaje. Quea biquia huini jayojja
poanaje. Jamatii eya ijjiajeajje quea pase nee poanaje see aijo. Jamajjeya eyaya banajema
esohui etehueꞌyojo quea huiso cuana quea nee nee poajeꞌyo. 11Majoya pea eyajo nequiya
eya huohui ca oꞌoyanaje jama baꞌa: —Huaniya, ¡quea huiso dejja cuana huasijje, ojjaña
meshi cuana huasijje ojjaña pea mimime cuana huasijje, quea huiso emeshi mese yasijje
peaꞌai huohuiquicue ma Eyacuiñajjiya quijje acajeꞌyo! —jamaya poanaje eyajo nequi.

11
Beca esohui huohuijjiya esohui huohui canaje

1 Majoya Eyacuiñajjiya pea eyajo nequiya eya quia mee canaje acui eꞌipiaꞌajjajji.

Ohuaya eya huohui canaje jama baꞌa: —Huani, ¡Eyacuiñajjija equi ipiaꞌajjacue! ¡Mei eꞌiya
aa aquiana dahuajji peaꞌai ipiaꞌajjacue! ¡Dejja cuana jomajo nequi Eyacuiñajji bihuiajji
peaꞌai sicocue! 2 ¡Jodio pojjeamaja eꞌanijji Eyacuiñajjija equi pejjejo ani aꞌa ipiaꞌajjajji!
Jodio pojjeama cuaa Eyacuiñajjija epeejji cuana napa caje beshahua nei ebeca pee peaꞌai
shequiajame, 42 baꞌime. Jodio ojaya epeejji cuana Eyacuiñajjija quea boti nee, ojaya
Jenosanena cuiñajji quea boti nee jayojjaya. 3 Eyaya ecuea becanejjijji peaꞌai esohui
huohuijji huoojeaje dejja cuana huasijje ecuea esohui huohuiya. Eyaya oya cuana ecue
sohui huohui meeje quea huiso cahuijo, 1.260 cahuime. Ohuaya pea daqui huosho caje,
dejja emanoꞌyojo quea yeno nee nee poani jayojjaya. Jamajjeya ojjañaa ba caje ojjaña
meshijo baꞌeca cuana quea nee nee poaje. 4Ma ecuea becanejjijji peaꞌai esohui huohuijji
cuana beca onimo acui cuana jayojja. Oya cuana beca cuaquijiji nequijji Eyacuiñajji cojja
nei nequi jayojja peaꞌai. Jamajjeya ojjañaa ba caje Eyacuiñajjiya oya cuana jaahuana cani.
5 Eꞌe, onaa esohui huohuijji napa cajo cuaqui cuayani ojaya enabajje, o napajji poani
quiyojeaje dejja mimishi cuana. Jamaya ojjaña manojeꞌyo, ma beca esohui huohuijji
napajji poani. 6 Eyacuiñajjiya jiquio esohui huohuijji quea caꞌa po mee cani. Jamajjeya
ohuaya jama acajeꞌyo baꞌa: Eyacuiñajjija esohui huohuijji poaniya ohuaya ena chamaꞌ po
mee cani. Quea jabo po mee cani. Ohuaya sa majje enaꞌ jayojja po mee cani cuei cuana,
bae cuana peaꞌai. Ohuaya sa majje ojjaña cuana napa cani peaꞌai.

7Majoya jiquio beca esohui huohuijji cuaa huohui pajea majje, oe aquiana quea mase
nee nee ma jjani ai quea doe neejo baꞌe poeje ma esohui huohuijji cuana cuiajeaa.
Jeabichajea majje cuiajea cajeꞌyo. 8 Oya cuana manoꞌyo majje jamatii jaaje ejiojjijo,
Jenosanena cuiñajjijo. Ma cuiñajjijo pea cuaa yahuajo Jesosa, ese jaahuanajji acui
ecueataꞌapeejo baꞌehuanasohuajea canaje. Dejja cuana Jenosanena cuiñajjijo baꞌeca
quea mimishi poaje, ojjaña Sonoma meshijo yahuajo nei baꞌya poa jayojja, Ejito meshijo
baꞌeca jayojjaya peaꞌai quea mimishi poaje. 9 Jamajjeya quea mimishi poaniya jjejojo
Eyacuiñajjija esohui huohuijji poani manoꞌyajo emojeajji pojjeama. Ejiojjijo tii oya
jamatii jaajeaje pea beca peejjima cahuime. Ojjaña cuiñajjijo baꞌeca cuana, ojjaña
pea esohuijo mimiani cuana ojjaña meshijo baꞌe peaꞌai poeje ma esohui huohuijji
emanoꞌyojaa baa. 10 Ojjaña dejja mase cuana quea bihui nee nee poaje ma esohui
huohuijji manoꞌyonajejo. Jamajjeya aquiana quia caje onajaya epeejji cuana huasijje
sosemaꞌ. Eꞌe, ma esohui huohuijjiya ojjaña quea mimishi poani napa canaje quea huiso
cahuime. Jamajjeya o manoꞌyajo quea bihui nee poaje ojjaña mimishi cuana.

11 Jamatii pea beca peejjima cahuime poajo Eyacuiñajjiya ma beca esohui huohuijji
shequimee caje oꞌoya. Nequisohuamee caje oꞌoya peaꞌai. Jamajjeya ojjaña dejjamimishi
cuana oya cuana eshe oꞌoya ba majje quea mete nee nee poaje. 12 Majoya ma esohui
huohuijjiya shajjaꞌajja caje pea eyajo nequi mimi nequi onijje jama baꞌa: —¡Yacua oe
poeꞌyocue!

Jamajjeya oya cuana bo oshe biajje nequi sohuaquijeꞌyo eyahuasijje. Sohuaquijeꞌyo o
quecuaꞌyojji epo cuaa ba caje. 13Majoya dejja mimishi cuaa ba caquijo tii, Eyacuiñajjiya
meshi huehuahuehua mee cajeꞌyo. Quea huiso equi jaabichajea meequi cajeꞌyo. Dejja
cuana Jenosanenajo baꞌe manojeꞌyo quea huiso nee nee, 7.000 huisome. Pea cuana
manoꞌyo jjima poaje. Oya cuana quea mete nee nee poajeꞌyo. Jama poaje baꞌa: —Eꞌe
de, Eyacuiñajji eyajo baꞌe quea pame nee nee, quea caꞌa nee nee —jamaya quea huiso
poaje.

14 Eꞌe, jamaya ma beca esohuidojojjiya mia majje dejja mimishi napa cajeꞌyo. Quijje
pishana pea esohuidojojjiya mia cajo dejja mimishi cuana ojjaña meshi cuanajo baꞌeca
cuana napa cajeꞌyo peaꞌai.

Pea esohuidojojjiya mia canaje
15Majoya pea esohuidojojjiya ojaya emiajji mia canaje. Mia cajo pea cuana eyajo baꞌe

janobajjima nei sohuicuayanaje jama baꞌa:

“Eyacuiñajji, miya ojjaña huoojeajji poani, ojjaña meshijo baꞌeca cuana huoojeajji poani.

Miyaya huoojeanaje Quito, mique huoojeaꞌyo ojjaña cuana jaahuanajji. ¡Jesosa
Quito ojjaña huoojeajji po meecue! ¡Ohuaya ojjaña cuana cahuoojea cahua tii
tii!”

Jamaya oya cuana poanaje.
16 Majoya quea huiso Jesosaja epeejji etii cuanaa, 24, Eyacuiñajji cojja nei eꞌanioque

aniya Eyacuiñajji bihuia canaje ecuiꞌoshajjajo nequiya. Jama poanaje baꞌa:
17 “Eyacuiñajji, miya oe nei quea caꞌa nee nee po tiitiiani, ojjaña huoojeajji poani tii

tii peaꞌai. Ecuaaya miya bihuiaña miya quea pame nee nee poanijo. Eꞌe, miya
yahuajo nei nei ani tiitiia poa. Jjeya miya ani tiitiiani peaꞌai. Ecuaaya miya
bihuiaña miya ojjaña huoojeajjijojo. Eꞌe, miya quea caꞌa nee nee po tiitiianijo
miya oe nei ojjaña huoojeajji poani tii tii. 18 Ojjaña dejja mimishi cuaa miya
jeabichajea sa acani. Jamatii miya ona nijje quea quene nee nee poaje jjeya nei;
quea nee nee po meejeꞌyo. Eꞌe, jjeya miyaya dejja mimishi cuana quea nee nee
po meeje, oya ojjaña meshijo baꞌe napajji poanajejojo. Eꞌe, ojjaña yahuajo nei
emanoꞌyo jjeya miyaya huohuije miquea ejjashahuabaquijji onajaya ebaꞌejjijo.
Dejja queamimishi poa quea nee nee pomeejeꞌyo. Miquea esohui huohuijji cuaa,
Jesosaja epeejji cuaa miquea esohui jayojja jama acanijo ca ca miyaya quea bihui
nee po meejeꞌyo. Minijje ani tiitii meejeꞌyo peaꞌai ojjaña miquea epeejji, eshoꞌi
cuana, etii cuana peaꞌai”.

Jamaya Jesosaja epeejji etii cuana poaje.
19Majoya eya ba mee canaje Eyacuiñajjija equi eyajo ani. Eyiye dojjo ba mee canaje.

Jomajo Eyacuiñajji yani. Jomajo yani acui equecua quea bame nee, Eyacuiñajjija esohui
etehueꞌyo huanajji. Ma esohui etehueꞌyo etiiquianaa Moisesi nijjeya tehue ca poa. Ma
esohui etehueꞌyo eya bajo, pojjejje quea huiso jeajaꞌa canaje, baa siyoo taaa poanaje,
cueji poanaje peaꞌai, meshi huehuahuehuanaje, meja jjacajjajeaquinaje, quea huiso nee
oquequinaje peaꞌai. Eꞌe, jamaya eyaya banaje.

12
Epona eshequi jayojja saꞌo huoꞌo jayojjaa napa canaje

1Majoya eyaya banaje aquiana aiꞌai eyajo, ma Eyacuiñajjiya quijje ohua acaje. Jiquio
jama poaje baꞌa: Eyaya banaje epona eyajo. Ojaya daqui quea jiji nee eshequi jayojja.
Oya nequinaje baꞌi biajje. Ojaya esapa huahuo yani majameta cuana, jiojji miji beca, 12
majameta. 2 Oya siasianaje ebacua neejo. 3 Majoya eyaya banaje aquiana aiꞌai eyajo,
saꞌo ai jayojja quea huoꞌo, saꞌo ai ejja pojjaꞌa. Oya quea sapa huiso, me oejje beca, 7
sapame. Oya quea sheꞌana huiso peaꞌai, ome miji peaꞌai sheꞌaname, 10 sheꞌaname. Oja
sapa cuanajo ejaahuojja jayojja yani peaꞌai, me oejje beca ejaahuojja. 4Ohuaya iña canaje
quea huiso majameta cuana ehuaꞌohua. Iña majje majameta cuana jeaoqueajea canaje
meshi yasijje. Oe majameta iña canaje, beca iña jjima poanaje. Jamaya ojjaña majameta
cuana acanaje ma aquiana saꞌo ai jayojjaa. Oya saꞌo ai jayojja epona pejjejo nequinaje
oja bacua ijjiajji nisho, cuayajo. 5 Jamajjeya ma eponaja ebacua cuayanaje dejja shoꞌi.
Oya ojjaña huoojeajji quea caꞌa nee nee poajeꞌyo. Ohuaya ojjaña shajjaꞌajja mee cajeꞌyo
ojaya esohui. Jamajjeya saꞌo ai jayojjaja oya ijjia jjimahua peaa ma ebacua dojo canaje
eyahuasijje Eyacuiñajji eꞌanioque ani yasijje. 6 Majoya ma epona poquicuajicuajinaje
quea huesha, meshi quima huasijje. Jomajo Eyacuiñajjiya eponaja ebaꞌe meejji acanaje.
Jomajo Eyacuiñajjiya oya jaahuana canaje quea cahui huiso, 1.260 cahuime.

7 Majoya eyajo quea huiso nee nee jjaquecuaquinaje. Jama poanaje baꞌa: Ma
saꞌo ai jayojjaa ojaya esohuidojojji quea mimishi, quea huiso nee nee cuana nijjeya
jjaquecuaquinaje esohuidojojji pame cuana nijje, Miyeni ojaya esohuidojojji quea pame
nee nee quea huiso nee nee nijje. 8 Miyeni quea caꞌa nee nee, saꞌo ai jayojja quea
caꞌa pishana. Jamajjeya Miyeniya saꞌo ai jeabichajea majje jeaoqueajea canaje meshi
yasijje. Eꞌe, saꞌo ai, ojaya esohuidojojji cuana peaꞌai nequi tiitii mee jjima acanaje eyajo.

9 Miyeniya oya cuana jeaoqueajea canaje meshi yasijje. Ma saꞌo aija pea bajjani cuana
jama baꞌa: Peyo nei yahuajo nequia poa bajjani, eshahua nei bajjani peaꞌai, Edosiquiana
nei bajjani peaꞌai, Satanasa. Ohuaya beshahua nei ojjaña cuana ojjaña meshijo baꞌeca
cuana dasia cani, quea mimishi po mee cani. Eꞌe, ma saꞌo ai ojaya esohuidojojji cuana
nijje jeaoqueajea canaje meshi yasijje Miyeniya, esohuidojojji quea pameya.

10 Majoya pea eyajo nequi enijje miminaje janobajjima nei. Jama poanaje baꞌa: —
Jjeya nei Eyacuiñajjiya ecuana baꞌe tiitii mee cani. Ohuaya Edosiquiana nei jeabichajea
caꞌyonaje. Jamajjeya oya ojjañaja Emeshi Mese nei poani. Ohuaya, Quitohua ojjaña
huoojea cani peaꞌai. Oya Eyacuiñajjija huoojeaꞌyo ojjaña jaahuanajji. Ma saꞌo ai jayojjaa,
Edosiquiana neiya ojjaña Jesosaja epeejji cuana niñeba cani tii tii, ohuaya esohui siajje
acani Eyacuiñajji yasijje. 11 Cuanaya Jesosa Quitohua, ma ñajjajja shoꞌi equecuaꞌyo
jayojjaa ojaya epeejji cuana quea boejea po mee cani oya naꞌ cuayaquia poaa jjejojo, po-
quijeyonajeya jjejojo. Ohuaya ojaya epeejji cuana Edosiquiana nei jeabichajea meesahua
cani. Ojaya epeejji cuaa Jesosaja esohui huohui canaje. Edosiquiana jeabichajea mee
canaje peaꞌai. Mimishi cuaa oya cuana quecua canaje Jesosaja esohui huohuijji poanijojo.
Jamatii ohuaya meteꞌama, yenoꞌama peaꞌai esohui huohui tiitii canaje. 12 Jamajjeya
ojjaña eyajo nequi, ¡quea bihui nee pocue! Ojjaña meshi cuanajo baꞌe, miquianaya quea
nee nee poajeꞌyo Edosiquianamiquiana que jeaoqueajea caꞌyonaje jojoya. Oya queamase
nee nee poani. Ojaya eba jama poaje baꞌa: Quijje pishana Eyacuiñajjiya oya jeajea cajeꞌyo
cuaqui yasijje. Jamajjeya oya ojjañameshijo baꞌe nijje queamase nee nee poaje —jamaya
peaa eyajo baꞌeya eya huohui canaje.

13 Ma saꞌo ai jayojja meshi yasijje oquequiꞌyo majje quea quene nee nee poanaje.
Jamajjeya ohuaya epona, ma bacuajji poanaje enaese ocuecuaji canaje eshajomano
meejeaꞌyojji nisho. 14 Eyacuiñajjiya ma epona quia canaje beca ecuicho, huipa jayojja
cuichomeya ecuabesajji. Jamajjeya oya cuabesanaje quea huesha, meshi quima huasijje.
Jomajo Eyacuiñajjiya oya jaahuana canaje ma saꞌo ai jayojjaa enapa ca poaje jjejojo.
Eyacuiñajjiya oya jaahuana canaje quea huiso nee nee cahuime, beshahua nei ebeca
pee peaꞌai shequiajame. 15 Majoya saꞌo ai jayojjaa enabajje ena quea quemo ojjajea
canaje cuei quea quemo jayojja epona huiꞌi meeꞌyojji nisho. 16 Jamatii Eyacuiñajjiya
epona jaahuana canaje. Eꞌe, meshi jjaajjejjequi mee majje ma ena quea quemo meshi
yasijje shajadobiqui mee canaje. Oya epona jjaꞌaniquehuaquiñaquinaje quea huesha.
17-18 Jamajoya aje oe saꞌo ai jayojja quea quene nee nee po majje poquinaje ma eponaja
pea ebacua cuana nijje jjaquecuaquiya. Ojjaña joya Eyacuiñajjija esohui jayojja jama
baꞌyani, Jesosaja esohui eꞌe jojo nei huohui tiitiijji poani peaꞌai quecua sa acanaje ma
saꞌo ai jayojjaa. Jamaya eyaya, Huaniya banaje.

13
Aquiana mase bae aiꞌaijo ani etaja huasijje nequisohuaquinaje

1 Majoya eya jjacahuibaquinaje bae aiꞌai sahuajo nequi. Jomajo eyaya banaje saꞌo
ai jayojjaa ishoa cani pea aquiana mase shanei ai jayojja, shanei ejja pojjaꞌa. Oya bae
aiꞌaijo ani cojja cuayamajje nequisohuanaje etaja huasijje. Oya quea sapa huiso, me oejje
beca, 7 sapame. Ojaya esheꞌana quea huiso yani peaꞌai, ome miji peaꞌai, 10 sheꞌaname.
Ojjaña esheꞌanajo yani ejaahuojja jayojja. Ojjaña esapajo yani etehueꞌyo quea tai peaꞌai,
Eyacuiñajji niñebajji tehueꞌyo. 2Ma shanei ai ejja jiquio jama baꞌa: Oya ibia ecojjopiaꞌyo
ai jayojja, ibia chehue ai jayojja jiojjime. Oya ibia naa asha seꞌ quemoajja, quea seꞌ quemo
nee nee. Eꞌe, oya quea mase nee. Edosiquiana neiya, Satanasaa, saꞌo ai jayojjaa peaꞌaiya
ma shanei ai ejja queamase o jayojjaya pomee canaje, Edosiquiana nei jayojjaya poanaje.
Jamajjeya oya quea caꞌa nee poani, quea huiso huoojeajji poani. 3 Oya equecuaꞌajjaꞌyo
jayojja sapame poanaje, ma shanei ai ejjaja esapa. Jamatii jjajeaqui mee caꞌyonaje.
Jamajoya quea huiso dejja cuaa meshi cuanajo baꞌeya ma shanei ai ejjajo quea meteya
jjejojo ojaya esohui jayojja jama acanaje. 4 Eꞌe, saꞌo ai jayojjaa shanei ai ejja ojjaña
huoojeajji pomee canaje. Jamajjeya ojjañaa saꞌo ai jayojja bihuia caꞌyonaje ecuiꞌoshajjajo



APOCANISI 13:5 547 APOCANISI 14:3
nequiya. Shanei ai ejja quea caꞌa nee nee poso bihuia canaje cuaa peaꞌai jama baꞌa: —Pea
o jayojja chamaꞌ. Chamaꞌ o jeabichajeaꞌyojji epo, de —acanaje cuaa.

5 Shanei ai ejja ojjaña meshijo baꞌe huoojeajji poaje quea huiso baꞌijo, 42 baꞌime. Quea
mimi tai nee nee poanaje. Jamajjeya Eyacuiñajji onijje quea quene nee nee poanaje.
6Ohuaya Eyacuiñajji eyajo ani ojjaña huoojeajji poani niñeba canaje. Ojjaña Eyacuiñajji
nijje nequi niñeba canaje peaꞌai, shanei ai ejjaa. 7 Jamatii Eyacuiñajjiya oya jeabichajea
jjima. Jamajjeya ohuaya Jesosaja epeejji cuana nijje jjapee nishoqui majje jeabichajea
canaje. Jamajjeya ojjañaa ojaya esohui jayojja jama acanaje. 8Eꞌe, ojjaña meshijo baꞌecaa
oya bihuia canaje. Jesosaja epeejji cuanaja ca ca oya shanei ai jayojja bihuia jjima. Eꞌe,
meshi pana jjimahuajo tii Jesosaa, ma ñajjajja shoꞌi equecuaꞌyo jayojjaa ojjaña ojaya
epeejjija bajjani tehue canaje ebaꞌe tiitii meeꞌyojji. Jamajjeya ohuaya shanei ai jayojja
bihuia jjima acani.

9 ¡Shajjaꞌajjacue oe; jjashahuabaquicue oe! 10 Joya jjaꞌiñaquiani ejeanobiajji quijje onaa
oya iña majje jeanobia cajeꞌyo peaꞌai. Ojjaña joya jjajajaquiani manojeꞌyo; yacua peaꞌai
cajeꞌyo cuaa. Jamajjeya ojjaña Jesosaja epeejji cuana quea nee poanijo jamatii meteꞌama
cajjapee tiitiiquiahua onijje.

11Majoya eyaya, Huaniya banaje pea aquiana quea mase peaꞌai shaijjami ai quea mase
nee jayojja, shaijjami ejja. Oya meshi quipajo ani cuayanaje. Ojaya esheꞌana becanejjijji
peaꞌai ñajjajja yahue jayojja. Jamatii ojaya esohui saꞌo ai jayojja quea ajjajja epo meejji.
12Ebionei shanei ai ejjaa jiquio jjeyameshi quipajo ani cuayanaje shaijjami ai ejja o jayojja
ojjaña huoojeajji po mee caꞌyonaje. Jamajjeya pea shaijjami ejjaa ma meshi quipajo ani
cuayaa ojjaña huoojea canaje ma shanei ai ejja esapa jajaꞌajja bihuiaa. 13 Ohuaya, ma
meshi quipajo ani cuayaa ma dejjaa ajjima acani acanaje quea huiso nee. Eꞌe, ojjaña
dejjaja ebajji ohuaya cuaqui oque mee canaje meshi yasijje. 14 Ohuaya jamaya acanaje
ojjañama ebionei shanei ai bihuia meejji. Ma dejjaa ajjima acani amajjeya ohuaya ojjaña
cuana dasia canaje. Eꞌe, ohuaya dejja cuana ebionei shanei ai nisho pana mee canaje
epanaꞌyo, ma shanei ai esapa jajaꞌajja jjajeaquiꞌyonaje nisho pana mee canaje. 15Majoya
mameshi quipajje cuaya poa shaijjami ai ejjaa shanei ai nisho epanaꞌyo eshe jayojjamimi
meeme po mee canaje. Jamajjeya ohuaya jama acanaje baꞌa: —¡Ojjaña joya e bihuia ajja
iñacue, quecuajeaꞌyocue, oe! —poanaje shanei ai nisho epanaꞌyo.

16 Majoya shanei aiya huohui canaje jama baꞌa: —¡Ojjaña cuana, ojjaña tii tehuecue
ebahuajje, ebianei emejje pojjaꞌa ecuea bajjani! ¡Ojjaña eshoꞌi, ojjaña etii peaꞌai, ojjaña
echacojji cuana, ojjaña echacomeejji cuana, ojjaña quea aquiana huiso poani cuana,
ojjaña aemaꞌ cuana peaꞌai jamaya tehuecue ecuea bajjani, ecuea ebajji! 17 Ojjaña joya
jjatehue meequi jjima aje oe ¡aꞌa aquiana cuana jjeshe meejji! ¡Aꞌa aquiana quia meejji
peaꞌai! —oya poanaje.

18 ¡Bacue oe! ¡Ojjaña quea jjashahuabaqui jaꞌa, shanei aija ebajjani etehueꞌyo bacue!
Ojaya etehueꞌyo ojaya bajjani jama baꞌa: 666.

14
Quea huiso nee ojaya epeejji nei Jesosa nijje jjajaꞌa meequi canaje, 144.000 huisome

1Majoya Eyacuiñajjiya eya eyahuasijje ba mee canaje Jesosa Sioni eyiyo biajje nequi.
Eya ba mee canaje ojaya epeejji cuana quea huiso nee nee Jesosa nijje nequi, 144.000
huisome. Onaya ebahuajje etehueꞌyo Jesosaja ebajji, Echii aija ebajji peaꞌai ojaya jojoya.
2Majoya eyaya shajjaꞌajjanaje eyajo ojjaña ma epeejji cuana sohuicuayani, Jesosa bihuia
poani. Eyaya oya cuana shajjaꞌajjanaje ena tii tii poani jayojja, cueji baa siyoo poani
jayojja, quea huiso eꞌiñaqueyajji cuana iñaqueya cani cuaa jayojja. 3 Ojjaña Jesosaja
epeejji cuana quea huiso nee nee sohuicuayanaje Eyacuiñajji cojja nei nequi, ebeca pee
peaꞌai aquiana eshe cojja nei nequi, Jesosaja epeejji etii 24 huisome cojja nei nequi
peaꞌai. Jomajo ojee nequi Jesosaja epeejji quea huiso nee nee cuana sohuicuayanaje,
esohuicuayajji eyacua. Ma esohuicuayajji eyacua pea cuanaja eyajo baꞌe cuanaja ebajji
pojjeama. Ma esohui esohuicuayajji Jesosaja epeejji yahuajo meshijo baꞌyahua mimishi

cuijeaꞌyo cuana ca ca oe sohuicuayani. 4-5Quea boejeaꞌyo baꞌenaje, epanaꞌyo bihuia jjima
poanaje onajaya. Siajje po ajja nei nei peaꞌai, mimishiꞌama nei nei peaꞌai. Oya cuana
Jesosa nijje jjapee neineiquinaje, ma ñajjajja shoꞌi equecuaꞌyo jayojja nijje. Onijje tii
poquiani. Jesosa acui ecueataꞌapeejo manoꞌyonaje onaja mimishi cuana sosequiaꞌyojji.
Jiquio ecua ebana coojji jjajjani quea pame nee jama jayojja oya cuana quea pame nee.
Eꞌe, jiquio ecua ebana coojji ebionei jjajjani quea pame nee poani Jodio cuaa Eyacuiñajji
yasijje quia cani ojaya epojji jama jayojjaya oya cuana Eyacuiñajji nijje baꞌe tiitiijeꞌyo
Jesosa nijje peaꞌai jiquio 144.000 Jodio cuana. Jamaya eya, Huani cahuibanaje.

Pea esohuidojojjiya huohui canaje Jesosa poe oꞌoyajjijo
6Majoya eyaya banaje pea esohuidojojji eyajo cuabesani. Eyacuiñajjiya oya huoojea

canaje ojjaña cuana huasijje Jesosa ojjaña cuana baꞌe tiitii mee canijo huohuiya. Eꞌe,
ohuaya Jesosajo huohui cani ojjaña cuana ojjaña esohuijomimiani yasijje. 7Ohuaya jama
acanaje baꞌa: —¡Eyacuiñajji shajjaꞌajjacue! Oya jama acue baꞌa: “Eyacuiñajji, miya quea
pame nee nee”. ¡Oya bihuiacue! Ohuaya ojjaña eyajo baꞌe pana canaje; meshi, bae aiꞌai
cuana, cuei cuana peaꞌai pana canaje. Eꞌe, ¡jamaya acue oya; jjeyahua nei ohuaya ojjaña
mimishi cuana quea nee nee po mee caje! —esohuidojojjiya ojjaña acanaje.

8 Ma ebionei esohuidojojji huohui cajo, pea esohuidojojji poeyanaje. Huohui canaje
jama baꞌa: —Ojjaña ma cuiñajji quea quemojo baꞌe quea mimishi poanijo quea nee
nee po mee caje, Babinonia cuiñajji bajjanijo baꞌe cuana. Jiquio ecua oe epona quea
mimishiya quea huiso dejja cuana quea mimishi po mee cani jama jayojja dejja cuana
jomajo baꞌeya pea cuana pea cuiñajji cuanajo baꞌe quea mimishi po mee caꞌyonaje —
jamaya ma esohuidojojji poanaje.

9 Majoya pea esohuidojojji poeyanaje. Huohui canaje jama baꞌa: —Ojjaña joya
shanei ai jayojja bihuijji poani shanei nishoꞌya peaꞌai bihuiajji poani, shanei aija bajjani
jayojja ebahuajje, emejje pojjaꞌa jjatehue meequi peaꞌai quea nee nee po mee cajeꞌyo
Eyacuiñajjiya. 10 Eꞌe, jamaya acajo Eyacuiñajjiya ona nijje quea quene nee nee poajeꞌyo.
Cuaquijo, huichacha quea ihui nee neejo quea nee nee po tiitiijeꞌyo. Ojjaña esohuidojojji
quea pame neeya ba caje, Jesosaa ma ñajjajja equecuaꞌyo jayojja peaꞌaiya oya cuana ba
cajeꞌyo cuaquijo nequi. 11 Eꞌe, oya cuana quea nee nee poajeꞌyo tii tii; cuaqui huichacha
baꞌesohuaquijeꞌyo tii tii. Ojjaña joya shanei ai jayojja bihuiajji poani, shanei nisho
bihuiajji poani peaꞌai, shaneija bajjani jayojja ebahuajje jjatehue meequi peaꞌai quea nee
nee poajeꞌyo tii tii, quea nee po pajeaꞌyo ajja tii epojjajo, mecajje peaꞌai —jamaya poanaje
esohuidojojji.

12 Jamajjeya ojjaña Jesosaja epeejji cuana dejja mimishiya napa cajo jamatii meteꞌama
cajjapee tiitiiquiahua, ma Jesosa nijje jjapeequi pajeaꞌyo ajja, ojjaña Eyacuiñajjija esohui
jayojja jama acani peaꞌai.

13Majoya eyaya, Huaniya shajjaꞌajjanaje pea eyajo mimiani jama baꞌa: —Huani, ¡jiquio
ecuea esohui tehuecue! Eyacuiñajjiya jjeya nei, quijje peaꞌai quea bihui nee nee po mee
cajeꞌyo ojjaña Jesosaja esohui huohuijji ma esohui huohuijjijojo dejja mimishiya quecua
caje —poanaje.

Majoya Edojjoshahua Pameya jama acanaje baꞌa: —Eꞌe jojo nei Jesosaja epeejji cuana
ojaya esohui huohuijjijojomanoꞌyajo baꞌe tiitii mee cajeꞌyo Eyacuiñajjiya, jomishocamee
cajeꞌyo; oya cuana sosequia cajeꞌyo esohui huohui canaje sosejje.

Jamaya eya, Huani Jesosaa cahui ba mee canaje.
Eyacuiñajjiya dejja mimishi cuana napa neinei mee canaje

14 Majoya eyaya, Huaniya eyahuasijje banaje pea jama baꞌa: Oe Dejjaja Bacua Ejja
jayojjaya bo oshe biajje anioqueani. Ejaahuojja mei huoꞌo quea nahue esapajo ani
yeꞌoquea canaje, baa ai shehuihui baa quea shejji iña canaje ebianei mejje. 15 Majoya
eyajo pea esohuidojojji Eyacuiñajjija equijo ani cuayanaje. Cuaya majje taaanaje joya
bo oshe biajje ani yasijje. Jama poanaje baꞌa: —Dejja mimishi cuana meshijo ani anoso
ai yiye ejahua nee nee jayojja. Jamajjeya ¡anoso ai jahuajo jajasejja caꞌyani baa ai



APOCANISI 14:16 549 APOCANISI 15:7
shehuihuiya echichaꞌyojji jayojja jama jjeya nei dejja mimishi cuana acue! ¡Oya cuana
chichacue, oe! —jama taaameya poanaje.

16 Jamajjeya ohuaya bo oshe biajje aniya ojjaña mimishi cuana meshijo baꞌeca jaja
caꞌyonaje; chicha canaje ojjaña. Apoa acaꞌyonaje.

17 Majoya eyaya, Huaniya banaje pea esohuidojojji eyajo Eyacuiñajjija equijo ani
cuayanaje. Ojaya baa ai shehuihui yani peaꞌai. 18 Majoya pea esohuidojojji mei eꞌiya
pejjejo ani, ma cuaqui jijiani pejjejo ani poeyanaje. Oya taaanaje esohuidojojji baa aijji
ani yasijje. Jama poanaje baꞌa: —Ojjañamimishi cuanameshijo baꞌe acui jjajja ejahua nee
nee jayojja jama. ¡Jamajjeya ejjajja jahuajo sejja cani jayojja jjeya nei dejjamimishi cuana
acue! ¡Quea mimishi poanijo quea nee nee po meecue! —ma esohuidojojji poanaje.

19 Jamajjeya meshi yasijje poe majje ma esohuidojojjiya ojjaña mimishi cuana meshijo
baꞌeca cuana jaja majje chicha canaje quea nee nee epo meeꞌyojji. Eꞌe, Eyacuiñajji quea
quene poaje mimishi cuanajo. Eca ijjia pashajji yasijje nequia cani jayojja jama acajeꞌyo
dejja mimishi cuana.

20 Jiquio ecua eca jajasejjamajje cuiñajji pejjejo ijjiapashamee cajje eca na cuayaquiani
jayojja jama ojjaña quea mimishi poani acajeꞌyo cuaa. Eyacuiñajji ba sa poꞌyo ajjajo quea
huiso nee nee manoꞌyonaje; jjaquecuaquiꞌyo majje enaꞌ cuayaquinaje cuei quea quemo
jayojja jama, de.

15
Esohuidojojji cuaa ye canaje me oejje beca mimishi cuana napajji

1Majoya Eyacuiñajjiya ecuea ebajji jjajaꞌaqui mee canajema quijjeyejje nei ohua acaje.
Eyaya banaje pea aquiana aiꞌai eyajo nequi. Ba majje quea ajjajja nee nee poanaje.
Ma aquiana aiꞌai jama baꞌa: Me oejje beca esohuidojojji eyaya banaje, Eyacuiñajjija
huoojea cuana ojjaña meshijo baꞌeca cuana quea nee nee po meejji. Ojjaña napajji
me oejje beca huisome eyaya banaje. Ona napa majje chamaꞌ pea enapajji poaje. Eꞌe,
Eyacuiñajjija ejjashahuabaquijji ojjaña napajji apoa poajeꞌyo. 2Majoya eyaya banaje bae
ai quea siyo tahuoo quea siyo jayojja cuaquijiji quea jeajahua tejjee. Ma bae ai sahuajo
nequi ojjaña Jesosaja epeejji cuana. Maaya shanei ai ejja jeabichajea caꞌyonaje, shanei
ai nisho jeabichajea caꞌyonaje peaꞌai. Jesosaja epeejji cuaa shanei aija bajjani tehue mee
jjima acanaje onajaya ebahuajje. Onijje jjapeequiꞌyo ajja peaꞌai. Jamajjeya Eyacuiñajjiya
Jesosaja epeejji cuana huasijje quia canaje eꞌiñaqueyajji cuana esohuicuayajji. 3 Jamajoya
Jesosaja epeejji cuana sohuicuayanaje Jesosa bihuiajji, Eyacuiñajji bihuiajji peaꞌai. Eꞌe,
Moisesi, Eyacuiñajjija esohui huohuijji sohuicuaya poa jayojja jamaya sohuicuayame
poanaje Jesosaja epeejji cuana, Jesosaa quea pame nee acanajejo. Jesosa bihuia canaje
jama baꞌa:
“Eyacuiñajji, miya oe nei quea caꞌa nee nee poani tii tii. Ecuana quea boejea nee po

meeꞌyonaje. Jamaya quea pame nee. Eꞌe, miya quea pame nee nee poani, eꞌe
jojo nei peaꞌai. Miya ojjaña huoojeajji po tiitiiani.

4 Ecuanaja Emeshi Mese Jesosa, ojjañaa miquea esohui cashajjaꞌajja tiitii cahua, camimi
cahua jama baꞌa: —Jesosa, miya quea caꞌa nee nee po tiitiiani —capoahua. Eꞌe,
ojjañaa miya bihuia cajeꞌyo. Eꞌe Jesosa, miya oe nei quea pame nee nee poani
tiitiijo Eyacuiñajjija miya quea boti nee. Eyacuiñajjiya ojjaña miquea ebaꞌejji
quea pame ba mee canajejo, ¡ojjaña meshijo baꞌeca cuaa miya cabihuia cahua,
mi pejjejo nequiya!”

Jamaya poanaje ojjaña Jesosaja epeejji cuana.
5 Majoya eyaya eyajo banaje Eyacuiñajjija equi. Eyacuiñajjija equi equecuayijji biso

nei esecue ecaꞌapejo nequi banaje. Jomajo yani Eyacuiñajjija esohui etehueꞌyo. 6 Eyaya
banaje me oejje beca esohuidojojji Eyacuiñajjija equijo nequi cuayanaje. Ojaya emejo
yani dejja mimishi napajji, ojjaña meshijo baꞌeca cuana napajji. Ojaya daqui quea oshe
nee nee quea jeajahua nee. Eseꞌojje baa daqui ehuosho baꞌe mei huoꞌo quea nahue nee.
7Majoya eyaya banaje eyajo ma ebeca pee peaꞌai aquiana eshe cuana Eyacuiñajji pejjejo

ani. Oe aquiana esheya caneco cuana quia canaje ma esohuidojojji cuana. Me oejje beca
caneco cuana quia canaje. Ma caneco cuanajo yani aquiana dejjamimishi cuana quea nee
nee epo meejji. Eyacuiñajji enequi tii tii quea quene nee nee poani ojjaña quea mimishi
poani nijje. 8 Jamajjeya Eyacuiñajjija equijo aninaje huichacha quea quemo nee nee;
Eyacuiñajji quea caꞌa, quea jeajahua, quea jiji nee nee peaꞌai jayojja jomajo nequinaje.
Jamajjeya ojjaña cuana Eyacuiñajjija equi yasijje dobiqui mee jjima poanaje. Quijje me
oejje beca esohuidojojjiyameoejje beca aquiana dejjamimishi cuana quea nee epomeejji
apoa amajje pea cuana Eyacuiñajjija equi yasijje eyajo dobiqui mee cajeꞌyo.

16
Me oejje beca aquiana cuana dejja mimishi napajji

1 Majoya eyaya Eyacuiñajji shajjaꞌajjanaje ojaya equijo mimiani. Ohuaya me oejje
beca esohuidojojji cuana huohui canaje jama baꞌa: —¡Aquiana miquianajaya canecojo
ani shojeacue ojjaña meshijo baꞌe yasijje ojjaña quea nee nee po meejji!

Eꞌe, Eyacuiñajjiya ona nijje quea quene neejo quea nee nee pomee cajeꞌyo. 2 Jamajjeya
majoya ebionei esohuidojojjiya ma aquiana ojaya canecojo ani shojea canaje ojjaña
meshijo baꞌe yasijje. Jamajjeya ojjaña cuana ma shanei aija bajjani jayojja ebahuajje
tehueꞌyo chiji po mee canaje quea nee nee. Quea nee nee po mee caꞌyonaje ohua shanei
ai jayojja bihuia canajejo, shanei ai nisho epanaꞌyo bihuia canajejo peaꞌai.

Me oejje oe pea esohuidojojjija pea aquiana caneco cuanajo ani shojea jjima soꞌo.
3 Majoya pea esohuidojojjiya aquiana ojaya canecojo ani shojea canaje bae ai yasijje.
Jamajjeya bae ena quea huoꞌo nee equecuaꞌyo naꞌ cuayaquiani jayojja poꞌyonaje, quea
ihui poꞌyonaje ojjaña aquiana enajo nequica manoꞌyojji.

Me oejje esohuidojojjija aquiana caneco cuanajo ani; shojea jjima soꞌo. 4 Majoya
pea esohuidojojjiya aquiana ojaya canecojo ani shojea canaje cuei quea quemo cuana
huasijje, cuei sisi cuana huasijje peaꞌai. Jamajjeya ojjaña ena quea huoꞌo, quea ihui
poꞌyonaje nahuoo cuana manoꞌyojji. 5Majoya esohuidojojjiya, ena jaahuanajji poaniya
huohui canaje jama baꞌa: —Jesosa, miquea ejjashahuabaquijji cuana, miquea esohui
cuana ojjaña mimishi cuanajo quea pame nee, eꞌe jojo nei peaꞌai. Eꞌe, miya quea pame
nee poani jojoya miya Eyacuiñajjija quea jea nee nee. Miya yahuajo nei nei yania poa;
jjeya nei miya yani tii tii peaꞌai. Jamajjeya ojjaña mimishi cuanajo miquea esohui quea
jaꞌa nee. 6 Eꞌe Jesosa, ojjaña dejja mimishi cuaa miquea epeejji cuana, miquea esohui
huohuijji cuana peaꞌai quecua caꞌyajje enaꞌ cuayaquinaje, jjashojeajeaquinaje. Jamajjeya
miyaya mimishi cuana enaꞌ, equecuaꞌyo cuanaja enaꞌ cuayaquiani jayojja ishi meeaña
quea ihui o manojeaꞌyojji. ¡Jamaya capoꞌyahua! —poanaje.

7Majoya eyaya shajjaꞌajjanaje pea eyajomei eꞌiya pejjejo nequi. Oya jamapoanaje baꞌa:
—Eꞌe Eyacuiñajji, miya quea caꞌa nee, ojjaña huoojeaña. Miquea ejjashahuabaquijji cuana
eꞌe jojo nei quea pame nee. ¡Pea quea mimishi poanijo napacue! ¡Jamaya capoahua!

8Ebeca pee peaꞌai esohuidojojjija aquiana ojaya canecojo ani shojea jjima soꞌo. Majoya
pea esohuidojojjiya aquiana ojaya canecojo ani shojea canaje eshequi yasijje. Jamajjeya
eshequi quea quiyo nee nee poꞌyonaje. Quea quiyo nee nee po majjeya ojjaña meshijo
baꞌe dahua canaje. 9 Eyacuiñajjiya ojaya esohuidojojji cuana huoojea canaje dejja
mimishi cuana quea nee nee po meeya. Jamajjeya eshequiya dahua cajje Eyacuiñajji
niñeba canaje cuaa. Jamatii dejja mimishi cuaa ojayamimishi pajeaꞌyo ajja queamimishi
nee nee jjejojo. Eyacuiñajji bihuiaꞌyo ajja peaꞌai.

Pea beca peejjima esohuidojojjija aquiana ojaya caneco cuanajo shojea jjima ani soꞌo.
10 Jamajjeya majoya pea esohuidojojjiya aquiana ojaya canecojo ani shojea canaje shanei
ai jayojja que, ma ojaya epeejji cuana meshijo baꞌe huoojeajji poani que. Jamajjeya quea
misi nee nee poanaje. Ojjaña quea nee nee poanaje. Quea nee neejo jjaꞌana ijjiaajjejeaqui
canaje. 11Quea nee poanijo, chiji poanijo peaꞌai ojjaña cuaa Eyacuiñajji eyajo baꞌe niñeba
canaje. Jamatiima shanei ai ejja, ojaya epeejji cuana pea aiyamimishi cuana pajeaꞌyo ajja
poanaje.

Beca esohuidojojjija aquiana ojaya caneco cuanajo ani shojea jjima soꞌo. 12 Jamajjeya

majoya pea esohuidojojjiya aquiana ojaya canecojo ani shojea canaje cuei ai yasijje,
Eopate cuei yasijje. Esohuidojojjiya ma cuei huosa mee caꞌyonaje. Huosaꞌyajo emeshi
mese cuana meshi eshequi poejji mijijje baꞌeca poeje sohuinano quea huiso nee nee
cuana nijje jjaquecuaquiya.

13 Majoya eyaya banaje pea beca peejjima eshahua cuana, shona hui jayojja. Oya
cuana cuayanaje ma saꞌo aija enabajje, shanei ai ejjaja enabajje, esohui huohuijji nisho
esiajje pojjija enabajje peaꞌai cuayanaje. 14 Jiquio eshahua cuaa ma dejjaa ajjima acani
quea huiso acanaje. Oya cuana poquije ojjaña meshi yasijje ojjaña emeshi mese chichaa
Eyacuiñajji nijje ejjaquecuaquijji. Majoya Jesosa poejeꞌyo saꞌo ai jayojja jeabichajeaa.

15Majoya eyaya shajjaꞌajjanaje Jesosa mimiani jama baꞌa: —¡Shajjaꞌajjacue mo! Beca
cuana ejo ishoa ajja. Jamatii eya poecuajije siipojji poecuajicuajiani jayojja. Joya ejo
ishoaꞌishoaꞌajja ani tii tii quea bihui nee nee poaje. Eꞌe, eyaya oya cuana quea boejea
po meejeꞌyo. Oya cuana daquijji jayojja jama poaje e poe oꞌoyajo. Jamajjeya oya cuana
bichoꞌama poaje e poe oꞌoyajo.

16 Majoya ma eshahua cuaa ojjaña emeshi mese cuana jjachichaqui mee canaje oe
meshi yasijje eyiyo Majeno bajjani yasijje, ma Jodioja esohuijo Amayeno meshi bajjani
yasijje.

17Oe esohuidojojjija aquiana ojaya canecojo ani shojea jjima soꞌo. Majoya ohuaya ma
aquiana ojaya canecojo ani shojea canaje beni yasijje. Shojea cajo eyaya shajjaꞌajjanaje
pea eyajo Eyacuiñajjija equijo nequi janobajjima nei taaanaje jama baꞌa: —Apoa.
Eyacuiñajjiya dejja quea mimishi cuana quea nee nee po mee caꞌyonaje.

18 Majoya pojjejje baa siyoo po majamajanaje, taaanaje, cueji po majamajanaje
peaꞌai. Meshi huehuahuehuanaje janobajjima nei nei peaꞌai; yahuajo nei meshi hue-
huahuehuanaje oe pojji. 19 Jamajjeya Babinonia cuiñajji quea quemojo meshi jjamijisisi
jeaquinaje, pea beca peejjima jjamijisisi jeaquime poanaje. Ojjaña pea cuiñajji cuana
ojjañameshijo jaabichajeaquinaje peaꞌai. Eyacuiñajjiya Babinonia cuiñajji quea quemojo
jjashahuabaqui majje ojjaña dejja jomajo baꞌe quea nee nee po mee caꞌyonaje. Ojjañaja
mimishijo quea quene nee nee poanaje Eyacuiñajji. 20Huehuahuehua majje ojjaña nasi
ai cuana chamaꞌyo tii poanaje. Ojjaña eyiyo cuana chamaꞌyo tii poanaje peaꞌai. Jamajjeya
dejja cuaa eyiyo baꞌyo jjima acaje. 21Meja na ejjajjacajjaqui cuana quea quemo nee nee,
50 quinome biquieme oquenaje dejja cuana biajje. Jamajjeya dejja mimishi cuaa quea
nee nee po majje Eyacuiñajji niñeba neinei canaje.

17
Epona quea mimishi

1Majoya oe esohuidojojji e que poeyanaje, ma aquiana canecojo ani shojea canaje. Oya
enijje miminaje jama baꞌa: —¡Cuaꞌa! Eyaya miya ba meeje ache nee nee poaje baꞌa ojjaña
ma cuiñajji quea mimishijo baꞌe. Ojjaña cuana epona pea cojjojji jayojja nei nei poani.
Oya quea huiso bae biajje anioqueani jayojja jama quea huiso nee nee quea mimishi po
mee cani. 2 Ohuaya quea huiso emeshi mese cuana quea mimishi po mee cani onijje,
bejjo sosejje. Ojjaña meshijo baꞌe cuana quea mimishi jjashahuabaqui mee cani, ojjaña
cuana onijje queamimishi po tiitii mee cani. Eꞌe, oya cuana ehuoo nei jayojja jama poani.
Jiquio ecua dejja huoo majje quea cachasa sei nee jayojja jama oya cuana quea mimishi
tii tii po sa poani.

3 Majoya ma esohuidojojjiya eya dojo canaje meshi quima huasijje. Edojjoshahua
Pameya eya jjashahuabaqui mee canaje. Jamajjeya eyaya jomajo pea epona banaje.
Oya shadaa ai huoꞌo jayojjaja edaasa biajje aninaje. Ma shadaa ai jayojjaja edaasajo
yani bajjani cuana etehueꞌyo, Eyacuiñajjija bajjani cuana jayojja. Jamaya Eyacuiñajjija
botiꞌama, de. Ma shadaa ai jayojja, shadaa ai ejja pojjaꞌa quea sapa huiso, me oejje
beca sapame, 7 sapame. Oya sheꞌanajji peaꞌai, quea huiso sheꞌaname ome miji peaꞌai, 10
sheꞌaname. 4Ma eponaja daqui quea huoꞌo nee nee. Ojaya eyiijji quea huiso nee nee, mei

huoꞌo cuana, mei oshe quea nahue cuana, ojjañamei nahue cuana peaꞌai. Ojame cuanajo
yani oe caneco quea nahue, mei huoꞌo caneco. Ma mei huoꞌo canecojo ani aquiana quea
tai. Maya ojjaña ojaya ejjashahuabaquijji quea mimishi cuana jayojja, quea huiso dejja
cuana nijje quea tai poanaje peaꞌai jayojja. 5 Ebahuajje ojaya bajjani etehueꞌyo poanaje
ma ojjaña dejja cuanaja quea quehua. Ese ejjaja esohuijo jama bajjani baꞌa: “Babinonia
cuiñajji quea quemo ojjaña mimishi cuana baꞌejji” bajjani. Jama tehuemeꞌyaya ojaya
ebahuajo jaa. 6 Majoya eyaya oya banaje quea mimishi nee nee. Ohuaya quea huiso
Jesosaja epeejji cuana quecua caꞌyonaje Jesosaja esohui huohuijjijojo. Jamajjeya ma
epona ehuoo jayojja quea bihui nee poani Jesosaja epeejji quecua caꞌyajo. Ma epona
quea mimishi ba majje eya quea ajjajja nei poanaje. 7 Majoya ma esohuidojojjiya eya
huohui canaje jama baꞌa: —Huani, ¿apiojji acuae miya quea ajjajja nee epona quea
mimishijo? ¿Ae jayojja jama ma epona quea mimishi nee, ma shadaa ai jayojja peaꞌai?
Eyaya miya huohuije: Jjeya miquea eba pojjeamama shadaa ai quea sapa huiso, me oejje
beca sapame, quea sheꞌana huiso peaꞌai, ome miji peaꞌai, 10 sheꞌaname. 8 ¡Bacue! Oya
shadaa ai jayojja yahuajo nei nei nequia poa meshijo. Jamatii jjeya oya chamaꞌ meshijo.
Quijje oya quea huesha nee jaa poeje oꞌoya, jjani aijo ma mimishi cuana manoꞌyo majje
poquiꞌyanijje jaa poeje oꞌoya. Majoya Eyacuiñajjiya oya quea nee nee po mee cajeꞌyo.
Jamajjeya Jesosaja epeejji pojjeama quea huiso meshijo baꞌe, ma Eyacuiñajjiya yahuajo
nei nei meshi pana coo jeahuajo onajaya bajjani cuana tehue jjima ojaya etehueꞌyo ebaꞌe
tiitiiꞌyojjijo, maya cuanama shadaa ai jayojja ba majje quea ajjajja nee nee poaje. Eꞌe, ma
shadaa ai jayojja yahuajo nei nei nequia poa; jjeya ca chamaꞌ meshijo; jamatii quijje quea
huesha nee jaa poeje oꞌoya Jesosa jeabichajeaa nisho —esohuidojojji poanaje.

9 Majoya esohuidojojjiya eya huohui canaje jama baꞌa: —¡Quea jaꞌa nee
jjashahuabaquicue shadaa aija sapa quea huiso, epona quea mimishi peaꞌai ebajji!
¡Bacue! Shadaa aija me oejje beca sapa eyiyo cuana jayojja poani. Jiquio eyiyo cuana
biajje anioqueani epona queamimishi. Jiquio eyiyo cuana jayojjayame oejje beca emeshi
mese cuana poani. 10Me oejje emeshi mese cuana chamaꞌyo tii poanaje. Oe emeshi mese
jjeya nei enequi. Pea emeshi mese quijje pishana poeje. Poe majje oya nequije oe pojji
cahuime. 11Ma shadaa ai jayojja, shadaa ai ejja yahuajo nei nequia poameshijo. Jjeya oya
chamaꞌ. Quijje oya poeje oꞌoya; emeshi mese quijjeyejje nei nequi poaje me oejje beca
emeshi mese cuana apoa poajo. Oya poe jjimahuajo me oejje beca emeshi mese cuana
eyiyo cuana jayojja nequinaje. Ona nijje shadaa ai ejja jayojjaya emeshi mese nequinaje
peaꞌai. Majoya Eyacuiñajjiya oya chamaꞌyo tii po mee cajeꞌyo. 12Huani —Esohuidojojjiya
eya acanaje—, miyaya banaje ome miji peaꞌai huiso esheꞌana, shadaa ai ejjaja esheꞌana.
Ma esheꞌana cuana ome miji peaꞌai emeshi mese cuana jayojja. Oya cuana quijje emeshi
mese cuana poaje. Shadaa ai ejja nijjeya ojjaña cuana huoojea cajeꞌyo oe pojji cahuime
cuana. 13 Ojjaña emeshi mese pea emeshi mese cuana jayojjaya jama jjashahuabaquije
Jesosa jeabichajeajji. Eꞌe, ojjaña emeshimese queamimishi cuaa shadaa ai ejja shajjaꞌajja
cajeꞌyo. Dejja mase cuana huoojea caje shadaa ai ejja nijjeya Jesosa nijje jjaquecuaquiya.
14 Eꞌe, ojjaña quea mimishi cuana ojee poquije Jesosa quecuaa nisho. Eꞌe, Jesosa quecua
sa acaje cuaa. Jamatii Jesosa quea caꞌa nee nee. Ojjaña huoojea cajeꞌyo. Ojjaña emeshi
mese cuana huoojeajji oe nei Emeshi Mese nei poajeꞌyo Jesosa. Jamajjeya Jesosaa ojaya
epeejji cuana nijjeya ojjaña quea mimishi poani quecuadehuejea cajeꞌyo. Eꞌe, Jesosa
nijje ani ojjaña ojaya epeejji cuana. Jesosaa oya cuana babacaꞌyo majje iyaa canaje ojaya
epeejji epojji —esohuidojojjiya eya acanaje.

15 Majoya ma esohuidojojjiya eya huohui canaje jama baꞌa: —Huani, miyaya banaje
bae jayojja quea huiso, quea quemo cuana. Ma bae cuana biajje anioquenaje epona pea
cojjojji nei nei. Ma bae jayojja cuana dejja quea huiso nee nee jayojja, ojjaña meshijo
baꞌeca cuana, ojjaña pea esohuijo mimiani cuana peaꞌai. Quea huiso nee nee, de —
esohuidojojji poanaje—. 16Huani, miyaya banaje shadaa ai ejja quea sheꞌana huiso, ome
miji peaꞌai sheꞌaname, 10 sheꞌaname. Maya ome miji peaꞌai, 10 emeshi mese jayojja,
de. Maya onajaya ma epona pea cojjojji jayojja botiꞌama nei nei poaje. Jamajjeya ma

epona jeabichajea cajeꞌyo. Jeabichajeamajje jeajea cajeꞌyo epona queamimishi daquimaꞌ
jayojja; dahuajea cajeꞌyo. Jiquio ecua ijjiacajjiya aquiana iña majje ijjia cani jayojja jama
epona mimishi chamaꞌyo tii acajeꞌyo ma emeshi mese cuaa. 17 Eꞌe, Eyacuiñajjiya ma
emeshi mese cuana ojaya esohui jayojja jama amee cajeꞌyo. Jjashahuabaqui mee cajeꞌyo
jama baꞌa: “Ecuaaya ma shadaa ai ejja huasijje huoojeajeꞌyo ecuanaja dejja mase cuana
quea huiso nee nee oya quea caꞌa nee epo meejji”. Jamajjeya ojjaña dejja mase cuana
huoojea cajeꞌyo cuaa shadaa ai ejja quea caꞌa nee nee epojji. Jamaya Eyacuiñajjiya huohui
canajema ohua quijje nei acaje —esohuidojojjiya eya jamaya acanaje—. 18Huani, miyaya
banaje ma epona pea cojjojji jayojja. Ma epona cuiñajji quea quemo nee ojjaña quea
mimishi baꞌejji jayojja. Maaya ojjaña pea emeshi mese cuana huoojea cani —jamaya
esohuidojojjiya eya acanaje.

18
Eyacuiñajjiya ojjaña Babinonia cuiñajjijo baꞌe quea nee nee po mee cajeꞌyo

1 Majoya eyaya, Huaniya banaje pea esohuidojojji. Oya eyajo nequi nequioquenaje
dejja cuana huasijje. Eyacuiñajjiya oya quea caꞌa po mee canaje. Jamajjeya esohuido-
jojjiya ojjaña huoojea canaje. Quea jeajahua nee nee poaniya jjejojo meshi cuana
jeajaꞌajea canaje. 2 Jama taaame poanaje baꞌa: —Ojjaña quea mimishi Babinoniajo baꞌe
Eyacuiñajjiya quea nee nee po mee cajeꞌyo, chamaꞌyo tii po mee cajeꞌyo. Jamajjeya ma
cuiñajjijo baꞌequijeꞌyo edosiquiana cuana, eshahua cuana peaꞌai, ojjaña cuichojji quea
tai ijjia ca ajja peaꞌai jomajo baꞌequijeꞌyo. 3 Ojjaña cuana quea mimishi nee nee ma
cuiñajjijo baꞌe. Jamajjeya ojjaña dejja cuana pea cuiñajji cuanajo baꞌe quea mimishi po
mee caꞌyonaje. Eꞌe, dejja cuana queamimishi baꞌe ehuoo nei jayojja quea jjashahuabaqui
tai poani. Jamaya dejja cuana ma cuiñajji quea quemojo baꞌeya pea cuana ehuoo nei
jayojja jama pomee cani. Ojjaña pea emeshi mese cuana queamimishi poani dejja cuana
ma cuiñajji quea quemojo baꞌe jayojjaya. Ma cuiñajji quea mimishi, quea quemojo yani
quea huiso aquiana. Jamajjeya dejja quea aquiana huiso cuana peapea aquiana quea
huiso nee jjeshe cani jomajo —jamaya ohuaya eya acanaje.

4Majoya eyaya, Huaniya shajjaꞌajjanaje pea eyajo aniya Jesosaja epeejji cuana iyaa cani
jama baꞌa: —Ecuea epeejji cuana, ¡aꞌa anijji ma cuiñajji quea mimishijo! Ona jayojja
quea mimishi mi po chanaꞌ. ¡Aꞌa jomajo baꞌe majajji; miquianaya quea nee nee po
chanaꞌ, onaya jayojjaya! Eꞌe, Eyacuiñajjiya ojjaña cuana jomajo baꞌe quea nee nee po
mee cajeꞌyo quea mimishi poanijojo. 5 Eyacuiñajjiya ba canaje onajaya mimishi cuana
quea huiso nee nee. Jamajjeya oya jjashahuabaquiani ona napajji quea mimishi nee nee
poanijo. 6 Ojjañaa jomajo baꞌeya miquianaya napa canaje ecuea epeejji poanijo. Jama
napaꞌyomeya Eyacuiñajjiya oya cuana acajeꞌyo. Onaaya miquianaya quea nee nee po
mee canaje enijje jjapeequianijo. Jamajjeya Eyacuiñajjiya oya cuana quea nee nee po tiitii
mee cajeꞌyo. Oya cuana miquianaya quea yeno po mee canaje. Jamajoya Eyacuiñajjiya
oya cuana quea yeno po tiitii mee cajeꞌyo. 7 Ojjañaa ma cuiñajji quea mimishijo baꞌeya
jjeshe canaje aquiana cuana quea huiso nee nee. Eꞌe, onajaya aquiana quea huiso nee
nee. Ma aquiana oja jjeshe huisoajjaya Eyacuiñajjiya oya cuana quea nee nee po mee
cajeꞌyo, quea yeno po mee cajeꞌyo peaꞌai. Eꞌe, ojjaña jomajo baꞌeya huohui canaje jama
baꞌa: “Ecuanajaya cuiñajji quea pame emeshi meseja epona jayojja jama poani, quea
huiso aquiana quea nahue yani. Eꞌahuemano jayojja jama pojjeama. Quea jaji nee nee.
Ojjaña jiquiojo baꞌeca quea yeno po ajja tii tii” poanaje cuiñajji quea mimishijo baꞌeca
cuana —jamaya poanaje pea eyajo ani enijje. 8—Jamatii quijje Eyacuiñajjiya ojjaña ma
cuiñajjijo baꞌeca quea nee nee po mee cajeꞌyo. Quea yeno po mee cajeꞌyo. Quea shoe
po mee cajeꞌyo peaꞌai. Ojjaña quiyo jeyojeyo mee cajeꞌyo peaꞌai. Eꞌe, Eyacuiñajji quea
caꞌa nee nee ma dejja quea mimishi cuanajo jjashahuabaquije quea nee nee epo meejji
—poanaje pea eyajo ani.

9Emeshimese cuana dejjamimishi cuanama cuiñajjijo baꞌe nijje queamimishi nee nee
poanaje. Jamajjeya ma cuiñajji jijianijo huichacha ba majje emeshi mese cuana pajeꞌyo

jamabaꞌa: —Ecuanaja epeejji cuanama cuiñajjijo baꞌe quiyoꞌyoqui. Onajaya aquianaquea
huiso ecuanajaya quea boti nee nee. Quiyoꞌyo majje aquiana quea nahue, quea pame
chamaꞌyo tii poaje, de —jamaya emeshi mese quea mimishi paje quea yeno jjejojo.

10 Cuiñajji quea quemo quiyoꞌyanijo emeshi mese cuana quea huesha nee nequijeꞌyo
queamete jjejojo. Quea yeno poaje peaꞌai. Quea yeno pomajje janobajjima nei paje jama
baꞌa: —¡Bacue oe! Babinonia cuiñajji etii quea quemo nee nee quiyoꞌyoqui. Ecuanajaya
epeejji cuana jomajo baꞌe quea nee nee poꞌyoqui. Jjeya nei ojjaña jomajo baꞌe mano
cuajiꞌyonaje. Chamaꞌyo tii poajeꞌyo —emeshi mese mimishi pajeꞌyo.

11 Ojjaña dejja quea aquiana huiso ojjaña meshijo baꞌe quea yeno poaje Babinonia
quiyoꞌyajo. Oya cuana paje jama baꞌa: —Ojjaña Babinoniajo baꞌe chamaꞌyo poanaje.
Yahuajo ecuanajaya ohuaya aquiana queahuiso nee jjeshe canaje. Jjeya ejjeshemajaꞌyojji
pojjeama. 12 Eꞌe, yahuajo aquiana jjeshe canaje jama baꞌa: Mei huoꞌo quea nahue, mei
oshe quea nahue, mei sisi quea nahue cuana, mei oshe sisi quea copo pena bajjani cuana
jjeshe canaje, daqui quea huiso quea nahue, daqui huoꞌo quea bame, daqui beje nei quea
nahue, daqui huoꞌohuoꞌo quea nahue cuana jjeshe canaje; ojjaña acui equecuashiyo quea
shiye cuana quea nahue, ojjaña aquiana bame peaꞌai jjeshe canaje yahuajo; acui ejehui
quea nahue cuana, ijjiacajji cuanaja eseꞌ aiꞌai, mei jahua edahua, baa edahua cuana, mei
ejaja bame cuana peaꞌai yahuajo jjeshe canaje ma cuiñajji etiijo baꞌeca cuaa. 13 Bobi
quea shiye, quea johua po meejji cuana jjeshe canaje peaꞌai ma bajjani baꞌa: canela,
eña quea shiye cuana, madeja jayojja pohui quea shiye cuana, pea shiyeshiye pohui,
jjonojjajja na sese, acuijjajja sei, anoso pohui jayojja, bobi anoso jayojja peaꞌai jjeshe
canaje. Anaꞌai quea huiso cuana, ñajjajja quea huiso cuana, mapichi quea huiso cuana,
mapichija aquiana edojojji quea huiso cuana, echacojji sosemaꞌ cuana, ojjaña chaco tiitii
mee cani peaꞌai jjeshe canaje cuaa ma cuiñajji etiijo baꞌeya —jama pa animeya ojjaña
dejja cuana poaje Babinonia quiyoqui ba majje.

14Majoya esohuidojojji eyajo nequi ojjaña Babinoniajo baꞌe nijje miminaje jama baꞌa:
—Yahuajo miquianaya ojjaña aquiana cuana jomajo ani jjeshe sa poanaje. Jjeya chamaꞌ.
Ojjaña miquianajaya aquiana chamaꞌyo tii tii poanaje. Ebaꞌejji quea pame chaco jjima
chamaꞌ poanaje. Miquianajaya aquiana quea huiso nee nee ejjeshe oꞌoyajji pojjeama —
esohuidojojji poanaje.

15Majoya eya ohuaya huohui canaje jama baꞌa: —Huani, Babinonia dejja cuaa aquiana
quea huiso nee nee yahuajo jjeshe canaje. Jamajjeya dejja aquiana quiajji cuaa quea
huiso nee nee aquiana Babinonia dejja huasijje quia huichaꞌa huichaꞌa canaje quea
huiso nee nee bejjo sosejje. Jjeya Babinonia dejja cuana quiyoꞌyonaje, quea nee nee
poꞌyonaje. Jamajjeya aquiana quiajji cuana quea huesha nee nequije quea mete jjejojo.
Quea yeno poaje peaꞌai. 16 Pa neineije jama baꞌa: “¡Oya bacue oe! ¡Babinonia cuiñajji etii
quiyoꞌyonaje! Ecuanaja epeejji cuana jomajo baꞌe quiyo jeyojeyoꞌyonaje. Ojjaña jomajo
baꞌe daqui quea nahue, daqui huoꞌo quea nahue, emeshimeseja daqui huoꞌohuoꞌo jayojja
quea nahue peaꞌai huosho canaje. Eyiijji mei huoꞌo quea nahue, mei sisi quea siyo, quea
nahue, mei oshe sisi quea copo pena bajjani peaꞌai daquijo baꞌehuana canaje. 17 Jjeya nei
ojjaña jomajo baꞌe manocuajiꞌyonaje. Chamaꞌyo tii poꞌyonaje” dejja quea aquiana huiso
pa ani, achacua ojaya aquiana equiaꞌyojji pojjeamajojo. Cuanaya ojjaña bishe ai mese
cuana, ojjaña bishe aijo poquiani peaꞌai, ojjaña echacojji bishe aijo chaco cani, ojjaña jai
jjequicuayajji poani cuana peaꞌai quea huesha nee nequije. 18 Onaaya huichacha quea
quemo ba caje ma cuiñajji etii quiyoꞌyanijo. Huichacha ba majje huohui caje jama baꞌa:
“Babinonia quea pame nee, de. Pea cuiñajji quea pame pishana. ¡Chamaꞌ pea cuiñajji
Babinonia jayojja!” pa neineije.

19Babinonia quiyoꞌyani bamajje dejja cuana quea yenonee poaje. Jamajjeya oya cuana
quea yeno jjejojo meshi pohuiya jjasapa natajeaquije. Janobajjima nei pa neineijeꞌyo
peaꞌai jama baꞌa: —¡Oya bacue oe! ¡Babinonia cuiñajji etii quiyoꞌya! Ojjaña dejja cuana
bishe ai cuanajo chacochacoani quea bejjo huiso poanaje; quea huiso nee nee aquiana

cuana jjeshe canaje Babinonia dejja cuaa bejjo sosejje —jamaya ojjaña bishe ai cuanajo
nequi paje.

20 Majoya esohuidojojji miminaje jama baꞌa: —Ojjaña eyajo ani, ¡quea bihui nee nee
pocue! Eꞌe, Babinonia cuiñajji quea mimishi nee nee quiyoꞌyonaje. ¡Ojjaña Jesosaja
epeejji cuana, o shajjaꞌajjajji cuana peaꞌai, ojjaña Eyacuiñajjija esohui huohuijji cuana,
Jesosaja huoojeaꞌyo esohui huohuiya peaꞌai quea bihui nee pocue! Eyacuiñajjiya Babi-
nonia quiyojea mee caꞌya, ojjaña jomajo baꞌe peaꞌai quiyojea mee caꞌyonaje, miquianaya
ohua napa canaje sosejje.

21 Majoya esohuidojojjiya quea caꞌa nee neeya mei quea quemo nee nee, shijje
cuiapojomeejji mei quea quemo jayojja jeaoqueajea canaje bae ai yasijje. Mei chamaꞌyo
tii poanaje. Mei jeaoqueajea majje huohui canaje jama baꞌa: —Eyaya mei janobajjima
nei jeaoqueajeaꞌyonaje. Jamaya eyaya Babinonia chamaꞌyo tii po meejeꞌyo; janobajjima
nei napajeꞌyo. Eꞌiya oꞌoyajji pojjeama tii tii poajeꞌyo. 22 Yahuajo quea huiso jomajo
baꞌeya eꞌiñaqueyajji cuana iñaqueya canaje esohui cuayajji, dehue mia canaje, emiajji
esheꞌana jayojja mia canaje peaꞌai. Jamaya oya cuana yahuajo poanaje. Quijje ca chojja,
jamaya epo oꞌoyajji pojjeama. Chamaꞌyo tii poajeꞌyo. Quea huiso jomajo baꞌe yahuajo
chacochaconaje. Jjeya chamaꞌyo tii echacojji cuana poajeꞌyo. Quea huiso anoso ai
cuana cuiapasha canaje cuaa yahuajo, meiya. Jjeya anoso ai cuiapashajji chamaꞌyo tii
poajeꞌyo quiyoꞌyo majje. 23 Jomajo cuaquijiji ejiji oꞌoyajji pojjeama tii tii, quea misi
po tiitiijeꞌyo. Jomajo jjahueaqui ajja tiitii poajeꞌyo. Chamaꞌ poajeꞌyo yahue eshoꞌi oja
huanase eshoꞌi nijje emimijji quea bihui nee. Chamaꞌyo tii tii. Yahuajo ojjaña jomajo baꞌe
quea aquiana huiso nee nee poanaje; pea cuiñajji cuanajo quea aquiana huiso pishana
poanaje. Yahuajo Babinonia dejja cuaa quea huiso pea cuana dasia caꞌyonaje. 24 Quea
huiso Jesosaja esohui huohuijji cuana quecua caꞌyonaje cuaa peaꞌai esohui huohuijji
jojoya. Quea huiso pea cuana jomajo baꞌe quecua caꞌyonaje peaꞌai, Babinonia dejja cuaa
quea maseya jjejojo, de —ma esohuidojojji quea caꞌa nee jamaya poanaje.

19
Eyajo ojjañaa Eyacuiñajji bihuia canaje

1Majoya eyaya shajjaꞌajjanaje quea huiso nee nee eyajo baꞌe. Oya cuana janobajjima
nei sohuicuayani jama baꞌa:
“Eyacuiñajji quea pame nee nee poani. Ohuaya ojaya epeejji cuana baꞌe tiitii mee cani

eyajo. Oya oe nei baꞌe tiitiiani. Oya oe nei quea caꞌa nee nee nequi tiitiiani. 2 Eꞌe,
ojaya ejjashahuabaquiꞌyojji dejja mimishi cuanajo eꞌe nei poani. Ma epona pea
cojjojji nei nei quea nee nee po mee caꞌyonaje. Maaya quea huiso meshi cuanajo
baꞌe cuana quea mimishi nee po mee canaje. Jamajjeya Eyacuiñajjiya oya quea
nee nee po mee caꞌyonaje. Cuanaya ma epona taiya Jesosaja epeejji cuana quea
huiso quecua caꞌyonajejo Eyacuiñajjiya oya quea nee nee po mee caꞌyonaje”.

3Majoya ojjaña eyajo baꞌe janobajjima nei taaa oꞌoyanaje jama baꞌa: —Eyacuiñajji quea
pame nee nee poani. Ohuaya ojjaña quea mimishi ma cuiñajji aijo baꞌeca quiyo tiitii mee
cajeꞌyo.

4Majoya eyajo Jesosaja epeejji etiiya quea huiso cuaa, ma 24 huisomeya, aquiana eshe
cuaama ebeca pee peaꞌai huisomeya ecuiꞌoshajjajo nequiya Eyacuiñajji bihuia caꞌyonaje.
Jama taaame poanaje baꞌa: —Eyacuiñajji, miya quea pame nee nee. ¡Ojjañaa miya
cabihuia cahua! ¡Jamaya capoꞌyahua! —jamaya onaaya Eyacuiñajji eꞌanioque ani bihuia
canaje.

5Majoya pea eyajo Eyacuiñajji pejjejo nequi taaanaje jama baꞌa:
“Ojjaña Eyacuiñajjija epeejji cuanaa, ojjaña Eyacuiñajjija esohui shajjaꞌajjajji poaniya,

ojjaña etiiya, ojjaña eshoꞌi cuaa peaꞌai, ¡Eyacuiñajji bihuiacue!”
Jamaya pea eyajo nequi taaanaje.

6 Majoya eyaya shajjaꞌajjanaje pea cuana quea shajjaquijjo. Quea huiso cueji taaani

jayojja, cuei quea quemo, quea cuejipashi nee mei pasaca biajje oqueani jayojja. Eꞌe,
ojjañaa Eyacuiñajji janobajjima nei bihuia canaje jama baꞌa:
“Eyacuiñajji quea pame nee nee. Eyacuiñajji quea caꞌa nee nee ani tiitiijeꞌyo. Ohuaya

ojjaña huoojea tiitii cani. 7 ¡Eseya ojo quea bihui nee capoꞌyahua! ¡Eseya ojo
quea bihui nee camimiꞌyahua peaꞌai! Jama baꞌa: Eyacuiñajjijo ecuana quea bihui
nee nee. Oya oe nei quea caꞌa nee po tiitiiani. Oya oe nei yani tii tii. Jesosa,
ma ñajjajja equecuaꞌyo jayojja quea pame nee. Jjeya oya quea pame nee nequi
yahue ejjahuanaquijjijo jayojja. Ojjaña ojaya epeejji cuana epona ejjahueaquijjijo
apoa jayojja jama quea boejea nee. Eꞌe, Jesosa poeje oꞌoya ojaya epeejji cuana
jaahuanaa. 8 Ojjaña ojaya epeejji cuana daqui oshe quea pame, quea boejea,
quea jeajahua huosho majje enequi. Jiquio ecua eponaja daqui oshe quea boejea
ejjahueaquijji jayojja jama Jesosaja epeejji cuana quea pamequea boejeaꞌyo peaꞌai
baꞌe”.

Jamaya pea cuaa eyajo nequiya Eyacuiñajji bihuia canaje.
9 Majoya esohuidojojji eyajo nequiya eya huohui canaje jama baꞌa: —Huani, esohui

tehuecue jama baꞌa: “¡Jesosa ejjahuanaquijjijoya ojjaña ojaya epeejji cuana ojee caꞌijji-
aꞌijjia mee cahua onijje! ¡Ojjaña onijje ojee ijjiaꞌijjia ani quea bihui nee capoꞌyahua!” Eꞌe,
jiquio ecuea esohui eꞌe nei nei poani. Jamaya Eyacuiñajji poani —eya jamaya acanaje
esohuidojojjiya.

10 Majoya ojaya esohui shajjaꞌajja majje eya esohuidojojji pejjejo ecuiꞌoshajjajo
nequinaje o bihuiajji. Jamatii oya enijje miminaje jama baꞌa: —Chojja, Huani. ¡Aꞌa
eya bihuiajji! Eya Jesosaja echacojji poani mi jayojjaya, miquea epeejji cuana jayojjaya
peaꞌai. Eꞌe, miquianaaya Jesosaja esohui jayojja jama aña peaꞌai. Edojjoshahua Pameya
ojjaña Jesosaja epeejji cuana Jesosaja esohui ba mee cani quea jaꞌa nee, Huani. Jamajjeya
¡Eyacuiñajji oe nei bihuiacue! —ohuaya eya acanaje.

Huaniya Jesosa ba canaje mapichi osheja edaasa biajje ani
11 Majoya eyaya, Huaniya ojjaña eyajo ba neineiꞌyonaje. E cojja neijo mapichi oshe

nequi. Oya mapichija edaasa biajje ani quea pame nee nee. Ojaya esohui eꞌe nei. Ojaya
esohui pea cuanaja ebaꞌejjijo eꞌe nei peaꞌai. Ohuaya ojjaña quea mimishi poani quecua
cani, oya cuana quea nee nee po mee cani quea mimishi poanijo. 12 Eꞌe, oya mapichija
edaasa biajje ani quea cojja jiji nee, cuaquijiji jayojja cojjame; ojaya ejaahuojja yani peaꞌai.
Ohuaya quea huiso emeshi mese cuana huoojea cani. Quea huiso cuaa oya shajjaꞌajja
cani. Ojaya bajjani etehueꞌyo yani. Jamatii pea cuanajamaya ebajjani queaquehua. Ojaya
eba ojaye nei ojaya bajjani. 13Ojaya daqui ao quea huoꞌo nee nee, enaꞌ jayojja jama enajo
iyanobiajea jayojjaya. Oya ca ca oe Eyacuiñajjija esohui bameejji. 14Quea huiso eyajo baꞌe
o quishishijji poquije jjaquecuaquiya. Ojjaña quea huiso nee nee cuana mapichi osheja
edaasa biajje poquije. Ojjañaja daqui oshe quea pame nee, quea nahue, quea boejea nee,
de. 15 Ojaya enabajje yani esohui quea jaꞌa nee baa quea caꞌa, quea shejji nee jayojjaya.
Ma esohui huohui majje ojjaña dejja cuana ojjaña meshi cuanajo jeabichajea cajeꞌyo.
Quea caꞌa nee nee poanijo ohuaya ojjaña dejja ojaya esohui jayojja jama amee cajeꞌyo.
Ojjaña shajjaꞌajja mee cajeꞌyo peaꞌai. Eꞌe, Eyacuiñajji ojjaña dejja mimishi ojjaña meshijo
baꞌe nijje quea quene nee nee poanijo ohuaya, ma mapichi osheja edaasa biajje aniya
quea tecue ojjaña huoojea cajeꞌyo. Jiquio ecua acuijjajja quecuapasha cani cuaa jayojja
jama Jesosa Quitohua ojjaña dejja cuana acajeꞌyo; metemeemajje shajjaꞌajjamee cajeꞌyo.
16Ojaya daqui aojo, ojaya huachinequi quea quemojo peaꞌai yani ebajjani tehueꞌyo jama
baꞌa:
“Ojjaña emeshi mese cuana huoojeajji; ojjaña cuana huoojeaꞌyojji poani”.

17Majoya eyaya, Huaniya pea esohuidojojji banaje eshequijo nequi. Ohuaya janoba-
jjima nei iyaa canaje ojjaña beꞌo cuabesa baꞌe; jama acanaje baꞌa: —¡Beꞌo cuana!
¡Miquianaya poecue! ¡Ojee ijjiaꞌijjiahuacue! Eyacuiñajjiya dejja mimishi quea huiso
quecua mee cajeꞌyo. 18 Eꞌe, ¡jjeyahua nei emeshi mese cuana ijjiahuacue, dejja mase

cuanaja mese cuana, dejja caꞌa cuana, mapichi cuana, mapichija edaasa biajje ani cuana,
dejja mimishi quea huiso, echacojji sosemaꞌ cuana, echacojji bejjo sosejje chaco cani
cuana, eshoꞌi cuana, etii cuana peaꞌai ojjaña ijjiahuacue! —ohuaya acanaje beꞌo cuana.

19 Majoya eyaya banaje ma shanei ai ejja quea huiso emeshi mese nijje, quea huiso
dejja mase nijje peaꞌai ojee poquiani Jesosa quecuaa nisho, ma mapichi osheja edaasa
biajje ani quecuaa nisho, quea huiso cuana Jesosa nijje nequi quecuaa nisho peaꞌai.
Ojjaña poquinaje Jamayeno meshi yasijje jjaquecuaquiya. 20Majoya Jesosaa shanei ejja,
esohui huohuijji nisho peaꞌai iña canaje. Eꞌe, ohuaya iña canaje esohui huohuijji nisho,
ma shanei ejja nijje tiiya quea huiso ma dejjaa ajjima acanaje ojjaña cuana dasiaꞌyojji,
shanei ejja bihuia meeꞌyojji, ma shanei ejja nisho oja aꞌyo bihuiajji dasiaꞌyojji, ojjaña joya
shanei ejjaja dasiaꞌyo majje oja bahua tehue peaꞌai iña canaje. Jamajjeya ma shanei ejja,
ma esohui huohuijji nisho peaꞌai iñaꞌyo majje Jesosaa oya cuana jeajea caꞌyonaje bae
ai jijiani yasijje, bae quea ihui yasijje. Jomajo tii quea nee nee po tiitiijeꞌyo. 21 Majoya
Jesosaa mapichi oshejo eꞌanioque aniya ojjaña ejjaquecuaquijji cuana quea mimishi
quecua jeyojeyo caꞌyonaje baa jayojjaa, oja esohuiꞌya. Eꞌe, ojaya enabajo baa jayojja yani,
ojaya esohui. Majoya ojjaña dejja mimishi cuana manoꞌyajo, beꞌo cuana poeyanaje quea
huiso nee nee. Emanoꞌyo cuana ijjia neinei caꞌyonaje. Quea jejje nee nee poanaje beꞌo
cuana ojjaña equecuaꞌyo cuana ijjiaꞌyo majje. Jamaya eya, Huani cahuiba mee canaje.

20
Edosiquiana nei jeyo canaje quea shequiaja huiso nee nee 1.000 shequiajame

1 Majoya eyaya banaje pea esohuidojojji. Oya eyajo nequi meshi yasijje poeyani.
Ohuaya jjani aima emanoꞌyo cuana nequi quea doe nee nee nequi cuana cojja yahuejeajji
ye cani emejo, aquiana quea caꞌa cadena quea quemo jayojja peaꞌai ye cani. 2 Ohuaya
iña cañaquinaje, jeabichajea canaje Edosiquiana nei, saꞌo ai quea mase nee Satanasa
bajjani, ma yahuajo nei nei peaꞌai esejaya etiiquiana pana coo ca jeahua dasiajji poa. Iña
majjema esohuidojojjiya Edosiquiana jeyo canaje cadenaquea quemohuaquea shequiaja
huiso nee nee, 1.000 shequiajame ejeanobiajeajji. 3 Jeyo majje oya jeajea canaje jjani
ai yasijje, ma emano cuana nequi yasijje quea doe nee nee yasijje. Capa canaje. Capa
majje caꞌa canaje. Caꞌa majje cojjaahuejea canaje. Enaba capajjiꞌyajo tehue canaje jama
baꞌa: “Edosiquiana nei ecuayaquiꞌyojji pojjeama quea shequiaja huiso nee nee, 1.000
shequiajame nequijeꞌyo ojjaña meshijo baꞌeca cuana dasiaꞌyo jjima yaꞌyojji”. Jamaya
tehue canaje esohuidojojjiya. Jamatii quijje nei ma shequiaja huiso nee nee apoa po
majjeya Edosiquiana nei ma emano cuana huasijje, jjani ai quea doe nee nee yasijje ejeyo
nequi cacuayaquiꞌyahua beca baꞌi cuanajo dejja mimishi cuana dasia oꞌoyajji.

Ebionei eshequi mee oꞌoyajji
4Majoya quijje pishana eyaya banaje ona huoojeajji cuana eꞌanioque ani. Eyacuiñajjiya

oya cuana huoojea canaje ojaya epeejji cuana huoojeaa Jesosa nijjeya. Eyaya banaje
peaꞌai quea huiso nee nee Jesosaja esohui huohuijji cuana ma onaa sapa jajasejjajea
ca poa. Mano mee caꞌya poa dejja mimishi cuaa Jesosaja esohui huohuijji poanijojo,
Eyacuiñajjija esohui cuana huohuijji poanijojo peaꞌai. Jesosaja epeejji cuaa yahuajo
pishana shanei ejja queamase pishana bihuia jjima, shanei ejja queamase pishana nisho,
meshi epanaꞌyo peaꞌai bihuia jjima. Ojaya ebahuajje, emejje peaꞌai etehueꞌyo chamaꞌ
shanei ejjaja ebaꞌyojji, ma 666 jayojja tehuemeꞌya chamaꞌ. Eyaya oya cuana banaje
shequije oꞌoya. Shequi oꞌoya meemajje Eyacuiñajjiya oya cuana Jesosa Quito nijje ojjaña
huoojeajji pomee cajeꞌyo quea huiso nee nee shequiajame. Eꞌe, 1.000 shequiajame Jesosa
Quito nijje anijeꞌyo. 5Pea emanoꞌyo cuanama queamimishi manoꞌyo cuana shequi oꞌoya
jjima; 1.000 shequiajame apoa po jjimahuajo oya cuana shequi oꞌoya jjima. Joya shequi
oꞌoyani 1.000 shequiajame po jjimahuajo bajjani ebionei eshequimeeꞌyojji. 6 Joya ebionei
shequi mee caje oꞌoya quea bihui nee nee, quea pame nee nee poani. Oya cuana neeꞌama
poajeꞌyo. Epoquiꞌyojji pojjeama cuaqui yasijje. Joya ecua pea cuana quea mimishi poani

jayojja jama epoꞌyojji pojjeama Jesosaja epeejji cuana. Chojja, oya cuana Eyacuiñajji nijje
emimijji poajeꞌyo. Oya cuana ojjaña huoojeajji poajeꞌyo Jesosa Quito nijje peaꞌai quea
shequiaja huiso nee nee, 1.000 shequiajame.

Edosiquiana nei jeajea cajeꞌyo cuaqui yasijje
7 Quijje nei ma 1.000 shequiajame po majje Eyacuiñajjiya Edosiquiana nei pichojea

mee cajeꞌyo. Jamajjeya oya poquijeꞌyo. 8 Eꞌe, Edosiquiana nei poquijeꞌyo ojjaña meshijo
baꞌeca dasiaa. Ohuaya ojjaña Co meshijo baꞌe, Maco meshijo baꞌe peaꞌai dasiaqui
cajeꞌyo. Ohuaya oya cuana ojee epojji iyaa caje Eyacuiñajji quecuajji nisho. Ojjaña
oja dasiaꞌyo cuana Edosiquiana nei nijje nequijeꞌyo. Oya cuana quea huiso nee nee
poaje ojjaña meshijaji sope huisoajja. 9 Jamajjeya oya cuana quea mase nee nee poaje.
Poquijeꞌyo ojjaña meshi cuana huasijje ojjaña jeabichajeaa. Eyacuiñajjija epeejji queya
cajeꞌyo equecuajji. Eꞌe, Jenosanena queya cajeꞌyo Eyacuiñajjija epeejji cuana jomajo
nequi quecuajji nisho. Jamatii Eyacuiñajjiya eyajo aniya dejja mimishi cuana ba majje
cuaqui jeaoqueajea caje ona biajje. Oya cuana Jesosaja epeejji queyaꞌyo epo tii nequi
manodehuejeajeꞌyo, ojjaña. Ojjaña quiyo jeyojeyo cajeꞌyo. Chamaꞌyo tii poajeꞌyo.
10Majoya Eyacuiñajjiya Edosiquiana nei jeajea cajeꞌyo bae quea jiji nee jayojja huasijje,
bae quea ihui, quea pase yasijje. Ma oja dasiaꞌyo cuana peaꞌai jeajea cajeꞌyo bae jijiani
yasijje, Eyacuiñajjiya. Pea shanei ejja nijje, pea Eyacuiñajjija esohui huohuijji nisho quea
mimishi peaꞌai nijje oya cuana quea nee nee po tiitiijeꞌyo bae jijiani yasijje.

Ojjaña quea mimishi cuaqui yasijje jea cajeꞌyo ecuayaquiꞌyojji pojjeama
11Majoya eyaya banaje jama baꞌa: Epojja oe poajo Eyacuiñajjiya ojjaña huoojea cajeꞌyo

enapaꞌyojji. Oya Eyacuiñajji quea jeajahua nee, quea oshe nee nee bo oshe quea jeajahua
nee jayojja. Ojjañaja Emeshi Mese nei oya. Ojjaña meshijo nequi, ojjaña eyajo nequi
peaꞌai quea ajjajja nee poani ojo. Jamatii oya cuana quehuajje poqui meemee ajja,
achacua epoquijji. 12Majoya eyaya banaje ojjaña dejja cuanama yahuajomanoꞌyo cuana,
jjeya nei manoꞌyo peaꞌai; ojjaña etiiquiana cuana, ojjaña eshoꞌi cuana peaꞌai. Ojjaña
nequinaje Eyacuiñajji cojja nei. Eyacuiñajjiya esohui etehueꞌyo cuana sheꞌa canaje. Pea
esohui etehueꞌyo sheꞌa canaje peaꞌai. Maya o baꞌe tiitii meeꞌyojji oja tehue. Ma esohui
etehueꞌyo ba majje Eyacuiñajjiya huohui canaje ojaya ejjashahuabaquiꞌyojji ojjaña baꞌya
poa cuanajo. Eꞌe, ma esohui etehueꞌyo ba majje ojjaña huoojea cajeꞌyo. Ojaya epeejji
cuana, ojjaña joya quea boejea poani cuana quea bihui nee nee po mee cajeꞌyo. Ojjaña
joya quea mimishi po nequia poa cuana ca ca quea nee nee po mee cajeꞌyo. 13Ojjaña ma
yahuajo bae aiꞌaijo huiꞌiꞌyo cuana shequije oꞌoya. Ojjañama yahuajomojea ca poa cuana,
ojjaña emanoꞌyojaa cuana peaꞌai shequije oꞌoya. Ojjaña joya quea boejea poa cuana quea
bihui nee po mee cajeꞌyo Eyacuiñajjiya. Ojjaña joya quea mimishi poa cuana ca ca quea
nee nee po mee caꞌyoquije tii tii. 14 Majoya apoa. Ojjaña mimishi cuana bae ai jayojja
jijiani yasijje jeajea cajeꞌyo ecuayaquiꞌyojji tii tii pojjeama. Ma bae jijiani bajjani Emano
Becaꞌyojji, quea neeneenee eponequiꞌyojji. 15Eꞌe, ojjaña joya ebajjani tehueꞌyo pojjeama
Eyacuiñajjija etehueꞌyojo o baꞌe tiitiimeeꞌyojjijo aje oe jeajea cajeꞌyo cuaqui jijiani yasijje,
bae ai jayojja quea jiji nee nee yasijje, de.

21
Eyacuiñajjiya Huani ba mee canaje meshi cuana, eyatahuatahua peaꞌai eyacua

1Majoya Eyacuiñajjiya eya, Huani ba mee canaje eyatahuatahua, meshi cuana peaꞌai
eyacua. Eyatahuatahua, meshi cuana peaꞌai yahuajo jama pojjeama. Bae aiꞌai cuana
chamaꞌyo tii poanaje. 2Eyaya Jesosaja epeejji cuana quea pame nee nee, quea boejea nee
banaje. Eꞌe, Jenosanena cuiñajji eyacua jayojja poanaje. Oya cuana eyajo Eyacuiñajji nijje
nequi ojee nequioquenaje. ¡Oya cuana ache bame nee nee! Epona ejjahueaquijji jayojja,
daqui eyacua quea pame nee huosho cani jayojja, ojaya ejjahuojja quecuacaꞌaquijji
jayojja. ¡Jamaya Eyacuiñajjija cuiñajji eyacua, ache bame nee nee! 3Eyaya shajjaꞌajjanaje
pea Eyacuiñajji pejjejo nequi enijje janobajjima nei mimiani jama baꞌa: —Huani, ¡bacue

oe! Meshi eyacuajo Eyacuiñajji dejja cuana nijje baꞌe tiitiiani. Oya cuana Eyacuiñajjiya
jama acaje baꞌa: “Jiquio dejja cuana ecuea epeejji cuana poani. Eya ona nijje ani
tiitiijeꞌyo”. 4 Eꞌe. Jamajjeya Jesosaja epeejji cuana quea yeno po ajja tii tii, mano becaꞌyo
ajja, pa ajja, shoeꞌama, neeꞌama poajeꞌyo tii tii. Yahuajo jama pojjeama poajeꞌyo —
poanaje pea eyajo nequi.

5Majoya Eyacuiñajjiya ojjaña huoojeajjiya eya huohui canaje jama baꞌa: —Eyaya ojjaña
eyacua ameeaña. Ecuea esohui eꞌe jojo nei. Jamaya eyaya aje, Huani. Jamajjeya ¡ecuea
esohui tehuecue! —poanaje.

6 Majoya Eyacuiñajjiya eya jama acanaje baꞌa: —Eya yahuajo nei nei ani tiitiia poa.
Quijje nei eya ani tiitiijeꞌyo peaꞌai. ¡Ojjaña joya quea naba taja jayojja poani poecue e que!
Eyaya eꞌishijji ishimeeje sosemaꞌ. Enijje jjapeequi sa neinei poanijo quea naba taja jayojja
jama poani. Jamajjeya eyaya oya baꞌe tiitiimeejeꞌyo. 7Ojjaña joya enijje jjapee tiitiiquiani
Edosiquiana nei jeabichajeajji poani. Jamajjeya eyaya oya cuana ecuea ebacua cuana po
meejeꞌyo. Eꞌe eya, Eyacuiñajji ona nijje ani tiitiijeꞌyo. 8 Pea cuana, chojja. Ojjaña quea
mete jjejojo enijje jjapee pajeaquiꞌyani, eshahuaja epeejji cuana, ojjaña quea mimishi
baꞌe cuana, pea quecuajji cuana, pea cojjojji cuana, eyamiquecua cuana, ojjañaa quea tai
acani, eyacuiñajji nisho bihuiajji cuana, ojjaña siajjepojji cuana, edasiajji cuana peaꞌai
poquijeꞌyo cuaqui yasijje, bae ai jayojja jijiani yasijje poquijeꞌyo. Maya bajjani Emano
Becaꞌyojji quea nee nee epo nequiꞌyojji —Eyacuiñajjiya eya jamaya acanaje.

Huaniya ba canaje Jenosanena cuiñajji eyacua
9Majoya oe esohuidojojji enijje mimiya poeyanaje. Yahuajo pishana oya me oejje oe

esohuidojojji cuana nijjeya me oejje beca caneco iñajji poanaje. Maaya dejja cuana me
oejje beca napame acanaje. E que poemajjema esohuidojojji jama poanaje baꞌa: —Huani,
¡poecue enijje! Ojjaña Jesosaja epeejji cuana epona ejjahueaquijjijo jayojja eyayamiya ba
meeje —ohuaya eya acanaje Jesosajo, ma ñajjajja shoꞌi equecuaꞌyo jayojjajo.

10Majoya EdojjoshahuaPameya eya dojo canaje eyiyo aoꞌao daasa huasijje. Ohuaya eya
ba mee canaje cuiñajji eyacua ojaya quea jea nee Jenosanena eyacua bajjani. Ma cuiñajji
eyajo ani Eyacuiñajji anijo anioqueani Jenosanena eyacua. 11 Eyacuiñajji ma cuiñajjijo
nequi quea jeajaꞌa nee nee poani. Jasipemei bajjani jayojja poani quea jeajaꞌa nee, tahuoo
oshe eshequiya jeajaꞌa cani jayojja. 12Ma cuiñajji peeyi quea ao nee nee, quea quemo nee
nee. Yani quea huiso esecue cuana, oe ejiojji beca, 12 secueme. Esohuidojojjiya oe ejiojji
beca huisome esecue cuana cuiña cani. Esecue cuanajo Isaenija bacua ejja cuanaja bajjani
etehueꞌyo yani, oe ejiojji beca, 12 bajjanime. 13 Eshequi poeje mijijje pea beca peejjima
esecue jaa; eeno poeje mijijje pea beca peejjima esecue cuana jaa; ena poeje mijijje pea
beca peejjima esecue cuana jaa; eshequi dobiquijemijijje peaꞌai pea beca peejjima esecue
cuana jaa. 14 Ma cuiñajji quibo iya 12 meija quibo iya. Ma mei biajje etehueꞌyo yani,
Jesosaja huoojeaꞌyoja, 12 huisome cuanaja bajjani.

Jenosanena eyacua ipiaꞌajja canaje esohuidojojjiya
15 Esohuidojojjiya ma enijje miminajeya ma cuiñajji ipiaꞌajja canaje mei huoꞌo

baacuiya. Esecue cuana ipiaꞌajja canaje peaꞌai. Jiyo ipiaꞌajja canaje peaꞌai. 16 Jamaya
poanaje baꞌa: Ojjaña cuiñajjija ejjapeequijjiꞌya oya quemajja peaꞌai. Ipiaꞌajja majje
ba canaje ache quemo nee nee poanaje baꞌa: Quea quemo nee nee 2.200 kilometro
quemome. Oya aohuajja peaꞌai, 2.200 kilometro aome. 17 Ejjapeequijjiꞌya quea moo
nee nee, 64 metro moome. Ohuaya ipiaꞌajja canaje esejaya eꞌipiaꞌajjajji jayojjaa.
18 Ejjapeequijjiꞌya jasipe mei quea caꞌa, quea jeajaꞌa. Cuiñajji mei huoꞌo oopana quea
nahue nee nee, quea jaꞌa, tahuoo quea jaꞌa jayojja. Quea bame nee nee. 19Ejjapeequijjiꞌya
quibojo yani quea huiso mei eꞌiya quea bame nee nee epojji, peapea mei cuana quea
nahue nee nee jama baꞌa: Jasipe mei cuana, sapino mei quea tahua jiji, asata mei cuana,
esemeanamei cuana quea tahua jiji, 20onise cuana quea huoꞌo siii oshe, caneniani cuana
quea huoꞌo jiji, quesonite cuana quea jahua siyo, benio cuana quea jeajahua, topasio
cuana jahuajahua jijijiji, quisopasa cuana iye tahuatahua. Jasinemei cuana peaꞌai, ameta

mei cuana iye huoꞌohuoꞌo peaꞌai. Mahuiso mei cuana ejjapeequijjiꞌya quibojo eꞌiya ani.
Quea pame nee nee, sho acui iñajo ani eshequiya jeajaꞌa cajje jahua, huoꞌo, tahua poani
jayojjaya. 21 Oe ejiojji beca, 12 esecue jjani cuana ejaa. Ma esecue jjani cuana mei copo
oshe pena ai bajjani cuana jayojja, quea nahue nee nee. Ejiojji cuana cuiñajjijo jaa mei
huoꞌo oopana quea nahue, tahuoo oshe quea jaꞌa jayojjaya.

Huaniya cuiñajji eyacua quea jeajahua nee ba canaje
22 Ma cuiñajjijo ecuea ba jjima equi Eyacuiñajji bihuiajji jayojja. Eꞌe, Eyacuiñajji

quea caꞌa nee nee ma cuiñajjijo baꞌyani, Jesosa ma ñajjajja equecuaꞌyo jayojja jomajo
baꞌyani peaꞌai. Jamajjeya jamatii oya cuana bihuia cani, ojjañaa. 23 Jomajo Eyacuiñajjiya
ojjaña jeajaꞌa cani. Jesosaa ma ñajjajja equecuaꞌyo jayojjaa ejijijjiya jeajiji cani jayojjaya.
Jamajjeya quea jaꞌa nee nee poanijo eshequi, baꞌi peaꞌai chamaꞌ poani. 24 Jesosaa ojaya
epeejji cuana quea bame nee nee po mee canajejo oya cuana baꞌe mee cajeꞌyo quea jaꞌa
nee. Emeshi mese cuana ojjañameshijo baꞌeca cuaa Eyacuiñajji bihuia cajeꞌyo jama baꞌa:
—Ojjaña aquiana quea pame miquea poani.

25 Cuiñajji esecue cuana ecaꞌapejo tii nequijeꞌyo sineꞌyo ajja jojoya. 26 Ojjaña cuana
cuiñajji eyacua huasijje dobiquije Eyacuiñajji bihuiaa jama baꞌa: —Eyacuiñajji, miya quea
pame nee nee.

27 Jomajo ca ca ojjaña cuana quea mimishi cuana, quea tai cuana peaꞌai, jjadasiaquijji
cuana peaꞌai edobiquijji pojjeama nei nei. Joya ebajjani tehueꞌyo cuana ca ca oe dobiqui
mee cajeꞌyo, Eyacuiñajjiya. Jesosaa, ma ñajjajja equecuaꞌyo jayojjaa tehue canaje ojjaña
ojaya epeejji cuanaja bajjani ebaꞌe tiitiiꞌyojji oja tehue.

22
Ena oshe ebaꞌe tiitii meeꞌyojji

1Majoya pea esohuidojojjiya eya cuei quea tahua, quea pame nee eyajo bamee canaje.
Ma cuei Eyacuiñajji eꞌanioque ani pejjejo yobi nequi. Jesosa nequi pejjejo cuei shaja
cuayaqui peaꞌai. Ojjaña joya ma ena ishi cani baꞌe tiitii mee cani Jesosaa, Eyacuiñajjiya
peaꞌai. 2 Eyacuiñajjija cuiñajji eyacuajo ejaa ejiojji quea quemo. Ma ejiojjijo tii ma cuei
quea pame jaa. Cuei sahuajo, beca mijijje yani acui bajjani Ebaꞌe tiitiiꞌyojji. Ojjaña baꞌijo
jjajja huichaꞌa huichaꞌani. Ma acui iña cuana ijjia majje ojjaña jomajo baꞌe quea jaꞌa
nee baꞌe tiitiijeꞌyo. 3Yahuajo ojjaña quea mimishi poanijo Eyacuiñajjiya quea camaja po
mee canaje ojjaña meshi cuanajo baꞌeca. Eyajo ebaꞌejji camajaꞌama poaje mimishi cuana
chamaꞌyo poanijo. Eyacuiñajji eyajo ma cuiñajji quea pamejo anioqueani. Jesosa, ma
ñajjajja equecuaꞌyo jayojja, jomajo yani peaꞌai. Jomajo Jesosaja epeejji cuaa oya bihuia
tiitii cajeꞌyo. 4 Jesosaja epeejji cuaa oya ba cajeꞌyo ecojjaa. Ojaya etehueꞌyo ebahuajje
tehue canaje ojjañaja ebajji ojjaña ojaya epeejji cuana. 5 Cuanaya Eyacuiñajji quea cojja
jaꞌa nee, quea jeajahua nee poanijoma cuiñajji quea jaꞌa nee po tiitiijeꞌyo, misiꞌama tii tii.
Jamajjeya jomajo chamaꞌ cuaquijiji. Chamaꞌ eshequi peaꞌai. Ojjaña ojaya epeejji cuana
onijje nequi tiitiijeꞌyo emeshi mese jayojja quea pame nee, ojjaña huoojeajji jayojja.

6 Majoya ma esohuidojojji enijje miminaje jama baꞌa: —Eꞌe, ecuea esohui eꞌe jojo
nei. Jamajjeya ¡shajjaꞌajjacue! Emeshi Mese neiya Eyacuiñajjiya yahuajo Edojjoshahua
Pame huoojea canaje ojaya esohui huohuijji huohuimeesahuaa. Eyacuiñajjiya eya, ojaya
esohuidojojji huoojea canaje mi que, ma ohua quijje pishana acajeꞌyo ejjanequipana
meequiꞌyojji —jamaya eya acanaje esohuidojojjiya.

7Majoya Jesosa enijjemiminaje jama baꞌa: —Huani, eya, Jesosa Quito poeje oꞌoya quijje
pishana. Ojjaña jiquio esohui etehueꞌyo ma eya quijje ajeꞌyo eyaya miya ba meeaña eꞌe
nei. Ojjaña joya jiquio esohui eꞌe jojo nei jama ajji poani quea bihui nee nee capoahua
—Jesosa Quitohua eya acanaje.

8 Eꞌe, eya, Huani ma esohuidojojji shajjaꞌajja majje ecuea ebajji ohua jjanequipana
meequi cajo peaꞌai, eya o pejjejo ecuiꞌoshajjajo nequinaje o bihuiajji. 9 Jamatii ohuaya eya
jama acanaje baꞌa: —¡Aꞌa eya bihuiajji! Chojja. Eya Jesosaja echacojji poani mi jayojjaya,
miquea epeejji cuana ma Eyacuiñajjija esohui huohuijji cuana jayojjaya, ojjaña ojaya

epeejji cuana jayojjaya jama poani peaꞌai, eya. Eꞌe, oya cuana jiquio esohui etehueꞌyo
jayojja jama acani eꞌe jojo nei. Jamajjeya ¡Eyacuiñajji oe bihuiacue eꞌe jojo nei! —ohuaya
eya acanaje.

10Majoya ma esohuidojojji miminaje enijje jama baꞌa: —Huani, quijje pishana ojjaña
jiquio esohui jayojja jama acajeꞌyo Eyacuiñajjiya. Jamajjeya tehue majje ejeejo ¡esohui
etehueꞌyo aꞌa jjajjajji! ¡Aꞌa esohui cuiabajijji! ¡Ojjaña ba meecue Eyacuiñajjiya ma ohua
quijje pishana acajeꞌyo! 11Ojjaña joya queamimishi poani Eyacuiñajjiya huohui caje jama
baꞌa: “Ojjaña queamimishi poani jamatii queamimishiya capo tiitiiquiahua. Ojjaña quea
tai jjashahuabaquiani jamatii quea taiya cajjashahuabaqui nequiahua tii tii. Jesosaja
epeejji cuana ca ca quea jaꞌa nee canequi tiitiiꞌyahua. Ojjaña Jesosaja epeejji quea pame
nee canequi tiitiiꞌyahua quea pame nee” poani Eyacuiñajji —jamaya ma esohuidojojji
poanaje.

Jesosaja esohui ecuanajaya eshajjaꞌajjajji
12 Majoya Jesosa enijje mimi oꞌoyanaje jama baꞌa: —¡Bacue oe! Quijje pishana eya

meshi yasijje poeje oꞌoya. Poe majje eyaya ojjaña sosequiajeꞌyo, onajaya ebaꞌejji sosejje.
Ojjaña quea mimishi poani aje oe quea nee nee po meejeꞌyo. Ojjaña quea pame baꞌenaje
ca ca quea bihui nee nee po meejeꞌyo, eyaya. 13 Yahuajo nei ojjaña pana jjimahuajo eya
yania tii tiia poa. Quijje ojjaña meshijo chamaꞌyo tii poajo eya ani tiitiijeꞌyo. 14 Ojjaña
ecuea epeejji cuana quea boejea, daqui quea boejea jayojja quea bihui nee poaje. Oya
cuana acuijjajja ebaꞌe tiitii meeꞌyojji ijjia meeje. Eyacuiñajjija cuiñajji eyacua huasijje
dobiqui meejeꞌyo esecuejje. 15 Ojjaña joya quea mimishi poani epoquijji pojjeama
eyahuasijje Eyacuiñajji ani yasijje. Oya cuana iñahuehua jayojja jama quea tai, quea
mase; jjajiojji cuiaquijji cuana, pea cojjojji cuana, jjaquecuaquijji cuana peaꞌai, eshahuaja
epeejji cuana peaꞌai, siajjepojji cuana pea ai, siajje po majje quea bihui nee poani cuana
peaꞌai —Jesosa poanaje.

16 —Eyaya, Jesosaa huoojeanaje ecuea esohuidojojji miquiana que ecuea esohui
huohuiya. Eꞌe, ohuayamiquiana nijjeya huohui caje ecuea esohui ecuea esohui huohuijji
cuana huasijje Asia meshijo baꞌeca huasijje. Jodio cuanaja etiiquiana Dabi yahuajo nei
Jodio cuanaja emeshi mese poa. Eya ca ca iña Dabija osecua poani. Eꞌe, eya, Jesosa oe nei
quea jaꞌa nee nee nequi, eshequi huiyejji majameta jayojja —Jesosa poanaje.

17Eꞌe, eya, Huani jama poani baꞌa: —Edojjoshahua Pameya ojjaña iyaa cani Jesosa nijje
ejjapeequiꞌyojji. Jesosaja epeejji cuana ojjaña nijje mimiani jama baꞌa: “¡Poecue ojjaña,
Jesosa nijje jjapeequicue!”

Jamajjeya shajjaꞌajja majje ojjaña huohuicue jama baꞌa: “¡Ojjaña poecue, Jesosa nijje
jjapeequicue!”

¡Ojjaña quea naba taja nee nee jayojja poecue Jesosa que! Eꞌe, baꞌe tii tii sa poanijo
¡poecue Jesosa que! ¡Ena ebaꞌe tiitiiꞌyojji ishihuacue sosemaꞌ! Jesosaja esohui cuana ena
ebaꞌe tiitiijji jayojjaya.

18 Eyaya, Huaniya miquianaya esohui huohuiaña jama baꞌa: Jiquio Jesosaja esohui
shajjaꞌajja majje jama acue baꞌa: ¡Pea esohui eꞌe nei pojjeama aꞌa huohuijji! Pea esohui
eꞌe nei pojjeama miya huohuiajo Eyacuiñajjiya quea nee nee tii tii po mee cajeꞌyo. Eꞌe,
esohuidojojji cuanaja aquiana quea nee nee epo meejjiya miquianaya quea nee nee po
mee cajeꞌyo. 19 Jiquio Jesosaja esohui jayojja jama huohui sa po ajja shajjamaꞌ poanijo
Eyacuiñajjiya ma shajjamaꞌ cuana cajaa acajeꞌyo. Jamajoya shajjamaꞌ cuana ebaꞌe tiitii
meeꞌyojji pojjeama Jesosa nijje. Eꞌe, ma acuijjajja ebaꞌe tiitii meeꞌyojji ijjia mee jjima
acajeꞌyo. Eyacuiñajjija cuiñajji quea pame nee yasijje dobi meequi jjima acajeꞌyo. Jiquio
esohui esohuidojojjiya huohui cajo eyaya tehueꞌyonaje.

20 Eꞌe, Jesosa Quitohua ojjaña jiquio esohui etehueꞌyo cuana huohui canaje. Ohuaya
huohui cani jama baꞌa: —¡Eꞌe jojo nei eya quijje pishana poeje oꞌoya!

21 Eꞌe, ¡jamaya capoeꞌyahua! ¡Jesosaa ojjaña Eyacuiñajjija epeejji cuana cajaahuana
cahua quea pame nee!

Mahuiso Jesosaa jjanequipanameequi canaje ecuea ebajji ojjaña ohua acaje quijje. Eya,

Huani jiquio esohui tehuenaje. Apoa.

